
КӨКӨТӨЙДҮН АШЫ

АШКА ДАЯРДЫК
Ташкендин бери жагында, Чыйырчыктын тоосунда турган кыргыздардын ичинде Көкөтөй деген белгилүү карыя болгон.

Манас Алтайдан кол менен келип, ата-бабасынын жери — Ала-Тоону ээлеп алган калмак, маңгул, кара кытайлардан аны бошото баштаганда, Көкөтөй өз кошуну менен Манасты тосуп чыгып, жоону жеңүүгө көп көмөк көрсөтөт.

Көкөтөй бул кызматы аркылуу кыргыздарга белгилүү болот. Манас баш болгон кыргыз баатырлары ошол үчүн Көкөтөй карыяны дайым сыйлап калышат.

Ошол Көкөтөй карыялыгы жетип, дүйнөдөн кайтканда, уулу Бокмурун төгөрөктүн төрт бурчунан эл жыйнап, аш берүүгө камынат.

БОКМУРУНДУН АШ БЕРҮҮГӨ КАМЫНЫШЫ
Жанадилдин Көкөтөй

Узагыраак карыптыр,

Жетимиш бешке келгенче

Бала көрбөй калыптыр. 

Жетимиш жигит кошчу алып, 

Кулан атып, бөкөн кууп, 

Салбырынга* барыптыр.

Саякат кылып жүргөндө 

Кайыпчынын белинен, 

Кайнаган ысык чөлүнөн

Бокмурун деген баланы

Талаадан таап алыптыр. 

Баласынын башына

Баргектеп* үкү тагыптыр;

Жети катын баланы

Жетелеп жүрүп багыптыр.

Бирөө кастык кылат деп, 

Тушунда кароол турчу экен;

Ар күнү аман түнөсө,

Алты эркеч, төрт улак

Садага чаап койчу экен.

Антип-минтип  чоңоюп, 

Абаңдын иши оңолуп, 

Көкөтөйдүн Бокмурун

Он экиге келгенде

Күйүп турган чок чыгып, 

Тентектиги чиркиндин

Ай-ааламда жок чыгып, 

Урунарга тоо таппай,

Урушарга жоо таппай 

Соодагерди сабатты, 

Кербенчини каматты. 

Жылкынын кысыр тайын жеп,

Эчкинин тоңгон майын жеп,

Эсирди бейм Бокмурун! 

Көрдүңөрбү шоктугун!

Азууларын аркайтып, 

Астыңкы эрдин шалпайтып, 

Өркөчтөрүн каркайтып, 

Атандарды комдотуп, 

Жабууларын оңдотуп, 

Аркан менен тарттырып, 

Кызыталак дүнүйөнү, 

Асемдетип арттырып, 

Ат бороюн сыдырып*, 

Дүнүйө жүзүн чалчу экен; 

Зөөкүр болуп Бокмурун 

Кыз издетип калчу экен. 

Эчен элди көрүптүр 

Көкөтөйдүн Бокмурун, 

Мааникерди мингенде, 

Төгөрөктүн төрт бурчун 

Төрт айлана кыдырып, 

Катын издеп жүргөндө 

Кан Көкөтөй өлүптүр.

Көкөтөй өлүп жатканда 

Бокмуруну келиптир. 

Кайран атам өлдү деп, 

Кайгыланып бакырып, 

Калайыктын баарысын 

Кара ашына чакырып, 

Сай тулпарды байлатып,

Сандаган кожо, эшенди 

Доорон алса,  келсин деп, 

Зордук менен айдатып, 

Ботолорун боздотуп, 

Көкөтөйгө кара аш деп, 

Бозкаймалды* сойдуруп, 

Кулунун жетим таштатып, 

Бээлерди кырып койдуруп, 

Алптын баарын айдатып, 

Атасынын сөөгүн, 

Алтымыш алпка карматып, 

Дооронго токсон сур байлап, 

Баарысын миңден кур* байлап, 

Конгуроосун тактырып, 

Калы килем жаптырып, 

Балбандарды бактырып, 

Календер*, мискин*, думана 

Бириң мындан калба деп, 

Калайыкты чакырып, 

Жаназасын окутуп, 

Жан атам минип жүрөт деп,

Өңчөй кылдай кара атты 

Бурак атка* токутуп, 

Атасынын кара ашка 

Көкөтөйдүн Бокмурун 

Кылыкты минтип баштаган, 

Кызматына чыдабай 

Кең Ташкендин кыргызы 

Кырылып кете таштаган.

Көкөтөйдүн Бокмурун 

Уламадан улаган, 

Билгичтерден сураган; 

Билгендерден кеп угуп, 

Суптан* кепин кылдырсаң, 

Сонун болот деп угуп, 

Желбегей торко* кийгизип, 

Желмаянды мингизип, 

Супка салып оротуп, 

Көкөтөйдүн сан дүйнө 

Мына минтип короткон. 

Замзам* суу менен жуудуруп, 

Баш-аягын ырымдап, 

Сарпайы* менен буудуруп,

Тулун* туура тарттырып, 

Көкөтөйдүн жоктоосун 

Күлайымга айттырып, 

Бар дүйнөнүн баарысын 

Белендетип сандатып, 

Жуугандарга берүүгө 

Бадана* чепкен камдаткан. 

Казына оозу ачылып, 

Көкөтөйдүн сан дүйнө 

Кара ашына чачылып, 

Мүрзөсү бөлөк казылып, 

Кетмен чабар балбандан, 

Чот чабуучу дардаңдан 

Койбой баарын чалдырып, 

Көр казуучу балбанды 

Дардаңдардан алдырып; 

Жайкамасын жай казып, 

Жайы менен кең казып, 

Телегейин тең казып, 

Текшилеп баарын чоң казып, 

Казынагын ойдуруп, 

Баш-аягын чойдуруп, 

Жарык болуп турсун деп, 

Көөхар менен жакуттан 

Аяк менен башына 

Жарык кылып койдурган. 

Карт Көкөтөй өлдү деп, 

Калайыкка билгизип, 

Катынына Көкөңдүн 

Калдайтып кара кийгизип, 

Көкөтөйдүн Бокмурун 

Көзү ачылбай ыйлаган, 

Күйүтүн асты тыйбаган.

«Көз жоголгон тушу — деп, 

Менин атам Көкөтөй 

Көр үстүндө калайык, 

Көрүшкөнүң ушу» — деп, 

«Атакем менин өткөн соң, 

Ашты кандай беремин? 

Атты кандай чабамын? — 

Кепти ортого саламын;

Алптын, дөөнүн баарысын 

Кеңешке алып каламын!».

Калмак, кыргыз дебестен

Карартып жыйып алыптыр. 

Жакыптын жалгыз Манаска 

(Көпкөндүгүн мындан бил) 

Кабар бербей калыптыр. 

Көкөтөйдүн кара ашка 

Манас келбей топурап, 

Салбай калган топурак.

Аккуласы минилип, 

Аголпогун кийинип, 

Акболотун чалынып, 

Арыстан Манас кабылан 

Бокмурун чаап алам деп, 

Ак жолборстой чамынып, 

Айкырып атка мингенде, 

Акылман Бакай көк жалың 

Арага түшө калыптыр. 

«Барып чаап алгыдай, 

Көкөтөйдүн Бокмурун, 

Сыдырмак Ала-Тоо эмес, 

Салмакташар жоо эмес. 

Жетимди чапкан болобу? 

Жеткилең иши оңобу? 

Балага барып катылып, 

Уятка ишиң чатылып, 

Ошондо ишиң оңобу?». 

Асыл Бакай кабылан 

Арага түшүп калыптыр, 

Айкөл  төрө Манасын 

Антип тыйып алыптыр.

Кан Көкөтөй өлгөндө, 

Калк чогулуп көмгөндө, 

Калайыктын баары бар; 

Ошолордун ичинде 

Баатыр Кошой дагы бар. 

Чаба турган тулпардын 

Кыл куйругун шүйдүрүп, 

Көкүлдөрүн аземдеп, 

Көк шайы менен түйдүрүп, 

Кындырдай белин жаратып, 

Өөдө-төмөн чубатып, 

Көкөтөйдүн көр байге*

Көргөн жанды кубантып, 

Азууларын аркайтып, 

Ат күлүгү ээлигип, 

Муруттарын калкайтып, 

Алп-эрени жээлигип, 

Каптап салып топурак, 

Карт Көкөтөй өлдү деп, 

Калайык журт топурап, 

Баатыры бар, алпы бар, 

Бирөө миңге татыган 

Баатырлары жалпы бар. 

Ак сакалын жайкаган, 

Акылдын түбүн байкаган, 

Ороюн көргөн чочуган, 

Олуяттан окуган 

Ойрон Кошой дагы бар. 

Билбегенди билгизген, 

Билимдүүнүн баары бар.

«Абам Кошой, карыя! 

Сарпайым* бар, мүлкүм бар, 

Мүлкүмдү чачып көрөмүн, 

Калмак менен кыргыздын 

Ортосун жара кономун. 

Атамдын ашын беремин, 

Атам жыйган сан малдын 

Минтип күчүн көрөмүн. 

Адырда жылкым алты сан 

Айдап саям байгеге, 

Сан жетпеген каран төө, 

Санабай саям байгеге. 

Асыл атам, көк жалым 

Өлгөнүндө көр байге, 

Калайыкка даңк кылып, 

Азыр саям чоң байге. 

Бул ашымдын ичинде 

Багалектен алышат, 

Балбандар күрөш салышат. 

Шаар базарын ачамын, 

Атакемдин сан дүйнө 

Топуратып чачамын. 

Калмак менен кыргыздын 

Алпынын баарын жыямын, 

Ойдогумду кыламын.
Толуп жаткан сан дүйнө 

Атама чачам баарысын; 

Калыстыкка коёмун 

Катаган Кошой карысын. 

Көкөтөйдүн көп дүйнө 

Көптүк кылбай, аз болсо, 

Көп былжырап ортодо 

Көрүнөө тууган кас болсо, 

Төрт түлүгүн бөлөмүн, 

Кордук менен чоңдукту 

Койбой сала беремин. 

Калайыктын баарысын 

Дүңүм менен басамын, 

Жалгыз букам калгыча, 

Көп дүйнөмдү чачамын. 

Эт жебеген эл да көп, 

Аш бермек түгүл эт билбей, 

Делдейип жүргөн пенде көп. 

Чабуулдан жаман ой кылам, 

Чачылып журтум кетсе да, 

Көкөтөйгө той кылам. 

Атакемдин ашы үчүн 

Түтүнгө асый саламын, 

Түк койбой жыйып аламын».

«Аба Кошой, кебимди ук! 

Кой ичинде козголбос, 

Ыйык койгон серке бар, 

Атадан калган жалгыздын 

Не кылам десе эрки бар. 

Сандыргалуу бою бар, 

Кара башыл кишини 

Байгеге саяр ою бар».

Ошондо безге сайган эмедей, 

Ыргып кеткен эр Кошой: 

«Балам, аш берген киши айыпкер, 

Аш берген киши күнөкөр. 

Эңкейиште бас болот, 

Биздин кыргыз аз болот. 

Кара кытай, манжуу журт 

Биздин журтка кас болот. 

Кара кытай жыйнаган 

Каканчынын* калкы бар, 
Кабыла калса, кыргыздын 

Канын ичер салты бар. 

Кыйшыгы бар эли бар, 

Кьңырыгын түзөтөр 

Тозоку Жолой бөрү бар. 

Кара кытай, көп манжуу,— 

Кайнап жаткан калкы бар. 

Ошолордун мыктысы 

Кан Коңурбай баатыр бар. 

Ашта баштап казатты, 

Бир салбасын азапты. 

Болумдуусу — Бороончу, 

А да Каканга кирип кайрылган, 

Токшукердин Бозкертик, — 

Ошол үчөө бир тууган. 

Кабылан Манас баатырга 

Катылам деп булар да 

Канчасынан айрылган. 

Туз болгон кара кытайдын 

Түгөнбөгөн кеги бар. 

Көкөтөйдүн ашында 

Калмак, манжуу чакырсаң, 

Биз менен кармаша кетер жери

                                                     бар. 

Кечээ Алтайга Жакып куулуп, 

Арыстан Манас шериңиз 

Алтайда өскөн туулуп. 

Ырас, сенсин ага тең тууган, 

Кара көк жал Манасты 

Кара нээт Жакыптан 

Кара чаар шер тууган. 

Каарданса кармаган, 

Кармаганын чайнаган, 

Кара кытай, манжуудан 

Кармашар жоосу калбаган. 

Көкөтөйгө аш берсең, 

Чалгынчы жибер Таласка, 

Кабар айткын, кулунум, 

Кара көк жал Манаска! 

Ээ, Бокмурун, ойлоп тур, 

Бел байлаган бел ошол; 

Көкөтөйгө аш берсең, 

Медер болчу өзүңө — 

Белиңе таңуу эр ошол!

Манаска кабар бербесең, 

Кытай, калмак, манжуулар 

Төрүңө кудук казбасын, 

Төбөдөн анык баспасын, 

Төрт түлүгүң чачпасын. 

Душмандын күнү туубасын, 

Ашка барган адамды 

Түк койбой баарын кырбасын?! 

Түктүү таман Тукубай — 

Түгөнгөн калмак балбаны 

Түбүң түшкөн бурутка 

Түгөнүшүп кетсек деп, 

Эр Коңурбай, Түкүбай, —

Булардын ичинде жүрөт арманы. 

Капталынан Бөрүкөз — 

Калмактын мыкты балбаны, 

Артык сынчы Нескара 

Аңдып жүрөт биздерди 

Бир калайман салганы. 

Ачуу шайтан, акыл дос, 

Ой, Бокмурун, кулунум, 

Акылыңа акыл кош! 

Айыгышкан манжууну 

Аш берем деп жыйбагын,

Айтылуу Манас келбесе, 

Бөлөк журтту кырбагын! 

Ай, Бокмурун, кулунум, 

Барлыгыңа салбагын, 

Барып берип калмакка 

Тукум курут кылбагын! 

Малга көпкөн баласың, 

Бу тилимди албасан, 

Баары журтту чакырып, 

Балакетке саласың. 

Кара кытай, көп манжуу, 

Аш билүүчү неме эмес, 

Ошолорго тең болуп, 

Аралашар сен эмес! 

Кабар угуп, калк жыйып. 

Кан Коңурбай жетпесин. 

Кабылан Манас болбосо, 

Калың кара журтуңду 

Дене кул* кылып кетпесин!»

Кошой мындай дегенде, 

Ыргып кеткен Бокмурун 

Булкунгандан силкинип 

(Карачы, акылынын жоктугун): 

«Кошой аба, кебимди ук! 

Көкөтөйдүн көп дүйнө 

Кулпусун эми ачамын, 

Калайыктын баарына 

Эмесин койбой чачамын. 

Калайыктын баарына 

Жетип кабар салууга 

Ат Мааникер күлүк бар. 

Келген элди тойгузар 

Толуп жаткан мүлүк бар. 

Калкка кабар саламын, 

Кайран башым барында, 

Жетик жыйып аламын. 

Бүгүн кылдым көр байге*, 

Эртең кылам чоң байге*, 

Аба Кошой, акылман, 

Акыл чыгат эмеспи, 

Сен өңдөнгөн баатырдан. 

Атамдын ашын берем деп, 

Айланайын абаке, 

Мен кайда барып катылам? 

Манжуу, кыргыз ортосу 

Жер очогун ойдурам, 

Ашка келген адамды 

Аппак майга тойдурам. 

Атакемдин ашына 

Күрүчтү күздүк айдатам. 

Төгөрөктүн төрт бурчун 

Төрт айланта жыйбасам, 

Төрөлүгүм билгизип, 

Мындай кызык кылбасам, 

Бокмурун болбой өлөмүн, 

Тирүү басып жүргүчө 

Туубай туна чөгөмүн! 

Кежириме тийгенди 

Чаап алып мерт кылам. 

Атакемдин ашына 

Ала-Тоодой эт кылам, 

Ала-Көлдөй чык кылам. 

Курдан* санды сойдурам,

Курчаган жанды туйдурам;

Байлыгымды көрүнтөм,

Алтынды таштай бөлүнтөм.

Жердин жүзүн чаң кылам,

Көкөтөйдүн ашы деп,

Калайыкка дан кылам.

Аба Кошой, акылман,

Акыл сурап турамын.

Берен атам өлгөн соң,

Бери бакпас дүйнөнү

Биротоло көргөн соң,

Айыл кандай конуучу,

Айлабыз кандай болуучу?

Кошой аба, акыл тап, —

Ашын кандай беребиз?

Атын кандай чабабыз?

Аба Кошой, карыя, —

Азыркы адам уулунан

Артык тууган олуя!

Чын акылың сурачу

Чыныгы жетим мен элем,

Байлоого түшкөн баатырдын

Багын ачкан сен элең.

Айчыгы алтын көк тууну

Алып бергин эр Кошой,

Арыстан атам ашына

Барып бергин эр Кошой.

Кадимки Манас кабылан

Бучкагына теңебей,

А да бир заңгырап жаткан олуяң

Манасыңа барбаймын,

Ага кеңеш салбаймын.

Өзүңүздөн башканын

Өлсөм да тилин албаймын.

Түгөнбөгөн дүйнөм бар,

Көөдөндө далай арман бар.

Отун алып берерге

Толгон илек* балбан бар.

Кара калмак, манжууга

Союшун инек уй кылам,

Топондогон калмакты

Тоң эт берип буй кылам.

Толуп жаткан эл келет,—

Толкуп жаткан сел келет.

Калың жыйын кашы деп, 

Кан Көкөтөй ашы деп, 

Жерге сыйбай топурап, 

Каптап кетип жүрбөсүн 

Чатак салып кочурап. 

Кең эсебин ала көр, 

Айланайын абаке, 

Кеңири жерди таба көр! 

Жагууга отун мол болсо, 

Казан кайнап келгенде, 

Жер көрүнбөс буу болсо, 

Калайык суусап кетпеске, 

Миңден булак суу болсо, 

Аш берүүчү жерибиз 

Өзөндүү тайпаң жер болсо, 

Өлкөсү жайык кең болсо, 

Кеңдигине жараша 

Журтка салам тамаша. 

Балбандар чыга калышса, 

Багалектен алышса, 

Көрүнгөн жерин үзүшсө, 

Көк букадай сүзүшсө, 

Баатырлар чыгып сайышса, 

Бакандары майышса, 

Журт чогулуп келгенде, 

Тегеректеп көргөндө, 

Телегейи тең болсо, 

Чаң чыкпаган кең болсо! 

Карт Кошойду баш кылсак, 

Көкөтөйгө аш кылсак, 

Көп тилегим ушу» — деп, 

Бокмурун айтып  басылды.

Абаң Кошой карыя — 

Түйдөктөшкөн түмөн сөз 

Түйүнүн чечкен олуя. 

Аксакалы жаркылдап, 

Бала каздай баркылдап, 

Күүлөнүп сөзүн тың айтып, 

Жалганы жок чын айтып: 

«Алай конуп, аш берсек, 

Коросон* оттук чактырсак, 

Отту улуу жактырсак, 

Алты күлүк ат менен

Алакандай кат менен 

Кайнап жаткан көпчүлүк 

Койбой баарын чакырсак. 

Кабар түшүп, эл келсе, 

Көкөтөйдүн ашы деп, 

Журт кыжылдап тербелсе, 

Аш бышырып бере албай, 

Алайдан отун караса, 

Кызматчынын баарысын 

Милдеттүү конок* сабаса, — 

Бул эмне болучу? 

Тил билбеген эл келер, 

Көптүгүнөн кара жер 

Араң түтүп тербелер. 

Милдет кылып келген жан 

Тойдургун деп чалкалар, 

Кызматчынын баарысы 

Тезек терип аркалар».

Алайда артык отун жок, 

Анысын ойлоп отурду, 

Атактуу жердин баарысын 

Абаң Кошой которду. 

«Атактуу жериң Сары-Арка, 

Мунун жайын айтайын, 

Томуктай болгон тоосу жок, 

Токум батар коосу жок, 

Буурусун чийген чийин жок, 

Суур казган ийин жок, 

Карга учалбай карыккан, 

Как ортого келгенде 

Канаты чарчап талыккан 

Сары-Аркаң суусуз чөл экен, 

Жылаңач жаткан жер экен. 

Суусамырга барышсак, 

Өйүз-бүйүз жери тар, — 

Найзанын башы чабышар, 

Адамдын башы кагышар, 

Калайык батпай турушар, 

Кабагы жаман тырышар. 

Мен көргөмүн далай жер, 

Ат бороюн сыдырып, 

Ай-ааламдын баарысын 

Айланып жүрүп кыдырып.

Аты угулат Каркыра,

Артыкча башка ошо жер, 

Аңыз кылат биздин эл.

Мүдүрүлөр аңгек жок, 

Суур жеген кемер жок, 

Каркыранын түзүндө 

Нелер бар да, нелер жок!

Сай-сайынан шаркырап, 

Миңден булак куюлган, 

Үкүрчүнүн оюна, 

Үч-Капкактын боюна, 

Кемегени казчуу жер, 

Керилген өзөн — Кеген суу, 

Кең бойлоп атты чапчуу жер, 

Кең тамаша салчуу жер. 

Бокмурун, тилимди алсаң көчөлү, 

Каркырага жетели».

Карыядан эми угуп, 

Көкөтөйдүн Бокмурун 

Бейлегичтен* кеп угуп, 

Беренелүү* Каркыра — 

Бек жакшы жайлоо деп угуп, 

Оттогон малы семиз деп, 

«Аш берер жерим Каркыра 

Телегейи тегиз деп, 

Көкөтөйдүн Бокмурун 

Ташкендеги кыргыздын 

Жаккан отун өчүрттү, 

Жан-жабылта көчүрттү. 

Аземдеген боз үйдүн 

Кереге, уугун бүктөтүп, 

Кызыл нарга жүктөтүп, 

Кыя тартпай үй чечип, 

Кыбыратпай суу кечип, 

Кызыл нардын куйругун 

Кыя тартып өрдүрдү, 

Калайыктын баарына 

Аземдигин көрдүрдү. 

Көкөтөйдүн көп дүйнө 

Сан атанга арттырып, 

Сандыргалап баарысын 

Сарпайыдан жаптырып, 

Кылтылдаган кыздарга

Кызыл чапан кийгизип, 

Кызыл чапан этегин 

Кыйгачтап жерге тийгизип, 

Көкөтөйдүн Бокмурун 

Көчүп калды Ташкенден 

Өз өкүмүн билгизип. 

Келинге кете* кийгизип, 

Келте тондун этегин, 

Керилтип жерге тийгизип, 

Айчыгы алтын көк тууну 

Асмандатып аштатып, 

Бокмурун көчтү жөнөттү 

Каркырага баштатып.

Алган жары Күлайым

Калдайтып кара кийгизип,

Кан Көкөтөй зыйнатын*

Калайыкка билгизип,

Атанга жүгүн арттырып,

Алтымыштай катынга

Тегиз кошок айттырып,

Мал айдап балдар, абышка

Жүрүп келет чабуулдап.

Көч алдында Күлайым,

Алтымыш катын кошчусу

Тегиз ыйлап аңылдап,

Жебилгеси* жер чийип,

Жеке* сан үнү баш жарып,

Жер жайната көчүрүп,

Кулун, тайын ширгелеп*,

Бээ байлата көчүрүп,

Ботонун баары буркурап,

Кулундун баары чуркурап,

Көкөтөйдүн Бокмурун

Олуя-Ата, Таласты

Катар басып алганы.

Томуктай болгон тоосу жок, 

Токум батар коосу жок, 

Көчтүн баары жер жайнап, 

Кең өзөнгө салганы. 

Көч алдында кызыл нар 

Коколору кенектей, 

Азууларын каркайтып, 

Алдыңкы ээрдин шалпайтып,

Маң-маң, маң- маң, маң басып, 

Чуудаларын чаң басып, 

Төө чубады бир канча, 

Курсактары жер чийип, 

Бээ чубады бир канча, 

Жердин үстүн сыдырып, 

Серүүн бойлоп кыдырып, 

Шаа мүйүзүн каркайтып, 

Курсактарын чалкайтып, 

Уй чубады бир канча...

Козу-Башы, Копого 

Кой семирип ошого, 

Көч алдында келгендер 

Кеген бойлоп кетиптир; 

Кең Каркыра түзүнө 

Бокмурун барып жетиптир. 

Баш-аягын тордотуп, 

Көкөтөйдүн чоң ордо 

Каркыранын талаага 

Барып тигип орнотуп, 

Көкөтөй атам тою деп, 

Каркыранын бою деп, 

Жердин үстүн чаң кылып, 

Калайыкка даң кылып, 

Бар дүйнөсүн шайлатып, 

Көкөтөйдүн көп жигит 

Токтотпой  отун  камдатып, 

Калдай* менен дос болуп, 

Туз кайнатып алды эми. 

Чоң Каркыра боюна 

Толуп эли конду эми. 

Үкүрчүнүн күдүргө 

Уюн айдап бактырды. 

Айгыр жалдын астына 

Чоң кермени тарттырды. 

Үч-Капкактын боюна 

Көкөтөйдүн кемеге, 

Кемегени каздырды. 

Кеңирсиген күдүргө 

Келип жылкы жайдырды, 

Ал жылкынын ар жагын 

Баатырларга чалдырды. 

Абаң Кошой карыга

Айчыгы алтын асаба 

Асмандатып аштатып, 

Бар жарагын жайлатып, 

Алтын жаак айбалта 

Билегине байлатып, 

Калайыктьг башташты.

Кабагы бийик, өңү саз, 

Эңечер бойлуу, кең далы 

Урумкандын Көкбөрү, 

Эл алдында ал келген. 

Андан кийин сурасаң, 

Чайиңги* деген тон кийген, 

Чалкуйрук деген ат минген, 

Түпөгү жок найза алган, 

Жалаң кылыч байланган, 

Тогуз уулдун кенжеси, 

Элемандын эркеси, 

Бир кудайдын пендеси 

Эр Төштүк жете келиптир. 

Анын жер алдына түшкөнү 

Жети жыл болгон чагы экен, 

Жер үстүнө чыкканы 

Жети күнчө бар экен.

Бокмурун эми кеп айтат 

Кеп айтканда деп айтат: 

«Кошой, Төштүк алпым бар, 

Арманым жок кудайга, 

Аш башкарар калкым бар. 

Акыл салдым калкыма, 

Аба Кошой, Баймырза, 

Ушу турган жалпыңа. 

Кеңеш айтар кебим бар, 

Коросон оттук чактырам. 

Кара кытай, манжууну, 

Кайнаган калмак урууну 

Калтырбастан чакырам. 

Кызыл жагаал* манжуунун 

Кыл эмеси калбасын, 

Кара жагаал калмактын 

Калкынан бирөө калбасын! 

Төгөрөктүн төрт бурчтан 

Түгөлү менен келсин дейм,

Келбей калса кокустан,

Көкөтөйдүн көк туусун

Үй үстүнөн көрсүн дейм! 

Бул ашыма келсин де, 

Үлпөтүмдү көрсүн де. 

Тең көрбөсө өзүмдү, 

Тескери алса сөзүмдү, 

Кармап түшөм кара туу, 

Калкына салам улуу чуу! 

Кабар уккан кан келсин, 

Жети кылым жер жүзү, 

Жер жайнаган сан келсин!».

Бокмурун мындай деген соң, 

Баймырза туруп кеп айтат: 

«Төрт айланта чакыртып, 

Төрөлүктү кылбагын, 

Баары-жогун чакырып, 

Балалык кылып турбагын. 

Кара кытай, манжуунун 

Калкын билем ал журттун. 

Каканчынын калкы бар, 

Каңгайдын журту чогулса, 

Кан төгүүчү салты бар. 

Кыялы бузук Жолой бар 

Кыйын өчтүү Коңурбай,— 

Биз менен кыйышар жоолор далай

                                                          бар. 

Уй түгүндөй көп кытай 

Убараны салбасын, 

Тоюп алып ашына 

Тозок салып жүрбөсүн 

Топчудай болгон башына? 

Аш берген киши айыпкер, 

Аш берген киши күнөкөр. 

Эңкейишиң бас болсо, 

Өөдө чыккан көп болсо, 

Калмактын журту көп болсо, 

Таянганың темирдей, 

Көкөтөйдүн жаман уулу Бокмурун 

Калкындагы көп дүйнө

Аш берем деп калмакка 

Талатып ийди дедирбей, 

Көпкөндүк болот мунуңуз, 

Көт кысып, журтту жыйыңыз. 

Азканакай кыргызды 

Аш берем деп сабатып, 

Кара кытай, манжууга 

Кызыл уук кылып талатып, 

Калкыңа бүлүк салбагын! 

Кырдаалсыз ишти кылбагын! 

Баатыр Манас Таласта, 

Манасы жок баштайм деп, 

Акылыңдан адашпа! 

Он экиде Бокмурун 

Обуңду таап иш кылгын. 

Оён Манас куп десе, 

Ошондо иним күч кылгын!».

Баймырза мындай дегенде, 

Бокмурун туруп муну айтат:

«Какшанба эми, Баймырза,

                                             какбаш, 

Конушуң — татаал сай, Мырза,

                                               какбаш, 

Минериң — жалгыз тай, Мырза,

                                               какбаш, 

Ичкениң — кара чай, Мырза,

                                               какбаш! 

Өзүңдүн башың өзүң бил, какбаш, 

Көтүңдү кысып, жолго кир, какбаш, 

Жолотпоймун ашыма, какбаш! 

Жоон кылбайм башыма, какбаш! 

Жоо көрүндүң ашыма, какбаш! 

Карарып турба кашыма, какбаш! 

Көп көргөн болуп көнбөчү, какбаш! 

Көбүрөөк караан болбочу, какбаш!» 

Деди ошентип Бокмурун 

Баскан жерин тебелеп, 

Баймырзаны жемелеп, 

Жер токмоктоп чаңдатты, 

Ат Мааникер күлүктү 

Жылкы ичинен айдатты.

КАБАР БЕРҮҮ
Көкөтөйдүн  Мааникер ―

Тулпардан артык күлүгү, 

Калайыкты дүрбөткөн ― 

Бокмурундун бүлүгү. 

Ай жаныбар Мааникер — 

Жылкыдан чыккан көйкашка, 

Сыны малдан бир башка. 

Учкан куш менен жарышкан, 

Казы алуучу боор эт 

Кайра тартып зымпыйып, 

Сөөгүнө жабышкан. 

Айгай укса шашпаган, 

Айдын караңгысында 

Бир изин жаза баспаган; 

Чуу укканда бөлүнгөн, 

Баскан буттуу дебесе, 

Канаты бардай көрүнгөн; 

Чылбыры тутам калбаса, 

Чындаган жоого алдырбас, 

Курган кырсык чалбаса, 

Кыпкызыл өрткө чалдырбас; 

Омуроо сынып өтпөсө, 

Ок жаңылып кетпесе, 

Миңгенин жоого алдырбас; 

Жетик күлүк Мааникер

Желгенине жел жетпес 

Басканына мал жетпес; 

Тизгинин жыя тартпаса, 

Учкан куштай закымдап, 

Кырк күнчүлүк жолдордо 

Булут өңдүү калкылдап, 

Кырк күнчүлүк чөл болсо, 

Кылт этип суу ичпеген, 

Чуркаган сайын узарган, 

Кайыптай көзү кызарган, 

Көкөтөйдүн Мааникер — 

Кара байыр казанат, 

Калбыр өпкө, жез канат, 

Тайгылбаган бийиктен, 

Такыр эле кем эмес 

Ташка баскан кийиктен.

Көкөтөйдүн Бокмурун 

Жаш Айдарга кеп айтат,

Кеп айтканда деп айтат: 

«Эл чакырам деп барып, 

Ээ, жайма көкүл Жаш Айдар, 

Ээн чөлгө кезигип, 

Ээлигип өзүң өтпөгүн. 

Узун кармап тизгинин

Үстүнөн учуп кетпегин. 

Алты күлүк ат алгын, 

Алакандай кат алгын. 

Ат бороюн сыдыргын, 

Ай-ааламдын баарысын 

Кабар берип кыдыргын. 

Эл маанисин айтайын, 

Эй, Жаш Айдар, бери кел!

Мобу тоңкойгон тоонун көтүнөн,

Күн караган четинен,

Сайылган төмөн бетинен,

Көөнө Турпан быягы,

Кең Барбардын тыягы,

Лоп дарыя боюнда

Кумга төөсү төлдөгөн,

Өнөгүн* жанга бербеген,

Кызыл камчы, көк найза,

Кыргыздын белек теңи бар,

Атактуу Нойгут эли бар.

Касиеттүү кары бар,

Лоп дайраны жердеген

Карача деген дагы бар.

Бул ашыма келсин де,

Бул кызыкты көрсүн де,

Бул ашыма келбесе,

Бул кызыкты көрбөсө, —

Көкөтөйдүн айчыгы алтын көк тууну

Үй үстүнөн көрсүн де!

Кыздарынын чачтарын

Беш көкүлдөп өрсүн де!

Андан ары тартканда, 

Күн батышка кайтканда, 

Аты Котон шаары бар, 

Котондогу Жүгөрү — 

Чон балбаны дагы бар. 

Суусунда кудай каары бар, 

Суусун ичип бошобо, 

Котондогу Жүгөрү 

Кабар айткын ошого. 

Көкөтөйдүн  ашына 

Алып келип чабууга 

Күлүк атын байласын,

Келип күрөш салууга 

Балбандарын камдасын 

Атакемдин ашына. 

Жүгөрүгө салам айт! 

Бул ашыма келсин де, 

Бул кызматты көрсүн де! 

Бул ашыма келбесе 

Бул кызматты көрбөсө, — 

Көкөтөйдүн сан колун 

Үй үстүнөн көрсүн де! 

Бокмурунга олжо деп, 

Кыздарынын чачтарын 

Беш көкүлдөп өрсүн де! 

Чатак кылбай, чыр кылбай, 

Бачымыраак келсин де!

Сол кол жакы бетинде, 

Түгөнгөн көлдүн четинде, 

Адыр-күдүр урчукта, 

Аңырайган тумшукта 

Атактуу Жаркен жери бар; 

Ал Жаркенди жердеген 

Жортуулчу балбан эри бар. 

Калкы менен жыйылып, 

Кан Жортуулчу келсин де. 

Таштабасын чалдарын, 

Кадимкидей чомуна 

Миңгизе келсин балдарын. 

Ысык чөлдү жакалап, 

Ырас келсин ашыма 

Тулпарларын такалап. 

Бул ашыма келсин де, 

Бул кызматты көрсүн де, 

Бул  ашыма келбесе, 

Бул кызыкты көрбөсө, — 

Элин чаап курутам, 

Эшегин сайга улутам! 

Келбей калса, кезегин 

Маминтип берем эсебин!

Андан ары жол жүрсөң, 

Ат аябай мол жүрсөң. 

Кен Үркөнчтүн  шаарына, 

Кең Оогандын айлына,

Акун кандай канына,

Ошо, көрүнгөн журттун баарына,

Көкөтөйдүн Бокмурун

Үч Каркыра конду де,

Көкөтөйдүн көп дүйнө

Жер жүзүнө толду де.

Көкөтөйдүн чоң ашы,

Берер кези болду де.

Акун канга салам айт,

Бул ашыма келсин де,

Бул ашыма келбесе,

Айгайлаган атышты,

Айыкпаган тартышты

Үй үстүнөн көрсүн де!

Сулуу кызын суктантпай,

Олжо кылып берсин де.

Ары жүрбөй бери тарт,

Так ошо жерден кайта кайт.

Кызыл желек, көк найза,

Кыргыздан бирөө калбасын.

Ала колдоп кетти деп,

Артымдан күбүр кылбасын.

Андан туура тартканда,

Чамбыл-Бел деген бел келет, 

Чамбыл-Белди жердеген 

Жанаалы, Карач эр келет. 

Белендини жайлаган, 

Белендинин белине 

Алар тулпарларын байлаган. 

Көкөтөйдүн ашы де, 

Көп жыйындын кашы де. 

Батакей Кошой олуя 

Ошол аштын башы де. 

Темир өсөк эренди, 

Тепселип турган беренди 

Бул ашыма келсин де, 

Бул кызыкты көрсүн де. 

Бул ашыма келбесе, 

Дегениме көнбөсө — 

Эл өөдөгө тартканда 

Ат кара тил* болгондо, 

Төбөсүнөн басамын, 

Төрт түлүгүн чачамын!

Кыйратамын жандарын, 

Чуулатамын балдарын! 

Үч Каркыра боюна 

Көкөтөй айлы конду де, 

Калмак, кыргыз болгону 

Карчалар* чагы болду де. 

Казандай болгон баш кетет, 

Кашкайган эчен таз кетет. 

Бу да байге алышат, 

Өпкө менен салышат, 

Жыланач катын төө чечет. 

Бул кызыкты көрбөсө, 

Көзү ачык болуп журт кетет.

Урумкандын Көкбөрү 

Бул ашыма келсин де, 

Бул ашыма келбесе, 

Боз алалуу көк тууну 

Үй үстүнөн көрсүн де! 

Бозоргон чөлдү басканда, 

Кокондогу Козубек, 

Маргалаңдын Малабек, 

Анжыяндын айры сакал Сынжыбек, 

Алты шаардын Алабек, 

Самарканда Санжыбек, — 

Ушуларга салам айт; 

Бирөө калбай келсин де, 

Бул кызыкты көрсүн де, 

Бул ашыма келбесе, — 

Тирүү калбай өлсүн де, 

Көкөтөйдүн көк туусун 

Үй үстүнөн көрсүн де! 

Кара көз кыздын баарысын 

Бизге олжо кылып берсин де!

Андан ары жүргөндө, 

Атактуу Букар шаары бар. 

Ал Букарды сураган 

Темиркан аттуу каны бар, 

Төгөрөк бышкан наны бар, 

Төрт булуң келген тамы бар. 

Көк кепичин тепейткен, 

Аргымагын кекейткен, 

Темирканга салам бер.

Көкөтөйдүн ашы де, 

Көп жыйындын кашы де, 

Калк атасы эр Кошой, 

Аш башкарган башы де. 

Бул кызыкты көрүүгө, 

Үйгө калбай карысы, 

Көчө келсин баарысы. 

Кепке кулак салбаса, 

Бул тилимди албаса, 

Жаңжалды сонун көрсүн де, 

Жалпы баары өлсүн де! 

Ачуум келсе кокустан, 

Ушу турган Букарды 

Төбөсүнөн басамын, 

Төрт түлүгүн чачамын! 

Соройтуп соём ээсин, 

Зордуктап соём бээсин, 

Жакын келсе баарынан, 

Жайната муштап мээсин, 

Чыгарамын Букардын 

Капкайдагы кээсин!

Букардын тыяк бетинде 

Жети-Өзөн деген жери бар, 

Жети-Өзөндү жердеген 

Жедигер деген эли бар; 

Ал жедигер ичинде, 

Багыш деген эри бар. 

Тулпар атын байласын, 

Азаматы калбасын. 

Найзаларын ыкчыйтып, 

Аргымагын мыкчыйтып, 

Көкөтөйдүн ашына — 

Көп жыйындын кашына 

Көк жал Багыш келсин де. 

Бул ашыма келбесе, 

Бул кызыкты көрбөсө, 

Тим эле ачам уйкусун, 

Тийип алам жылкысын!

Андан мындай кайтканда, 

Кара чөлдө камыш бар, 

Ордо кыз менен ойногон, 

Кыздуу үйдө — кыякчы,

Кымыздуу үйдө — аякчы 

Кыз накыштуу Агыш бар. 

Балбандыгы бир канча, 

Баатыр тууган көйкашка. 

Астында жээрде тулпары

Жеңдей болуп жараган, 

Оролмонун ак ийиндүү бүркүтүн 

Балдагы жок кондуруп, 

Карышкыр, түлкү караган 

Чыканактай эр Агыш, 

Бүткөн бою тарамыш, 

Белгилүү кыйын бел эле, 

Кара калмак беттесе, 

Бели тиер эр эле. 

Көкөтөйдүн Бокмурун 

Үч Каркыра конду де. 

Ала-Тоодой эт кылып, 

Ала-Көлдөй чык кылып, 

Аш берер кези болду де. 

Бул ашыма келсин де, 

Бул кызыкты көрсүн де.

Катын жандуу киши эле, 

Бийлебесе кокустан, 

Көкөтөйдүн көк туусун 

Үй үстүнөн көрсүн де. 

Ордо кыздын баарысын, 

Олжого бизге берсин де.

Андан ары жол жүрсөң, 

Чоң Букардын ар жагы, 

Чоң-Өзөндүн бери жагы 

Адыр-күдүр жердеген, 

Ангемеси башкача 

Аябаган эр деген 

Буудайык кандын Музбурчак 

Найзасын канга чыктаган, 

Алыша келген адамды 

Кара жерге ыктаган; 

Каршы алдынан кезигип, 

Качырып душман жыкпаган. 

Кызыктап белин буунган, 

Атадан артык туулган, 

Ачуусуна келгенде, 

Душманга салган чуулган,

Жарагы бойдо бир кучак, 

Буудайык кандын Музбурчак, 

Эңишип киши жеңбеген, 

Бет алып пенде келбеген, 

өнөгүн жанга бербеген, 

Күрүчүн күздүк айдаган, 

Күрөшкөндө душманды 

Келдесин* кесип чайнаган. 

Билеги жоон, таш жүрөк, 

Бил мүчөлүү бадирек, 

Буудайык кандын Музбурчак, 

Музбурчакка салам айт. 

Көкөтөйдүн санаттуу 

Чоң ашына келсин де, 

Төгөрөктүн төрт бурчу 

Чогулган жерин көрсүн де. 

Бакандар колдо карсылдап, 

Майышканын көрсүн де; 

Баатырлар атчан качырып, 

Сайышканын көрсүн де. 

Бул ашыма келсин де, 

Бул кызыкты көрсүн де, 

Бул ашыма келбесе, 

Бул кызыкты көрбөсө, — 

Чыр сонунун табышам, 

Былкылдак куурай бышканча, 

Мыйзамдын гүлү учканча, 

Мыктап алты ай салышам. 

Көкөтөйдүн кызыл куйрук кара нар 

Ок-дарыны жүктөтөм, 

Бул тилимди албаса, 

Үй үстүнөн атышып, 

Музбурчакты бүктөтөм; 

Олжолоп алам уздарын, 

Татытамын туздарын!

Андан бери жүргөндө, 

Эки Кемин жайлаган, 

Эгиз кара ат байлаган, 

Кара токой мал эткен, 

Кара үңкүрдү үй эткен, 

Кара тилин кайраган, 

Кан алдында сайраган 

Эйбит таздын эр Үрбү

Жетимиш уруу тил билген 

Жеткилен чечен эр эле. 

Кула алы жыйып куш кылган, 

Курама жыйып журт кылган, 

Теликкуш жыйып куш кылган, 

Тентиген жыйып журт кылган, 

Жарды жүрүп байыган, 

Жалгыз жүрүп көбөйгөн 

Эр Үрбүгө салам бер. 

Эртелеп менден кабар айт, 

Бул ашыма келсин де, 

Бул кызыкты көрсүн де, 

Бул ашыма келбесе, 

Бул кызыкты көрбөсө, — 

Каарыма алсам, кокустан, 

Кайрылып барып чабамын, 

эзелки жинин кагамын!

Анын бери жагында, 

Текечи кан, Шыгай кан, 

Эштектердин Жамгырчы, — 

үч кан эли катар бар. 

Уругу кыргыз чын уулу, 

үч канга катар салам айт, 

Каадалап катуу кабар айт. 

көкөтөйдүн Бокмурун 

үч Каркыра конду де, 

Аш берер кези болду де. 

Бул ашыма келсин де, 

Бул сөзүмө көнсүн де. 

Бул ашыма келбесе, 

Бул сөзүмө көнбөсө, — 

Көкөтөйдүн миң балбан, 

Үй үстүнөн көрсүн де!

Дагы барсаң көрөрсүң 

Кең-Сары-Арка өзүнүн, 

Келберсип жаткан ошондо 

Казактардын көсөлүн. 

Таруусун таштай актаган, 

Катынын кыздай мактаган, 

Көк өтүктүн өкчөсү, 

Кеп айттырам саламды 

Айдар кандын Көкчөсү.

Сары-Арканы жердеген, 

Сарала үйрүн байлаган, 

Сайышып душман барбаган, 

Корc этме кыял кылыгы, 

Казактардын кан Көкчө, 

Кан Көкчөгө салам бер, 

Кадыр кылып кабар бер. 

Көкөтөйдүн ашына 

Калк жыйылат кыжылдап, 

Кара курттай быжылдап, 

Кан Көкөтөй ашына, 

Калың жыйын кашына, 

Тору ала желек туусуна, 

Толгон калмак чуусуна 

Эрен келет, шер келет, 

Баары калбай тең келет. 

Кайнап келет калың журт, 

Көптүгүн көрсөң — кара курт; 

Ушул ашка келбесең, 

Бул кызыкты көрбөсөң, 

Калабаны салат де, 

Жылкысы эмес, казактын 

Уйларын кошо алат де!

Андан нары өткөндө, 

Нары таман жол жүрүп, 

Каканчыга жеткенде, 

Манжуу, калмак эл ошол, 

Сен айтуучу эр ошол. 

Кытайлардын кан Жолой, 

Карыпчысын* кийсин де, 

Ачбууданды минсин де, 

Үч Каркыра  боюна, 

Кан Көкөтөй тоюна 

Эли-журтун айдасын, 

өзүнүн кылсын пайдасын. 

Бул Көкөтөй ашына 

Элинен бирөө калбасын! 

Уй түгүндөй көп кытай, 

Чоң балбаны — чоң Жолой, — 

Чогуусу менен айдасын! 

Жети жылы жөө жүрүп, 

Жетик найза майлаган, 

Жетимиш эрди жайлаган

Жин жыттанган эр Жолой, 

Алтымыш жылы жөө жүрүп, 

Алышып найза майлаган, 

Алтымыш эрди жайлаган 

Кан жыттанган эр Жолой 

Чоң өтүгүн кийсин де, 

Чоң буудан атын минсин де! 

Бул кызыкты көрсүн де. 

Бул ашыма келсин де! 

Бул кызыкты көрбөсө, 

Бул ашыма келбесе, — 

Жети асаба туу алып, 

Жер майышкан кол алып, 

Кутурган жинин кагамын, 

Кан Жолойду чабамын; 

Үч калайман саламын, 

Жылкысын эмес, калмактын 

Үкүрүн* тийип аламын! 

Тил алса, Жолой келсин де, 

Тил албас болсо, эр Жолой 

Көкөтөйдүн көк туусун 

Как үстүнөн көрсүн де.

Андан ары барганда, 

Терс аккан суунун боюнда 

Мунарык болуп бурчтанган, 

Булуңгур болуп учтанган, 

Кытайлар кызык ат койгон, 

Таш-Көпүрөө дээр экен, 

Таш-Көпүрөө жердеген 

Атагы шибээ эл экен. 

Шибээнин кыйын балбаны 

Чоң-Ылама дээр экен. 

Албан түрлүү эли бар, 

Айта берсе көбү бар. 

Шибээ элдин ырымы - 

Жаңы катын төрөсө, 

Киндигин кескен камыштан, 

Уругун шибээ деп койгон, 

Күүгүмгө калса кокустан, 

Карышкыр талап жеп койгон, 

Ыламага жетип айт, 

Бул ашыма келсин де, 

Көкөтөйдүн кызыгын

Көмүлгөн шибээ көрсүн де. 

Бул тилимди албаса, 

Бул сөзүмө көнбөсө, 

Бул ашыма келбесе, 

Калкын кырып талкалап, 

Карышкырга ээлетем, 

Калган элин кубалап, 

Карайлатып жөөлөтөм.

Андан ары барганда,

Боз мунарык көлү бар,

Ошол көлдүн бетинде

Солоон деген эли бар.

Түн ичинде бекитип

Тосуп салган тамы бар.

Ал солоондун улугу

Ороккыр деген каны бар.

Солоондун түбүн сурасаң,

Сокудай сүйрү башы бар,

Аркасында жыйылган

Сокбилектей чачы бар.

Ошонун каны Ороккыр,

Ороккырга кабар айт.

Солоон журттун баатыры

Баары калбай келсин де,

Көкөтөйдүн кызык аш

Каркырадан көрсүн де.

Бул ашыма келсин де,

Бул ашыма келбесе,

Көкөтөйдүн найзакерден сан балбан

Так үстүнөн көрсүн де.

Каптап журтун кырамын,

Кара элечек кыламын.

Андан ары барганда, 

Алтын тоонун кени бар, 

Айта берсе кытайдын

Түгөнбөгөн эли бар. 

Кармаган шаары Бакбурчун,

Кыйласын билем эл-журттун. 

Талаага мунар көтөрүп, 

Мунар кылган тамы бар. 

Манжуу каны Нескара — 

Артык баатыр дагы бар,

Чоң даңсада* каты бар. 

Атагын уккан чочуган 

Алкүрөңүн токуган, 

Манжуулардын алтымыш бурку*
                                                  илимин 

Алты жыл жатка окуган, 

Баатырлыгы бир башка, 

Манжуудан чыккан көйкашка, 

Ары сынчы, ары эр 

Манжуунун каны Нескара 

Бул сөзүмө көнсүн де, 

Манжуу журттан түк калбай, 

Көкөтөйдүн ашына 

Каркырага келсин де. 

Көкөтөйдүн көп кызык 

Көз алдында көрсүн де. 

Таш сайынган манжуунун 

Тазалары келсин де! 

Күрмө кийген манжуунун 

Күчтүүлөрү келсин де! 

Карыпчысын салынып, 

Калдайган бирөө калбасын. 

Бул ашыма келсин де, 

Бул кызыкты көрсүн де. 

Бул ашыма келбесе, 

Бул кызыкты көрбөсө, — 

Төбөңдөн тийген манжууну 

Төбөсүнөн басамын, 

Каптап кирип шаарын, 

Төрт түлүгүн чачамын!

Андан ары барганда, 

Атактуу шаары Каканчын, 

Каканчыда канча улук, 

Кайнап жаткан көп улук, 

Чай алган тоонун кени бар, 

Тыргоот деген эли бар. 

Кайнап жаткан маңгулдун 

Канча турдүү жаны бар. 

Ал тыргоот калкынын 

Катындан койгон каны бар. 

Каарланса ал катын, 

Сайышка чыкса кокустан, 

Тогуз миң жандык алы бар.

Кандыгын тартып алам деп, 

Канышайдан канча дөөлөр жай
                                                    болгон. 

Канышай катын баалаптыр, 

Музкиндикти каалаптыр; 

Айтсак кептин ачыгы, 

Ал Музкиндиктин катыны. 

Жете барып кабар айт, 

Көкөтөйдүн ашына 

Угар замат келсин де, 

Уккан замат келбесе, 

Көкөтөйдүн көк туусун 

Үй үстүнөн көрсүн де.

Андан ары барганда, 

Алтын казган кенинде, 

Сары-Суунун жээгинде 

Оркойгон күрөө* көрүнөт; 

Ал күрөөгө барганда, 

Ошондо болот кечили. 

Кечилдин жайы мына бул: 

өгүзү карып, өзү өлгөн, 

Кечилдердин адети — 

Өлгөндүн малын тең бөлгөн. 

Серкесин сетер* көтөргөн,

Мингени ыйык ат болгон, 

Катын албай Ылама, 

Ургаачы менен жат болгон. 

Азоо атын токуган, 

Аса байлап кудай деп, 

Так ошого чокунган. 

Кебез белбоо, кең өтүк, 

Келберсиген көйкашка, 

Кечилдин каны — Коңурбай. 

Найзакерден ыктууга айт, 

Жоонун айласын билген мыктыга 
                                                        айт! 

Баатыр болсо Коңурбай, 

Бул ашымдан калбасын, 

Келбей коюп башына 

Катуу калба салбасын».

Деп ошентип Бокмурун 

Мааникерди мингизип, 

Бадана тонду кийгизип, 

Жаш Айдарды чаптырды, 

Коросон* оттук чактырды, 

Төгөрөктүн төрт бурчун 

Түк койбостон чакырды.

ЭЛДИН АШКА КЕЛИШИ

Жоорукер минген Жортуулчу 

Жондон түштү жон менен, 

Жайнаган далай кол менен. 

Котон каны Жүгөрү, 

Ал да келди котурап, 

Асманга учуп топурак. 

Ооган каны Акун кан, 

Желектүү найза желпилдеп, 

Чоң тебетей селкилдеп, 

А да келди жол менен, 

Жер жайнаган кол менен. 

Ара жерден чаң келди, 

Анысы аз келгенсип, 

Индистандан да келди. 

Ордолуу шайык көкжөкө*, 

Орчун Кокон, Маргалаң, 

Аргымагы түрсүлдөп, 

Ала көөдөн, күрсүлдөк 

Анжыяндын айры сакал Сынжыбек, 

Түркүн-түркүн бөлүнүп, 

Түрү суук көрүнүп, 

Самарканда Санжыбек, — 

Булар да келди жол менен, 

Опурулган кол менен. 

Камчыларын бек тиштеп,

Жалгыз атын күш-күштөп. 

Кокон кандын Козубек, 

Маргалаңдын Малабек, 

Алты шаардын Алабек, 

Букардын каны Темиркан, 

Мындан толгон кол келди; 

Төрт кандын эли аралаш, 

Андан канча мол келди. 

Көчүгү кучак чоң комуз, 

Дутарларын тарттырып, 

Алтымыштай жигитке, 

Акыштарын айттырып, 

Төртөө төрткө бөлүнүп, 

Төрөлүк түрү көрүнүп, 

Ал төртөөнүн ичинде 

Ала чапан кожо бар, 

Ак селдечен молдо бар.

Анын ары жак жагынан 

Чаң обого бурулуп, 

Найзага найза урунуп, 

Найзачаны жээлигип, 

Айбалтачан ээлигип, 

Чамбыл-Белдин белинен, 

Белендинин жээгинен

Жанаалы, Карач шер келди, 

Жаалы катуу эл келди. 

Анын ары жак жагынан 

Темир аркан тор алып, 

Көк темирдей кол алып, 

Түпөгү жок найза алып, 

Кууказык тулпар ат минип, 

Кыл куйругун чарт түйүп, 

Казаба найза калкылдап, 

Аргымак аты алкылдап, 

Көкбөрү келди жол менен, 

Күтүрөгөн кол менен.

Анын ары жак жагынан 

Доолбас кулак тундуруп, 

Курчтан кылган сыр найза 

Колдору туштан сундуруп, 

Жай-жарагы бир кучак 

Телкызылдай ат минип, 

Буудайык уулу Музбурчак 

Букардын ары белинен, 

Бузулган Чамбыл жеринен, 

Кан Көкөтөй чоң ашын 

Каадалап барып көрөм деп, 

Кара кытай, манжуу журт 

Кармашса канын төгөм деп, 

А да түштү ошондо 

Каркыранын боюна, 

Кан Көкөтөй тоюна. 

Ашуу ашып, таш басып, 

Анталаңдап бек шашып, 

Лоп дайрадай жеринен, 

Туурада нойгут элинен, 

Боз ала желек туу алып, 

Бойбойлогон чуу алып, 

Тулпардан тандап ат алып, 

Жаш Айдардан кат алып, 

Каркыранын боюна, 

Карт Көкөтөй тоюна 

Карача келди жол менен, 

Кыжылдаган кол менен. 

күн батыш жагын карасаң, 

Эйбиткандын эр Үрбү, 

Эчен түрлүү тил билген,

Куралып калган кут менен, 

Бөлүнгөн бөйрөк жол менен, 

Карт Көкөтөй ашына, 

Калың жыйын кашына 

Үрбү түштү жол менен, 

Алда канча кол менен.

Анын бери жагынан 

Сары арканы жердеген, 

Салмактуу кыйын эр деген, 

Жылкысы сонун кулача, 

Маңдайы кашка тумарча, 

Баарысы тулпар көйкашка, 

Тулпары көйрөң түрсүлдөп, 

Азаматы бир башка, 

Атырылып күрсүлдөп, 

Чаң төбөдө буркурап, 

Айдаркандын көп казак 

Көк темирден тон кийип, 

Көк-ала тулпар ат минип, 

Көк-ала желек булгалап, 

Көкчө келди жол менен, 

Көз жетпеген кол менен.

Кемеге кенен оюлуп,

Сүт бото тайлак, кысыр тай

Келгендерге союлуп,

Кудай бетиң салбай кал,

Аны-муну дегиче,

Ачып көздү жумгуча,

Журт быркырап дүрбөдү.

Найзаны колго алышты,

Ат-атына жүгүрүп,

Аманат жандан түңүлүп,

Келген элдин баарысы

Урушту ойлой калышты.

Ал түңүлгөн себеби,

Кан Кошой баштап кары бар,

Кайран Төштүк дагы бар,

Бир Манастан бөлөктүн

Ушул ашта баары бар,

Кара кытай, манжуунун

Келип калган чени бар;

Уй түгүндөй көп калмак, 

Каптап калган жери бар. 

Жети асаба туу келет, — 

Жер жарылган чуу келет. 

Бир жак чети кытайдын 

Кекмендин белин жакалап, 

Өөдө жагы ал колдун 

Айгыр жалды бакалап, 

Кумурскадан мол экен, 

Кимдин колу деп турса, 

Чоң Жолойдун колу экен. 

Көптүгүнөн ал кытай 

Калайманды баштады, 

Каркырага келген эл 

Качып кете таштады. 

Сереңдешип токтошуп, 

Бирин-бири боктошуп, 

Эл көрбөгөн бөлөк эл 

Эр Бокмурун жыйган деп, 

Талап кетсе мейличи, 

Бизге келген мейман деп, 

Убаажысын* айтышып, 

Убараны тартышып, 

Каптап кетер кол десе, 

Ашка келген эл экен, 

Кыйыктанса кокустан, 

Кыйратып бизди жээр экен. 

Үтүрөңдөп таарынса, 

Кармап кетер бекен деп, 

Чынмачындын* журтуна 

Талап кетер бекен деп, 

Өз билгенин бул кытай, 

Кылып кетер бекен деп, 

Чатак кылып окустан, 

Кырып кетер бекен деп, 

Баш көтөргөн баатырды 

Жайлап кетер бекен деп, 

Алсыз чабал адамды 

Байлап кетер бекен деп, 

Кара кытай келгенде, 

Калың журт коркту жүгүрүп, 

Баары жандан түңүлүп. 

Байкуш аз журт канетет, 

Үрпөңдөп жерди тебелеп,

Айласы барбы, ар кими 

Бокмурунду жемелеп.

Ал-аңгыча болгон жок. 

Жер жарылып чуу келет, — 

Жети асаба туу келет, 

Жер жайнаган кол келет, 

Найзанын башы жылтылдайт, 

Адамдын башы кылкылдайт, 

Аны көргөн кишинин 

Токтобой журөк зырпылдайт. 

Тоо жарылып мол келет, 

Толкуган деңиз кол келет. 

Тоодой Манас мында жок, — 

Тозоктуу жанга зор келет. 

Кытайлардын кан Жолой 

Сөлөкөтү, сөөлөтү, 

Атка минген келбети 

Ала-Тоодой көрүнөт, 

Көргөндүн көөнү бөлүнөт. 

Карыпчысын* салынып, 

Каман сындуу чамынып, 

Көрөр болсоң Жолойду, 

Кардуу тоонун төбөсү, 

Кара кытай төрөсү. 

Кан Жолой кирип келгенде, 

Азгынакай кыргыздар 

Как жарылып дыркырап, 

«Келгин, мейман, келгин» — деп 

Кеп айтпай баары чуркурап, 

Жаадай учуп жүгүрүп, 

Көкөтөйдүн балбаны 

Жолойдун атын алганы. 

Тоодой болгон Жолой дөө 

Кампайып түшүп калганы. 

Аркасынан кытайы 

Уй түгүндөй уюлгуп, 

Кошо түшүп турганы. 

Кытайдын күчөп жаңжалы, 

«Келдиңизби мейман?» — деп. 

Чон Жолойдун алдына 

Бокмурун басып барганы, 

Кытайлардын Жолойдун 

Жээр ашын камдады.

Жайнаган кытай келген соң, 

Журт коркконун билген соң, 

Көкөтөйдүн Бокмурун 

Чоң шириге каптаган. 

Көкөтөйдүн кызыл алтын жамбыдан 

«Мөөсүлүңүз* ушу» — деп, 

Алдына тарта салганы. 

Кытайлардын кан Жолой 

Карап туруп балага 

Ыраазы болуп калганы. 

Кан Жолойдун союшка 

Көкөтөйдүн сан кара 

Тобун чечип айдады. 

Жүктөп келген кара арак, 

Көөкөр менен бир арак, 

Балакет чыккан жашынан 

Көкөтөйдүн Бокмурун 

Камдап койгон башынан. 

Алты жага* бир көөкөр, 

Суусунуна берди дейт, 

Дүнүйөнү түптүгөл 

Чоролорго бөлдү дейт; 

Жолойдун көөнүн жай кылып, 

Калың кол менен Жолойду 

Төшкө таяп салды дейт.

Муну мындай таштайлы,

Нар жагынан баштайлы.

Ошондо чаң асманга бурулуп,

Каптап келген калың кол

Бир-бирине урунуп,

Артка тартып турушуп,

Ашка келген калың кол

Адам тилин түк билбейт

Шибейинче урушуп.

Найзасын алган жайланып, 

(Кызык экен шибээ журт) 

Кылычын кынсыз байланып, 

Кылкылдап катар жүрүшүп, 

Кирдүү кара жоолукту 

Кежигеге түйүшүп, 

Шибээче кийим кийишип, 

Камыштан найза жайлашып, 

Ар кимиси жанына

Муштумдай чокмор байлашьш, 

Өкүрсө тили билинбейт, 

Шибээсинче кайлашып*, 

Кан Көкөтөй ашына, 

Калың шибээ жээлигип, 

Келген экен ушунда.

Шибээнин каны Ороккыр, 

Коңкулбоз менен чамынып, 

Көрөр болсоң ошондо, 

Жабдыгына жамыньш, 

Көрсө көңүл бөлүнүп, 

Көрөр болсоң шибээ журт 

Кумурскадай төгүлүп, 

Коңкулбозун булкунтуп, 

Атырылтып жулкунтуп, 

Он эки бута алдында 

Шибээден бөлөк бөлүнөт, 

Ошондо мунун сүрөтү 

Жалаңкычтай көрүнөт. 

Жети асаба туу келет, 

Жер жарылган чуу келет, 

Баштагыдан беш-бетер 

Жер майышкан кол келет.

Ошончону көргөндө, 

Кыргыз журтка зор келет. 

Үркөрдөй аз кайран журт 

Чекеси кетип тырышып, 

Башы менен урушуп, 

Баскан жерин тебелеп, 

Бирөөнү бирөө жемелеп:

«Эркин жаткан эл элек, 

Эми талоон болдукпу?

Эстебей келип бул ашка,

Көкөтөйдүн арам сийдиги

Мындан кордук көрдүкпү!

Кумурскадай эл жыйып,

Бизге кылган бузугу,

Айтса кеби түгөнбөйт

Келген элдин кызыгы!

Шибээсин кудай урат бейм?

Аламан коюп, найза алып,

Түк койбой баарын кырат бейм!

Көпкүлөңдүн кордугун

Көргөнү келген экенбиз.

Жер жайнаган душмандан

Өлгөнү келген экенбиз.

Бет алып качар бел да жок,

Бейпайды көрүп жатканда,

Бүткүл журт минтип шашканда,

Ажыратып алууга

Белгилүү Манас шер да жок.

Таяна качар Талас жок,

Талкалашып чабышып,

Ажыратып алууга

Астыда кабылан Манас жок».

Ал-аңгыча болбоду, 

Айта-буйта дегиче, 

Ачып көздү жумгуча, 

Кыргыздын журту бөлүнүп, 

Так ортодон жарылып, 

Көрөр болсоң Ороккыр 

Ортого келди камынып. 

Кызмат кылган миң балбан 

Атын алды жабылып. 

Атын балбан алганы, — 

Калк ичинде кампайып, 

Ороккыр түшүп калганы. 

Көтөрө алгыс көп алтын 

Көкөтөйдүн Бокмурун 

Тартуу кылып салганы; 

Тартуусун алып Ороккыр 

Ыраазы болуп калганы. 

Көкөтөйдүн ашы деп, 

Көрөр болсоң шибээ журт, 

Көп жыйындын кашы деп, 

Төшкө таяп салды дейт.

Жана кызык жана бар, 

Каңгайдан чыккан көйкашка, 

Бендеден түрү бир башка, 

Белгилүү калча шери бар, 

Кебез белбоо, кең өтүк, 

Кечилдин каны Коңурбай 

Ажыдаардай жүрүшү, 

Алтымыш жайсаң иниси, 

Кайнап жаткан калмактын

Калчадан артык кимиси. 

Алдында жүрөт сан калдай, 

Бул жерде калың калмактын 

Белгилүүсү Коңурбай — 

Найзакерден ыктуусу, 

Жоонун айласын билген мыктуусу. 

Коңурбай жайын сураба, 

Кийген кийми башында 

Шуру, отогот*, маржан таш*, 

Жанында Лунтундун* каны аралаш. 

Карыпчысын калдайтып, 

Калмактан келет бир миң жан. 

Беренжисин* салынып, 

Берени келет канча жан. 

Ошолордун ичинде, 

Коңурбай журтка дайын кан. 

Шуру таштын башына 

Тоту куштун куйругун 

Токсон түрдөп сайынган, 

Алгара тулпар булкунтуп, 

Алтындан чылбыр жулкунтуп, 

Алоокенин Коңурбай — 

Айлалуу тууган көй кашка, 

Касаба колдо калкылдап, 

Канча жабдык таш кесер, 

Билегинде жаркылдап, 

Жүрүшүнөн чаң чыгып, 

Добушунан жан чыгып, 

Адам түрүн көргүсүз, 

Алоокенин калчага 

Бет алып бенде келгисиз. 

Алдында тулпар Алгара — 

Айбандан  артык  жаныбар, 

Каарына биз тийсек, 

Алоокенин Коңурбай 

Жеке кырар алы бар. 

Жанындагы жайсаңдар* 

Бөлөк-бөлөк бөлүнөт, 

Бир жайсаңын караса, 

Миң кишилик көрүнөт; 

Албан түрдүү балбаны 

Аркадан чубап келгени; 

Коңурбайдын кошчу кылган кырк

                                                         төрө

Кошо келип алганы; 

Кошой, Төштүк көргөн алп 

Аң-таң калып калганы. 

Алоокенин Коңурбай 

Балбандыгы бир канча, 

Баарынан мыкты көйкашка. 

Асынып алган канчасын, 

Алеңгир* жаа, сыр жебе, 

Айыптаса кыргызга 

Салат экен аңгеме. 

Коңурду көр, тоону көр; 

Чабагын көрүп чоочудук, 

Чабыша турган жоону көр. 

Алоокенин Коңурбай 

Керней-сурнай тарттырып, 

Керкке* жүгүн арттырып, 

Түрдүү-түрдүү балбаны, 

Буйрук кылса Коңурбай, 

Балбаны кокус катылса, 

Адамдын чыгат далдалы. 

Кытайлар дыңшоо дээр экен, 

Жигит кылган ошону 

Коңурбай мынча эр экен. 

Калмактардын Коңурбай, 

Боконо сөөк болкоюп, 

Болуп калган кези экен. 

Он далысы оркоюп, 

Жер майышып басканда, 

Толуп калган кези экен. 

Коңурбай жайын сураба, 

Кайраты толук, таш жүрөк, 

Каарын алса кыргызга 

Ушу жол салат чоң дүмөк. 

Белимди бекем чалам деп, 

Бел байлап чыккан камданып, 

Белгилүү Манас жолукса, 

Алооке кегин алам деп, 

Ок өтпөс тонду кийинип, 

Акыл ойлоп, кеп ойлоп, 

Буруттун анткор Манасы 

Ашка келет деп ойлоп, 

Келген экен Коңурбай, 

Аш үстүнөн басам деп, 

Аш үстүндө кармашып,

Адамдын канын чачам деп. 

Соргок экен Коңурбай 

Бир чочконун этине 

Бир жегенде тойчудай. 

Жарлык алса канынан 

Катылганды сойчудай. 

Балбандыгы келгенден, 

Ат оюнчу жөө күлүк, 

Айдын карангысында 

Жазбай аткан мергенден 

Миңден тандап бирди алган, 

Ошол өңдүү балбандан 

Токсон эки миңди алган; 

Анын ары жагында 

Канжаркол деген балбаны, 

Катылышкан душмандын 

Катасыз чыгат далдалы. 

Кан Коңурбай көкжалын 

Кандай болот бурут деп, 

Канжарколдой балбандан 

Так он миңди алганы, 

Камданып түшүп калганы.

Анын ары жагынан 

Жаа тартуучу ыктуусу, 

Жан куткарбай кармоочу, 

Чалма урчуу мыктуусу, 

Көкөтөйдүн ашына 

Көз жетпеген кол келди. 

Көкөтөйдүн ашы деп, 

Көп жыйындын кашы деп, 

Кан Коңурбай зор келди. 

Каарына алганга 

Казылуу терең ор келди. 

Кан Коңурбай алдына 

Көкөтөйдүн Бокмурун 

Алтынын тартуу кылды эми. 

Көкөтөйдүн Бокмурун 

Калчаны араң тыйды эми. 

Кан Коңурбай көк жалдын 

Көңүлүн таап алганы, 

Колдун баарын чогултуп, 

Төшкө таяп салганы.

Муну мындай таштайлы, 

Бер жагынан баштайлы. 

Анын арка жагынан 

Асман ачык, жер бүркөө, 

Көктөн мунар бөлүнөт, 

Көптүгү селдей төгүлөт. 

Ач айкырык, куу сүрөөн, — 

Абайлап байкап караса, 

Нескара колу көрүнөт. 

Манжуунун каны Нескара 

Катылса салат балааны, 

Өзү кара саат арамы. 

Нескараны ошондо 

Көргөн бенде чоочуган, 

Каражолтой Нескара 

Ажайыптан* окуган. 

Билгичтиги бир канча, 

Жадыгөйү* бир башка, 

Бээжинден чыккан көйкашка. 

Артык сынчы, билгич кул, 

Ары жагы Бакбурчун, 

Уланды, Кентун, Дуңшаны 

Нескара көргөн мынчаны, 

Эсебин билет ал элдин, 

Эсерин билет бул элдин; 

Зордугун билет ал элдин, 

Көкөтөйдүн ашы деп, 

Көрүнөө келип чогулган, 

Аздыгын билет бул элдин. 

Манжуулардын Нескара 

Келгендердин ыктуусу. 

Кара кытай, манжуунун 

Айла табар мыктуусу, 

Тили бардын чечени, 

Тилегиң каткан Нескара — 

Көп манжуунун көсөлү 

Береленип, белсенип, 

Бет алып келди бул ашка. 

Белгилүү берен Нескара 

Пери ургандай теңселип, 

Кызыталак Нескара 

Кыйла чатак кеби бар, 

Алтайдын ары четинде

Менменсип айыл тепсейм деп,

Миң төөнүн булун Манаска

Алдырып койгон жери бар.

Көк айман* жылдыз тутулган,

Эсенкандын алдына

Көрүнөө качып кутулган.

Эсенканга барганда

Баскан жерин тамандап,

Эр Манасты жамандап:

«Тебереки Алтайдан,

Буруттан Манас чыкты деп,

Миң балбанды талкалап,

Өлтүрүп жерге тыкты деп,

Кыйшыгын азыр кылбасаң,

Манасты кармап тыйбасаң,

Көрүнөө балаа кылды деп,

Түйшүктү катуу салды» — деп,

Эсенкандын алдына

Түз кирип айткан кеби бар,

Манаска сөөк өчтү болгон жери бар.

Ачуусу келип Эсенкан,

«Сен көрүндүң эле кыйын деп,

Манаска алыщ келбесе,

Баарың чогуу кырыл!» — деп,

Нескараны алдынан

Айдап чыккан жери бар;

Уят болуп Нескара

Ата бурут сени деп,

Эр Манаста кеги бар.

Бир жетип алсам деги деп,

Көкөтөйдүн ашына

Келип чатак салууга,

Алакандай кыргызды

Такыр чаап алууга,

Жыйнап жүргөн ичине

Нескаранын деми бар.

Көлдөп жаткан сан жылкы

Көмкөрө айдап Бокмурун

Союшуна тартканы,

Каарданып бакырып,

Бокмурунду чакырып,

Нескара чатак салганы.

НЕСКАРАНЫН МААНИКЕРДИ СУРАП ЧАТАК САЛЫШЫ
Бокмурун келсе жүгүнүп, 

Тизеси жерге бүгүлүп, 

Нескара туруп кеп сүйлөйт, 

Каарданып бек сүйлөйт: 

«Ашыңа тоюп алармын, бурут, 

Азап салып ашыңа, 

Айлыңды чаап тынармын, бурут. 

Тоюңа тозок салармын, бурут, 

Тобуңду чаап алармын, бурут. 

Кең Таластан көчөрсүң, бурут, 

Керимсел тийсе өчөрсүң, бурут. 

Алтындан өргөн бүчүңдү, бурут, 

Ашка келбей койгонду 

Барып чаап алам деп, 

Сенин антаңдаткан  күчүңдү, бурут, 

Күүлөнө берсең күбүймүн, бурут! 

Күмүрөй кылам түбүңдү, бурут! 

Какканы келдим калың кол 

Капкайдагы жиниңди, бурут. 

Аш үстүнөн казамын 

Түшүп кетер орунду, бурут! 

Каардансам мен азыр 

Каптатамын колумду, бурут!

Ою-тоосун түз кылам 

Аш берген ушул жериңди, бурут. 

Чогуу чаап аламын 

Чоң ишенип жүргөнүң — 

Канкор Манас эриңди, бурут! 

Казанга колум маламын, бурут, 

Этиңди талап аламын, бурут, 

Башчыңа колум саламын, бурут, 

Малыңды талап аламын, бурут. 

Арышты керем, шайлап кой, бурут, 

Айтканым азыр камдап кой, бурут! 

Камдабас болсоң кебиңди айт,

                                                    бурут, 

Алыша турган жеринди айт, бурут!».

Нескара каары төгүлүп, 

Жеп ийчүүдөй көрүнүп, 

Бура тартып бор* атып, 

Боз жезден кылган чоор тартып, 

Чоң Күрөң менен желди эми, 

Коңурбай менен Жолойго 

Кеңешке жетип келди эми:

«Ээй, Коңурбай, чоң Жолой,

Эселек кыргыз буруттун 

Эсебин алам бул журттун. 

Ашына карап турбайлы, 

Алптары канча — сындайлы. 

Алпынын алы жок болсо, 

Ашына найза суналы, 

Түк койбой баарын кыралы. 

Бууданын тартып алалы, 

Бул ашынын үстүнө 

Бузукту мыктап салалы. 

Кемегесин талайлы, 

Келгендерин сабайлы, 

Аш берген жерин таптайлы, 

Аш бышырып отурган 

Кызматчысын кыстайлы. 

Кычык-суук кеп айтып, 

«Кызталак бурут» — деп айтып, 

Обу жок тонду кийишип, 

Ороңдошуп тийишип, 

Башчыларын жөөлөйлү, 

Малынын баарын ээлейли. 

Каяшаяк бергенин 

Түк койбой баарын кыралы, 

Кеп билбеген момунун 

Тирүү байлап алалы, 

Каканчынын журтуна 

Дене кул кылып салалы!».

Каны мындай дегенде, 

Караламан кара журт 

Карап эми турабы, 

Тек туруп кудай урабы. 

Калмак, мангул балбаны 

Көкөтөйдүн эт бышырган кемеге 

Талап жатып калганы. 

Көкөтөйдүн кызматчы 

Акылынан шашышьш, 

Таштап ийип казанды 

Тоо таяна качышып, 

Боз алалуу кызыл туу 

Бойбойлогон  калмактар 

Болбой салып ызы-чуу, 

Этти талап калышып, 

Уйгу-туйгу болушуп,

Муну көргөн кыргыздар, 

Акылынан танышып, 

Энтелеңдеп дүрбөштү. 

Алапайын табалбай, 

Көкөтөйдөн Бокмурун 

Эне-атасын тилдешип, 

Качып, үркүп, жүгүрүп, 

Кайран жандан түңүлүп. 

Манжуунун каны Нескара 

Чоң Күрөң менен чамынып, 

Артык сынчы айлакер 

Алп сыноого камынып, 

Беренжи* тонун жамынып, 

Кылычын кынсыз тагынып, 

Көрөр болсоң Нескара 

Көк камандай чамынат, 

Баатыр Манас мында жок, 

Айласы келсе Нескара 

Кырайын деп кам урат.

Ат күлүгүн түк койбой, 

Ашта жыйып алды эми, 

Азууларын аркайтып, 

Чубатууга салды эми. 

Ашта жүргөн кыргыздын 

Алпын жыйып шаштырды. 

Чоң Кошойду баш кылып 

Чубатууга бастырды. 

Катагандын кан Кошой 

Карап сынап алганы, 

Каары келип турганы. 

Ат-Башынын Чеч-Төбө 

Эби менен жер кылган, 

Эси кеткен кыргызды 

Эптеп жүрүп эл кылган 

Катагандын кан Кошой 

Сексен бешке жетиптир, 

Бар кайраттын баарысы 

Боюнан качып кетиптир. 

Мойну кеткен узарып, 

Соолуп, көзү кызарып, 

Мууну кеткен былкылдап, 

Көзү нары жакта жылтылдап, 

Эки кычык ириңдеп,

Бүткөн бою дирилдеп, 

Карып калган жан экен. 

«Буруттардын Кошою 

Канча айласы бар экен? 

Каардансам койбоймун, 

Бул өңдөнгөн чалдардын 

Сексенине тойбоймун».

Элемандын эр Төштүк 

Эми түрүн көрдү эми, 

Артык көзүн салды эми, 

Аны сындап алды эми: 

«Кайран Төштүк канетет, 

Оң далысы кең экен, 

Ойротту бузар эр экен. 

Билеги жоон, таш жүрөк, 

Балбандыгы бар экен. 

Туулган эрдин сырттаны, 

Өзү элдин кутманы, 

Артык баатыр жан экен. 

Алты жылга оңолбос, 

Кырс муун болгон чагы экен. 

Эти калган көк жашык, 

Каны калган бир кашык. 

Боконо сөөгү толгуча, 

Жети жылы болгуча 

Алышса канга тойбоймун, 

Бул Төштүктү койбоймун».

Жоо-жарагы бир кучак 

Буудайык кандын Музбурчак 

Чууну көрүп турганы, 

Муну кошо сындады. 

«Кайран Бурчак канетсин, 

Алагар көзү алайып, 

Ай кулагы калдайып, 

Мойну жоон киши экен. 

Бүткөн боюн карасаң 

Токсон эрдин күчү экен. 

Туулган экен артык жан, 

Сөлөкөтү, сөөлөтү, 

Атка минген келбети, 

Шибээнин каны Ороккыр, 

Ороккырга барабар.

Балтасы башка тийчү экен 

Маанисин байкап отурсам, 

Баатырлардын бири экен».

Чыканактай Агышты 

Аз жактырып калганы, 

Өзгөсүн элес албады. 

Кууказык минип чамынып, 

Куп алдыда ээлигип, 

Көкбөрү чыга калганы. 

Аны сынап алганы: 

«Телегейи тең экен, 

Урумдун уулу Көкбөрү 

Аябаган эр экен. 

Кең көкүрөк, жайык төш, 

Ары балбан, ары шер, 

Сакалы сыйдаң бириндеп, 

Көсөөлүгү бар экен. 

Салышып жоого болгон маш, 

Көсөмдүгү бар экен. 

Кызыл найза Зулпукор* 

Кынап берчү эр экен, 

Биздин какан калкына 

Кырк күнчүлүк сайышка 

Чыдап берчү эр экен. 

Адис болгон согушка, 

Жоонун айласын тапкан эр

                                              экен. 

Бул жалгыздан коркпостон, 

Темир аркан торчондон, 

Тегиз канжар колчондон, 

Тегерете жиберип, 

Теги азапка салармын. 

Алтымыш аяр, миң балбан 

Арыстан өзүм баш болуп, 

Аңдып жүрүп бул эрди 

Бир аңтара чабармын. 

Кара сууда жол барбы? 

Кан Коңурбай турганда, 

Мага кайрар кол барбы?! 

Жолу каткан бурутка 

Жолоюм калба салбайбы. 

Буйрук кылып жиберсем, 

Түктүү таман Түкүбай

Алакандай  бурутту 

Баарын байлап албайбы?!».

Келберсиген Нескара 

Калк аралап турганы, 

Келген элдин алптарын 

Такыр сынап алганы. 

Кокон кандын Козубек, 

Козубекти көргөндө, 

«Колдоңдогон» — деп койду. 

Маргалаңдын Малабек, 

Малабекти көргөндө, 

«Желедеги кулундай 

Чодоңдогон» — деп койду. 

Анжыяндын айры сакал Сынжыбек 

«Эркек кара каргадай 

Модоңдогон» — деп койду. 

Калың кара кыргыздык 

Чогуу экенин билди эми, 

Кабылан Манас баатырдын 

Жок экенин билди эми. 

«Кайраттуу эрим кан Жолой 

Кара тоонун сеңирдей, 

Чын катылса Коңурбай 

Чыңоолу кызыл темирдей, 

Чын аш берем деп келип, 

Чынмачындын* калкына, 

Кыргын болду дедирбей, 

Айтканыма көн, бурут! 

Дегенимди бер, бурут! 

Көкөтөйдүн Мааникер, 

Кара байыр казанат, 

Кайыпка чалыш бул бир ат, 

Куйрук, жалы бөлүнөт, — 

Бизге ылайык көрүнөт. 

Чалгынга минсе чарчабас, 

Оорукка минсе оорубас, 

Канаты бар мал экен, 

Канга ылайык жан экен; 

Беренжини байланып,

Бээжинди беш жол айланып, 

Берендер минер мал экен. 

Карыпчысын байланып, 

Кара тоону айланып,

Калдай минер мал экен, 

Касиети бар экен. 

Дегениме көн, бурут! 

Мааникерди бер, бурут! 

Мааникерди бербесең, 

Айтканыма көнбөсөң, 

Андай-мындай дебеймин, 

Тарткан этиң жебеймин, 

Киши-миши дебеймин, 

Кишмишиңди жебеймин! 

Чыккан жерим Бакбурчун, 

Көкөтөйдүн Мааникер 

Кулуктугун мен уктум, 

Манжуу, Кытай элим бар, 

Мааникерди бербесең, 

Бурут, сенде кегим бар! 

Алтын, күмүш артууга, 

Эсенканга тартууга, 

Эптүү күлүк Мааникер, 

Отогот ташты* кийүүгө, 

Ойдолотуп жүрүүгө, 

Опсуз күлүк Мааникер, 

Мааникер тулпар бар экен, 

Бээжиндин кары канына 

Ылайыктуу мал экен. 

Күрмө кийген калмактын 

Күчтүүсү минер мал экен, 

Таш сайынган кытайдын 

Тазасы минер мал экен. 

Көкөтөйдүн ашы экен, 

Көп жыйындын кашы экен, 

Мааникерди бербесең, 

Сынап билген сыным бар. 

Сала турган чырым бар! 

Ашыңа моюн бурбаймын, 

Атаңдын көрү, бурут кул, 

Мааникер албай тынбаймын, 

Азыр талайм мүлкүңдү, 

Каран кылам журтуңду. 

Эми кагам жиниңди 

Койбой кырам бириңди, 

Тооракты чылан* жолунан, 

Тоодой Жолой колунан 

Тозокту кыйын салгансың

Миң балбанды кыйратып, 

Миң төөдө чайым алгансың. 

Мына ушундай иш кылган, 

Бул кордугуң дагы бар, 

Эр өлтүрүп таштаган, 

Кун кордугуң дагы бар! 

Бул сөзүмө көн, бурут, 

Чатакташпай, чырдашпай, 

Баштагы өткөн айыпка 

Мааникерди бер, бурут! 

Айта турган кебим бар, 

Бурут, сенде кегим бар. 

Калайманды салууга 

Камына чыгып Бээжинден, 

Бурут, сени талап алууга 

Камынганым мындан бил! 

Ок өтпөй турган тонум бар, 

Ойронду сага салууга 

Он эки түмөн колум бар, 

Коңурбай аттуу зорум бар, 

Кодоңдогон бурутум,

Сенден алар жообум бар!

Тикиреңдеп силкинсең,

Тим эле кармап аламын.

Кырк аркан бою зынданга

Алып барып саламын.

Атаңдын көрү, ит бурут,

Минтип кегим аламын!

Бул ашыңа турбаймын,

Мааникер албай тынбаймын.

Мен ич күптүү болуп жүргөмүн,

Чыры жок жерден чыр чыгып,

Кагышсам деп келгемин.

Чындап жиним агытып,

Салышсам деп келгемин.

Мааникердин үстүнө

Жалаң алтын артыңар, 

Чатакты коюп, сен бурут, 

Азыр мага тартыңар. 

Айтканыма көнбөсөң, 

Кыйын болот дартыңар!».

ТАЛАСКА КЕТТИ ЧАБАРМАН

Нескара айтып турганда, 

Мындай күчтү кылганда,

Караан кылган Манас жок,

Минтип кудай урганда,

Жылгындуу Кең-Кол, кең Талас,

Жер эсине бир түштү,

Жыргалдуу Манас кабылан

Эр эсине бир түштү.

Нескара кекээр баштады,

Көкөтөйдүн мырзасы

Көк жоргонун үстүнөн

Учуп кете таштады.

Билегинен сап кетти,

Көкөтөйдүн Бокмурун

Жүрөгүнөн кан кетти.

Асмандан алданын күнү бүркөлүп,

Башына алтымыш санаа бир келип,

Акылынан шашканы.

Жооп кылып кеп айтпай,

Көкөтөйдүн Бокмурун

Элден чыга  качканы.

Эл атасы Кошойго

Эми жетип барганы.

Арман кылып ыйлады, .

Абакеси Кошойдон

Акыл сурап  турганы: 

«Көкөтөйдүн кең дүйнө, 

Адам тилин албастан, 

Чачканы келген экемин; 

Казылган орду байкабай, 

Басканы келген экемин. 

Тирүүлөй көргө баш салып, 

Жатканы келген экемин. 

Ит көрбөгөн кордукту 

Көргөнү келген экемин. 

Кара кытай, манжуудан 

Ажалдан мурун арманда 

Өлгөнү келген экемин. 

Эңтеңдеген калмакка 

Сабатканы келипмин. 

Элдин-журттун баарысын, 

Аш берем деп кылымга, 

Талатканы келипмин.

Калмактан катуу күч келди, аба! 

Ойлосом, манжуу бүт келди, аба, 

Ооп кетсем, жөлөк бол, аба; 

Өлүүчү жанга өбөк бол, аба! 

Нескара сындуу кан чыкты, аба, 

Каарынан жан чыкты, аба!

Камалып кыргыз өлөт бейм, аба! 

Калкымды калмак бөлөт бейм,

                                                  аба?!

Түйшүктү башка салат бейм, аба! 

Түрү суук кара кытайлар 

Туйтунуп чаап алат бейм, аба?! 

Кумурскадай көп калмак 

Төбөбүздөн басат бейм, аба! 

Төрт түлүктү чачат бейм, аба! 

Дүмүрдү минтип казат бейм, аба? 

Боздотуп катын-баланы 

Түк койбой байлап кетет бейм, аба! 

Азапты башка салат бейм, 

Айдап барып шаарына 

Дене кул кылып алат бейм, аба! 

Кара калмак, манжуунун 

Дегенине көнөлү, аба! 

Калкты кырып ийбесин, 

Мааникер сурайт, берели, аба! 

Сан дүйнөнү чачалы, аба! 

Самаркан көздөй качалы, аба! 

Ашың менен апат бол, 

Аш берген биздей болобу, аба! 

Кумурскадай калмактын 

Колуна түшкөн оңобу, аба? 

Ар бузук сөздү курады, 

Атадан калган мал эле, 

Мааникерди сурады, аба! 

Ай караңгы түн болду, аба, 

Азап тарткан күн болду, аба, 

Куураган малга мас болуп, 

Аш берем деп келиппиз, аба, 

Көр оозун эми көрүппүз, аба, 

Ажалдан мурун өлүппүз, аба. 

Улуунун тилин албадым, аба, 

Эми убарага калганым, аба. 

Билгичтин тилин албадым, аба, 

Аш беремин деп келип, 

Пилчелик күчкө калгамын, аба. 

Көкөтөйдүн көп дүйнө 

Калмактар күнүн көрөт бейм, аба? 

Кыстоо түштү куу жанга, 

Төбөбүздөн көмөт бейм, аба?! 

Мааникерди тартсак бейм, аба?

Бар дүйнөнү чачсак бейм, аба? 

Күүгүм кире, күн бата, 

Күн батыш карай качсак бейм,

                                                    аба?».

Анда Кошой муну айтат:

«Аш берген киши айыпкер, балам,

Калк жыйган киши күнөкөр,

                                                балам. 

Эңкейиште чеп экен, балам, 

Калмактын калкы көп экен, балам, 

Өөдөнүн чөбү бас экен, балам, 

Кыргыздын журту аз экен, балам. 

Кара кытай, калмак журт, 

Кадимден эле укканбыз, 

Кыргызга катуу кас экен, балам. 

Айтсам далай кеби бар, балам, 

Алтайдан Манас көчкөндө, балам, 

Таш сайынган калмактын, 

Тазасын сойгон жери бар, балам. 

Ошондой дүмөк кеби бар, балам. 

Сен айлыңда тим жатпай, 

Аракка тоюп кутурдуң, балам. 

Атаңдын ашын берем деп, 

Көп жаңжал салдың ушундан,

                                                    балам. 

Эми бир көрдүң бузукту, балам, 

Балаага башың тушукту, балам. 

Калмак азап саларын, 

Эчак эле билгемин, балам, 

Кабылан Манас баатырдын 

Кыжырына сен тийдиң, балам, 

Өзүңө өзүң кас болуп, 

Мынчалык неге эсирдиң, балам? 

Калмактар кылган зордукка, балам, 

Тилимди алсаң, анан көн, балам, 

Кеңеш кылып Манаска, 

Мааникер берсең, анан бер, балам! 

Кабылан Манас баатырың 

Телегейи тең ошол, балам. 

Тепсеп келген калмакка 

Теңтайлашар эр ошол, балам. 

Бел болор эрди бейлебей,

Билбестик кылдың сен ошол,

                                              балам! 

Көөнү сенден калса да, 

Калкынан көөнү калбас дейм,

                                              балам; 

Калмактын укса кабарын, 

Козголбой жатып албас дейм,

                                              балам! 

Кыстоого калган кыргызды 

Күтүп алчуу эр ошол, балам, 

Ошо Манас келбесе, 

Бул зордугун көрбөсө, 

Өзү жооп бербесе, 

Кайнап жаткан душманды 

Каарын салып тийбесе, 

Уй түгүндөй көп душман 

Төбөбүздөн басуучу, 

Төрт түлүктү чачуучу, 

Түбүбүзгө жетүүчү; 

Түгөнгөн Жолой баш болуп, 

Кыргыз бүткөн айлыңды 

Түгөл кырып кетүүчү. 

Бай болуп кылдың чоңдукту, 

Баары журтту чогултуп, 

Башыңа салдың кордукту, балам!

Кабар жибер Таласка, 

Кечикпестен бат жибер 

Кабылан төрө Манаска. 

Эр болсо Манас келсин де, 

Калайманды салсын де. 

Карайлап турган кыргызды 

Кара кытай, манжуудан 

Ажыратып алсын де! 

Түгөл кара калмактар 

Түпкө чогуу жетти де. 

Түп көтөрө кыргызды 

Койбой чаап кетти де. 

Баатыр Кошой карыңды 

Калмак байлап алды де, 

Калган алптын баарысын 

Кыргын кылып салды де. 

Кабылан Манас беренге айт, 

Көк сүлөөсүн бөрк кийген,

Көкала калкан ойногон*, 

Байдын уулу эр Бакай, 

Башын барк алтынга жөлөгөн, 

Айла тапкыч акылман, 

Берен Бакай карыга айт! 

Берендердин баарына айт! 

Алтын айдар, чок белбоо, 

Артык тууган Алмамбет 

Келип конгон Таласка, 

Чоро болгон Манаска, 

Кабылан Алмам беренге айт! 

Намыска тууган артык эр, 

Көкала сындуу ат минген, 

Көк рапыс тон кийген 

Көкжал Чубак эренге айт! 

Алтымыштын артыгы, 

Кырк чоронун кыйыны, 

Атка жеңил, тайга чак, 

Уйкусу жок, жолго сак, 

Азаматтын сүрөөнү, 

Кан Манастын тиреги, 

Улаккандын Сыргакка айт! 

Үзүктөй калпак Шуутуга айт! 

Кыргылчал өңдүү карыга айт! 

Кырк чоронун баарына айт! 

Кан Көкөтөй ашы де, 

Калк жыйылган башы де, 

Көкөтөйдүн Бокмурун 

Каркырага конду де, 

Кабар айтпай силерге 

Кыргыз бүткөн баарысы 

Кара элечек* болду де. 

Белин бекем буусун де, 

Көк жал Манас кабылан, 

Берендиги чын болсо, 

Кайнап жаткан калмакты 

Каканга чейин куусун де! 

Күн өлчөөсү алты күн, 

Алты күндөн калбасын, 

Кыргыз бүткөн карайлап, 

Колоп* калды деп баргын. 

Кошой баштык карысын 

Байлап алды деп баргын! 

Кемегенин башынан,

Жолой кетпей койду де, 

Ким көрүнсө сойду де. 

Күйүттүү күчүн салды де. 

Күчтүүсү Жолой, Коңурбай, 

Кыргыздардын колунан, 

Көй буудандын баарысын 

Такыр тартып алды де! 

Сейилге барган ордо кыз, 

Олжо катын кылды де! 

Эт бышырган кызматкер 

Көсөө менен токмоктоп, 

Ээликкен кара калмактар 

Эки миңин кырды де. 

Көкөтөйдүн Бокмурун 

Көпчүлүктү чогултуп, 

Көп аламат салды де! 

Кан аралаш зил жутуп, 

Калк балаага калды де! 

Кеңеш кылбай Манаска 

Бокмурундун сааты — де! 

Ал саатына таарынбай, 

Тамашаны салсын де, 

Кабылан Манас, кайран эр, 

Кара кытай, манжуудан, 

Калкым десе кыргызды, 

Ажыратып алсын де!».

Арманын айтып эр Кошой 

Алты күлүк ат берип, 

Алакандай кат берип, 

Күн кылкылдап батканда, 

Калмак, кытай, көп манжуу, 

Калдайып чогуу жатканда, 

Уйгу-туйгу болушуп, 

Жабыла аттан түшкөндө, 

Улуктардын баарысы 

Бейкутчулук күткөндө, 

Эми киши жүрбөйт деп, 

Өз заңыты* калмактын 

Барсылдак борун* атканда, 

Бучкагына теңебей, 

Зыңгырап алар жатканда, 

Бурутту кордук кылдык деп, 

Аш үстүндө бурутту

Олжолоп алып тындык деп, 

Керней, сурнай тартканда, 

Көчө келген кыргыздар 

Чогулуша калышып, 

Чоң калмак көрсө жеди деп 

Энтеңдешип ошолор 

Чогуу качып алышып 

Бадананы кийгизип, 

Бир адамга билдирбей, 

Бир адамга туйдурбай, 

Мааникерди мингизип, 

Калмак, кытай, манжуудан 

Калың кара кыргыздын 

Ийменгени ушу экен. 

Ууруларча аткарып, 

Арыстан төрө Манаска 

Түн ичинде Айдарды 

Жибергени ушу экен. 

Кан Кошою баш болуп, 

Каарман Төштүк ичинде, 

Шашкан жери ушу экен, 

Уй түгүндөй көп кытай 

Кумурскадай быжылдап, 

Баскан жери ушу экен.

Ошондо жайма көкүл Жаш

                                              Айдар 

Бадана сындуу тон кийип, 

Мааникер сындуу ат минип, 

Жердин үстүн сыдырып, 

Адам уулу уккан жан 

Бирөөн койбой кыдырып, 

Күндөп-түндөп жол жүрүп, 

Ат аябай мол жүрүп, 

Арага түнөп калбастан, 

Өргүп тыным албастан, 

Жетип барды Таласка, 

Кабар айтмак болду эми 

Кабылан тууган Манаска. 

Жайма көкүл Жаш Айдар 

Төгөрөктүн төрт бурчун 

Төрт айланып кыдырып, 

Кабарга жүргөн эр ошол.

Кабардан калып эр Манас, 

Кара жанга күч келип, 

Кумсарып жаткан жери

                                         ошол. 

Кабарсыз Манас калды эле, 

Кара жолтой Бокмурун 

Кара малга маc болуп, 

Катарга кошпой салды эле, 

Жайма көкүл Жаш Айдар 

Жайы кетип турганы, 

Кантсе да жөнүн табар деп, 

Каныкейге барганы.

Каныкей гана кеп угуп, 

«Басар жолуң билдиң, —

                                            деп, — 

Баатырга өзүм алпарам, 

Менсиз барсаң өлдүң» — деп, 

Ар түрдүү акыл ойлонуп, 

Кайран жеңең толгонуп, 

Эми өрттөй көзү жайнаптыр, 

Көрөр болсоң, кабылан 

Каары катуу кармаптыр. 

Кан Манастын ордосу — 

Жыйын курчуу Ак Сарай, 

Каалгасы — сом калай, 

Кабарын адам чалбаган, 

Айтпай адам барбаган, 

Адамынын баштуусу 

Эшигинин алдында 

Кылыч алып кымтыйган, 

Так кырк балбан сакчысы. 

Ал эшиктин оозунда 

Пил терисин каптаган 

Кабар салчуу добулбас, 

Добушун уксаң, — оолак бас. 

Жоо-жобуркай барганда, 

Ошондо кагат балбаны, 

Обдулуп турат зардалы*. 

Добулбас үнүн укканда, 

Баатыр Манас баш болуп, 

Кырк чоро тегиз чыкканда, 

Жакын барган адамдын 

Чыга жаздайт далдалы.

Баатыр Манас кабылан

Оң далысы кең экен,

Каралаган кыргызды,

Түркүк болуп ушуга,

Күтүп алчуу шер экен.

Көкөтөйдүн Бокмурун

Көк жалга кабар бербеген,

Көөп калган неме экен.

Ойрон Бакай баш болуп,

Оң жагында жыйырмасы,

Бири миңге татыган,

Тегиз көк жал жыласы;

Эр Алмамбет баш болуп,

Сол жагында жыйырмасы.

Айкөлүңдүн кырк чоро,—

Найзакерден ыктуулар,

Ал чоронун ичинде,

Ажыбай, Чубак мыктуу бар.

Көкжалыңдын кырк чоро

Көрсө көнүл бөлүнөт,

Сырттандар сонун көрүнөт.

Өңкөй кыраан көйкашка,

Кырк жерден келген кырк кашка;

Кыркынын жөнү кырк башка.

Кыйгактуу найза, кызыл бөрк,

Күйүп турган кызыл өрт,

Жоо бөрүсү — кырк чоро.

Төлөмөндүн Төлгөчү

Төлгө тартып, — башында,

Ырамандын Ырчуулу

Ырдап турат кашында.

Каары тышка айланып,

Манас шердин кырк чоро

Кынсыз кылыч байланып,

Кабыландын жанында

Турган экен шайланып.

Арыстан Манас кеп сурайт,

«Көкөтөйдүн ашынан

Кабар барбы?» — деп сурайт.

Бирөө бир сөз айталбайт,

Эч ким жооп кайтарбайт.

Кырк чоронун кийгени —

Көк сүлөөсүн, суусар бөрк,

Бет алган жагы — кызыл өрт.

Берен Манас алдына 

Алты күлүк ат берип, 

Басып барды Жаш Айдар, 

Алакандай кат берип.

«Калың кыргыз калкыңыз, 

Кошой, Төштүк каныңыз, 

Биздин кыйналып кетти жаныбыз. 

Кан Көкөтөй ашы деп, 

Калың жыйын чогулуп, 

Кырылмак болдук баарыбыз; 

Көкөтөйдүн ашына 

Көкжал Манас барыңыз. 

Кордукта жатат биздин жан, 

Кара кытай, манжуудан 

Ажыратып алыңыз. 

Ажыратып албасаң, 

Түйшүктү башка салгыдай, 

Түрү суук калмактар 

Түгөтө чаап алгыдай. 

Кошой, Төштүк өлгүдөй, 

Бу кыргыздын баарысын 

Кара кытай, манжуулар 

Камчыга ченеп бөлгүдөй, 

Калтырбай түгөл кыргыдай, 

Калча, Жолой, Нескара, — 

Ушул үчөө биригип, 

Өз билгенин кылгыдай. 

Коломтодон кор көрдүк, 

Кара калмак манжуудан 

Коңурбай аттуу зор көрдүк. 

Жолой салды зордукту. 

Мааникерди бергин деп, 

Нескара кылды кордукту* 

Татытмак болду туздарды, 

Таламак болду кыздарды! 

Талап жеди эттерди, 

Түгөтмөк болду беттерди! 

Түйшүктүү өзүң барбасаң, 

Сураса бербес тулпарга 

Суук укурук салгыдай; 

Кыргызыңдын дөөлөрүн 

Такыр баарын жөө кылып, 

Аттарын тийип алгыдай.

Элден мурун бул калмак, 

Эркин койсо жайына 

Ашка зордук кылгыдай. 

Көзүм менен мен көрдүм, 

Кыргыздарды камады, 

Көкөтөйдүн майлуу эт, 

Кара калмак талады. 

Көп кытайды тыя албай, 

Курусун, кыргыз жадады. 

Нескарадан сын чыкты, 

Кара кытай Жолойдон 

Катуу калба чыр чыкты. 

Эр экениң чын болсо, 

Эми, Манас, келе көр! 

Кыйрамак болду кыргызың, 

Ажыратып ала көр!

Кабылан Манас, сөзүмдү ук! 

Башаалуу калаа — жер мына, 

Башымды кессең, мен мына! 

Көкөтөйдүн тулга отурган 

Күлайым Калмак колун сунуптур, 

Каралууга кол салып, 

Калдайды кудай уруптур. 

Ашка баатыр барбасаң, 

Айлыңды чаап алгыдай, 

Кытайлардын Жолою 

Акыр-такыр салгыдай, 

Калкым десең сен, Манас, 

Кайраттанып кетерсиң, 

Кезеги келген манжууга, 

Кезенсең бүгүн жетерсиң, 

Кан Көкөтөй ашында 

Кабылан Манас өзүң жок, 

Коросон оттук чактырдык, 

Ат жеткен жердин адамын 

Койбой баарын чакырдык.

Калк чогулуп топурап, 

Асманга учту топурак, 

Кара курттай быжылдап, 

Караса көзгө илинбей 

Кайсы экени билинбей, 

Калмак, манжуу, шибээси

Кайнап толду кыжылдап. 

Аш берүүчү Бокмурун 

Элден чыгып энтеңдеп, 

Качкан жерин мен көрдүм; 

Абам Кошой алактап, 

Шашкан жерин мен көрдүм. 

Музбурчак, Көкчө каны бар, 

Менсинген алптын баары бар, 

Оогандын Акун каны бар; 

Урумкан уулу Көкбөрү — 

Эр сырттаны дагы бар. 

Эч ким такаат бере албай, 

Уй түгүндөй кытайдан 

Эндиреп калган чагы бар. 

Сасык айран, көк курут*, 

Акыр заман иш кылды, 

Көкөтөйдүн арам сийдик 

Бокмурун ишенип алтын көбүнө, 

Жетип койду ал бала 

Эл-журтуңдун түбүнө!».

Бала мындай деген соң, 

Баатыр Манас чамдады, 

Жаалы катуу кармады: 

«Атаңдын көрү, Жаш Айдар, 

Бокмурун экөөң, мас Айдар! 

Элдигиң жок, кас Айдар! 

Көкөтөй абам өлгөн соң, 

Ал дүйнөнү көргөн соң, 

Кабарды неге бербейсиң?! 

Баштап берген ашыңа, Айдар, 

Балакет туусун башыңа, Айдар! 

Калың казсын оруңду, Айдар! 

Калмактар кылсын сонунду, Айдар! 

Ит таласын этиңди, Айдар! 

Ким көрсүн сенин бетиңди, Айдар! 

Каңгай жесин башыңды, Айдар, 

Караламан ашыңды, Айдар! 

Бу сөзүңдү ким уксун, Айдар, 

Бир караңгы түн уксун, Айдар! 

Күч келсе келген эбиңди, Айдар, 

Баштатан көргөн жок белең, 

Кан төгүшкөн жериңди, Айдар?!».

Оозунан жалын шыркырап.

Каалгадай кашка тиш

Кабылан Манас баатырың,

Бөлө-бөлө чайнады.

Каары келип кабыланың

Кылычты кындан аларда,

Жайма көкүл Жаш Айдар

Курмандыкка чаларда,

Кайран катын Каныкей,

Арага өзүм түшпөсөм,

Союп коёр бекен деп,

Жаалына чыдабай,

Кара көзүн Айдардын

Оюп коёр бекен деп,

Кайран жеңең Каныкей

Кошо келген жер экен,

Арыстанынын ачуусун.

Тосо келген жер экен.

Кара сурдун сулуусу — 

Аял заттын нурдуусу.

Көрөр болсоң жеңеңди

Көп акылман энеңди,

Ошондо ак тамагы балкылдап,

Аста сүйлөп жаркылдап,

Кыдырата кырк ачкыч

Көнчөгүндө шаркылдап,

Аркардай таңы кылайып,

Арка чачы булайып,

Айкөлүнүн алдына

Акырын сүйлөп муңайып,

Шекер сөздүү, нур көздүү,

Жыпар күңкүп*, жез бурап 

Арачалап кан сурап,

Кылыктанып сабылып,

Кымбат баа жеңекең

Кылычын кармап ошондо

Төрөсүнө жалынат:

«Жалгызга жалгыз тийген болобу,

Жалгызга тийген оңобу?

Сен аша албай жаткыдай

Кара адырмак тоо эмес,

Калмактан келген жоо эмес;

Кыясы кымбат тоо эмес,

Кыр жактан келген жоо эмес!

Дурус эмес мунуңуз, 

Чаппай тура туруңуз. 

Жалгызды кайсап таштасаң, 

Тешигиң текши толобу? 

Бу да бир атанын жалгызы, 

Карып бир кылсаң болобу; 

Капырай, кабарчы сойгон оңобу?».

Көп сөздү айтып бөлүнүп, 

Кылычты кармап Каныкей, 

Көзүнүн жашы төгүлүп: 

«— Арачы союп койсоңуз, 

Акылсыз деп билбейби? 

Баатыр сени минтти деп 

Уккан-билген күлбөйбү? 

Жары бар өзөн кыядан, 

Төрөм, жалгыз элең уядан. 

Аккула тулпар болбосо, 

Аркалап минер буудан жок, 

Жалгызды сойсоң, — чоң уят; 

Анда сага жанаша келер тууган

                                                     жок, 

Жалгыздын жанын кыйбачы, 

Өрт өчкөндөй кылбачы. 

Кайгырып карап турабыз, 

Катын да болсок сурайбыз!».

Каныкей айтып мындай сөз, 

Арачалап турганы, — 

Баатырың токтой калганы. 

Ошондо көк сүлөөсүн бөрк кийген, 

Көк ала калкан* ойногон, 

Алты ай келер азапты 

Алдын ала болжогон, 

Айтып турса сөзү ачык, 

Олуят Бакай көзү ачык,

Капилетте сөз тапкан, 

Караңгыда көз тапкан, 

Астыга салса ак жолтой, 

Аркага салса сан колдой, 

Арага түштү карыя — 

Абасы Бакай олуя: 

«Кымбаттуу сөзүм билип ал, 

Кырааным Манас, тилимди ал. 

Бу да — жалгыз, сен — жалгыз, 

Жалгыздын жанын кыйбачы, 

Өрт өчкөндөй кылбачы! 

Кабылан Манас, жан иним, 

Кабыландыгың чын болсо, 

Дегениме көнүңүз, 

Кашык канын бериңиз. 

Уйпалап ийсең баланы, 

Уят болот мунуңуз. 

Калың ашка баргыча, 

Калк кабарын алгыча, 

Сабыр кылып туруңуз. 

Өз журтуңду өлтүрсөң, 

Өчмөндүк болот мунуңуз. 

Жылгындуу Кең-Кол, кең Талас 

Аккула атты сугардың. 

Акмактык кылган Бокмурун 

Сен ачууңду мындан чыгардың. 

Көп жердин көрдүң танабын, 

Балага салып калбагын 

Бокмурундун азабын».

Албан түрдүү сөз айтып, 

Абасы Бакай карыя 

Арага түшө калганы. 

Арыстан Бакай, Каныкей

Аман айрып Айдарды 

Ажалдан сактап турганы.

АШКА КАМЫНУУ

Кабылан Манас күпүлдөп, 

Каарданып дүпүлдөп, 

Кабаарып төрөң турганда, 

Алмамбет, Чубак арыстаны, 

Кан Манастын кырк чоро 

Ээрдин тиштеп, көз кысып, 

Бир кызык сөз айтканы. 

Эр Сыргак менен Шуутусу 

Жаадай учуп калганы. 

Ак сарайдын ичинде, 

Отуз кызыл пили бар, 

Шууту, Сыргак эки эрен, 

Пил ичине барганы. 

Айта-буйта дегиче, 

Ачып көздү жумгуча, 

Кан Манастын асыл пил 

Коштоп жетип калганы. 

Кан ичмеси чын кармап, 

Кабыланды кудай уруптур; 

Каныкей, Бакай буларды 

Кырып ийчү эмедейг. 

Кызырканып туруптур. 

Пил астына барганда, 

Көк жал Манас кабылан 

Колундагы Зулпукор.

Көтөрүп туруп салды эле, 

Алдындагы кызыл пил, 

Белек болуп калды эле, 

Сырттан Манас баатырың 

Зулпукор канга сугарып, 

Кайра кынга салды эми.

Күлөөгөчү күлдүргөн, 

Доолбасты бир салып, 

Жоо келерин билдирген 

Доолбас колго алганы, 

Жез чокморду көтөрүп, 

Ортого чапты балбаны. 

Кулак тунуп кыйкырып, 

Жоо келгенсип калганы. 

Анда Алмамбет кеп айтат, 

Кеп айтканда эп айтат: 

«Оңунан келген иш эле, 

Оймоктуудан уз эле, 

Сарамжалга  карк толгон 

Салтанаттуу киши эле, 

Каракан кызы Каныкей 

Ордосуна кирсек бейм, 

Ошондон ары жүрсөк бейм. 

Самап айтар сөз келди,

Сапарга чыгар кез келди, 

Баатыр, тулпарды туура минели, 

Токтолбой жолго кирели. 

Каптаган калың жоо болсо, 

Койгулашып көрөлү!». 

Алмамбет айтып салганы, 

Айкөл Манас кабылан 

Айтканын кабыл алганы. 

Сырын билген сырттаны, 

Алмаңдан кеңеш чыкканы, 

«Андай болсо, баатыр, — деп, 

Айткан сөзүң акыл» — деп, 

Каныкей үйүн бет алып, 

Кабылан жолго салыптыр. 

Катарында кырк баатыр 

Кадимкидей бир катар 

Кайбатын айтып калыптыр.

«Келе бери баатыр,— деп, 

Тартышалык акыр»—деп, 

Анжыяндан алдырган 

Сагаса* күлүн салдырган, 

Тартса кумар кандырган, 

Кара мурчтан буулаган, 

Калемпир менен суулаган, 

Тарткан адам уулаган, 

Шалдыркандуу чакчаны 

Колдоруна алышып, 

Алаканга салышып, 

Насыбайын тартышып, 

Аңгемесин айтышып, 

Шыбырдашып сүйлөшүп, 

Шылдыңдашып күлүшүп, 

Кырк баатыр жолго салганы; 

Капкасы алтын коргонго, 

Каныкейдин ордого 

Алар жакын барганы.

Бара турсун көй баатыр, 

Аларды коё салыңыз, 

Акылга дыйкан Каныштын 

Алда кандай сөзү бар, 

Кабарын  угуп алыңыз! 

«Кабыланым эми кетер, — деп, 

Кайрылбай кетсе бекер» — деп,

Айлына кабар салыптыр, 

Ак жоолуктуу зайыптан 

Арбын жыйып алыптыр. 

Сөзү жатык ширинден, 

Акылы артык билинген, 

Кызыл көйнөк, кыпча бел, 

Кылтылдаган тасма бел, 

Кынай бууган бек белин, — 

Каныкейдин кырк келин. 

Атилис көйнөк шоодурап, 

Айнектей көзү жоодурап, 

Жыпар аңкып, жез бурап, 

Астын тосуп алыптыр, 

Баштап жеңең Каныкей 

Баатырга беттеп калыптыр. 

Ай тамагын кылайтып, 

Ак булчуңуң булайтып 

Алиги келген жеңеңиз 

Арыстан эрге муну айтат: 

«Жаныңда канча жолборсун, 

Жарашкан жалпы жолдошуң, 

Сапарга чыксаң жол болсун, 

Кылган ишиң күч болсун, 

Салышкан душман түз болсун. 

Сапарга барсаң, сай кашкаң. 

Аз болгондо санаты 

Сайган аты жүз болсун, 

Салынганы киш* болсун, 

Өмүр бою айтылып, 

Унутулгус иш болсун! 

Атка минип он күнү, 

Аттаныпсыз чоң күнү, 

Алтын айчык көпкөк туу 

Асмандатып аштапсыз, 

Кошуунду арбын баштапсыз».

«Кылабы жардам бизге, — деп, 

Кызматка келдик сизге» — деп, 

Алмамбет айтып салганы. 

Айтып оозун жыйгыча, 

Кырк баатырдын баарысы 

Кыргыл баштан карысы, 

Кыргын тийген эмедей, 

Кыйрап түшүп калганы;

Кырк келинчек жүгүрүп, 

Кырк бедөөнү алганы. 

Алтын чынжыр, жез түркүк, 

Аса байлап көй күлүк, 

Арасынан албайып, 

Аккуладан калдайып, 

Баатыр түшүп калыптыр, 

Атын жеңең алыптыр; 

Элден мурун ат байлап 

(Шамдагайы болжолсуз), 

Шапа-шупа бат байлап, 

Эн алдында жүгүрүп, 

Эликтей болуп түйүлүп, 

Эшик тартты баатырга. 

Баатыр баштап киргени, 

Артынан Кыргыл жүргөнү. 

Андан кийин кырк баатыр 

Ата-уулдашып киргени. 

Төөдөй болгон алтын так 

Төрөсү төрдө мингени. 

Оң жагында жыйырмасы, 

Орундугу алтын жыласы, 

Сол жагында жыйырмасы, 

Сом алтындан жыласы. 

Жекендос* жерден алдырып, 

Баяндос* мамык салдырып, 

Алтындуу күрсү* койдуруп, 

Ак боз бээни сойдуруп, 

Тамак ичип кетсин деп, 

Нарын тартып койдуруп, 

Азырдаган жеңеңиз. 

Ошо кирген кырк баатыр 

Оён эрге кошулуп, 

Кошо кирген кырк баатыр, 

Кырк баатырдын ичинде 

(Кылым журт айран ишине) 

Билгич чоро дагы бар; 

Болбой ичип бозону, 

Боздотуп урган кожону, 

Ичкич чоро дагы бар.

Кымыз ичип кызышып, 

Сөөктөрү ысышып, 

Кызматкерлер сунушуп,

Кырк келинчек баарысы 

Кыдырата турушуп, 

Ичкенден бою кызышып, 

Чекеден терин сызышып, 

Азыркы кептен ташташып, 

Аңгемени башташып, 

«Баланчаны сойдум, — деп, 

Баланча жоону өлтүрүп, 

Башын кесип койдум» —деп, 

«Баланчаны алдым —деп, 

Балан жерде мен дагы 

Баатырдык кылып салдым» — деп, 

Дууга кирип калыптыр, 

Басылбаган бир улуу 

Чууга кирип калыптыр. 

Кайсы бири кеп айтып, 

«Калп айтасың» — деп айтып, 

«Калп айтасың өзүң» — деп, 

«Качан да болсо душмандан 

Качып жургөн жериңде 

Көрчү эле сени көзүм» — деп, 

«Бастанча жоону сая албай, 

Коркоктун бири сен элең, 

Бакатай* жакшы чаба албай, 

Чоркоктун бири сен элең» — 

Дешип дуулап чоролор 

Аңгемеге салышып, 

Каткырыгы баш жарып, 

Катуу күлүп калышып, 

Ыксызынан кай бирөөн 

Ызалантып алышып, 

Ырсаңдап күлүп калышып, 

Кызуулашкан кырк баатыр 

Катар орун алыптыр.

Ал аңгыча Каныкей 

Арага келип калыптыр, 

Нуска сөз узун баштады, 

Сөз айтуудан шашпады, 

Алмамбетке бет алып, 

Асталык менен кеп салат, 

«Аяшым тыңда!» — деп салат: 

«Бул отурган кырк чоро — 

Кырк чоро эмес, кырк жоро — 

Кырк уруу кыргыз баласы — 

Кыраанына жолдоштур. 

Кылымды билген даанасы, 

Азыркы турган кырк баатыр, 

Ак сарай үйгө жык баатыр. 

Кеби суук жеңеңе, 

Келип жүргөн даты бар, 

Келбей жүргөн кырк баатыр 

Бүгүн келген чагы бар. 

Каркыранын сазынан, 

Үкүрчүнүн башынан 

Келгендерден кеп уктум, 

Кара кытай, көп манжуу, 

Кара калмак ызы-чуу 

Салып жатыр деп уктум. 

Кай бирөөдөн сурасам, 

«Көкөтөйдүн ашы» дейт, 

Кай бирөөдөн сурасам, 

«Көп жаңжалдын башы» дейт, 

Көпчүлүк барган аш окшойт, 

Көңкү баатыр турсуңар, 

Бул өзү көп балаанын башы окшойт, 

Аманын тилейм башыңдын, 

Бара жаткан баатырым! 

Кара баш үчүн киерге, 

Кажыбас жоого тиерге, 

Жогу болсо табайын, 

Жолдошуң сайын бир-бирден, 

Күрөөкө соот жабайын!».

Бул сөздү айтып салганы, 

Бурала басып Каныкей 

Эшикке чыгып барганы, 

Даярдап койгон эшикте, 

Так отуз-кырк балбаны, 

Барган бойдон Каныкей 

Жанчыкка колун салганы, 

Сапсалгалуу* сан ачкыч, 

Баары алтындан сары ачкыч, 

Санабай бирин алганы. 

Казынаны ачтырып, 

Балбандарды шаштырып, 

Алып чыкты бир куржун, 

Атандык эмес, пил куржун,

Иреңи жашыл, көк куржун, 

Атандык эмес, лөк* куржун. 

Көтөргөнү көп балбан, — 

Көргөн адам таң калган. 

Алып келген балбаны 

Ортого коюп салганы. 

Каныкей туруп кеп айтат. 

«Ой, аяшым, — деп айтат, — 

Сары алтында бедер жок, 

Бул куржундун ичинде 

Нелер бар да, нелер жок. 

Кедик койдун тармал жүн 

Таза жерге жыктырып, 

Тасмалдатып кырктырып, 

Тогуз жүз кемпир чогултуп, 

Тырмакка салып тыттырып, 

Келинге кесе бастырып, 

Кызга кыял тиктирип, 

Тогуз ай бою кылдатып, 

Уздан узга сындатып, 

Сайса найза тешкисиз, 

Чапса кылыч кескисиз, 

Баары алтындан чоктолуу, 

Баалары калпактын 

Каймал* төөгө токтолуу; 

Кырк чорого кырк калпак 

Ысыктуу күндө кийип бак! 

Жай киерге калпагын, 

Жалпы баарын камдадым.

Ичин суусар иштетип, 

Тышын буулум* тыштатып, 

Үч талаа кылып бычтырып, 

Жаактыгын түшүрүп, 

Туулганын сыртынан 

Тумчулана кийсин деп, 

Алкымына бүчүсүн 

Айкаштыра түйсүн деп, 

Басырык уруш* салышса, 

Башынан түшпөй жүрсүн деп, 

Кырк чорого кырк тумак; 

Кызматым билсең ал турмак, 

Баары баргек* чоктолуу, 

Баалары карандын

Каймал төөгө токтолуу. 

Эр башына кылганым 

Ондон көйнөк, он дамбал, 

Ак чүчтө* көйнөк, суп* дамбал, 

Казатка кийсең куп дамбал, 

Оңдоп камдап жүргөмүн, 

Оромолго түйгөмүн. 

Көңүлүмө обол алгамын, 

Чоң куржундун түбүнө 

Чогуусу менен салгамын. 

Кара калмак, манжуусу 

Каршы-терши турушса, 

Мылтык атып, жаа тартып, 

Карсылдашып урушса, 

Жебенин огу чыркырап, 

Жетип тийсе зыркырап, 

Тийген жери быркырап, 

Кан төгүлсө шыркырап, 

Аттанган болсо дүйнөдөн, 

Кемегедей бир жерди 

Кемире чаап оёр деп, 

Кызыл-ала боюнча 

Киймин чечпей коёр деп, 

Кез келсе өлүм башына, 

Кепин тону болор деп, 

Кылып койгон мунум бар, 

Кызматымды угуп ал! 

Кыркыңа кылдым кырк чопкут, 

Узун чоро барсыңар, 

Узун үлгү салгамын, 

Нускаңды мурун алгамын. 

Кыска чоро барсыңар, 

Кыска ченеп алгамын, 

Кыска үлгүгө салгамын. 

Ченеп алып баарыңды, 

Кыргыл баштык карыңды, 

Малдан ачып баарыңды, 

Кыдырттым кыйла шаарды, 

Кылабыма* толгон соң, 

Кырмызы жыйып болгон соң, 

Кыргыздан чыккан миңинен, 

Кылымдан ашык бириңен, 

Ногойдон тандап миңинен, 

Ойроттон озгон биринен,

Алтымыш келин, кырк кызга 

Алты кабат курдатып, 

Кырк бир күндөн шырдатып, 

Жакпаганын сөктүрүп, 

Табак-табак болотту 

Албарс өгөп аралаш, 

Арасына төктүрүп, 

(Эрикпей мынча ким сайган!?) 

Алда канча миң сайган. 

Кайыганда каранды, 

Болоттон кылган шибеге 

Он-он бештен сындырган, 

Кийгендин көөнүн тындырган, 

Жоого ылайык кылдырган. 

Ушундай ишке жараган, 

Арасынын баарына 

Арыптап окту сологон, 

Айкөлүңдүн казына 

Арбыныраак корогон, 

Ишти-тышты сегиз тон, 

Жака-жеңи тегиз тон, 

Ичи кадек*, тышы боз, 

Тышы торгуй атилес, 

Жакасы алтын, жеңи жез, 

Калыңдыгы жарым кез; 

Аны кийип турганда, 

Айгайлаган душманга 

Аралап боюн урганда, 

Акыры сенин өзүңө 

Ажалы жеткен катылар, 

Айбалта менен бир салса, 

Алтымыш мылтык атылар, 

Ажалга өзү чатылар. 

Жоболоңдуу кырк баатыр 

Тон талашар окус деп, 

Коога болор кокус деп, 

Жабыштырган каты бар. 

Жакасынын ичинде 

Чоролордун аты бар. 

Болжолунан билерсин, 

Атыңды окуп киерсиң.

Каңгайга салсаң, чырың бар, 

Кылайтып айтсам, сырым бар,

Кырк чорого ылайык, 

Кымбат баа шымым бар. 

Кербендерден кеп угуп, 

Көргөндөрдөн кеп угуп, 

Даң-дуңбаштын* текесин 

Териси калың деп угуп, 

Абыкени баш кылып, 

Алтымыш мерген аткарып, 

Көзгө атууну маш кылып, 

Адистерге аттырып, 

Кургатканда терисин, 

Кундун көзүн чалдырбас, 

Ак сандыкка жаткырып, 

Ашаткысын мен бейбак, 

Алты ай жайлай эринбей 

Жез челекке жаткырып, 

Алма кабык алдырып, 

Алты ай малма салдырып, 

Анжыяндай шаардан 

Боёкчуну алдырып, 

Катын бычып, кыз тигип, 

Оймоктуудан уз тигип, 

Перизаада Арууке 

Токсон кызга баш болуп, 

Тогуз ай бүтүн тиштеген, 

Келиштирип баарысын 

Буулум* менен ичтеген, 

Багалегиң кайыган, 

Байкаган менен токтолбой, 

Адамдын көзү тайыган, 

Каттоо менен бүктөгөн, 

Марал башы көчкөндө, 

Башка көлүк тарта албай, 

Нар буурага жүктөгөн, 

Жыбырата тиктирип, 

Жылан боор буктуруп, 

Болот өгөп ширетип, 

Арасына төктүрүп, 

Ийи чала калат деп, 

Алтымыш беш балбанды 

Алым-салым ийлеткен, 

Боёгун жеңең бийледим, 

Сынамакка баарыңа 

Сыр бараң атсаң, ок батпай,

Табылгы жаксам чок өтпөй, 

Мактанчылык болбосун, 

Баарын кылган каркыбар, 

Жеке башы бир шымдын 

Жети нардык баркы бар.

Кербендерден кеп угуп, 

Көргөндөрдөн көп угуп, 

Багыландын* булгаары 

Баасы кыйын деп угуп, 

Багыландан алдырып, 

Бабырларга* салдырып, 

Алымсокту баш кылып, 

Жүз өтүкчү алдырып, 

Алтындатып чордотуп, 

Айнегин күмүш орнотуп, 

Такасынын кыюусун, 

Тасмал менен куратып, 

Таманынын баарына 

Сары алтын салып буратып, 

Коңгуроолу кек жеке*, 

Ок тешпеген бек жеке 

Таканын ичин ойдурган, 

Таманды калың койдурган, 

Кош жылаажын* салдырган, 

Кийсе кыбаа кандырган, — 

Кырк чорого кырк өтүк, 

Даярдаган, мунум бар. 

Кызматымды, угуңар! 

Жай киериң бир белек, 

Барчадан байпак жоролуу*, 

Ак кадек* чулгоо оролуу, 

Ылайыктап алгамын, 

Чон куржундун түбүнө 

Чогуусу менен салгамын. 

Жаман айтпай, жакшы жок, 

Жарагың болсо көөнүн ток, 

Мандай-тескей турушса, 

Мылтык атып, жаа тартып, 

Былчылдашып урушса, 

Андай кыйын жайларда 

Арнап белди байларга, 

Аяк жагын карасаң, 

Табарсыкты чаптаган,

Жогору жагы жүрөктүн 

Айбалкасын каптаган, 

Карк алтындан өзү бар, 

Каухар таштан көзү бар 

Кыркыңа кемер курум бар, 

Кызматым билсең, мунум бар! 

Кастарлуу эле Каныкей 

Кантип куру койсун деп, 

Куржунга колун салар деп, 

Кокус кылбай мен койсом, 

Колу уялып калар деп, 

Сексен төрт чакча дары бар. 

Жүдөгөн жерде кырк баатыр, 

Жүздөн огум дагы бар! 

Оттук, бычак, бел бооңор, 

Милтеге чейин баары бар. 

Кармашканга каргаша 

Калса душман жармаша, 

Эт жүрөккө саларга, 

Эки жүздүү тинте бар. 

Эр башына соктурган 

Элүү кулач милте бар».

Айтып болду Каныкей; 

Алиги турган кырк батыр 

Астыртан аста кеп айтат, 

«Кеп эмеспи!» — деп айтат; 

Катар токтоп турушту 

Кабылан Манас кеп ойлоп: 

«Бу Каныкей катындын — 

Буластаган капырдын 

Ушу сөзү чын болсо, 

Ургаачыдан тың болсо, 

Атаң-энең дебеске, 

Артыла камчы салбаска, 

Артынан күнү албаска, 

Аккелтенин огу урсун, 

Көк милтенин чогу урсун!». 

Кабыланың касам кылганы, 

Катындан көөнү тынганы. 

«Не турдуңар кырк баатыр, 

Жөнөңүздөр!» — деди акыр, 

Жардыгын угуп алыптыр, 

Жаадай учуп Тазбаймат,

Эшик тартып калыптыр. 

Кырк баатырдын баарысы 

Кыргыл баштап карысы, 

Тышка чыгып караса, 

Кырк чорого кырк тулпар 

Кыйладан бери бактырган, 

Соорусуна баарынын 

Жолборс уртук жаптырган, 

Дилде жүгөн каттырган. 

Куранды ээр токутуп, 

Кундуз көрпө тарттырып, 

Мамык жаздык арттырып, 

Басмайылды үчтөн тарттырып, 

Ыкчырылтып ыргытып, 

Ысыктатып ойнотуп, 

Ок жыландай сойлотуп, 

Ооздугун чайнатып, 

Оттой көзүн жайнатып, 

Кол канжыга башына 

Бирден доол * байлатып, 

Билериги — баары алтын, 

Чагарагы — сары алтын, 

Сары алтынга саптаган, 

Пил терисин каптаган, 

Чымын тийсе чыңк эткен, 

Чыбык тийсе, кадимки 

Мылтык аткан эмедей, 

Кулак туңуп заңк эткен 

Курбусу алтын көк доол 

Кол канжыга көмкөрүп, 

Алтын соот күрөөкө, 

Аркасына бөктөрүп, 

Бороондуу күнү суук өтпөс, 

Жаандуу күндө суу өтпөс, 

Чыйырчык алтын чымчык көз, 

Чын бадана* торгой көз, 

Торгой көзү жыбырап, 

Тоок көзү быжырап, 

Машаанын мурду батпаган. 

Чиркейдин мурду өтпөгөн, 

Айга салып караса, 

Алакан жүзү көрүнбөс, 

Ак күрөөкө торгой көз, 

Жакасы алтын саймалуу,

Топчусу каухар, такмалуу, 

Канжыгадан өткөрүп, 

Кас буудандын баарына 

Бирден соот бөктөрүп, 

Өзүнүн атын бошотуп, 

Жолдошуна коштотуп 

Койгон экен баарысын 

Коёндой кылып окшотуп. 

Каныкейдин ошентип, 

Кылганын көрүп алышты, 

Кырк баатыр айран калышты.

Артылта күлүк ат алды, 

Ок жүктөтүп пил алды, 

«Каркырада кыргызды 

Калмак талап кетти» — деп, 

Жаш Айдардан тил алды. 

«Талап калмак алган соң, 

Күпүлдөгөн көп манжуу, 

Күч көрсөтүп турган соң, 

Уй түгүндөй кытайга 

Үрпөктөшөт экенбиз, 

Алдыбыздан жоо чыкса, 

Антпегенде нетебиз!». 

Деп айтышып кырк чоро 

Каарданып күйүнүп, 

Аколпокту кийинип, 

Боз кисесин салынып, 

Бир кудайга жалынып, 

«Журт куруган экен» — деп, 

Кабылан Манас баш болуп, 

Аттанып кыргыз топтолду. 

Ошо кезде эр Манас 

Аккуланы токунду. 

Анык тулпар жаныбар, 

Чаткаягы колоттой, 

Маңдайында кашка тиш 

Таптап койгон болоттой, 

Жерди басса туягы 

Көмкөрүп койгон чарадай, 

Соорусунун жазысы 

Тай жарышчуу талаадай, 

Баатырындын Аккула 

Байтал бээнин кулуну, 

Кара жылкы дулдулу. 

Бар жабдыкты кийгизип, 

Каарданган айкөлдү 

Аккулага мингизип, 

Көргөндүн көңүлү бөлүнүп, 

Көк жал төрө кабылан, 

Опол-Тоодой көрүнүп, 

Сары буулум* кийгизип, 

Кан Манастын Каныкей, 

Кара кашка аргымак, 

Аргымакка мингизип, 

Артылды эми өнөрү, 

Аш башкарып берүүгө 

Каныкей кошо жөнөдү.

Ажыбай, Бакай — эрендер, 

Алмамбет, Чубак — эгиз эр, 

Серек, Сыргак — тегиз эр, 

Найза салар ыктуусу, 

Кырк чоронун баары бар. 

Айбалта чабар мыктысы 

Катылса кылат жоону мерт, 

Каптаган жагы — кызыл өрт, 

Толкуп Манас калыптыр, 

Ашка жөнөп алыптыр. 

Тоодой болгон көк жалга 

Тоо туруштук береби? 

Муну торошуп пенде жеңеби? 

Ач арыстандай жаранып, 

Эки жагын каранып, 

Касаба колдо калкылдап, 

Аккелте жондо жаркылдап, 

Аяккаптай боз кисе 

Оң жамбашта жаркылдап, 

Оң жагында баатырдын 

Оён Бакай баш болуп, 

Жоого каптап кетчүдөй, 

Былк этип караан көрүнүп, 

Жебеден мурун жеткидей, 

Сол жагында карасаң, 

Сары алтындан тон кийген, 

Сарала тулпар ат минип, 

Кабылан Алман баш болуп, 

Оң жагында жыйырмасы,

Сол жагында жыйырмасы. 

Көк ала сындуу ат минген, 

Көк рапыс тон кийген 

Акбалтанын Чубагы; 

Уйкусу жок, жолго сак, 

Улак кандын Сыргагы, 

Ырамандын Ырчуулу, 

Үзүктөй калпак эр Шууту, 

Кырктын башы Кыргылчал, 

Айчыгы алтын туу кармап 

Абасы Бакай алдында, 

Карт күрөң менен ойнотуп 

Эр Ажыбай кашында. 

Кабылан көкжал төрөнүн 

Карааны башка көрүнүп, 

Колдогону бир тогуз, 

Колдомосу көрүнүп, 

Кара чаар кабылан 

Капталында чамынып, 

Качырчуудай камынып, 

Көргөн адам түңүлүп,

Каары катуу билинип, 

Керней үнү бапылдап, 

Сурнай үнү такылдап, 

Кырк чоронун баарысы, 

Кыргыл баштык карысы, 

Салтанаттуу болжошу, 

Бирөө сан колго тийчү жолдошу. 

Ат байланып, нык болуп, 

Көк жалдын баары жык болуп. 

Кагышкан жоого жолукпай, 

Кырк чоро баары бук болуп, 

Салмагын салчуу жер таппай, 

Салыша турган эр таппай, 

Көбүрөк жүрүп толгонуп, 

Арыстан көк жал жолборстой, 

Көп элди көздөй оңдонуп, 

Аш берген жерге жетсек деп, 

Кырк чоро баштап кылкылдап. 

Кең Каркыра кайда деп, 

Кол аттанды былкылдап...

МАНАС БААТЫРДЫН КөКөТөЙДүН АШЫНА КЕЛИШИ
Кызыл-Кыя кезеңден

Кымбат Манас кымпайып, 

Көрүнүп калган кези экен, 

Кыйноону көрүп кыргыздар, 

Бөлүнүп калган кези экен 

Кыйнаган калың кытайга 

Каматып койгон кези экен. 

Көкөтөйдүн кемеге 

Кара калмак, манжууга 

Талатып койгон кези экен. 

Ашып-шашып атына 

Жүгүрүп калган кези экен, 

Кара жандан ошондо 

Түңүлүп калган кези экен. 

Эр Манастап чуу тартып, 

Кырк чоро кирип барганда, 

Абаң Кошой ордунан 

Турбаганын карачы! 

Арыстан Манас барганда, 

Атасын көргөн баладай, 

Ыйлаганын карачы! 

«Кана, Манас, кана!» — деп, 

Шашкан жерин карачы!

Кара калмак, манжуунун 

Нескара, Жолой баш болуп, 

Качкан жерин карачы! 

Келин болуп жүгүнүп, 

Кыжылдаган калмактын 

Чуулганын карачы, 

Манжуунун каны Нескара 

Калк ичинде баркылдап, 

Сынаганын карачы: 

«Казандай кара бөркү бар, 

Калмак, кытай каптаса, 

Кылча көрбөй баарысын 

Жутуп иер эрки бар; 

Түр салышсак Манаска, 

Түпкө чогуу жеткидей, 

Түп Бээжин бүтүн келсе да, 

Түгөл кырып кеткидей; 

Калың калмак айындап, 

«Канкор бурут» дээр экен, 

Алтайга азап салганда, 

Көк жалдыгы эп экен. 

Тоо жердеген бурутка 

Тоодой Манас чеп экен,

Мунун балбандыгы бир башка, 

Буруттан чыккан көйкашка, 

Урааны мунун «бурут» деп, 

Эр экенсиң сен, Манас! 

«Бул журтту бурут курут» деп 

Кайгырып айтып канча кеп, 

Кайра тарткан Нескара 

Калкына айтты мындай деп: 

«Ар жагы Какан бу журттун, 

Туура жагы Бакбурчун, 

Баарын көрдүм бу журттун; 

Калмакта мен да баатыр, — деп, — 

Буркандын кылган иши экен, 

Бет алышкан душманын 

Бир күндө жечү киши экен. 

Күркүрөп Манас күчөсө, 

Эми эмне деп биз койдук, 

Кемегенин башынан 

Этинин баарын жеп койдук! 

Кайнап жаткан манжуунун 

Кайратсызын билет бейм? 

Каарданса бул Манас, 

Бизди Каканга чейин сүрөт бейм? 

Чапчаңдык түпкө жетет бейм? 

Бак-дөөлөт баштан кетет бейм?.. 

Чабагын көрүп жабылдык, 

Мааникер сурап жаңылдык, 

Чаап алчуудай камындык. 

Жанындагы Алмамбет 

Алтын тагын май кылган, 

Алышкан жоосун жай кылган, 

Кейиши бар, кеби бар, 

Кабарың да бар бекен, 

Эсенканда кеги бар. 

Түкүрүп койсо Манасы, 

Бизге кагыша кетер жөнү бар!».

Калмактын каны Коңурбай 

Каарданып күүлөнүп, 

Нескарага сүйлөнүп: 

«— Дегениме көнбөсө, 

Мааникерди бербесе, 

Калмактан колду жыйнаймын, 

Кайран жаным барында

Бекерге карап турбаймын!». 

Ашыңа азап салам деп, 

Атынын баарын алам деп 

Кайран Жолой күпүлдөйт, 

Каарданып дүпүлдөйт.

Кабылан Манас келди деп, 

Кыргыз журту сүйүнүп, 

Кетчүүдөй кырсык кубулуп. 

Шай колдогон олуя, 

Абаң Кошой карыя, 

Кошой кепти которуп, 

Койбой айткан токтолуп: 

«Кайраным Манас кабылан, 

Көрдүңбү, эңкейиште чеп экен, 

Калмактын калкы көп экен. 

Булкунган Жолой, Коңурбай 

Буланы булап алат бейм? 

Бузукту бизге салат бейм? 

Ташкенден көчүп топурап, 

Көкөтөй малын айдады, 

Аш берем деп Бокмурун 

Азапка жаман байланды. 

Ээ кулунум, Манас кан, 

Каканчынын* калкы бар, 

Каардуу калча каркы бар, 

Катылышкан адамды 

Канын ичкен салты бар. 

Мында Чынмачындын* эли бар, 

Чылбыр чачтуу калмактар 

Чыңдаша кетчүү чени бар. 

Көкөтөйдүн тою деп, 

Ашка келген экенбиз, 

Чатак болсо калуучу 

Башка келген экенбиз. 

Көкөтөйдүн кызык аш 

Көргөнү келген экенбиз. 

Таланып кара кытайга 

Өлгөнү келген экенбиз. 

Энчи-куюн калмакка 

Бергени келген экенбиз. 

Көрүнөө мында куу жанды 

Көмгөнү келген экенбиз. 

Сакалым куудай агында

Чалкайган калча каркы бар, 

Чамасы келсе бул калмак 

Чабыша турган чаркы бар. 

Албан түрлүү эри бар, 

Атасынын кеги бар. 

Айласы келсе биз менен, 

Чалыша кетер жөнү бар. 

Олоңдогон каңгайдын 

Ок өтпөгөн тону бар, 

Ойлосоң, канжар колу бар. 

Бекем келди көп калмак, 

Бел байлап жаткан бели бар, 

Бекитип койгон эри бар. 

Бейпайды салып бул ашта, 

Бет алышар жери бар. 

Чатакташпай, чырдашпай, 

Дегенине көнөлү, 

Мааникер тартуу берели. 

Ат менен алдап салалы, 

Акылын минтип табалы!».

Кошой абаң баркылдап, 

Мындай кепти салганы. 

Аркасынан Бокмурун 

Кошула сүйлөп калганы: 

«Чогулуп келди ашыма, 

Чокмор чапты башыма, 

Басып келди оюма, 

Зордук кылды тоюма. 

Дегенине көнбөсөк, 

Буланы булап алат бейм, 

Бузукту катуу салат бейм? 

Түпкө чогуу жетет бейм? 

Түгөнгөн ашты не бердик, 

Түгөл талап кетет бейм!? 

Кызыгын көрсөң, аш мына! 

Кыйшык иш кылып койдуң деп, 

Кыйып ийсен баш мына! 

Талоонду койду үбүмө*, 

Такыр жетет түбүмө. 

Атамдан калган мал эле, 

Сурап жатат бул калмак 

Ат Мааникер күлүктү, 

Мааникерди бербесем,

Салганы турат бүлүктү».

Бокмурун ыйлап бергени,

Муну угуп Манастын

Каары чыгып бетине

Чаары чыгып көзүнө,

Кошойго айтып калганы:

«Асыл болуп өмүрүң,

Наалып калган экенсиң,

Кайрат кетип боюңдан,

Чаалыгып калган экенсиң.

Кара калмак кыстаса,

Оңбой калган экенсиң.

Кубат кетип боюңдан,

Болбой калган экенсиң

Өкүмдүк кылса бул калмак,

Өрдөшкө жатар чагым жок,

Өкүлдөсө бул кытай;

Өлүмдөн аяр жаным жок!

Кайран жаным барында, 

Калмакка тартар малым жок, 

Мааникер берер чагым жок! 

Үрпөңдөп калмак таарынып, 

Мааникер алса бу күндө, 

Көрүүчү күнүң не болот, 

Кырыңа чыкса түбүндө?! 

Эртеңки күндө эсирип, 

Аккула кошо албайбы? 

Наркы күнү барбайса, 

Керкабылан күлүккө 

Суук укурук салбайбы. 

Жана калмак таарынса, 

Жана салып бүлүктү, 

Жана сурап албайбы 

Чалкуйруктай күлүктү?! 

Күчөсө калмак күүлөнүп, 

Күлүктү күбүп албайбы, 

Кадырлуу Кошой абабыз 

Күпшүйүп жөө калбайбы? 

Кынуусуна кирген соң, 

Күндө тозок салбайбы! 

Тулпардан туура айрылсак, 

Бу кыргыздын алптары 

Ээрди жонго артпайбы, 

Эмгекти катуу тартпайбы?

Билгении калмак кылбайбы, 

Кудай минтип урбайбы; 

Анан жөөлөтүп жүрүп кырбайбы! 

Кайнап жаткан кытайлар 

Ажыратып атыңдан 

Төрт түлүктү чачпайбы, 

Төрүңө кудук казбайбы? 

Билгенин Коңур кылбайбы, 

Бириңди койбой кырбайбы? 

Капталыңдан ачпайбы, 

Көп дүйнөңдү чачпайбы?

Күрдөлүү күчүм барында, 

Күлүгүм кантип берейин! 

Күчөп турган  калмакка, 

Үрпөңдөшүп көрөйүн! 

Туйгун башым барында 

Тулпарым кантип берейин? 

Туура зордук иш кылса, 

Тутамдашып көрөйүн! 

Азап салса калмакты 

Алтайга айдап сүрөйүн. 

Атаңдын көрү Жолойдун 

Куйкасын эми тилейин! 

Кыжылдаган бу манжуу 

Кызыгып калган экен го? 

Кырылышып көрөйүн! 

Аккуланы минейин, 

Арбыган экен арамдар, 

Каканга чейин сүрөйүн! 

Ашка тоюп манжуулар, 

Жутунуп калган экен го, 

Оңой-олтон олжого 

Кызыгып калган экен го? 

Минтер болсо манжуунун 

Тыгынын сууруп алайын, 

Камоодо калган калк үчүн, 

Кантип жаным аяйын! 

Өкүмдүк кылса калмактар, 

Өмөлтө кырып салайын, 

Сонун көрсө согушту, 

Соолто кырып салайын. 

«Конокко келдиң, койгун» деп, 

Жылуу сөз айтып алайын.

Айтпады бир жол дебесин, 

Алдына өзүм барайын. 

Жүйө сөзгө келбесе, 

Талкалашып калайын!». 

Деп ошентип эр Манас 

Күүгүм туман көздөнүп, 

Майлаган буудай жүздөнүп. 

Заары жүздөн төгүлүп, 

Сырттандык сыны көрүнүп, 

Астын сала бергенде, 

Айкөл Манас баатырың, 

Ажыдаар туру көрүнүп, 

Артын сала бергенде, 

Миң киши сүрү көрүнүп, 

Жоо-жарагын камынып, 

Көрөр болсоң көк жалың, 

Көк жолборстой чамынып! 

Ойдолотуп Кула атын, 

Кайнап жаткан калмактын 

Так ортосун как жарып, 

Жолой менен Нескара — 

Жоболоңдуу буларга 

Аттын оозун бурду эми, 

Аралап барып эр Манас 

Ал экөөнүн жанында 

Каарданып турду эми: 

«Чогулганың калың журт 

Көкөтөйдүн ашы экен, 

Башы жок бурут эл эмес, 

Карыя Кошой башы экен. 

Ардактап ашка чакырдым, 

Абийириң менен этиң же, 

Ак сакал болсоң, сын көрүп, 

Алдыңда койдун башын же. 

Алуучу душман сен эмес, 

Алдыруучу кыргыз мен эмес. 

Чаптырчуу кыргыз мен эмес, 

Чабуучу душман сен эмес! 

Күчүңдү коюп, ашың же,

                                            калмак! 

Каадаңды бузбай отуруп, 

Конок деп тарткан башың же! 

Күрпүлдөсөң, болбосоң, 

Өлбөгөн жерде калышам,

Былкылдак куурай бышкыча, 

Мыйзамдын гүлү учкуча, 

Мыктап сага салышам!

Жашым он экиге барганда, 

Кытайлардын кан Жолой, 

Алтайга бузук салганда, 

Аябай жаңжал кылганда, 

Байкагам сенин күчүңдү, 

Алдында турган кишиңди, 

Ачып кара көзүңдү! 

Кечээ калайманды салганда, 

Кагышка барсам мен бардым, 

Миң балбаның баарысын 

Сойлото чаап бир алдым; 

Мында колуңдан сенин келдиби? 

Үкүрчүнүн оюнда, 

Үч капкактын боюнда 

Калайманды салгамын, 

Өзүң тийген күнүңдө, 

Үкүруң* айдап алгамын, 

Жолой! Сен эми эле киши болдуңбу? 

Эрбейип атка миндиңби, Жолой?! 

Чакыртып келдим ашыма, Жолой, 

Чабуулду койдуң башыма, Жолой! 

Конок болдуң тоюма, Жолой, 

Кордукту салдың оюма, Жолой! 

Өлбөгөн жерде калышам, Жолой, 

Мыктап алты ай салышам, Жолой! 

Ашка келсең аныңды айт, Жолой! 

Атышар болсоң, чыныңды айт,

                                                  Жолой!

Ок өтпөгөн тонуң бар, Жолой,

Сенин Коңурбай канча зорун бар,

                                                     Жолой!

Кармашты  мыктап кылалы,

Кармаша турган канчаң бар,

                                                  Жолой!

Атышсаң, анык чыныңды айт!

Же ашка келсен, жөнүңдү айт!

Коркутар калмак сен эмес,

Коркор Манас мен эмес!

Желигип калган экенсиң,

Жериңден жетик кол алып,

Ээлигип калган экенсиң, Жолой! 

Чыгарамын желиңди, 

Эми суутамын демиңди, Жолой! 

Чырдашпай жөндөп, этиң же, 

Чыркыратпа элимди, Жолой!

Нескара сынчы бул турат, Жолой. 

Качаңкы сырым айтылар, Жолой. 

Аныңа кордук кылгамын, Жолой, 

Белгилүү сөздү тана албас, 

Береги турган Нескараң, 

Бээжинге кууп салгамын, Жолой. 

Нескара неге кутурду? 

Өчөшө мага келсе да, 

Кече өлгөндө өзү кутулду! 

Жаңжунуң кармап аламын, 

Жаңжалды катуу саламын, 

Сыйлап ашка чакырсак, 

Кыйрашканы келипсиң, 

Көрүшө жүргөн көсөлдөр 

Сен кайсыныңа ээликтиң?!»

Кара калмак, манжуулар 

Какайып жатып алганда, 

Кемегеде этти талатып, 

Көп калмакка көсөө менен сабатып. 

Курган баш кордук болгондо, 

Баймырза келди кан болуп, 

Чакчылекей чаң болуп, 

Баймырза туруп муну айтат: 

«Көкөтөй чалга аш бердик, Манас, 

Ашка аралаш баш бердик, Манас. 

Көп дүрбөтүп журт жыйдык, Манас, 

Көбүрөөк азап иш жыйдык, Манас. 

Кытай, калмак, манжуунун 

Чалгырты болду көзүндө. 

Чамасы келсе, бул жердей 

Чалмак бир болду өзүмдү. 

Тополоң салды тоюма, 

Тозокту салды оюма. 

Этке тоюп кутурду, 

Чабамын деп жутунду. 

Кайнап жаткан душмандан 

Курган баш кантип кутулду?

Баатырды байлап алат бейм? 

Топон суудай бу кытай 

Тозокту башка салат бейм? 

Билген ишти кылат бейм? 

Бир жанды койбой кырат бейм? 

Кемегени ээледи, 

Тополоң салып жөөлөдү!».

Ошондо кабыланың эр Манас 

Кара жаак камчыны 

Кармап алып имерип, 

Нескарадай баатырды 

Төбөгө тартып жиберип, 

Отогот ташы быркырап, 

Каарына чыдабай, 

Кара калмак, манжуулар 

Качып берди дыркырап. 

Ашта жүргөн кыргыздар 

«Манасты кудай сакта» — деп, 

Тилек кылды буркурап, 

Кайратына чыдабай, 

Манжуунун калкы чуркурап, 

Каарданып камчылап, 

Камап кирди эр Манас, 

Карсылдатып ошондо, 

Кара кытай, манжууну 

Сабап кирди эр Манас. 

Айкөлүңдүн артынан, 

Кабылан Бакай карыя 

Кары колун салганы, 

Топурак учуп, боз түшүп, 

Тополоң болуп калганы. 

Артык тууган Алмамбет, 

Акбалтанын Чубагы — 

Манаска тете балбаны, 

Улак кандын Сыргагы 

Аралап бүлүк салганы, 

Уйгу-туйгу түшүрүп, 

Арыстандарың ошондо 

Калмакка салган жаңжалды. 

Аккелте үнү чаңырып 

Ач кыйкырык жаңырып, 

Капырай, орто жерин эр Манас 

Оюп сабап кирди эле, 

Тегерегин эр Бакай 

Союп сабап берди эле, 

Эки четин эр Алман 

Эшип айдап кирди эле, 

Тегерегин эр Чубак 

Тешип айдап кирди эле, 

Кыжылдаган кытайды 

Кыйкырып Манас кабылан 

Кызык сабап калды эле, 

Кыйырынан кырк чоро, 

Кыйрашып союл салды эле 

Караса көзгө илинбейт, 

Кайнап жаткан калың эл 

Кайсы экени билинбейт. 

Зордукчу кара кытайдын 

Зордугу эми тыйылып, 

Каркыранын сайына 

Качып кирди бурулуп. 

Кээ бир кара калмактар 

Отунуна бекинип, 

Өзүн өзү жекирип, 

Оңолбогон бурутка 

Опсуз чатак кылдык деп, 

Берген этиң жөн жебей, 

Бейпай салып турдук деп, 

Өкүнгөнү мындан көп, 

Баш айрылып, көз чыгып, 

Өкүргөнү мындан көп. 

Уйгу-туйгу түшүрүп, 

Түбүнө чогуу жетерде, 

Түгөнгөн кара кытайды 

Түгөл кырып кетерде, 

Ороккыр менен Музкиндик, 

Эр Коңурбай, Нескара 

Аттан түшүп алганы, — 

Аттарын тартып калганы.

Эр Коңурбай кайран эр 

Эми кептен салганы: 

«Башы бар бурут эл мына, 

Баарын кырсаң, биз мына! 

Биздин жайды сурасаң, 

Ар кайсыбыз — чоң улук, 

Кан Көкөтөй ашы деп,

Какандан келдик тоорулуп. 

Тоюна келип калыппыз, 

Тоюна тоюп алган соң, 

Топоңдошту салыппыз. 

Тополоң салам деп туруп, 

Тозокко минтип калыппыз. 

Ашыңа келип күч кылып, 

Айыпкер болуп калыппыз. 

Бул айыпты кечиңиз, 

Кечпес болсоң айыпты, 

Мынакей, башты кесиңиз!»

Таш сайынган калмактын 

Төрөлөрү муну айтып, 

Күрмө кийген манжуунун 

Күчтүүлөрү муну айтып, 

Тизеси жерге бүгүлүп, 

Эсенкан келген эмедей, 

Эр Манаска жүгүнүп, 

Кара кытай калкы бар, 

Улуктардын алдында 

Катындарча жүгүнмөй, 

Байыртадан наркы бар. 

«Кара кытай, манжууга 

Чатакташып нетели, 

Не мураска жетели? 

Тойго келген калмакка 

Топоңдошуп нетели? 

Аш үстүнөн катылып, 

Не мураска жетели!» 

Кошой, Бакай — каркыбар 

Арага түшүп турду эми, 

Түпкө чогуу жетерде,

Кара кытай, көп манжуу 

Калкты талап кетерде, 

Кабылан Манас баатырың 

Уу ичкендей тыйды эми. 

Кара калмак, манжуулар, 

Кайра айланып турду эми. 

Калың жыйын кашы деп, 

Кан Көкөтөй ашы деп, 

Калмак, кыргыз теңдешип, 

Кайра баштан элдешип, 

Бузуктуу кептен ташташып, 

Оюн кептен башташып, 

Казаңдашып жыйылып, 

Карсылдаштар тыйылып, 

Бурулушуп жыйылып, 

Бузуктун баары тыйылып, 

Журт ошентип турганда, 

Көкөтөйдүн Бокмурун 

Күүгө келип калыптыр, 

Кайра баштан тирилип, 

Тилге келип калыптыр, 

Ойго-тоого Мааникер 

Жүгүргөндөй болуптур, 

Өлүп калып кытайдан, 

Тирилгендей болуптур. 

Керней, сурнай тарттырып, 

Жарчыга кабар айттырып, 

Кытай, кыргыз дебестен, 

Калкы мында келиптир, 

Кайнап жаткан көп улук 

Жалпы мында келиптир.

АШТЫН ШААН-ШӨКӨТТӨРҮ

АТ ЧАБЫШ

Ал күнү антип жатканда,

Эртеңки таң атканда,

Көкөтөйдүн көк туусу

Көтөрүлдү калкылдап,

Көк асаба жалпылдап,

Көңкү журттун баарысы

Аттанып алып шаркылдап

Аяк-башы көз жетпей,

Айткан менен сөз жетпей, 

Алты миң катар кол болду, 

Арасы көчө жол болду. 

Карап турсаң көпчүлүк 

Кара курттан мол болду. 

Көкөтөйдүн өлгөнү 

Көп адамга той болду. 

Байгенин артын айталы, 

Тогуз кара, токсон кой 

Тилегине жеткенге 

Түгөнбөгөн бул бир той. 

Байге аларын байкасаң, 

Алтымыш бир ат болду.

«Ат чубатсак экен» — деп, 

Анча турган  көпчүлүк, 

Айтканга түшөр көп түлүк. 

Шаңшуурдан* санап онду алып, 

Жамбыдан отуз чоңду алып, 

Калкка сөзүн айтмакка, 

Акысын санап дал алып, 

Алты тогуз мал алып, 

Ырамандын Ырчуул, 

Ычкыры бапик* кырк муун, 

Тебетейи чоктуу уул 

Атка минди мына бул. 

Жанына алган жолдошу — 

Жайма көкүл Жаш Айдар 

Жар чакырып кеп айтар: 

«Жалган дебе, — деп айтар, — 

Атыңа жабуу жабыңар, 

Аркы-терки чабыңар! 

Кас буудан болсо билесиң, 

Кара чобур минесиң, 

Атың чыгып келген жан

Кадыр* түнгө киресиң! 

Кадыр түн анык ушу деп, 

Эртең атың айдалат, 

Ат тердетер тушуң!» — деп, 

Кабар салды жарчысы, 

Камданды журттун баарысы, — 

Жашы менен карысы.

Каныкейдин сыры бар,

Кадырмандар угуңар.

Көкөтөй ашы болорун

Көмөскү угуп кабарын,

Кызматы артык жеңеңдин

Кылган ишин карагын.

Ашка чапчуу аттардын

Алды жеңең кабарын,

Чоң Жолойдун Ачбуудан

Башка көрдү караанын.

Ким билиптир минтерин,

Айтпай-дебей Куланын

Жеңең алдырды дагы бир терин.

«Алакем күндү жайласа,

Мен бейбак Куланы сыртка байласа,

Болбой соккон борошо

Чыйрыктырып салат го?

Чыйрыкканда Куланы

Сууту жанып калат го?».

Каныкей минтип ордонун

Туурдугун сыйрып алыптыр,

Кермесин керип Куланы

Аса байлап салыптыр.

Айланып жансыз келер деп,

Ар кылганым билер деп,

Түнү менен Каныкей,

Жабдыгын жанга белендеп

Куланын күзөтүндө калыптыр.

Өркөчү бийик, зээри бас,

Өкүм күлүк — бир канча,

Өөдө жерден ноюбас*,

Токсон күн минсе жоорубас,

Тобурчак бар бир канча.

Аркасы бийик, зээри бас,

Аргымактан — бир канча.

Адырдуу жерден ноюбас,

Алыска минсе жоорубас, 

Кара байыр, казанат, 

Калбыр өпкө, жез канат, 

Камыш кулак, сом туяк, 

Каза тулпар* андан көп. 

Кара байыр күрсүлдөк, 

Чарчабаган түрсүлдөк, 

Буудандары андан көп. 

Торкодон үртүк жаптырган, 

Тогуздан тумар тактырган 

Тобурчактан — бир канча. 

Абайы* үртүк жаптырган, 

Асемдүү тумар тактырган 

Аргымактан —бир канча. 

Адамдар жүрөт дегдешип, 

Атты бүгүн тердетип, 

Чапкылаган — көпчүлүк, 

Саяпкерге — көп түлүк.

Чабийекей учкандай, 

Чубурганы чычкандай, 

Ат чубатып болуптур. 

Талапкер атты санаса, 

Эки миңге толуптур. 

Аны көрүп эр Манас: 

«Кызыталак, саяпкер, 

Кыргын болсун сендейлер. 

Жемге байлап туруптур, 

Торпокко жетпес чобурун. 

Байгесине Көкөмдүн 

Баары агытып обурун*. 

Буудандын жолун бурат го, 

Айдоо бербей көпчүлүк, 

Бул элди кудай урат го, 

Баланы ноот* кылат го, 

Туюктап алып жол бербей, 

Тулпардын баарын кырат го». 

Айкөл Манас бек айтат, 

Алмамбетке кеп айтат: 

«Аябай күндү жайлагын, 

Алмамбет баатыр! — деп айтат. 

Каса тулпар Аккула, 

Кабыргасы как Кула,

Өркөчү бийик, эр Кула, 

Өзү айбандан зор Кула, 

Омурткасы он Кула, 

Октой болгон чоң Кула 

Астына келер бекен деп, 

Аксакал Кыргыл нээти бар. 

Азыркысын чоң Кула ат 

Бир күнчүлүк эти бар. 

Аябай күндү жайлай көр, 

Каркыра бою бийик өр, 

Катыра суук айдай көр. 

Ат семизи кымпыйсын, 

Сыртына тартып зыңкыйсын. 

Этинен калган аттар бар, 

Арыктын баары дынкыйсын!».

Ал сөздү айтып ийгени — 

Алмамбет жайга киргени. 

Калмакча дуба жат окуп, 

Баарыбыздан бат окуп, 

Тегерете терс окуп, 

Кытайча дуба нече окуп, 

Сурданып Алман калганы, 

Сууга жай таш салганы. 

Ачып көздү жумганча, 

Аттарды суутуп тынганча, 

Жаканын баары жамгырлап, 

Мөндүр түштү дабырлап, 

Бөксөнүн баары мөндүрлөп, 

Туурадан туман дүркүрөп, 

Кыбыладан түнөрүп, 

Кызыл мунар күркүрөп, 

Астыңкы калган аязга 

Ат менен адам зиркиреп, 

Аң-коктулар тыгындап, 

Асмандан мөндүр, шыбыргак, 

Борошосу бургулап, 

Каршы-терши ургулап, 

Асмандан түшүп жамгыры 

Адам аттын баарысын 

Суусу басып жам кылды. 

Артынан түшүп мөндүрү, 

Арык-торук малдарды 

Аяз менен өлтүрдү.

Күлүктүн баары онжоюп, 

Бүгүн күүсүнө келип конжоюп, 

Буудандын баары зымпыйып, 

Шымаланып, кымпыйып, 

Чобурдун баары ал түнү 

Ээси жакшы жабалбай, 

Жапкандын эбин табалбай, 

Кыйласы өлгөн дыңкыйып. 

Баатырдын аты Аккула 

Этине келип ээлигип, 

Эликтей башын көтөрүп, 

Баскысы келип жээлигип, 

Жарым күндүк эти бар, 

Жаңыдан тердеткенинде 

Жайына келип алыптыр, 

Жаадай болгои чоң Кула ат 

Табына жетип калыптыр. 

Ал күнү антип жатканда, 

Аяз менен, кар менен 

Эртеңки таң атканда, 

Чымын учуп чыңылдап, 

Чымчык учуп чурулдап, 

Жер жүзүнөн жел тозуп, 

Жерден булоо бурулдап, 

Кулду журт келген ашка эми. 

Күн кызыган шашкеде 

Көкөтөй туусу калкылдап, 

«Атың болсо чыгар!» — деп, 

Бакырып Айдар баркылдап, 

Көк асаба жалпылдап, 

Куучабдар менен талпылдап, 

Аралап колго киргени, 

Атпай журттун баарына 

Жар чакырып ийгени.

«Ат чубаткын!» дегенде, 

Адамдын баары «чу!» деди. 

Калмак журту бир түркүн; 

Кыргыз журту бир түркүн; 

Ооган журту бир түркүн. 

Түркүн-түркүн болушуп, 

Дүнүйө жүзү толушуп, 

Найзанын башы жылтылдап, 

Адамдын башы кылкылдап,

Орчун кара кол болду, 

Ортосу кече жол болду. 

«Уруксат барбы, бурут, — деп, 

Аттын баары чубоого 

Азир болуп турат — деп, 

Ургаачы жолу улук — деп, 

Өзү Каңгай урук!» — деп, 

Ороңгунун Кула бээ — 

Окторулган курган бээ — 

Чубатууга чыгарды.

Таманы жерде тарсылдап, 

Кара болот ооздук, 

Көмөкөйдө карсылдап, 

Анын арка жагынан 

Алтындап тумар тагылган, 

Маңдайында багы бар, 

Кулагында шамы бар, 

Куюндан бүткөн жаны бар, 

Тумшугунун үстүндө 

Ноктоонун кескен агы бар, 

Коңдурдай* болгон жаныбар, 

Оң жамбашта калы бар, 

Октой болгон жаныбар, — 

Аккула кирди чубоого.

Анын арка жагынан 

Чаткаягы чаткалдай*, 

Чатына киши баткандай, 

Туягын жерге мылгытып, 

Ачбуудан кирип алганы. 

Көкүлүн көккө ыргытып, 

Жолойдун аты Ачбуудан 

Чубатууга салганы.

Ачбуудандын артынан 

Бозкертиктин Байтору 

Чубатууга салыптыр. 

Анын арка жагында 

Азыр келбей табына, 

(Жер астына түшкөнү, 

Жети жылга толуптур, 

Жер үстүнө чыкканы, 

Жети күн араң болуптур)

Эр Төштүктүн бууданы — 

Чалкуйрук кирип калганы. 

Мунун арка жагынан — 

Мурадылдын Кылжейрен, 

Мунун арка жагынан — 

Музбурчактын Төлгүрөң, 

Анын арка жагынан — 

Эр Кошойдун Кабылан; 

Үрбү чапкан кош кара ат; 

Көкчөнүн аты Көкала; 

Ат чубаткан жер — талаа.

Ат чубатып болуптур, 

Санаты миңге толуптур. 

Эки миң канча ат эле, 

Элдин байге дарты эле. 

Алмамбет күндү жайлаган, 

Ээ боло албай атына 

Эчендин шору кайнаган. 

Атын издеп кайгырып, 

Калган экен кай бирөө, 

Ээр-токум, ат жарак 

Баарысынан айрылып. 

Ат чубатып болгондо, 

Санаты миңге толгондо, 

«Ат кай жерге барат? — деп, — 

Кайсы жерден келет?— деп, — 

Кабылан жооп берет» — деп, 

Калмак, кыргыз, — баарысы, 

Катаган Кошой карысы, 

Болду Манас калысы.

«Өлчөөсүн айткын, баатыр! — деп, — 

Өзүң билгин акыр» — деп, 

Эл жыйылып калганы, 

Эгей*, Шыгай көйтөрө 

Манасты ортого алганы. 

Анда Манас жооп берди, 

Көпчүлүк угар кез келди: 

«Атпай кыргыз калкыбыз, 

Атадан калган наркыбыз; 

Алтымыш киши ат айдап, 

Ат айдаса, бат айдап, 

Чабдардын белин ашырып,

Иленин боюн бастырып, 

Аттарды чогуу алыңар, 

Алты күн ары барыңар. 

«Аллоо акбар» — деп айтып, 

Анан жолго салыңар! 

Аттын келер жолуна 

Ак желек алып колуна, 

Алты миң адам барыңар. 

Адаштырбай түнүндө, 

Атты жолго салыңар! 

Эки күндө, бир түндө 

Эрте келер күлүктөр 

Ээсинин тийсин колуна, 

Байге кылган мүлүктөр».

Бу сөздү айтып салганы, 

Айдаган киши — алтымыш 

Кыйгактуу найза алганы, 

Кыйкырып жолго салганы. 

Ишенимдүү жакшыдан 

Кыргыздын кыйла зардалы, 

Аркасынан алты миң 

Аздырбас калыс барганы. 

Эрте күндүн кыска түн, 

Атты айдашып так бүгүн, 

Адаштырбай алуута, 

Баланы жолго салууга, 

Атты айдатып ийгени, 

Атпай журттун баарысы 

Ашты көздөй киргени. 

Койгон этти бышырып, 

Колдун баарын түшүрүп, 

Улук, кичик баарысы 

Жай-жайына барышты. 

Кош-кошуна түшүшүп, 

Ошондо да көпчүлүк, 

Кийими жука кай бирөө 

Конжоңдоп жүрөт үшүшүп.

Ошоңгуча болбоду, 

Ойрот журттун баарына 

Кызматкерлер толгону,

Ал Бокмурун баладан 

Аптама чыкты алтындан, 

Асеми журттан артылган, 

Кызматкери бүгүлүп, 

Коштон — кошко жүгүрүп, 

Кызматкерлер суу куйду. 

Көкөтөйдүн байлыгын 

Көңкү барган эл туйду. 

Торгундан кылган дасторкон 

Тобун жазып өткөнү, 

Отурган ойрот көп журтка 

Бир дасторкон жеткени. 

Ар даамды бүт берди, 

Кишмиш чайкап сүт берди. 

Бендеде мындай болбоду 

Бокмурундун кылышын, 

Мейиз салып сабага 

Ачыткан экен кымызын. 

Эриккенче эт берди, 

Эсте жоктун баарысын 

Ээк алдына жеткирди. 

Сары казы, кыйма жал, 

Салтанатын карап ал! 

Экиден табак тарттырып, 

Чабалдардын баарысы 

Этин жебей арттырып, 

Эки күнү жаткырып, 

Эл табагын тарттырып, 

Аксакалы — Кошой дөө, 

Ат минбеген — баары жөө 

Эки этегин кайрыптыр, 

Абакеңиз эр Кошой 

Элге табак айрыптыр. 

Айбандан чыккан шумкарды, 

Айманбоз деген тулпарды 

Астына минип алыптыр, 

Аралап журтту калыптыр. 

Жетпегенин айттырып, 

Жебелеп табак тарттырып, 

Сырты кара бөрк кийип, 

Сылай-сылай камчы алды. 

Сырттан Манас башкарды.

ЖАМБЫ АТЫШ
Эл эригип алар, — деп, — 

Сегиз күндө ат келет, 

Зеригип жатып калар деп, 

Бекерге кантип жатсын деп, 

Белсенип жамбы атсын» — деп, 

Каркыранын карагай 

Кыскасына карабай 

Узунунан кыйдырды, 

Устундан бир миң жыйдырды. 

Түбүнө түркүк буратып, 

Алты жүзүн асманга 

Чыгарып ийди улатып. 

«Бул эмнени кылат?» — деп, 

Билбегендин баарысы 

Бир-биринен сурашып, 

Темирди зымга тарттырып, 

Асемин антип арттырып, 

Жамбыны бийик зоо кылды, 

Сары алтынды боо кылды. 

Дүнүйөнү жыйнатып, 

Шыргыйлардын учуна 

Каухардан жамбы байлатып. 

Жамбыны атып алсак деп, 

Ар кимдин болуп талабы,

Ал жамбыга байланган — 

Так алтымыш танабы. 

Жар чакырып кеп айтып, 

Идерлүү жигит мергенин. 

Жамбы аткыла деп айтып, 

Жамбы атууга мергени, 

Түркүн-түркүн кошуундан 

Түп көтөрө келгени.

Кебез белбоо, кең өтүк, 

Кечилдин каны Коңурбай, 

Бул чыгарды миң мерген. 

Кытайлардын кан Жолой, 

Ал чыгарды миң мерген. 

Катын балбан Ороңгу, 

Ал чыгарды миң мерген. 

Шибээлердин Музкиндик, 

Ал чыгарды миң мерген. 

Манжуунун каны Нескара, 

Бул чыгарды миң мерген. 

Опсуз балбан Ороккыр, 

Ал чыгарды миң мерген. 

Эштектердин Жамгырчы, 

Ал чыгарды миң мерген.

Буудайыктын Музбурчак

Бул чыгарды миң мерген.

Элемандын эр Төштүк

Ал чыгарды миң мерген.

Казактардын кан Көкчө

Ал чыгарды миң мерген.

Кокон кандын Козубек,

Бул чыгарды миң мерген.

Анжыяндын айры сакал Сынжыбек,

Ал чыгарды миң мерген.

Алты шаардын Алабек,

Ал чыгарды миң мерген.

Оогандын каны Акун кан,

Ал чыгарды миң мерген.

Жанаалы, Карач биригип,

Ал чыгарды миң мерген.

Урумкан уулу Көкбөрү,

Бул чыгарды миң мерген.

Ал жамбынын түбү не 

Мылтыктары короктоп, 

Мергендер келди сороктоп. 

Мергендердин кызыгы 

Камчыларын бек тиштеп, 

Ат-аттарын күш-күштөп, 

Мергендердин баарынын, 

Моюндары узарып, 

Милтелери кызарып, 

Жамбысына туу сайып, 

Жаны чыккан Бокмурун, 

Калайыкка чуу салып, 

Мин-миңден каптап атышып, 

Ата алышпай жатышып, 

Билбестен ок жаңылып, 

Өлүп жаткан дагы бар, 

Кудуреттин салганын 

Көрүп жаткан дагы бар. 

Кыйшая түшүп жааларын 

Тартып жүргөн мындан көп. 

Дүйнөдөн адам тоёбу, 

Адам көрбөс кызыкка 

Батып жүргөн мындан көп. 

Асты менен суурулуп, 

Кара түтүн буркурап,

Мылтыкка буудай куурулуп, 

Бараңдын үнү зыркырап, 

Келтенин үнү чыркырап, 

Очогор үнү дүпүлдөп, 

Сыр бараң үнү күпүлдөп, 

Козголбой жамбы турганы. 

Кебез белбоо, кең өтүк, 

Кечилдин каны Коңурбай 

Керилип жааны тартты эле, 

Кебелген жок бул жамбы. 

Манжуунун каны Нескара 

Басып атып берди эле, 

Караса көзгө илинбейт, 

Огунун кайда кеткени 

Тегеле жанга билинбейт. 

Кара кытай буркурап, 

Кайтып атты чуркурап. 

Кайкайган жок бул жамбы. 

Калмактар атып өткөнү, 

Качырып Кошой жеткени, 

Ал Кошойдун колунда 

Көзгө атуучу көп мерген, 

Абаң Кошой баш болуп, 

Адистери бүт келген. 

Миң мерген менен жабылып, 

Кошой ата бергени. 

Козголуп жамбы былк этпейт 

Которулуп кылт этпейт. 

Кезме-кезек атышты, 

Кезектешип жатышты. 

Мергендер баары жанаша 

Минтип көрдү тамаша. 

Октун баары зуулдап, 

Жылдыз болуп зыркырап, 

Очогордун оозунан 

Ыштыктай түтүн буркурап, 

Мергендери мекчейип, 

Жаа тарткычы чекчейип, 

Төштүк кирип атты эми, 

Кайкайган жок бул жамбы. 

Калмак менен кыргызы 

Алмак-салмак атышып, 

Көкөтөйдүн жамбыга 

Алек болуп жатышып,

Мергендерге күч болду, 

Укумунан тукумга 

Унутулгус иш болду.

Күпсөрдөн дары кубулуп, 

Тескери оюн экен деп, 

Канчалар жандан түңүлүп, 

Калк чаалыгып болгондо, 

Кайтып көңүл калганда, 

Кыраан Манас жөкөрү, 

Касиети бир канча — 

Кайран Бакай бекерби? 

Көк тулпарга камчы уруп, 

Бакай барып бир атты, 

Бир танабын кыя атты. 

Карткүрөң менен ойнотуп, 

Аргын кандын Ажыбай, 

Ажыбай барып бир атты, 

Бир танабын кыя атты. 

Айсарала ат минген, 

Сары жаргак шым кийген, 

Алмамбет барып бир атты, 

Бир танабын кыя атты. 

Көк ырапыс тон кийген, 

Көкала сындуу ат минген, 

Алышкан алы жетпеген, 

Арыстандын тиши өтпөгөн, 

Чубак барып бир атты, 

Бир танабын кыя атты. 

Алтымыштын артыгы, 

Кырк чоронун кыйыны, 

Ак болоттун кыргагы, 

Кан Манастын Сыргагы, 

Ал да барып бир атты, 

Бир танабын кыя атты. 

Ырамандын Ырчуулу, 

Ычкыры түпөк кырк мууну, 

Бу да барып бир атты, 

Бир танабын кыя атты. 

Үзүктөй калпак эр Шууту, 

А да барып бир атты, 

Бир танабын кыя атты. 

Кулдур менен Чалыбай 

Катар жетип бир атты,

Бир танабын кыя атты. 

Кырктын башы Кыргылчал, 

Бу да барып бир атты, 

Бир танабын кыя атты. 

Кызыл көөдөн эрени, 

Кылымды бузган берени, 

Бозуул келип бир атты, 

Бир танабын кыя атты. 

Ак буудайдын ороосу, 

А да Манас жоросу — 

Тамашалуу Тазбаймат, 

А да жетип бир атты, 

Бир танабын кыя атты. 

Күлкүлүүсү Мажиги, 

Көп чородон каниги, 

Бу да жетип бир атты, 

Бир танабын кыя атты. 

Төлгөчү кара Төлөгү, 

Төлгөсү журттан бөлөгү, 

А да барып бир атты, 

Бир танабын кыя атты. 

Сереңдеген Сереги, 

Серпишкен жоодо кереги, 

А да жетип бир атты, 

Бир танабын кыя атты. 

Манаста чоро бир далай, 

Баарынан балбан Акаяр, 

Каарына келгенде, 

Калайманды баштаган, 

Чын ачуусу келгенде, 

Төөнү жаза муштаган — 

Төө көтөрүп Акаяр, 

А да жетип бир атты, 

Бир танабын кыя атты. 

Кош олоңдуу Байчоро, 

Колу күчтүү эр чоро, 

Аксур менен чуу коюп, 

А да жетип бир атты, 

Бир танабын кыя атты. 

Өтүп кетти ааламга 

Бул жамбынын амалы, 

Калган экен самсаалап, 

Жамбынын жалгыз танабы, 

Кабары оор, аты улук,
Арбагы бийик, опсуз эр, 

Далайды оозун караткан, 

Таалайлуу кылып жараткан, 

Аты Манас, — арыстан, 

Айкөл Манас жеткени, 

Арыстан жетип бир атты, 

Бир танабын кыя атты, — 

Баатырың жамбы кулатты. 

Көкөтөйдүн казына

Байгесине сайганы, 

Кыймылдаган мөрөйдү 

Кымбатын Манас алганы. 

Жамбыны Манас алганда, 

Дүнүйөдө олжого, 

Кыркы жетип калганда, 

Жамбысын атып бүткөнү, 

Кабыландын кырк чоро 

Муразга минтип жеткени.

кошой дөө менен жолой дөөнүн күрөшү

Көкөтөйдүн көк туусу

Көтөрүлдү калкылдап, 

Ырамандын Ырчуулу 

Жар чакырып баркылдап, 

Майдан тартып баары журт 

Барып турган жери ошол. 

Көргөндүн көзү айнышып, 

Көпчүлүк турду майышып, 

Айтып сөздү жыйганча, 

Аны-муну кылганча, 

Ачып көздү жумганча, 

Ырамандын Ырчуулу, 

Ычкыры бапик* кырк мууну, 

Жанында бар Жаш Айдар, 

Жалпы баары кеп айтар, 

Жарчылар журтка бек айтар: 

«Калмак, манжуу, кыргыз журт, 

Көпчүлүгүң — кара курт, 

Көкөтөйдүн ашында 

Көк жал Манас сөзүн тут! 

Урук кууп ала албайт, 

Ушунчалык көпчүлүк 

Убарага сала албайт. 

Ата кууп албады, 

Азар түмөн көпчүлүк

Арбын балбан салбады. 

«Калкым кабар уксун — деп, 

Каруусу келсе, чыксын, — деп, 

Уксун, — деди силерди, 

Улуктар бизди жиберди. 

Уюп жаткан көп элдин 

Баары арманда калбасын. 

Балбандан балбан тандасын, 

Бас кишиден салбасын! 

Жердеги чулу кара таш 

Топурактай уучтап, 

Тозоң кылып кармасын! 

Ошол өңдүү адамдан 

Тобунан киши тандасын! 

Темирди талдай сындырган, 

Пил, керик* араң жылдырган, 

Душманды басып сындырган, 

Туугандын көөнүн тындырган 

Дөө жеңбеген бөкөдөн*, 

Көптөн коркпос жекеден, 

Журтка болгон чегеден, 

Калмак менен кыргыздан, 

Бура тартпас баатырдан 

Эки балбан чыксын — деп, 

Кабар ушул уккун — деп,

Жыкканы байге алсын — деп, 

Жыгылган куру калсын — деп, 

Балбандар чыгып калсын — деп, 

Майданга күрөш салсын»— деп, 

Айтып айтай салганда, 

Жар чакырып турганда, 

Кара кытай, калмактар 

Дарбый түшүп жазылды. 

Ара жери ачылды, 

Топосу тоодой чачылды, 

Тозоң учуп басылды.

Ошондо көрдү көпчүлүк 

Оңбогон Жолой .баатырды, 

Баары журту баалаптыр, 

Балбанга аны каалаптыр. 

Балбанга Жолой бекинип, 

Байкаган душман шекинип, 

А дедирбей ошондо, 

Басып чыкты чечинип. 

Амурдун башын жайлаган, 

Шакардай күчү кайнаган, 

Кардуу тоонун төбөсү, 

Кара кытай төрөсү; 

Алты батман буудай жеп, 

Дан жыттанган чоң Жолой, 

Алтымыш алпты бир союп, 

Кан жыттанган чоң Жолой! 

Тырмагына караса, 

Ак жолборстун салаадай, 

Муруттарын караса, 

Тегирмендин күпчөккө 

Текши койгон барадай; 

Өлчөөсү жок өзгөсү, 

Чечекейи чарадай. 

Туурасы жоон, бою пас, 

Дулдугуй беттүү, өңү саз, 

Комдонуп жаткан жолборстой, 

Маңдайында кашы бар, 

Козголуучу дөө эмес 

Чоң казандай башы бар. 

Артына түшкөн айдары 

Кыл чылбырдай чачы бар, 

Кырк-элүүнүн ичинде

Кызыталактын жашы бар. 

Бул жаандын* балбанын 

Койбойм деген ою бар. 

Кулагы калкан — кол чатыр, 

Кытайдан чыккан чоң баатыр, 

Майданга басып келатыр. 

Кирпигине караса, 

Өтөккө чыккан чалкандай, 

Кулактын көркү калкандай, 

Колуна тийсе Ала-Тоо, 

Боло турган талкандай. 

Кейпин аңдап караса, 

Эки ийиндин арасы 

Кере кулач төш жары. 

Кан Коңурбай баатырдын 

Көнүлү жакын өз жары. 

Эки ийнине караса, 

Эки киши конгондой, 

Эки бетин караса, 

Эки даңгыт тойгондой. 

Көз чуңкуру Жолойдун 

Терең казган ородой. 

Көзүндөгү чылпагы 

Чокчо табак шородой. 

Балтыры өгүз белиндей, 

Оозунан чыккан илеби 

Улуу белдин желиндей. 

Эки колдун арасы 

Кырк жылдык терек чынардай, 

Кабагына караса, 

Качырганын куткарбас, 

Кара кашка тынардай. 

Төш жайыгын караса, 

Дөбөлүү тоонун керидей. 

Ар мүнөзү Жолойдун 

Ачыккан көк жал бөрүдөй. 

Арка жагын караса, 

Ат жарышчуу талаадай. 

Эки эмчектин эттери 

Эки жашар танадай. 

Өгүз көөдөн, өкүм сөз, 

Өрдүк жайы дагы бар, 

Өткүр кылыч, куу найза, 

Шердик жайы дагы бар.

Өз билгенин бербеген 

Бектик жайы дагы бар. 

Бул күрөшкө Жолойду 

Журт каалаган чагы бар. 

Булчуңу бука белиндей, 

Балбандык жайы дагы бар, 

Булкушканды соо койбой, 

Алгандык жайы дагы бар. 

Өлөрүн өзү билбеген 

Айбандык жайы дагы бар. 

Көркүн көргөн адамдын 

Бүткөн бою дүркүрөп, 

Майданга келип олтурду, 

Мас болгон пилдей күркүрөп. 

Чоңдугу ноодой канжасы, 

Коё берсе түтунү 

Кол ыштыктай буркурап, 

Кекиртек кызыл өңгөчү 

Кирген суудай күркүрөп, 

Көзүнөн чыккан ызгаары 

От жалын болуп шыркырап, 

Кубанып кытай айгайлап, 

Кулак тунду чукурап. 

Өз дининче окунуп, 

Күн чыгышка бет алып, 

«Көкө теңир колдо!» —деп, 

Батасын кылды чокунуп, 

Калмак, кытай, манжуу журт 

Карап турду олтуруп.

Көк болотто бедер жок, 

Көпчүлүктө нелер жок. 

Айтса кепти шыбырап, 

Алыстан уккан тыңчы бар. 

Көпчүлүктүн ичинде 

Көргөндө билген сынчы бар. 

«Жыгат экен» —деп турду, 

Көркүн көргөн сынчылар. 

Сынчылар сынап кеп айтат: 

«Чыккан экен дүйнөдөн 

Бир азамат» — деп айтат. 

Казак, кыргыз, башка элден 

Талапкер киши чыкпады, 

Балбансынып тургандар

Далдааланып ыктады.

Абакең Кошой айкырат:

«Балдар бириң чыккын, — деп, —

Мактантпай муну жыккын!» — деп,

Айгай салып бакырат.

Жүндөй калык токтолду,

Түшөр пенде жок болду. 

Көркүн көрүп Жолойду,

«Намысы жок айбандын

Калкы каалап калганга,

Кан башы менен бу доңуз

Түшкөнүн кара балбанга!»

Деп ошентип сүйлөнүп,

Күңгүрөнүп күүлөнүп,

Ачууланган карт Кошой

Топ башкарган дөөлөргө,

Төө көтөргөн жөөлөргө,

Бет-бетинен айтмакка,

Жообун алып кайтмакка,

Аксакалын сеңселтип,

Аксур жорго теңселтип,

«Жоо көргөндө — кан төгүш,

Жоодарынын эр Чегиш

Боло турган бала элең,

Борумуң башка жан элен,.

Барсаң кантет балбанга,

Майданда Жолой заңгарга,

Барып күрөш салганга!».

Айтып оозун жыйганча,

Жооп берди Кошойго: 

«Жолобоймун Жолойго, 

Тиги турган Жолойго 

Жологон киши оңорбу?»,

Абакең андан өткөнү, 

«Кабарыштын калкысың, 

Бир атадан жалкысың, 

Саяттын Абдыракманы 

Кайрат кылар заманы». 

«Балбанга Жолой чыкты, — деп, — 

Жолоюбуз мыкты!» деп, 

Кубанды калмак тамамы. 

«Жолобоймун Жолойго, 

Жолуга албайм андайга».

Жообун берди Кошойго, 

Аксакалын жаркытып, 

Аксур атын аргытып, 

Абаң андан өткөнү, 

Көркөкүлгө жеткени. 

«Сен кандайсың?» дегенде 

Жетип абаң келгенде, 

«Жолобойм! — дейт, — Жолойго, Тийишпейм, — дейт, —андайга!».

Абаң андан өткөнү,

Эр Жамгырчы баатырга

Жетип абаң келгенде:

«Сен кандайсың?» — дегенде,

Жообун берди Кошойго.

Абаң андан өткөнү,

Таздын уулу Үрбүгө:

«Сен кандайсың балбанга,

Жыгып мөрөй алганга?»,

Барып айтып салганда,

Жашынан кылган иши экен,

Тили уу киши экен.

«Атаны Кошой абаке,

Акылыңыз канаке?

Буластаган бу Жолой,

Майданга кирген куу Жолой,

Булчуңу жатат булкактай,

Олтуруун көр жайма-жай.

Буга кайсым чак келет?

Балтыр эти баладай,

Барган менен, абаке,

Бас келе албас биздин шай.

Булчуңу буура санындай,

Муруту балта сабындай,

Колуна тийсе кокустан,

Калабы деп ойлоймун,

Түлкү шимшир немем табылбай.

Чакмак эти чаначтай,

Көбүк эти көнөктөй,

Чекенин эти челектей,

Кол  мүчөсүн карасаң,

Эскирген чынар теректей,

Көрүп туруп өзүңдү

Кор кылба бекер сөзуңдү!».

Угуп алып эр Кошой, 

Абакең андан өткөнү, 

Эр Көкчөгө жеткени. 

«Сары Арканы жайлаган, 

Сандатып казак жыйнаган. 

Келиштирип кермеге 

Кертөбөлдү байлаган, 

Кезеңдешкен душмандын 

Келдесии* үзүп жайлаган 

Казактан Көкчө эр элең, 

Кайраты бар неме элең. 

Жолой чыкты балбанга, 

Жоодон намыс алганга. 

Кытай, калмак камданды, 

Балбаны жыкса бир жолу 

Басырыкты салганга!» — 

Барып абаң сөздөдү, 

Көсөл Көкчө Кошойдон 

Кутулар жагын көздөдү. 

«Кулжа көөдөн, таш курсак, 

Курган киши мен өзүм, 

Күчтүүсүң деп мактаган, 

Абаке Кошой, не сөзүң? 

Кытайдын Жолой балбаны 

Казактан Көкчө барды деп, 

Капшырып жерге салды деп, 

Жаман атты болбоймун, — 

Жолобоймун Жолойго. 

Алты батман дан жеген, 

Тойбой турган дөө деген, 

Алышканды аман-соо 

Койбой турган дөө деген. 

Жети батман дан жесе, 

Тойбой турган дөө деген, 

Жекелешкен душманды 

Койбой турган дөө деген». 

Ал сөздү Көкчө салганы, — 

Абакеңиз Кошойдун 

Ачуусу келип калганы. 

«Атаңдын көрү, кем Көкчө, 

Айтканың кандай, сен Көкчө! 

Адам болбой кет, Көкчө, 

Бу кандай айткан кеп, Көкчө! 

Келген журттун баарысы,

Улук-кичик карысы 

Байкап карап турбайбы, 

Башка журттун калысы 

Айтканын угуп албайбы! 

Түшкөнү турган эр болсо, 

Жүрөгү чыгып калбайбы! 

Көңүлүң коркуп алган соң, 

Барганы турган балбаны 

Ушу сөздү сен айтсаң 

Батына албай калбайбы!». 

«Түштү жаман сөзүң, — деп, — 

Түшпөсөң түшпө өзүң, — деп, — 

Өлүңкү турат көзүң, — деп, — 

Өзүң түшпөй койгон соң, 

Өзгөдө барбы өчүң!» — деп, 

Эр Көкчөнү жемелеп, 

Аксур атын жебелеп*, 

Эр Кошой өтүп кеткени. 

Кашында калың жыйыны 

Кыпчактардын кыйыны 

Төштүккө сүйлөй кеткени. 

Тогуз уулдун кенжеси, 

Элемандын эркеси 

Төрө Төштүк баатырга 

Абаң Кошой келбеспи, 

Келип айтып бербеспи. 

«Башкы атасы Маңгулдан, 

Басташканын нан кылган. 

Лаанатты* жат алган, 

Түгөнгүр кытай атанган 

Балбанга Жолой түшүптүр, 

Байкап көргөн адамдар 

Жыгуудан күдөр үзүптүр. 

Намысы жок каңгайга 

Түшөсүңбү эр Төштүк, 

Кармашың мөрөй алууга? 

Намыска түшпөй сап кылба, 

Жыгылып жылас Жолойдон 

Көңкү турган журтуңду 

Көкүрөккө так кылба!». 

Бу сөздү айта салганы, 

«Барбаймын» деп айталбай, 

Абаңдын сөзүн кайтарбай, 

«Атсыз калып нечен жөө,

Алышканым кыйла дөө. 

Менин уруш кылганым 

Дөө-пери, жин — деди. 

Ушуну жеңген Төштүктү 

Төмөн кылчуу ким? — деди. 

Ай качабы жылдыздан, 

Элирип кетип кыргыздан 

Көй-Капта* көп жыл жүрдүм го 

Алптар менен алышып, 

Дөөгө кыргын салышып, 

Пери менен беттешип, 

Калың пери журтуна 

Канча жылы кектешип. 

Көрбөгөнүм калган жок, 

Көптөп душман алган жок, 

Жүдөп калган табымда, 

Сапардан келген чагымда, 

Жүзүңдү көрдүм, — арман жок. 

Айткандан уктум сөзүңдү, 

Азып кетип айылдан, 

Абаке Кошой акыры, 

Аман көрдүм өзүңдү! 

Күрөшкөнүм — кубанчым, 

Көтөрүлгөн Жолойдон 

Көңүл айнып турбасмын! 

Кагылайын тууганга 

Өлбөй тирүү пендеден 

Адам жүрбөс бу жайга. 

Калк бетин аман карасам, 

Абаке менен тилегим. 

Ордуна келсин тилегиң, 

Карып калган чагында, 

Бул ишиңе жарасам!». 

Ал сөздү Төштүк сүйлөгөн, 

«Арманым жок» — деп дүйнөдөн 

Айтканын угуп алганы, 

Кайратын көрүп кан Кошой, 

Сын көзүн анык салганы. 

Сын көзүн салып байкады, 

Башын Кошой чайкады: 

«Балам, Төштүк, кеп тыңда, 

Кеп тындасаң, бек тыңда! 

Албан дайра, суу дайра, 

Элсиз терең шор дайра,

Бул дүйнөдө зор дайра. 

Топурак, топон ал дайра, 

Жети жылдык сел дайра, 

Жетимиң жылдык тел* дайра. 

Жетимиш жылдык жол басып, 

Жети жыл кетип, эл азып, 

Тартыпсың азап көп жылга, 

«Жолойго түшө коём» — деп, 

Балам, Төштүк, сөз кылба! 

Бооруна катып, кымырып, 

Бир жылдык жолго бир күнү 

Учкан экен зымырык, 

Сенин барган жериңе, 

Адам уулу болгондун 

Бир мыскал эти — миң дилде. 

Жараткан жардам бериптир, 

Жаның тирүү келиптир. 

Этиң калып көк жашык, 

Каның калган бир кашык. 

Карууң келбейт — деп ойлойм, 

Кытай менен кармашып».

Ал сөздү айтып эр Кошой, 

Андан өткөн жери ошо. 

Алигече олтурган 

Майданда Жолой — эр ошо. 

Көргөндү кантип тим коём, 

Көкбөрү уулу Көккоён, 

Абасы Кошой барганы, 

Астында кол куушуруп, 

Алакеңиз Кошойго 

Саламын айта салганы, — 

Аликти Кошой алганы. 

«Ээ, кулунум, Көккоён, 

Кызыл чок ойрот-калмактан 

Кызыгып балбан салганы, 

Жолой чыгып калганы, 

Кандайсың — деп балбанга?». 

Карыя Кошой барганы. 

Карап алып: «Аба, — деп, — 

Кайрат, күчтү ким берди 

Как ушу жерден мага — деп, 

Жыгылып калсам жыластан,

Кытайдын канар таба» — деп, 

Көккоён айтты мындай кеп.

Абакең Кошой дагы өттү, 

«Болбодуң Коён бала» — деп, 

Андан өтүп алганы, 

Акбайды көздөй барганы. 

Мүнөзүңө караса, 

Жарга ойногон улактай, 

Кайратыңа караса, 

Таштан аккан булактай, 

Жалжылдаган чунактын 

Жанган көзү чырактай. 

Жайдардын уулу эр 

Акбай оюлган кара чачы бар, 

Он жетиде жашы бар. 

Жан казандай башы бар, 

Жайылган кара чачы бар, 

Жетип Кошой келгени, 

«Балам, сен кандайсың?» — дегени. 

Курчтук кылып куу бала, 

Куп сүйлөдү бу бала. 

«Пендеден качар бетим жок. 

Мен барбаймын дээр нээтим жок! 

Качууда жок бизде бел. 

Не да болсо тобокел! 

Барса, бара салам деп, 

Түшсө түшө калам» — деп, 

Акбай-жан айта салганы, 

Көзү ачык Кошой аксакал 

Байкап карап калганы: 

«Орто бойлуу, он беш жаш, 

Кобул колду, колоң чач, 

Өрдөк моюн, түймө баш, 

Таанас кан кызы Зыяндаш, 

Сулуу катын алыпсың, 

Көп асылам деп жүрүп, 

Көк жашык болуп калыпсың! 

Этиң калган көк жашык, 

Каның калган бир кашык, 

Карууң келбес Акбай-жан 

Бу Жолойго кармашып. 

Балтыр этиң толо элек, 

Балбан табың боло элек,

Жүрөк этиң толо элек, 

Жүткүнөр кезиң боло элек. 

Балапан жүнүң маңдайда, 

Эненин сүтү таңдайда, 

Боорутка жүнүң бооруңда. 

Булкушар чагың боло элек, 

Булчуң этиң толо элек, 

Толукшуган Жолой дөө, 

Барып калсаң басып жөө, 

Колуңду жулуп албасын, 

Коргоп кирип калың журт, 

Койгулашып канча жан, 

Коога чыгып калбасын! 

Бутуңду бурап салбасын, 

Мында турган калың эл 

Былчылдашып калбасын. 

Жолой деген зор балбан, 

Согушта далай жоону алган.

«Арзан го» деп, — ойлобо, 

Ал кытай менен ойнобо!

Эгер балам, беттешсең, 

Соо болом, — деп болжобо, 

Кызыба, — деп, — олжого!».

Абаң андан өткөнү, 

Буудайык уулу Музбурчак, 

Буга кезек жеткени. 

Абаң Кошой келгенде, 

«Сен кандайсьң?» — дегенде, 

«Жайым менин кеткен, — деп, 

Жашым менин өткөн, — деп 

Жолобоймун Жолойго, 

Жолу катуу капырга;

Барып пенде болобу, 

Майданда Жолой баатырга!».

Абаң Кошой өткөнү, 

Арман кылып кеткени, 

Манаска жакын жеткени. 

Салтанаттуу сайкашка, 

Сайышы журттан бир башка, 

Кызыл байрак кырк кашка, 

Кылыгы журттан бир башка, — 

Кырааны Манас көйкашка!

Аксур менен теңселип,

Аксакалы сеңселип,

Салып Кошой барганы.

Сандыргалуу эр Манас

Салам айта салганы,

Абакем алик алганы.

«Кедердин уулу Жолой дөө

Балбанга чыкты басып жөө.

Толуп жаткан журтуңдан

Беттешер пенде жок болуп,

Баатырлардын баарысы

Бейли кетип токтолуп,

Балбандар качып ыктады,

Калабалуу кытайдын

Каршысына чыкпады.

Кабыланым өзүң эр элең,

Кайратың ашык неме элең!

Балбан Жолой майданга 

Мурун келип олтурду,

Бу жүргөн журттун баарысын

Жүрөгүн алып болтурду!

Карысам да карпаңдап,

Карт буурадай бартаңдап,

Мен түшпөсөм балбанга,

Кайратың катуу эр элең,

Сен түшпөсөң балбанга, —

Кандай адам катылат

Тетиги дардайган Жолой айбанга!»

Бу сөздү Кошой салганы,

Бу сөздү угуп эр Манас

Мукактана калганы.

«Келгениңиз эп эле,

Айтканың айтар кеп эле!

Аянып калсам Жолойдон,

Анда мени жемеле!

Айтайын жооп сөзүңө

Абаке Кошой өзүңө!

Кол, бутун чалып жыгууга

Эзелден жөөгө жок элем.

Эңиш менен сайыштын

Экөөнү бирдей алармын,

Олжосуна каралап, 

Элинен салбай койду деп, 

Ушак сөзгө калармын».

Жообун берип салганы, 

Зор Кошой абаң зардалы* 

Кайгыланып калганы. 

Карыя Кошой абаңыз 

Бу сөздү айтып салганы:

«Калың кыргыз калкынан, 

Кайраты бар алпынан, 

Бели катуу бек айбат, 

Белдүүдөн бирөө чыкпады, 

Баатырлар качып ыктады; 

Пери урган дөөнү жыкпады. 

Кайрат кылып баарына, 

Канчалык айтсам укпады, 

Карарган дөөнү жыкпады! — 

Кара оозуңа кан толгур, 

Кайрылгысыз кун болгур! 

Куру оозуңа кум толгур, 

Кубангысыз күн болгур!». 

Деп ошентип Абаңдын 

Ар нерсе түштү оюна 

Кайраты толду боюна. 

Ээрдеги чагарак 

Калдырата кагыптыр, 

Кара жерге багыптыр.

Кабылан Манас баатыры 

Кайратың билип акыры, 

Карчыгадай кагынып, 

Кабыландай чамынып, 

Кайыптан акыл табылып, 

Жайдары Кошой баатырды 

Жандай түшүп акыры: 

«Карысаң да карпаңдап, 

Карт буурадай тартаңдап, 

Сен түшпөсөң балбанга, 

Калк ичинде ынагың, 

Кадимки Манас чунагың, 

Мен түшпөсөм балбанга! 

Жолойго киши жолойбу, 

Жолосо, соо коёрбу! 

Карчалышкан бул ашта 

Кандыктын жөнү бир башка; 

Балбанды макул көрүңүз, 

Барып күрөш салууга

Ыгы келсе көнүңүз. 

Балбаныңыз жок болсо, 

Баары журтту кармабай, 

Байгесин айдап бериңиз!». 

Арыстан Манас баатыры 

Ал сөздү айтты акыры. 

Ал сөздү угуп эр Кошой, 

Ордуна келди акылы.

«Атаганат дүнүйө, 

Жашаган сайын шайманың 

Бошойт экен күнүгө! 

Мурутумдун агында, 

Муңканып турган чагымда, 

Чачым куудай болгондо, 

Чамамдан тайып калганда, 

Кара сакал агында, 

Калжайып калган чагымда, 

Убара кылдың кабыланым, 

Ушуну айтып турганың. 

Арманым арбын, дартым зор; 

Ажал деген чиркиниң, 

Туюк соккон темир тор. 

Азыркысын абаңыз 

Жаш жагынан болду кор. 

Бабаң Кошой жаш болсо, 

Жылас болгон Жолойду, 

Чын ушундай аш болсо, 

Жолой чыкса жолумдан, 

Башы таштан болсо да, 

Соо кетпес эле колумдан. 

Жылаңайлак, жылаңбаш 

Жер солкулдайт жыйырма беш, 

Кызыталак кан Жолой 

Кайда жүргөн ошол кез! 

Отуз беште жолукса, 

Ойрондобос эр белем, 

Ошол чоң Жолойдон кем белем? 

Өөдөлөп найза салышса, 

Өөдө-төмөн алышса, 

Оролтуп аяк салышса, 

Оңдобой турган мен белем; 

Оолуккан дөөдөн кем белем? 

Кырк бешке чыгып чалышса,

Кыйгактуу найза алышса, 

Кызышып күрөш салышса, 

Кыйып кара баштарын 

Кысып-кысып чыгарып, 

Оозунан ичкен аштарын 

Кустурбай турган мен белем! 

Кутурган шумдан кем белем, 

Элүү беш жашта кез келсе, 

Эптебей турган эр белем? 

Эптеп эрдин тешигин 

Көктөбөй турган эр белем? 

Эсирген шумдан кем белем!? 

Абаңдын жайы кеткенде, 

Сексен бешке жеткенде, 

Арасынан отуз жыл 

Арманда өтүп кеткенде, 

Калкымдын каалап калганы, 

Кабыланым айта салганы. 

Муунум калган былкылдап, 

Көзүм калган жылтылдап, 

Сексен беш деген кор экен, 

Тири адамдын шору экен. 

Калмактын көөнүн тындырбайм, 

Кабыланым шагын сындырбайм, 

Калкына уят кылдырбайм. 

Төгүлбөй турган кан барбы, 

Өлбөй турган жан барбы? 

Карысам да тобокел! 

Тобокелге салайын, 

Токтолбоюн, барайын! 

Бирок сага айтарым: 

Алармын деймин намысты, 

Абыдан керсем арышты. 

Арманым катуу, дартым зор, 

Арылбаган менде шор! 

Кара сакал агында, 

Карып калган чагымда, 

Катыным чоркок киши эле, 

Калдыратып бутума 

Кылып берген иши эле. 

Кырк эчкинин териси 

Ашаткыга салыптыр, 

Чыгы менен катыптыр, 

Ийи катып калыптыр

Калдыр ийлеп салыптыр.

Арбак урган дөө Жолой,

Ат көтөрбөс жөө Жолой

Алаасынан албасын,

Айра тартып салбасын.

Так ошондо абаңдын

Абийири кетип калбасын!

Чоюлса токтоп айрылбас,

Бош тургандай жайылбас,

Тартып көрсө чоюлган,

Коё берсе жайылган,

Кылдай өөнүн байкаса,

Адамдын бейли кыйылган.

Кандагай калкта барбы?» — деп,-

Карыя Кошой айтып кеп,

Карап тура калганы.

Санжыдан келген Кокчуга

Сары жаргак шым менен,

Эр Кошой айткан чыр менен

Бура тартып алганы,

Муну көрүп эр Манас,

«Мырза, бери тарткын» — деп,

Буйрук кылып калганы. 

Бура тартып Сынжыбек

Маңдайына барганы. 

«Мунун шымы кандай шым, 

Батар бекен, аба» — деп, 

Баатыр сурап калганы. 

«Сандыргалуу кулунум, 

Сарысын көрүп мунуңун, 

Киесиңби дегенин 

Жайын көрүп турамын, 

Согончок өтпөй калбайбы, 

Катуу тээп мен кийсем, 

Как жарылып калбайбы, 

Байкап айткын баатыр, — деп, — 

Батпайт мага акыр!» — деп, 

Абаң Кошой айтты кеп.

Оң тарапта туруптур 

Оён Көкчө баатыры, 

Ойрон Кошой абаңыз 

Көзүн салып акыры: 

«Саймалуу калпак, бото* кур,

Наалысы алтын, жез өкчө, 

Айдаркандын баласы 

Атырылган эр Көкчө. 

Көргөндөрдөн кеп угам, 

Кербендерден мен угам, 

Сенин зайбың Акэркеч 

Иштүү киши деп угам». 

«Көкчө күйөө келгин — деп, — 

Бутуңда шымды бергин» — деп, 

Эр Кошой сурап калганы, 

Казактын Көкчө зардалы* 

Сыйрып шымын алганы, 

«Абаке Кошой мына!» — деп, 

Кандагайын калдайтып, 

Керип, чоюп, далдайтып 

Кошойго бере салганы. 

Оён Кошой карыңыз

Оң жак бутун салганы,

Ойрон Кошой абанын

Балтыры батпай калганы,

Сол жак бутун салганы,

Согончок өтпөй калганы;

Шыйрагынан шыпырып,

Шымды колуна алганы.

Кандагай чыкпай Кошойго,

Капаланды ошого.

А дегенче болбоду,

Арбак азыр колдоду.

Колдобосо неткени,

Кошойго Манас жеткени,

Барып сүйлөй кеткени.

Карчыга куштай камынып,

Кабыландай чамынып,

Кабылан Манас баатырга

Кайыптан акыл табылып:

«Каныкей экен мыкты, — деп, —

Каныкейдин колунан .

Кандагай бир шым чыкты, — деп, —

Казат үчүн сакташып,

Катып алып тапташып, 

Ажыбай менен Чалыбай

Жүрөт эле макташып,

Алдырып кийчи, баатыр» — деп,

Манас айтты мындай кеп. 

Кабыланың эми болбоду, 

Катынын мактап койбоду.

Ажыбай менен Чалыбай 

Айтты Кошой жайма-жай: 

«Алып келгин шымын, — деп, — 

Билейин калпың-чының, — деп, — 

Как ушу жерден көрөйүн 

Катыныңын тыңын!» — деп, 

Эр Кошой сүйлөп салганы, 

Ажыбай менен Чалыбай 

Буйрукту Кошой айткан соң, 

Бура тартып калганы. 

Көрпөчөнүн астынан, 

Көмкөрө ээр үстүнөн 

Кандагай шымды алганы, 

Кан Кошойдун колуна 

Алып бере салганы. 

Ойрон болсун Кошой дөө, 

Аттан түшкөн баары жөө. 

Оң жак бутун салганы, 

Балтыры батпай калганы. 

Сол жак бутун салганы, 

Согончок өтпөй калганы. 

Аракет Кошой кылганы, 

Аягы чыкпай бу шымдан, 

Ажыбай менен Чалыбай, 

Экөөнө көзүн ымдады: 

«Эки арам бери олтур, — деп, — 

Эптеп муну батыр, — деп, — 

Батпай калса бу шымы, 

Мага берген куу шымы, 

Жардыгы жалган болбогон, 

Жаратканы колдогон, 

Өкүмү экөө болбогон, 

Эки кылган оңбогон, 

Өзүң кудай колдогон 

Жайыл* Манас көрбөсүн, 

Жаңы келген келиндин 

Жакшылыгын көмбөсүн. 

Оң бетинен тилдирип, 

Нур сыпатын бүлдүрүп, 

Ордодон сүйрөп чыкпасын,

Оң чачынан кыркпасын! 

Кер байталга мингизип, 

Кементайды кийгизип, 

Каракандын колуна 

Кайтарып берип салбасын. 

«Калың кыргыз оңбо!» — деп, 

Каныкей айтып калбасын! 

Таңдайында мөөрү бар, 

Тамагында сөөлү бар, 

Кайсы түрлүү иш кылса, 

Кадыр алдам эптеген,

Кас кылып пенде жетпеген, 

Каргышы ката кетпеген, 

Катындардын арасын 

Калыңдык менен тепсеген 

Каныштан каргыш албасын, 

Калың кыргыз баласы 

Кайгылуу күнгө калбасын! 

Экөөңөр бери отур! — деп, — 

Эптеп муну батыр, — деп, — 

Не болор экен акыр» —деп, 

Эр Кошой айта салганы.

Эптелишип эки дөө — 

Ажыбай менен Чалыбай 

Абаң Кошой жанына 

Алар барды жайма-жай, 

Оң жагында бири бар, 

Сол жагында бири бар. 

«Шымы батса экен!» —деп, 

Ал экөөнүн дили бар. 

Эгер антип батпаса, 

Арыстан Манас баатырдын 

Айтканын кылма жини бар. 

Батыра албай жатканда 

Чыгара албай шыйрагын, 

Чытыратып тартканда, 

Жыйындын тыяк четинде, 

Ажыдаар түрү бетинде, 

Кыраакы көздүү, кыраан эр 

Балбанга көзүн салыптыр, 

Бастырып келип калыптыр.

«Батпаганы чынбы — деп, — 

Баатыр Кошой шымы, — деп

Мактап жүрүп мына бу 

Эки доңуз кылды, —деп, — 

Каракан кызы Каныкей 

Катышкан экем беп-бекер, 

Алганым — деп жагдайлап; 

Ак күбө чечип тактайлап, 

Акырына ат байлап. 

Каныкей жүзүн көрбөскө, 

Кайта үйүнө кирбеске, 

Аккелте мылтык огу урсун, 

Көкмилтенин чогу урсун! 

Шым — деп кармап абаке, 

Не кылып карап олтурсуң!». 

Бу сөздү айтып эр Манас, 

Булкуп алып бул шымды, 

Батпай калган куу шымды, 

Абакеңиз Кошойдун 

Аягынан жулуп алганы, 

Кайра басып калганы.

Ажыбай менен Чалыбай 

Шашып турган кезинде, 

Эми түштү эсине. 

Эр Чалыбай кеп айтат: 

«Ээ, Ажаке! — деп айтат, — 

Кандагай тегин болгон жок, 

Каныкей тегин койгон жок. 

Жан көрүнбөй көзүмө, 

Жаңы түштү эсиме. 

Андан бери карата 

Анкарып абам караса, 

Так он эки жыл болду. 

Анжыяндын ар жагы, 

Айым Мүнсөк бер жагы, 

Даң-Дуң баштын тоо теке, 

Аң уулап адам көрбөгөн, 

Сырты кара зоо теке. 

Абыкени баш кылып, 

Алтымыш мерген аткарып, 

Териге залал кылдырбай, 

Бир-бир көзгө аттырып, 

Күндүн көзүн чалдырбай, 

Кургатканын кундуйтуп, 

Ак сандыкка каттырып,

Ашаткысын эринбей, 

Аярлык менен Каныкей 

Жез челекке жаткырып, 

Алма кабык алдырып, 

Алтай малма салдырып, 

Анжыяндын бетинен 

Боёкчусун алдырып, 

Оймоктуудан уз* тигип, 

Өңкөй уздар иштеген, 

Кайыпбектин Арууке 

Токсон кызга баш болуп, 

Тогуз күнү тиштеген. 

Тиштегени билинбей, 

Кайыгы көзгө илинбей, 

Жымырата тиктирген, 

Жылан боор бүктүргөн, 

Кош кобулдап тиштеген, 

Ичине буулум ичтеген, 

Болот өгөп, ширеткен, 

Жетимиш балбан чогултуп, 

Алым салып ийлеген, 

Боёгун Каныш бийлеген. 

Сыр бараң атса ок өтпөйт, 

Так үстүнө карандын 

Табылгы жакса чок өтпөйт. 

Бүктөөсүн адам таппаган, 

Өөдөрү көрүп мактаган. 

«Бабам Кошой кийсе, — деп, — 

Бала үчүн жүрөм интизар, 

Батасы мага тийсе» —деп, 

Арнап кылган абаңа. 

Анда жөнүн айтпаган 

Аралаш жүргөн адамга, 

Кандагай тегин шым эмес, 

Калкка бул сөз сыр эмес. 

«Абакеме бергин» — деп, 

Айткан мага кеби бар. 

Акыры болду-болбоду, 

Манаска чактап бир жерин 

Катырып койгон чени бар. 

Кадырың жетик Ажысың, 

Кара бөрк эмес, таажысың*, 

«Баатырыңа жүрчү, — деп, — 

Кандагай сурап көрчү» — деп,

Чалыбай айта салганы, 

Ал сөзүнө Ажыбай 

Айран азыр калганы.

Андан мурун эр Манас 

Жаман камап калганы. 

Камаганын көрүптүр, 

Ал Чалыбай баатырдын 

Айтканына көнүптүр. 

«Не да болсо жүрөлүк, 

Эл дооронун сүрөлүк. 

Эр Манастын бу шымын 

Экөөлөп сурап көрөлүк. 

Каар кылса кабыландан 

Каза жетсе өлөлүк. 

Кайта сурап көрөлүк. 

Айлантып акыл чыгарса, 

Айтканына көнөлүк». 

Ажыбай менен Чалыбай 

Кол куушуруп кожурап, 

Коёндой көзү жоодурап, 

«Колуңдагы кандагай 

Баатыр бере турчу» — деп, 

«Алда салса башына, 

Адамга түрдүү көрүм бар, 

Кандагайды кайта бер, 

Өктөлүү калган жерим бар. 

Ушу шымды чыгарган 

Каныкей сындуу келин бар, 

Башта бир уккан кебим бар. 

Мына ушу шымды башынан 

Айткан экен Каныкей 

«Баатыр Кошой киер деп, 

Ыраазы болсо кызматка 

Бир пайдасы тиер» —деп, 

Чактаган экен Кошойго, 

Жүргөн менен тургандан 

Өлчөөсүн угуп ошого, 

«Атпай журтка ата» — деп, 

Кызматка болсо ыраазы 

«Келиним эркек туусун» — деп, 

«Берер бекен бата» — деп, 

Ойлонуп кылган шым экен. 

Оболунда, башында

Оголе жакшы кеп болду 

Көкөтөйдүн ашында. 

Калктын шымы чак келбей, 

Кайгы түшүп башына, 

«Бере тур баатыр шымды, — деп, 

Шыйрагына шым батпай, 

Абаң Кошой сынды» — деп, 

Ажыбай сүйлөп калганы. 

Аны көрүп эр Манас 

Колундагы кандагай 

Бурай кармап алганы, 

«Шымың менен кургун, — деп, — 

Оолак алып тургун, — деп, — 

Башкадан шагым сынды, —деп, — 

Душманым көөнү тынды» — деп 

Акырая бир карап, 

Кандагай бере салганы. 

Каракан кызы Каныкей 

Аркардай таңын* кылайтып, 

Ак тамагын булайтып, 

Ээрчиткени кырк келин, 

Астынан чыгып жаркылдап, 

Көк жалга сөздү кылганы, 

Көрүнөө айтып турганы: 

«Кайнаган калың эл мына, 

Каарданып алыпсыз, 

Катын да болсок угалы, 

Канымды тепсең мен мына! 

Калайык мында турганда, 

Айта турган эбим бар, 

Кабыланым, сага кебим бар. 

Киериң билип абамдын, 

Ичин буулум ичтедим, 

Алты жыл тынбай тиштедим, 

Кыз-келин сайып жатканда, 

Жакпаган жерин сөктүрдүм, 

Табак-табак болотту 

Ортосуна төктүрдүм. 

Бир кудайга зар ыйлап, 

Чыным менен жасагам, 

Башынан эле мен бейбак 

Абакеме атагам. 

Түгөнгүс айтса кебим бар, 

Кеңирээк кылсам кандагай,

Калайманды салат деп, 

Кабыланым башым алат деп, 

Коркуп жүргөн ченим бар. 

Ченин ченеп тургамын, 

Алты сөөм төрт эли, 

Багалектин учунан, 

Май куйруктун кашаттан, 

Капшырып койгон жерим бар, 

Айтса нечен кебим бар. 

Алмамбет, Чубак эки шер 

Тамандашып тартсынчы, 

Бүркөлгөн кабак  ачсынчы!».

Каарданган анткорун, 

Кара жаак булдурсун 

Кармай калып имерди, 

Олоңдогон кабылан 

Ортого тартып жиберди, 

Дар деп шымы айрылып, 

Бүктөөсү чыгып чечилди, 

Ал Каныкей каныштын 

Капкайда шору кесилди. 

Катагандын кан Кошой, 

Калк абасы абакең 

Кийип алса кандагай, 

Абакең Кошой карыя 

Багалекке багалек 

Баптап койгон эмедей, 

Май куйрукка май куйрук, 

Чаптап койгон эмедей. 

Баатыр Кошой карыя, 

Каракан кызы Каныкей, 

Олуя заада келиндин 

Ошондо сынын көрдү эми. 

Көрүп алып жактырып, 

Ыраазы болуп турду эми. 

Баатырдын зайбы Каныкей 

Тизеси жерге бүгүлүп, 

Калк атасы Кошойго 

Турган экен жүгүнүп.

Мунажаты* кудайга 

Мурун небак жетиптир. 

Кан Көкөтөй ашында

Кара калмак, кыргыздын 

Кайнап турган кашында 

Кан абама жүгүнсө, 

Коргошун болуп кетиптир. 

Капкайда сермеп көңүлүң, 

Кошой сынайт келинин: 

«Ай, Каныкей, байкушум, 

Телегейиң тең экен, 

Он эки мүчө кең экен. 

Кайраты кыйын, заары күч, 

Шерди туучу неме экен. 

Найзакерден көйкашка, 

Эрди туучу неме экен. 

Сөөмөйү алтын уз экен, 

Ургаачыда болбойт ко, 

Өзү олуят киши экен. 

Касиеттүү кабыланга 

Кадыр түндүн өзү экен. 

Билими мыкты тууш экен, 

Чаткаягы кууш экен. 

Которуп айтса кеби бар, 

Туубас болчу жери бар, 

Маңдай сөөгү кайкы экен, 

Баатырдын көзү өткөн соң, 

Күн көрөрү тайкы экен. 

Кежиге чачы жүн экен, 

Баатырдын көзү өткөндө, 

Кейишке тууган күн экен. 

Маңдай чачы чеп экен, 

Жыргаалынан жыласы 

Бейбактыкы көп экен». 

Кошой айтып мындай сөз, 

Жана Кошой караса, 

Бөдөнөдөй кайран көз 

Бөлөк-бөлөк жаш кеткен, 

Карагаттай кайран көз 

Камчы бою жаш кеткен, 

Тооп* кылып чыркырап, 

Токтобой ыйлап буркурап, 

Эчен бөлүп санааны 

Эгемден сурап баланы 

Тизеси жерге бүгүлүп, 

Катагандын Кошойго 

Кайран жеңең жүгүнүп.

Көрө коюп жеңеңди,

Кан Кошой бата бергени.

Капыр менен мусулман

Кошо бата бергени:

«Кыдыра кырчын тал болсун,

Кырга чыга бергенче,

Семетейге жасаган өзү жар болсун.

Ак болотун майласын,

Ачуулана тийгенде,

Ар душманын жайласын.

Көк болотун майласын,

Кыйыгына тийгенде,

Көп душманын жайласын.

Бу Семетей эр болсун,

Кара кулак шер болсун.

Эңкейиштен эр сайсын,

Эченди катар бир сайсын,

Телегейи тең болсун,

Теңиз Манас тукуму

Атасындай шер болсун.

Белеске күйгөн от болсун,

Бет алган душман жок болсун.

Оомийин!» — деп кол жайып,

Кошой бата бергени,

Кытай, калмак, көп манжуу

Кошо бата бергени.

Кайран Кошой абаңар 

(Калк таң калып караңар) 

Карай-карай сүйүнүп, 

Кандагайды кийинип, 

Кудуретке жалынып, 

Курган абаң — Кошой дөө, 

Куу жолборстой чамынып, 

Ажал жетсе өлүүгө, 

Дарман келсе абакең, 

Кытайлардын дөө Жолой 

Күрпүңдөшүп көрүүгө, 

Намыс алып келүүө, 

Аксакалдуу карыя, 

Эми чыкты майданга, 

Жылаңайлак, жылаңбаш 

Жылып басты балбанга. 

Карган Кошой абаңдын

Булчуңу бука белиндей, 

Булкушканды жегидей. 

Кол салуучу жолборстой, — 

Кошойдун жаалы ушундай, 

Алышкан аман болбостой. 

Абаң Кошой карыя, 

Кармаганын соо койбой, 

Бөлүшкөнү баратат, 

Кытайлардын Жолойго 

Өлүшкөнү баратат. 

Көкөтөйдүн ашы экен, 

Көп жыйындын кашы экен, 

Асманга учуп топурак, 

Адам кайнап, топурап, 

Кара курттай кыжылдап, 

Калк жыйылып быжылдап, 

Кара кытай, кыргыздар 

Эки дөө күрөш салат деп, 

Жыкканы байге алат деп, 

Жабалактап турушат. 

Жыгылган куру калат деп, 

Олтурган Жолой оксоюп, 

Олут алып соксоюп, 

Жолойду көздөй бет алып, 

Абакеңиз Кошойдун 

Жолборстой көзү тутанып, 

Алты-жети кадамдай 

Аягын жерге салганы, 

Баса түшүп эр Кошой, 

Токтолуп тура калганы.

«Кыргыздын уулу аз болуп, 

Калмактын журту кас болуп, 

Калмакка дөөлөт токтолуп, 

Кыргызынан ошондо 

Кармашар жигит жок болуп, 

Койгулашып майданга, 

Намыс бербей ар жанга, 

Алышып жүрүп жашымда, 

Акдөө, Көкдөө, заңгарга 

Салышып жүрүп башында, 

Күлдү журтка жообум бар, 

Күрсү тийген жонум бар. 

Кылыч тийген кыйлача

Кабыргам жаман кайышкан. 

Кыргыздын журту ыйласа, 

Балта тийген башыма, 

Ошондо мага жолдош жок, 

Жүргөн менин кашыма. 

Азыркы күндү карасам, 

Көзүм барат чекчейип, 

Белим барат мекчейип, 

Мойнум барат кекчейип. 

Арканы алып сары суу, 

Омуртка менен кабыргам, 

Ойлоп турсаң бул кезде, 

Ортосунун баары суу; 

Куймулчак, жамбаш ашташы 

Толгон деймин сары суу. 

Калмактын Жолой дөөсүнө 

Каалап журтум калыптыр, 

Карысам да салыптыр. 

Карылыктын зардабы — 

Сары суу алып калганы, 

Беш-алты бала келиңер, 

Белимди басып бериңер, 

Белимди бек тээп салыңар. 

Курушуп калган кургурдун 

Боюн эптеп жазыңар!».

Ал сөздү айтып зоңкоюп, 

Абакеңиз эр Кошой 

Жатып берди солкоюп. 

Ууктай болуп узарып, 

Арыстандай көзү кызарып, 

Карап турган кара журт 

Тебелөөгө камынды, 

Жигиттен жетөө жабылды. 

Абаң аны билбеди, 

«Өңчөй эргежээлиси, 

Кел бери!» —деп тилдеди. 

Кошойду көздөй камынды, 

Токтолбостон жонуна 

Тогуз киши жабылды. 

Аянбай басып бар күчүн, 

Так он алты кишини 

Көтөрүп абаң бүпбүтүн, 

«Кара жан камын жеп бас!» — деп,

«Калбалуу балдар кантесиң, 

Кабыргамды бек бас!» — деп, — 

Эр Кошой айтып салганы. 

«Не болду Кошой баатыр, — деп, 

Кандай иш кылып жатыр» — деп, 

Жүзгүндүн уулу Каманбек 

Аралап келип калганы. 

Калмак экен ал өзү, 

Кулакка тийди бу сөзү: 

«Кужулдаган бурутту, 

Дүнүйөдөн көрбөдүм 

Мындай арсыз журутту. 

Өзүлөрү тепкилеп, 

Курган чалын курутту! 

Чалынын шору катты, — деп, — 

Өзүлөрү тебээлеп, 

Өлтүргөнү жатыр, — деп, — 

Ошондойду коёбу, 

Биздин оён Жолой баатыр!» — деп, — 

Каманбек айтып салганы. 

«Коюңарчы балдар!» —деп, — 

Кошой сүйлөп калганы. 

Ошо сөзгө арданып, 

Окторулуп эр Кошой, 

Ордунан тура калганы; 

Жонундагы жүргөндөр 

Томолонуп алганы, 

Тоодон кулап түшкөндөй 

Кыйрап жерге калганы. 

Кылымдын Кошой балбаны 

Ак ала сакал сеңселип, 

Нар буурадай теңселип, 

Алышууга белсенип, 

Аста басып барганы. 

Арбак урган Жолой дөө 

(Алышмак болгон эки жөө), 

Ооздон оту буркурап, 

Көздөн жалын шыркырап, 

Кармагандан кан чыгып, 

Карагандан жан чыгып, 

Ордунан турду «күр!» этип, 

Аны көргөн адамдын 

Үнө бою «дүр!» этип. 

Кошойду кордоп кеп айтат,

«Компойбой калгын, — деп айтат, —

Кара сакал агында,

Карууңдун кеткен чагында,

Казан жакын табында,

Буурул сакал агында,

Муунуң кеткен чагында,

Өлүм жакын табында,

Ажалыңын жеткени,

Абийириңдин кеткени,

Кетпегенде неткени!

Жашыңдан киши чыгалбай,

Карганда түшүп балбанга,

Карап көрсөң өзүмө

Каргыш тийип калганда,

Атым менин Жолойдур,

Ар душман качып колойдур.

Жолойго киши жолорбу,

Жологон пенде оңорбу, 

Бир башында Кошоюм,

Миң жаның болсо коёмбу!

Ичип канга тоёмбу!?».

Бу сөзду айтып салганы, 

Көпкөндүк кылып турганы. 

Абакеңиз Кошойдун 

Ачуусу келди ошонун: 

«Атаңдын көрү, чоң Жолой, 

Алышканда карап тур. 

Акмактыгың мына бул! 

Үңкүрчүнүн оюнда 

Үч-Капкактын боюнда, 

Үйшүнбайдын тоюнда, 

Ушу күнчө оюмда, 

Өлтүрбөй сени тири алдым, 

Ошол жерде бир алдым. 

Былчакайдын белинде, 

Айлым арбын дегенсип, 

Мыктылык кылган жериңде 

Айтышып сөздөн бир алдым; 

Атаңа наалат шум Жолой, 

Аңкайган бойдон сен калдың! 

Карганда түшүп балбанга, 

Карап көрсөң өзүмө, 

Каргыш тийип калганда,

Эми аламын деп кызыгып, 

Калыптыр нээтиң бузулуп. 

Нээтиңден таап каларсың, 

Не балаага тушугуп, 

Атыша кетип урушуп, 

Ач бөрүдөй жулушуп, 

Ат үстүнөн бир эңдим. 

Кулусунга* кууратып, 

Өңөрүп бардым өзүңдү. 

Көрбөй жүргөн кишидей 

Эмне үчүн мага муну айттың, 

Өкүм кылып сөзүңдү?! 

Оболдон бери Жолоюм, 

Оё жүрдүм көзүңдү. 

Ойроңдоп жүрдүм өзүңдү, — 

Ойлонуп айткын сөзүңдү! 

Кулжа-Тоонун оюнда, 

Кутманбайдын тоюнда, 

Калдардын Калдар беги бар, 

Калкка маалым кеби бар. 

Катылам деп Кошойго 

Кан жөткүргөн жериң бар. 

Бөрү колдуу Кошойду 

Бөлөк болду дейсиңби? 

Кайратынан Кошойду 

Кажып калды дейсиңби? 

Ар бир жерде алышып, 

Аркы-терки салышып, 

Алып жүргөн мен элем, 

Айбан Жолой сен элең!». 

«Алың качан жетти, — деп, — 

Акмагым айттың кепти, — деп, — 

Мына барсам неттиң!» — деп, — 

Кошой салды билегин, 

«Кор кылба — деп Кошойду!», — 

Калың журт тилеп тилегин.

Жолой бекем тутканы,

Колун Кошой булкканы.

Кара кытай балбаны

Кан Жолой бекем кармады.

Касиеттүү эр Кошой

Бир тартуу менен Жолойдон

Билегин сууруп алганы.

Кол терисин шыпырып, 

Жолой алып калганы. 

Кара кытай, манжуунун 

Каалап салган балбаны, 

Абакеңиз эр Кошой 

Ач билектен алганы. 

Эки жулуп эр Жолой, 

Эптеп сууруп алганы. 

Шыпырылып кол тери, 

Кошойго кетип калганы. 

Кайраттанып Жолой дөө, 

Кытайынча намаз окунуп, 

Карк алтын сүрөт буту* бар, 

Бурканына* чокунуп, 

Кайра басып калганы. 

Абакеңиз эр Кошой 

Азырланган жери ошол. 

Качанкысын ойлошуп, 

Карыя Кошой, чоң Жолой 

Кармаша белден бойлошуп, 

Абаңды тутуп алганы, 

Кытайдын Жолой балбаны, 

Асманга атып калганы. 

Кармаган бойдон абаңдын 

Жолойдон колу кетпеди, 

Абакеңиз Кошойдун, 

Кайраты толгон ошонун, 

Аягы жерге жеткени, 

Таманы менен тик түштү, 

Жазылган талпак ордундай, 

Тийген жерге жик түштү. 

Аяктаган абаныз, 

Ал-кубатын караңыз, 

Колуна тийген Жолойду 

Козголтуп жерден алганы. 

Айлантып асманга атканда 

Кара кытай балбаны 

Кырдана түшүп бадирек, 

Аяктап тура алганы.

Таманы тийген жерлердин 

Далайы чыкты дал-далы. 

Арбытты антип укмушту 

Токтолбостон бир-бирин 

Асманга топтой урушту.

Топ аткандай атышып, 

Ал экөөнүн жанына 

Адам уулу болгондон 

Барар эмес катышып. 

Карагандар таң болду, 

Кара тозоң чаң болду. 

Алмамбет баатыр толгонду. 

«Тамаша көрбөй калдык», — деп 

Жалпы журт сүйлөп калганы. 

Сандыргалуу Алмамбет 

Жай ташты сууга салганы. 

Ачып көздү жумгуча 

Алда кандай бир булут 

Пайда болуп калганы. 

Үзүктөй кара бир туман 

Үстүнө элдин жазылды, 

Кара жамгыр, ак мөндүр 

Төгүп өтүп басылды. 

Кулду журт көрдү таңыркап, 

Күрөштөн башка таңы жок, 

Жел басылып жеринен 

Желп этип чыккан чаңы жок. 

Майданда Жолой, Кошойду 

Байкаган көрдү ошону. 

Улактай кылып ыргытып, 

Урулуу журтту дыргытып, 

Аны менен жыга албай 

Азап болуп бир далай. 

Тегирмендин барадай, 

Бирин-бири бу күндө 

Өлгөнүнө карабай, 

Тегеренип калышып, 

Өнөрүн артык салышып, 

Бир бирине эки дөө, 

Өчөшкөн бойдон калышып, 

Куйрукка шымын түрүшүп, 

Курбукадай* сүрүшүп, 

Кармаган жерден кан чыгып, 

Чарпышкан жерден чаң чыгып, 

«Качан бирөө жыгат» — деп, 

Ашыгып адам, жан чыгып, 

Оёндор күрөш салганы, 

Өйдө-дөңдө булкушуп, 

Ойрот журт айран калганы.

Намысынан чирешип, 

Акырек менен тирешип, 

Согончок тийген жерлерин 

Түз-түз кылып жирешип, 

Топосу тоодой тозулуп, 

Тозоңу көккө созулуп, 

Баскан жери казылып, 

Чаң асманга жазылып, 

Көргөндүн бою дүркүрөп 

Алышып жүргөн эки дөө, 

Арыстан шердей күркүрөп 

Бирин бири жыга албай 

Күүгүм жетти, күн кетти, — 

Бабаң Кошой канетти? 

Жайы менен Алмандын 

Казылган кара чаң кетти. 

Жыбырап жылдыз толгондо, 

Түн ортосу болгондо, 

Жолойдун үнү күркүрөп, 

Добушун уккан пенденин 

Жон териси дүркүрөп, 

«Таң атса, жарык чыгат, — деп, — 

Карган Кошой баатырды 

Кытай Жолой жыгат» — деп, 

Майданда балбан Кошойдон 

Баары журттун баарысы 

Үмүтүн үзгөн ошондон. 

«Неге чыкпайт доошу» — деп 

Кобурашат көпчүлүк 

«Кошойдун шайы бош го» — деп.
Ээрде көчүк талдырып, 

Эче миң чырак жандырып, 

Панардын баарын алдырып, 

Барпырата жандырып, 

Адамды көрсөң, — курт кайнап, 

Ай талаада жык жайнап, 

Аралашкан көпчүлүк 

Алтымыш жерге туу байлап, 

Туусун карап таанышып, 

Турган журт айран калышып, 

Балбан Жолой, эр Кошой 

Майданга күрөш салышып, 

Көтөргөн туусу болбосо,

Ажап эмес, ал ашта

Көбү адашып жоголсо,

Айчыктуу туусу болбосо,

Ажап эмес, ал ашта

Адашып киши жоголсо.

Түн ортосу кеткенде,

Таң жакындап жеткенде,

Доошу чыкты барк этип,

Кошойдун үнү карк этип.

Жолойдун колу кандай уу,

Абакеңиз Кошойдун

Жонундагы баягы

Уюп калган сары суу,

Аркасын Жолой эзиптир,

(Абакеңиз Кошойдун

Алыш-күрөш ар качан

Жашынан калган кесиптир.)

Омуртканын ашташка

Жолойдун күчү жетиптир,

Колдун уусу нетиптир,

Уюп калган сары суу

Кармоосу менен Жолойдун,

Боюна тарап кетиптир.

Аткып Жолой жүрүптүр,

Ары-бери сүрүптүр,

Абакеңдин соорусу

Кармаганын сүйүптүр.

«Ит, чиркин, бекем карма!» — деп,

Имерилтип жүрүптүр.

Таң сөгүлүп калганда, 

Таң жели жүрүп алганда, 

Кытай, кыргыз, калмак журт — 

Каптап келген кара курт. 

Кошойдун үнү күркүрөп, 

«Кошой чал кайрат кылды» — деп, 

Калмактар бою дүркүрөп, 

Кечеги күнү чак түштө 

Кармашкан экөө карк түштө; 

Калайык айран бул ишке. 

Жыгыша албай түн жеткен, 

Күрөшүп жүрүп күн кеткен. 

Арадан өттү бир түнү, 

Күнү-түнү кармашып,

Жыгыша албай ал күнү 

Эртеси чыгып да күнү, 

Күн ового толгондо 

Жалган түш жаңы болгондо, 

Алышып жүрүп абаңыз, 

Алптыгына караңыз, 

Көңүл кетип күүгүмдөп, 

Көз илинип бүлбүлдөп, 

Көшүп кетип үргүлөп, 

Анда-санда бир айтып, 

«Кыр арканын балык эт 

Кыйын кармап жүргүн» — деп, 

Уйкуга абаң кириптир, — 

Ушуну Жолой билиптир. 

Башта күнү бадирек*, 

Балаалуу жумуш баштаган 

Бар бекелер* чогулуп, 

Алачык үйдөй бир ташты 

Балбан таш кылып таштаган. 

Ал ташка тийген бенденин 

Айласы келбес турууга. 

Абакеңиз Кошойду 

Алпарып ташка урууга 

Көөнүнө Жолой алыптыр. 

Көк ала сакал Кошойду 

Көтөрүп жолго салыптыр.

«Эми бурут өлдү, — деп, — 

Ажалдын бетин көрдү, — деп, — 

Абышканы жыгам, — деп, — 

Башың жерге тыгам», — деп, 

Каран Жолой дардаңдап, 

Кайраттанып барбаңдап, 

Күчтүүсүнгөн бу калмак 

Күрсө-күрсө жөтөлүп, 

Катагандын Кошоюн 

Күйпүйтүп алып көтөрүп, 

Ай-Жаңжундун алдынан 

Бир көтөрүп өткөнү, 

Күн-Жаңжундун алдынан 

Күржүңдөй басып кеткени. 

Манжуулардын Нескара, 

Нескаранын астына 

Бир көтөрүп барды эми,
Андан ары өтөрдө,

Коңурбайдын алдына

Көтөрүп уруп кетерде

Калың кыргыз буркурап,

«Карган Кошой өлдү» — деп,

Намыс кылып чуркурап,

Көрө салып эр Манас

Айгай салып айкырды,

«Абаке!» — деп бакырды.

Майдандагы Кошойду

«Абаке Кошой нетти, — деп,-

Намысым колдон кетти, —

                                               деп, —

Напсиң түпкө жетти, — деп, —

Какбаш  Кошой, көзүңдү ач!

Кай кара басып кетти? — деп,

Каманга качпай чалдырдын,

Каңгайга намыс алдырдың, 

Жаман атка калтырдың!».

Адамдан кыяр* ичи — чаар,

Каарданса түсү — чаар,

Караганда көзү — заар,

Каар айтса сөзү — заар,

Кабыландын үнү барыптыр, 

Кошой абаң кулагы 

Манастын доошун чалыптыр.

«Чың-чың үнү чың чыгат,

Чымырканып бу Манас

Добушу катуу чоң чыгат,

Каарданып кабылан,

Кайда жүрүп унчугат?!».

Ойлоно салып ошону

(Оңой киши дебеңер,

Оён абаң Кошойду)

Ачса көзүн акыры,

Ачканда келди акылы.

Ташка урууга даярдап,

Калыптыр Жолой баатыры.

Түрмөктөй кармап турмакка,

Даярданып калыптыр

Кошойду ташка урмакка.

Уйкудан көзү ачылып, 

Жулкунуп Кошой, чамынып,

Кайраты толуп кеткени, 

Карыя Кошой абаңдын 

Аягы жерге жеткени; 

Абакеңиз Кошой дөө 

Ачуулана кеткени. 

Абакеңиз эр Кошой 

Артылтып колун салыптыр, 

Ар жагынан шымынын, 

Кашаттан кармап алыптыр. 

Көтөрмөккө дөө Жолой 

Көңүлүнө алыптыр. 

Жалпы журт карап туруптур. 

Тоодой Жолой балбанды 

Томкоруп жерден алганы, 

Көтөрүп жерге уруптур; 

Көпчүлүк карап туруптур, 

Жолойду кудай уруптур. 

Башынан аттап алганда, 

Басып Кошой калганда, 

«Аякты тушап алдың, — деп, — 

Армандуу бойдон калдым, — 

                                                    деп, —

Бутумду бууп салдың, — деп, —

Бурдап жатып алдың, — деп, —

Бугум чыкпай калды» — деп,

Манастан алган кандагай

Багалектен аларда,

Булгап-булгап абаңды

Жерге чаап саларда,

Сылай-сылай камчы алган

Сырты кара бөркү бар,

Сырттан Манас каркыбар:

«Атаңдын көрү, каңгайым,

Албаңдаган айбаным,

Бир жыгылып алдым, — деп, —

Эмне үчүн абама 

Кол узатып салдың!?» — деп, 

Чокусунда чогу бар, 

Өзөгүнүн ичинде 

Көк коргошун огу бар, 

Толгомолуу камчыны 

Сол имерип алганы, 

Качырып келип Жолойду 

Жоңкулдата салганы.

Кабыргасы сөгүлүп, 

Каны жерге төгүлүп, 

Кабылан Манас баатырдын 

Кайраты калкка көрүнүп, 

Кармаган Жолой колунан 

Кан Кошой кетти бөлүнүп.

Калың кыргыз дүңгүрөп, 

Абаң Кошой баатырдын 

Арбагын бийик чакырды, 

Баштан-аяк кеп айтып, 

«Балбан көтөр!» —деп айтып, 

Көтөрдү Кошой балбанды, 

Көргөн журт айран таң калды. 

Кубанбаса неткени, 

Куюлуп кошуун жеткени. 

Акылы таштын булактай, 

Ар мүнөзүн карасак, 

Жарга ойногон улактай, 

Жанган көзү чырактай, 

Сандыргалуу эр Акпай, 

Намыс эмей неткени, 

Абакеңиз Кошойду 

(Алп агасы ошону) 

Көтөргөн бойдон кеткени. 

Чатына башын салыптыр, 

Алты жашар баладай, 

Абакеңди эр Акпай 

Так көтөрүп алыптыр. 

Көпчүлүк көргөн ошону, 

Көтөргөнүн Кошойду! 

Намысын алып берген соң, 

Ашка келген канча жан 

Алтындуу таажы кийгизип, 

Карыяңыз Кошойго 

Калк башкарып билгизип, 

Кытайды жыгып, житирип, 

Карыяңыз эр Кошой 

Кадыр түнгө киргизип, 

Байгесин айдап бабаңа, 

Баатыр Кошой абаңа, 

Баары журту келгени.

Сандыргалуу эр Кошой 

Санап туруп малдарын 

Карыптарга бергени. 

Бергенинин баарысын, 

Бетке кармап калысын, 

Бечарага бөлүштү. 

Каптап турган калың журт 

Жоомарттыгын көрүштү. 

Күрмө кийген манжуунун 

Күчтүүлөрү күркүрөп, 

Таш сайынган калмактын 

Төрөлөрү дүркүрөп, 

Кытайлардын Ылама, 

Намыстанган каңгайдын 

Ар-намысын сураба: 

«Кызыталак буруттун 

Кыйынсып ашка чакырып, 

Бул эмине кылганы, 

Балбанды кордоп турганы! 

Ок өтпөгөн кадама, 

Кийинишкени калган го, 

Кызыталак бу бурут, 

Тийишкени калган го? 

Басып алмай бар деген, 

Баш аттамак жок деген; 

Көтөрүп урмак бар деген, 

Көөдөндөн аттоо жок деген! 

Жыгып алмак бар эле, 

Чыкыйдан аттоо жок эле! 

Бет алышсак канетет 

Бел байлаган белине? 

Бара койсок деп турам 

Салыш кылар жерине? 

Кызыталак буруттун, 

Бул эмине кылганы? 

Баатыр Жолой канымдын 

Башынан аттап турганы!».

Кол салчуудай сүксүйүп, 

Кара кытай, манжуу журт, — 

Баары катар үксүйүп, 

Таш сайынган калмактын

Төрөлөрү ээлигип, 

Найзакерден ыктуусу — 

Айбалта чабар мыктуусу 

Үтүрөңдөп желигип, 

Кыргызга каптап жетчүдөй, 

Кыргын салып өтчүдөй, 

Калмакты кудай эми урду; 

Үңүрөндөп манжуулар, 

Орой-орой кеп урду, 

Урушка кагар добулбас. 

Доолбасты бек урду 

Доолбас катуу кагылды, 

Кара кытай, көп манжуу 

Каарын салып жабылды. 

Уйгу-туйгу шайланып, 

Айбалта менен кылычты 

Аркы-терки байланып, 

Оңураңдап манжуу журт, 

Он башысы ороктоп, 

Элүү башы сороктоп, 

Жүз башылар жүгүрүп, 

Миң башы жандан түңүлүп, 

Каарды калмак салганда, 

Кандын башын аттайт деп, 

Намыстанып калганда, 

Ашка келген калың эл, 

Амалы кеткен ушул жер.

Атпай журттун канчасы 

Акылынан жаңылып, 

Качып берди ошондо 

Манасты көздөй жабылып. 

Ошондо Манас кабылан 

Кайраттанып бөлүнүп, 

Арыстан түрү көрүнүп, 

Чородон Манас бөлүнүп, 

Ажыдаар түрү көрүнүп, 

Каардантып булкунтуп, 

Кабылан Бакай абакең 

Манасты кармап жулкунтуп: 

«Адам деп ашка чакырсак, 

Кара калмак, кытай журт, 

Оңбой калган экенсиң,

Оңураңдап оңбогур, 

Болбой калган экенсиң! 

Олушар болсоң чыныңды айт? 

Коюшар болсоң сырыңды айт! 

Белсенип тулпар минбесем, 

Бээжинди көздөй сүрбөсөм, 

Конок болсоң мунуңду айт? 

Коржоңдошсоң чыныңды айт! 

Адам деп ашка чакырдым, 

Арыңды коюп, этиң же, 

Аш үстүндө чыр баштап, 

Абийриң барбы өзүңдө?! 

Кырылышсаң кообуңду айт, 

Кыргынды кызык салалы, 

Кызыталак, калмак, жообуңду

                                                  айт! 

Эңдирчү Манас мен эмес, 

Эңер калмак сен эмес!». 

Чакырайып, чакчайып, 

Оозунан заары төгүлүп, 

Ала тоодой көрүнүп, 

Каарданып булкунуп, 

Коё бер деп Бакайга 

Кабылан Манас жулкунуп, 

Кырк чоро эки бөлүнүп, 

Кыргын салар эмедей, 

Каары катуу көрүнүп, 

Сары жаргак шым кийип, 

Сарала сындуу ат минип, 

Каары бетке айланып, 

Кыны жок кылыч байланып, 

Алып иер эмедей, 

Алмамбет турат айланып, 

Көк ырапыс тон кийип, 

Көкала сындуу ат минип, 

Чубактын жайы ушундай, 

Акбалтанын арыстаны — 

Чунактын жайы ушундай. 

Найзакердин ыктуусу — 

Акбалтанын Чубагы, — 

Сары сурдун мыктысы. 

Калмактын көөнү бөлүнүп, 

Кымбатын Чубак көрүнүп, 

Каңгайдын көөнү бөлүнүп,

Кайраның Чубак көрүнүп, 

Ач айкырык, куу сүрөөн 

Айгайлап кирип барды эми. 

«Мейман элек, баатыр!» — деп, 

Таш сайынган калмактын 

Төрөлөрү чогулуп, 

Кара кытай, манжуулар, 

Дампайып түшүп калды эми, 

Үч Каркыра боюна 

Үйрүлүп жыйын салды эми.

ТҮКТҮҮ ТАМАН ТҮКҮБАЙ МЕНЕН ЧЫКАНАКТАЙ 

ЭР АГЫШТЫН КҮРӨШҮ
Каканчындын шаарынан, 

Кара Каңгай жагынан 

Кармаш болсо бурутка, 

Бир кереги тиер деп, 

Намыс алып берер деп, 

Ала келген балбаны, 

Адам билбес сааты бар. 

Калмактардын балбаны, 

Түктүү таман Түкүбай, 

Так ошондой аты бар, 

Кырылышка атайы 

Камдаган экен каркыбар. 

Алышканды койбогон, 

Бир камандын этине 

Бир жегенде тойбогон. 

Каарданып качырса, 

Адамга — акыр заманы, 

Аябаган балбаны; 

Кежигенин чуңкуру — 

Он эки туура таманы. 

Күрөшкө чыгып Түкүбай, 

Күрсүлдөп карап турганы. 

Астыңкы эрдин албайтып, 

Азууларын аркайтып,

Өрдөктөй мойнун койкойтуп, 

Эки өркөчүн коркойтуп, 

Төөдөн алар байге бар. 

Шаа мүйүзүн аркайтып, 

Уйдан алар байге бар. 

Бели катуу эр минер 

Бедөөдөн алар байге бар. 

Түктү таман балбаны 

Балбанга чыгып калганы. 

Каары күчтүү калмакка 

Кармашкан киши оңбойт деп, 

Катылган аман болбойт деп, 

Касиеттүү эр Манас 

Капаланып калганы; 

Кантерин билбей турганы.

Ал аңгыча болбоду, 

Кудай бетин көрсөтпө, 

Олуяттын Бакай кан, 

Аргын кандын Ажыбай, 

Акбалтанын Чубагы, 

Артык тууган Алмамбет, 

Эштектердин Жамгырчы, 

Элеман уулу эр Төштүк,

Кыпчактардын Үрбүсү, 

Жарагы белде бир күчак 

Буудайык уулу Музбурчак, 

Казактардын Көкчөсү, 

Анжыяндын Сынжыбек, 

Оогандан бар Акун кан, 

Чамбыл белди жердеген 

Жанаалы, Карач — эки дөө, 

(Чамасын кыйын эр деген), — 

Куралган канча калкы бар, 

Баатырсынган берендер 

Келишкен экен каркыбар. 

Калмактан чыккан балбаны 

Кармаша кетсе, адамдын 

Чыгат белем далдалы. 

Зордугу тоонун теңиндей, 

Кармашканды жегидей, 

Кандай амал болот деп, 

Чогулушуп алганы, 

Айла таппай калганы. 

Олуя заада Каныкей 

Ошончо элдин ичине 

Оолжуй басып барганы. 

Олуя тууган кургурун 

Олтура калып ошондо, 

Оңбогон кептен салганы: 

«Адамдын эчен багы бар, 

Оолжуган кыз кезде 

(Оён Бакай дагы бар) 

Көкжалым барып Букарга, 

Көөдөнгө салган тагы бар. 

Көкжалдар мында турасың, 

Көп айтар сөзүм дагы бар, 

Атам Темиркандын шаарына, 

Баатырым кече барганда; 

Куда болуп мал союп, 

Кулдук ура калганда; 

Менин атам Темиркан 

Алтынын куюп алганда; 

Казынага салганда; 

Кожо, молдо жыйганда; 

Тал түштө нике кыйганда; 

Таласты көздөй тартканда; 

Кара-Тоо бойлоп басканда;

Түгөнгөн тоонун урчукта 

Конуп жаткан кезинде; 

Чатырапг ойноп даң салып, 

Болуп жаткан кезинде; 

Дүнүйөдөн кам жебей, 

Жыргап жаткан кезинде; 

Кырк чоросу баатырды 

Курчап жаткан кезинде; 

Кырк арыстан баарысы 

Ошо кезде баатырды 

Тегеректеп алганда; 

Кара чаар кабылан 

Капталынан чамынып, 

Бенде чыдап туралбай, 

Качырууга камынып, 

Кайраттанып турганда; 

Түгөнгөн тоонун урчукта, 

Дүмүрөйгөн тумшукка 

Аттын оозун бурганда; 

Жол аруулап ошондо, 

Кароол карап турганда, — 

Кызыл жээрде ат минип, 

Кыл куйругун чарт түйүп, 

Урунарга тоо таппай, 

Урушарга жоо таппай, 

Санаасы менен болтуруп, 

Оролмо тоонун бүркүтүн 

Балдагы жок кондуруп, 

Салып чыгып келаткан 

Агыштай эрди көргөмүн. 

Мен көргөндө эр Агыш, 

Бүткөн бою тарамыш, 

Керекке жарар эр экен, 

Кайраты калың неме экен. 

Түкүбайдай балбанга 

Агыш жарайт, калайык, 

Күрөшүп намыс алганга. 

Чыканактай Агышты, 

Арыстан төрө кабылан, 

Сала көргүн балбанга! 

Артык Агыш эр эле, 

Кара калмак, көп манжуу 

Карчалышып келгенде 

Намыс алар неме эле.

Мен көргөндө эр Агыш, 

Балбандыгы бир канча, 

Баатыр тууган көйкашка, 

Өзү мыкты жан эле, 

Катуу балбан Түкүбай, 

Кармаш кылар чагы эле. 

Жыгып намыс алганга, 

Жайдары төрөм кабылан, 

Агышты тапкын балбанга».

Каарданган кабылан 

Каныштын тилин алганы, 

Он эки чоро Кыргылчал 

Буйрук алып баатырдан 

Агышты көздөй барганы. 

Тоо-токойдон сыдырса, 

Мындан Агыш табылбайт, 

Толгон элди кыдырса, 

Андан Агыш табылбайт. 

Чатырын алтын салдырган 

Ташкенден бери көчкөндө 

Зыйнатка туруп берсин деп, 

Көкөтөйдүн Бокмурун 

Так алтымыш ордо кыз, 

Ошолорду алдырган. 

Кан Көкөтөй тоюнда 

Ойноп жаткан ордо кыз, 

Желе-Каркыра боюнда 

Опсолоң зөөкүр Агышың 

Ордо кызга барыптыр, 

Оюнду мыктап салыптыр. 

Чоң оюнчу кыз накыш, 

Агышын жайы ушундай: 

Кыздуу үйдө — кыякчы, 

Кымыздуу үйдө — аякчы. 

Кызыл курун чубаган, 

(Агыш жайы ушундай) 

Кызды көрсө сулаган, 

Кара курун чубаган, 

(Агыш жайы ушундай) 

Катын көрсө балакет, 

Эт-бетинен кулаган. 

Кызды көрсө кымпылдап, 

Кыйын жомок баштаган,

Катынды көрсө эр Агыш 

Өлүп кете таштаган.

Ордо кызга эр Агыш 

Конуп жаткан кези экен. 

Таң-тамаша үстүндө 

Болуп жаткан кези экен. 

Көк сүлөөсүн кара бөрк 

Ыргап турган кези экен, 

Оюн салып ошондо, 

Кайран Агыш канетсин, 

Жыргап турган кези экен. 

Он эки чоро, Кыргылчал, — 

Кабарга булар барганы, 

Эр Агыштын үстүнө 

Кыргын тийген эмедей, 

Кыргыл башчы карысы 

Кыйрап түшүп калганы. 

Эр Агышка барганда, 

Акырын айтып, бек таштап, 

Ал Кыргылчал кеп баштап: 

«Баатыр Агыш, кебимди ук! 

Кан Көкөтөй ашы экен, 

Калк жыйылган кашы экен. 

Кыргыз менен калмактын 

Кабылан Манас башы экен. 

Калмактын түктүү таман балбаны 

Заман акыр салганы. 

Көзү көлдүн ордундай, 

Көк жал экен Түкүбай, 

Көрүнгөндү соргудай. 

Сени издетип жиберген 

Алты күлүк аты бар 

Айкөл Манас баатырдын 

Алакандай каты бар. 

Жигиттикти сүрөсүң, 

Тулпардан тандап минесиң. 

Ажалын жетсе өлүп кел, 

Амалы келсе эр Агыш 

Түкүбайдай баатырды 

Эки жара бөлүп кел. 

Имерип ичтен чалып бер, 

Кыйын экен Түкүбай, 

Кыргызга намыс алып бер.

Кара курттай калмак бар. 

Кан Коңурда салмак бар, 

Келген экен Каркыбар. 

Түкүбай чыкты балбанга, 

Алакандай бурутка, 

Түгөнүшүп калганга. 

Чыканактай эр Агыш, 

Кандай элең балбанга? 

Уккун, Агыш, сөзүмдү, 

Намыска жарар бекен дейм 

Катын тууган өзүңдү 

Түрү сүрдүү калмакка 

Туруп күрөш салып бер, 

Алакандай журтуңдун 

Чын намысын алып бер. 

Чамаң жетпей баратса, 

Балбандан кордук көрүп бер. 

Жыгылды Агыш дедирбей, 

Намыс кетип калганда, 

Тирүү жүрбөй өлүп бер! 

Балбан болсоң сен, Агыш, 

Түкүбайдай бир дөөнүн 

Кабыргасын сөгүп бер. 

Абайласаң мен сага, 

Өзүм келдим эр Агыш, 

Балбанга кармап салууга, 

Кезиң келди эр Агыш! 

Күчтүүсүнгөн арамга 

Күрпөңдөшүп барып бер, 

Күртүйгөн тоодой калмактан 

Бир намысты алып бер!».

Кырктын башы Кыргылчал, 

Он эки чоро баш болуп, 

Шайлап алды Агышты, 

Калк жыйылган кашына 

Айдап барды Агышты. 

Кан Манастын ордого 

Кайран Агыш барганы. 

Бадананы кийгизип, 

(Бадана деген шым аты), 

Өөдө-төмөн жүргүзүп, 

Бадана шымы бир башка, 

Жасаган экен ылайык

Байкуш жеңең көйкашка, 

Ичи жибек, тышы бөз. 

Кош бадана торгой көз, 

Табылгы жакса чок өтпөс, 

Жазайыл атса ок өтпөс, 

Кие турган ушу кез. 

Казыналык куржундан 

Кайран жеңең Каныкей 

Сарамжалын билгизди, 

Кадимкидей Агышка 

Баданасын кийгизди. 

Чоңдугу тоодой балбанга 

Чыканактай эр Агыш 

(Бүткөн бою тарамыш) 

Басып чыкты ошондо, 

Барып күрөш салганга. 

Кошой, Төштүк алпы бар, 

Кол көтөрүп чуркурап, 

Бата берди баатырлар, 

Баатыр Кошой карысы. 

Басып чыгып эр Агыш 

Эми кайнады анын намысы: 

«Күчтүүсүнгөн Түкүгө 

Күрпөңдөп күрөш салайын, 

Кол жеткен жерден үзүшүп, 

Көк букадай сүзүшүп, 

Көөдөнүн тиреп калайын. 

Кара жаак булдурсун, 

Баатыр, кармай калып имергин. 

«Көтөр Агыш, көтөр!» — деп, 

«Алгын Агыш, алгын» — деп, 

Май куйруктун балык эт, 

Жара чаап жибергин. 

Этим кетсин ачынып, 

Каным кетсин чачылып, 

Баатырсыган бул дөөнү. 

Багалектен алайын, 

Өөдө-төмөн жулкушуп, 

Байыркы күчүм салайын. 

Чаппай койсоң жаман ат, 

Чабышың бизге — аманат. 

Ачуум келсе алармын, 

Ачуум келбей бир калса, 

Күлүп жүрүп калармын.

Күүлүү каарың көргөндө, 

Күчүмдү анан салармын!». 

Агыш туруп муну айтып, 

Басып барды балбанга, 

Барып күрөш салганга.

Калмактардын Түкүбай 

Алышканды койбогон, 

Бир чочконун этине, 

Бир жегенде тойбогон. 

Ким көрөт мындай баатырды, 

Белсенип салып качырды. 

Колуна тийсе Агышты, 

Оруп ийчүү эмедей, 

Козголбостон ошондо 

Соруп ийчүү эмедей. 

Түктүү таман, чоң балбан 

Качырып жетип келгени. 

Качырганын көргөндө, 

Кайран Агыш канетсиң, 

Кезекке туруп бергени. 

Билегин тосту эр Агыш. 

Билегин кармай калышып, 

Ур* дедирбей билегин 

Эрендер сууруп алышып, 

Үрпөңдөшүп булкушуп, 

Үтүрөңдөп жулкушуп, 

Мөлчөмдүү жерден алышып, 

Бет алышып салышып, 

Араандай оозун ачышып, 

Айкырып жерге басышып, 

Күчтүүлөрү мойнун бурушуп, 

Күч алган жерин жулушуп, 

Калмак, кыргыз бүткөнү 

Карап турду жарданып, 

Балбандардын булкушун 

Көргөн адам таң калып.

Күнү-түнү кармашып, 

Эки күнгө толгону, 

Эми качан жыгат деп, 

Эл чаалыгып болгону. 

Чарпышканын калайык

Билип жүрөт көрдүңбү? 

Кайнын көргөн эмедей, 

Каткырып Агыш ошондо 

Күлүп жүрөт көрдүңбү? 

Кара көкжал кабылан 

Ачуусу келип калыптыр, 

Каарын көрчү, бек кармап, 

Өрттөй көзү чын жайнап, 

Каалгадай кашка тиш, 

Калайыктан башка тиш 

Кашкайып чыгып алыптыр. 

Кабарган бойдон Агышка 

Кабылан жетип барыптыр. 

«Көтөр, Агыш, алгын!» — деп, 

«Кара жерге салгын — деп, 

Карсылдап Манас кабылан 

Кара жаак булдурсун 

Кармай калып имерди, 

Качырып кирип ошондо, 

Чыканактай Агышты 

Томукка тартып жиберди. 

Томукка камчы өткөнү, 

Ачуусу эми жеткени. 

Тоодой болгон Түкүбай 

Амалы жаман кеткени. 

Эки буттун багалек 

Эрен экен, эр Агыш 

Эңкейип кармап алганы. 

Эс алдырбай калмакты 

Жерден сууруп турганы. 

Темтеңдетип капырды, 

Тегеретти баатырды; 

Түктүү таман Түкүбай 

Эки беттен жүн чыкты. 

Этегинен үн чыкты. 

Түкүбай колу байланды. — 

Эр Агыштын башына 

Көк жорудай айланды. 

Чамасы жаман кеткени, 

Алачыктай кара таш — 

Ыкмачыл Агыш жеткени. 

Тоодой болгон балбанды 

Ташка чаап өткөнү.

Баатыр Агыш көкжалдын 

Балбандыгы көрүндү, 

Түкүбайдай чоң балбан 

Эки бөлөк бөлүндү. 

Калмакты Агыш жыкты деп, 

Кайраты канча мыкты деп, 

Баатыр Манас баш болуп, 

Байгени айдап алганы, — 

Агышка тартып калганы. 

Ал байгени албастан, 

Аял кылып турбастан, 

Анда Агыш муну айтат, 

Адам айтпас шумду айтат: 

«Балбаның жыктым, — колум бош. 

Коё бер Манас колумду, 

Көргөзгүн Манас көзүмө 

Баягы көргөн сонунду. 

Бул малыңа кайрылбайм,

Тамашамдан айрылбайм, 

Бул байгеңди албаймын, 

Кыздарымдан калбаймын. 

Бул байгеге кайрылбайм, 

Келиндерден айрылбайм. 

Бул байгеңе көнбөймүн, 

Кызык оюн-тамаша — 

Кыздарымды бербеймин». 

Шашып чыкты эр Агыш, 

Кыздарды көздөй жүгүрүп, 

Качып чыкты эр Агыш. 

Байгени Агыш албады, 

Эр Агыштын байгесин 

Ар ким бөлүп алганы. 

Чыканактай Агыштын 

Эр экенин көргөнү, 

Агыш албас болгон соң, 

Ата-уулулап бөлгөнү.

ЧАТАКТЫН ЫРБАШЫ

МАНАС МЕНЕН КОҢУРБАЙДЫН САЙЫШЫ
Ал аңгыча болбоду, 

Ойроттун баары толгонду, 

«Кабар ал, — деп, — калың журт!».
Көкөтөйдүн көк туусу 

Көтөрүлдү калкылдап; 

Жайнап жаткан көпчүлүк 

Атка минди шартылдап,
Күлүктөн тандап минишип,
Күрөөкө тондон кийишип,
Күчү менен тийишип,
Айтканына көнүшүп, 
Ажалдуусу өлүшүп,
Найза колго алышсын,
Арага сайыш салышсын!
Сайышка кыйын зардалдан*,
Сайышкан жоосун алгандан,
Билеги жоон балбандан,
Билими ашык зардалдан,
Көзгө атуучу машынан,
Көп жалтанбас башынан, 

Көзгө токтор жашынан, — 

Баатырдан сайыш салсын, — 
                                                  деп, —
Жыкканы мөрөй алсын, — деп, — 

Жыгылган куру калсын! — деп, 

Тобурчак жүз ат байлатып, 

Ага кошуп карадан 

Тогуз жүз жылкы айдатып, 

(Байгеден мындай ким болду?) 

Баарысы жылкы миң болду.

Кошой баштап карысы, 

Жарчылардын баарысы 

Кабар берди элине — 

Караламан көбүнө. 

Калмактын журту кылкылдап, 

Дүнүйө толуп былкылдап, 

Ойрот, кыргыз толуптур, 

Оролуп даяр болуптур.
«— Калмактан чыккан түгөнгүр, 

Дүнүйөсү үбөлгүр; 

Башында чыккан балакет, 

Баарысы кылып аракет, 

Өнөрү каркап* толгондон, 

Өсө берди малдары 

Дүйнөгө баткыс болгондон. 

Алтынды жыйып тоо кылып, 

Асылды байлап, боо кылып, 

Күмүштү таштай урунуп, 

Кылым кыргыз улуу журт 

Баары бирдей куралып, 

Баары кылып кеңешин, 

Чогоолдукка* чыгарып 

Манас деген немесин, 

Баталашкан эмедей, 

Кошой билип кеңешин, 

(Башкы уругу катаган, 

Кыргыздан чыгып ушул эл, 

Баары да бир атадан), 

Манасыңдай балаа жок, 

Арасында ала жок. 

Кандай иш Кошой ойлоду, 

Сайышына кеп сайып, 

Ойлоп турсак, ал малды 

Өзү алууга болжоду. 

Сайышка мыкты машынан, 

Карысын коюп жашынан, 

Кышын коюп ташынан, 

Көрмөк болдук сонунду 

Көкөтөйдүн ашынан. 

Шамал тийсе жалп этпес 

Чатырлары көп окшойт, 

Өлүмүн издеп таппаган 

Баатырлары көп окшойт. 

Өз билгенин бербеген, 

Капырлары көп окшойт, 

Калыстык сөздү как жарган 

Далдалдары көп окшойт. 

Калайыкка алынган 

Зардалдары көп окшойт. 

Кармашканы соо калбас 

Балбандары көп окшойт. 

Басташып калган душмандын

Башын үзүп алмадай 

Алгандары көп окшойт.

Манас деген чыкканы 

Жамбы атканда көрдүңөр, 

Өнөрүнөн жан тойгон, 

Кайраты каркап чың болгон. 

Жарагын мыктап камдайлык, 

Жалтанбай турган баатырдан 

Биз да таап кармайлык, 

Эрден тандап экчейлик, 

Олжого койгон жылкысын 

Ордуна калса биз жейлик», 

Деп калмактын баарысы, 

Алооке баштык карысы 

Акылдашып калышты. 

Бозкертик туруп кеп айтты, 

«Ой калайык!» — деп айтты: 

«Калмактан турат Коң төрө, 

Найзакерден жоого маш, 

Сайынганы көөхар таш. 

Кырмусшаанын Мурадыл 

Өткүрлүгү арбын, өзү жаш, 

Кызыл чоктуу Нескара 

Кыябынан бу кезде 

Өткөн экен бечара. 

Муруту буурул чалыптыр, 

Айдарынын түбүнө 

Ак аралап калыптыр. 

Калмактардын Ушаңы 

Кайратына бу күндө 

Каркап толгон кези экен. 

Камалган болсо калкыңыз 

Салбайсыңбы ошону! 

Сайышка салаар деп ойлойм 

Сансыган кыргыз Манасын. 

Амал менен сайышып, 

Өлтүргөнү жүрөт го 

Алоокенин баласын. 

Каалаганы как ошо, 

Тиктегени тим ошо. 

Темирдүү найза алышка, 

Теминишип салышка, 

Тең келер киши деги жок,

Манаска беттеп барышка, 

Коңурбайдан бөлөктүн 

Эч бирөөнүн эби жок. 

Азыркысын аңдасак, 

Ал Манасты жыгууга 

Кайраттуу калктан деги жок». 

Кытай, калмак кожурап, 

Кары-жашы божурап: 

«Өлөмүн деген барбас, — деп, 

Ажалы жеткен барбаса, 

Асили киши барбас» — деп, 

Ажылдашып айтып кеп, 

Айнышып баары алыптыр.

Алиги сөзүн уккан соң, 

Алооке уулу Коң төрө 

Ачуусу келип калыптыр: 

«Эки миң жашап өлбөгөн 

Элимде киши турабы? 

Сайыштан качып камалып, 

Калмакты кудай урабы! 

Канча жашап өлбөгөн 

Калкымда киши турабы? 

Кайгуулдан качып токтолуп, 

Калдайды кудай урабы! 

Жеткен болсо ажалым, 

Жерге да кирсем кутулбаймын. 

«Сайышка Манас чыгат», — деп, 

Кандай жан айтат кутурган?! 

Эртеден байкап мен турам, 

Баарыда кошо тең турам. 

Көнүлүм кайтып бек турам, 

Кыргыздын көк жал Манасы 

Сайышка чыкпайт деп турам. 

Чын кылгын Манас чыгарын, 

Көкө теңир бир билер 

Кайсынысы жыгарын. 

Манас чыкса сайышка, 

Байласаң болбой чыгамын. 

Кантип билдик калайык 

Калмакты кыргыз жыгарын!». 

Бу сөздү айтып салыптыр, 

Чабылбай калган чоң Кара ат 

Жарактап токуп алыптыр,

Караган калмак калың журт 

(Көпчүлүгү кара курт) 

Алооке баштап карысы, 

Кашына келди калдайдын 

Манжуу, калмак баарысы.

Атышкан жоосун кулаткан, 

Найзасынын темири 

Кулач карыш болоттон. 

Жарды сайса эшкендей, 

Каарданып бир койсо. 

Кара ташты тешкендей. 

Бөрү тил мизин чыгарган, 

Заар менен сугарган, 

Кармаган бенде кубанган. 

Найзага таккан желеги 

Алтымыш түрдүү кубулган. 

Сарысы бар, көгү бар, 

Жаалданган калмакта 

Салтанаттын көбү бар. 

Түбүндө кыргак сай болгон, 

Аткан жандар жай болгон, 

Ортосу болот, оозу албарс, 

Бетке алганы соо калбас, 

Ат чабым жерге ок учкан, 

Атышкан жоосу жер кучкан*, 

Кара дегенде доошу 

Жер көчүрүп, топ бузган, 

Сүмбөсү коло, жез болгон, 

Ажалдуу жандар кез болгон, 

Алтындан машаа* салдырган, 

Айгышкан жоон талдырган 

Очогор кара мылтыкка 

Огун салып даярдап, 

Одурайган чоң Коңур 

Сайышмак үчүн аяндап, 

Калыңдыгы бир эли 

Кара курчтан бедери 

(Кайкы келген учу бар) 

Камданды калмак байланып, 

Каруу-жарак шайланып. 

Эки учун кайрып ийдирген, 

Айбалтанын жүзүнө 

Кыл кыял чаап чийдирген.

Темир менен сапталган, 

Бекерче жайда чаппаган, 

Чапканы аман таппаган 

Чымкый болот кылычты 

Айбалта кошо байланып, 

Самады калча* бул ишти. 

Соот менен кыягы, 

Согушка даяр сыягы. 

Өртөөчүүдөй канчаны, 

Өрт жалындай көзү бар, 

Манас чыкса сайышка, 

Кездешем деген кези бар. 

Намысты арбын кылыптыр, 

Ачуусун бойго жыйыптыр. 

Кагышмакка Манаска 

Каргышты катуу кылыптыр, 

Кайратты бойго жыйыптыр; 

Карк алтындан сооту* 

Денеге араң сыйыптыр. 

Бурама темир курчанып, 

Каарданып сур салып, 

Чакчаларын чоң төрө 

Көк күбө чопкут жамынып, 

Алоокенин Коңурбай 

Көк жолборстой чамынып, 

«Көкө теңир!» — деп жалынып, 

Этеги жайык көк күбө, 

Найза өтпөгөн бек күбө, 

Топчулугу бир тогуз, 

Толукшуган чоң доңуз, 

Үпчүлүгү бир тогуз, 

Үтүрөйгөн чоң доңуз, 

Үстү-башын үпчүлөп, 

Тула боюн толчулап; 

Көзү өгөгөн темирдей 

Мурду тоонун сеңирдей, 

Кыр мурундуу, кызыл көз, 

Кең көкүрөк, жайык төш; 

Кытайча ээр жарагын 

Кындырдай кара ат токунуп, 

Ачууланып ат минип, 

(Кылган ишин карагын) 

Октой болгон Алгара 

Окторулуп бастырып, 

Очогор* мылтык асынып, 

Көк найзаны колго алып, 

Көркүн көргөн таңданып, 

Алгара ат менен шаңданып, 

Айбатын көргөн таңданып, 

Чоң күрсү сабы чочоюп, 

Чоң Кара ат менен очоюп, 

Найзасы колдо койкоюп, 

Алтын наал, жез өкчө, 

Кытайча өтүк чойкоюп, 

Кылычы белде кыңгырап, 

Көк найзасы зыңгырап, 

Ак канжар жанда шыңгырап, 

Ач арыстандай ыңгырап, 

Көк желеги жалпылдап, 

Көркүн көргөн душманы 

Барар эмес жакындап, 

Салышууга Манаска 

Талап кылып калыптыр. 

Байкабай туруп башта көп 

Басырык* көрүп алыптыр. 

Ызалыкка чыдабай 

Ырастанып калыптыр.

«Жаалы катуу мыкты, — деп, — 

Сайышка Коңур чыкты» — деп, 

Аралашкан адамдар 

(Абаң Кошой анда бар) 

Жарагын жалпы кийинип, 

Көкө теңирге сыйынып, 

«Алгара токуп алды, — деп, — 

Адырайган чоң Калча 

Чыкмак болуп сайышка, 

Даярданып калды» — деп, 

Кобурашып салды кеп. 

«Сайышка Коңур чыккандай, 

Өчөшкөнүн жөн эле, 

Үйлөп жерге жыккандай. 

Көйнөк, дамбал болбосо, 

Көк темир экен кийгени, 

Көзүбүз көрдү биз азыр, 

Сайыш болбой калбаса, 

Даярданды тап-такыр, 

Кыргыздарга тийгени.

Абаке Кошой, аңдап көр, 

Асынды мылтык ак жөкөр, 

Очогор мылтык жонунда, 

Он кулач найза колунда, 

Ушу күндө кайраты 

Сыйбады кийген тонуна». 

Угуп Кошой алганы, 

Айткандын жок жалганы, 

«Аңдайынчы муну, — деп, — 

Кара калмак каны эле, 

Кыйын дечүү жан эле, 

Көрөйүнчү аны, — деп, — 

Кандай экен жайы?» — деп, 

Аксурду минип теңселип, 

Аксакалы сеңселип, 

Абакеңиз эр Кошой 

Аралап атпай* калмагын 

Азыр барган жери ошо.

Нар буурадай кеңгиреп, 

Намыс үчүн зеңгиреп, 

Турган экен Коң төрө 

Сайышты самап эңгиреп. 

Найы алтын, башы жез, 

Колундагы канжага 

Кочуштап салып тамеки 

Турган экен ошо кез 

Коросондон* куу коюп, 

Коркурата бир соруп, 

Ооздон түтүн буркурап, 

Аксур атын аргытып, 

Артынан чаңын баргытып 

Абаң Кошой келгени. 

«Иш бүтөбү чоркоктон, 

Чыгабы киши коркоктон? 

Саятка тиксең чатыр, — деп, — 

Сайыш үчүн камданды 

Кан Коңурбай баатыр, — деп, 

Кыргыздардан ким чыкса, 

Майданга чыгар азыр!» — деп, 

Бороончу жооп бергени. 

Бүтүн кыргыз баатыры, 

Баарысына карабай, 

Баргак менен баарысы

Көсөл Кошой абаңдын 

Көңүлүнө жарабай, 

Баатыр менен балбаны 

Баарысы жолдо калганы.

Баатыр Манас кабыланга

Бабаң Кошой барганы. 

«Балакет болду!» — деп айтыш: 

«Ээ, кулунум, эр Манас, 

Сөз тыңдагын сен, Манас! 

Береки турган Коңурбай 

(Мээнет баскан чоң калдай!); 

Алоокениң Коңурбай 

(Арбак урган чоң калдай!) 

Намыстанып алыптыр, 

Ачуусу келип калыптыр.

Бутканага чокунуп, 

Кытай, манжуу баарысы 

Калган окшойт чогулуп. 

Азирденип алыптыр, 

Алгара ат минип алкынтып, 

Алтындуу туулга жаркытып, 

Сайышты самап калыптыр, 

Жаалын жүзгө алыптыр. 

Алп болмоктон дөө болсун, 

Ат тартпаган жөө болсун, 

Пил мингени келсе да, 

«Билгенимди кылам, — деп, — 

Миң келсе да кырам, — деп, — 

Сайышка самап ким чыкса, 

Жалмап жанын кыям, — деп, — 

Келтирип керик* минсе да, 

Кез келгенин соём» — деп, 

Кекенип калган өзү бар, 

Кейиштүү айткан сөзү бар. 

Кече күнү урушта 

«Мааникер атты бергин» —:деп, 

Балакет болгон жумушта, 

Ызаланып алыптыр, 

Көздөгөнүн алууга, 

Кекенген экен бу доңуз 

Чыр чыгарып салууга. 

«Кыргыздарга чыр кылып, 

Түмөнгө маалим сыр кылып, 

Таласына жетпесем,

Чатакты катуу чыгарып,

Өчүмдү алып өтпөсөм», —

Деп ошентип дүпүлдөйт,

Доңуз Коңур күпүлдөйт.

Өчөшүп турган өзү бар,

Өткүр калча чоң төрө,

Өрт күйгөндөй көзү бар.

Калабалуу айкөлүм,

Калк чайкаган анткорум,

Карысам да карпаңдап,

Карт буурадай тартаңдап,

Мен түшпөсөм калмакка,

Кабылан элең, эр элең.

Кайратың ашык неме элең, 

Сен түшпөсөн калмакка,

Кандай адам чыга  алат

Коңурбайга   бармакка?

Болоттуу найза көтөрүп,

Болжоп келдим көз көрүп.

Кара болот байланып,

Кайра жаачу булуттай,

«Кандай жан болсо койбойт» — деп,

Калмак, манжуу ойлонуп,

Салмактап сабын чыгарган,

Заар менен сугарган

Айбалта кысып белине,

Алдырбастай көрүнүп,

Атпай кыргыз элине,

Очогор мылтык асынып,

Ойроттун көөнү ачылып,

Октой болгон чоң Кара ат,

Даңканы тийген жерлери

Далдалы чыгып казылып,

Күчөнүп калмак алыптыр,

Күрсүсүн күүлөп калыптыр.

Адам туру жоголуп,

Арыстандай толгонуп, ,-

Атка минип алыптыр.

Арбак урган Коңурбай

Ар мүнөзүн карасаң,

Ачууланып калыптыр.

Сен кантесин, баатыр?» — деп,

Карыя Кошой айтты кеп.

Айтканын азыр угуп тур, 

Арыстан Манас баатырдын 

Көзүнөн жалын чыгыптыр. 

Айткан Кошой сөзүнөн 

Айбаты ашты өзүнөн, 

Арыстан Манас баатырдын 

Ар мүчөсү башкача, 

Мурду тоонун сеңирдей, 

Айбаты албарс темирдей; 

Муруту чөлдүн камыштай, 

Карарышы*түн болуп, 

Бүркөлүшүн караса, 

Кайра жаар күн болуп; 

Кышкы кирген буурадай, 

Кычырап тиши үн болуп; 

Бетинен чыккан сары түк 

Беш байпактык жүн болуп; 

Көзү көлдүн буткулдай, 

Көрүнгөндү жуткандай; 

Ар мүнөзүн караса 

Ажыдаар болсо туткандай; 

Алтын менен күмүштүн 

Ширөөсүнөн бүткөндөй, 

Асман менен жериңдин 

Тирөөсүнөн бүткөндөй; 

Айың менен күнүңдүн 

Бир өзүнөн бүткөндөй; 

Алды калың кара жер, 

Манаска жерлигинен түткөндөй, 

Ай алдында дайранын 

Толкунунан бүткөндөй; 

Оводогу булуттун 

Салкынынан бүткөндөй; 

Асмандагы ай, күндүн 

Жаркынынан бүткөндөй; 

Маңдайы жазы, башы кууш, 

Бар боюна толду тууш. 

Кочкор тумшук, кош кирпик, 

Көркү калча, көзү тик; 

Жалаяк ооз, жар кабак, 

Жаагы жазы, ээги узун, 

Ээрди калың, көзү үңкүр, — 

Эр мүнөзү көрүндү; 

Алакан жазык, кол ачык,

Аттанып чыкса жолу ачык, — 

Алп мүнөзү көрүндү. 

Кең көкүрөк, жайык төш, 

Аркасы кең, асты кууш, 

Азыр келди алптык тууш. 

Айбаты катуу, заары күч, 

Билбей турган өлүмдү, 

Бил мүнөзү көрүндү; 

Жолборс моюн, жоон билек, 

Жооруну калың, таш жүрөк, 

Жылма кабак, жылдыз көз, 

Уккан замат баатырдын 

Кайраты толду ошол көз. 

Бөрү кулак, шер кабак, 

(Бөлөкчө шаңын карап бак!) 

Кайраты бойго карк толуп, 

Кайтарып жооп бербестен, 

Карап турду токтолуп.

Көзү жалын чок болуп, 

Көркү калча, көзү тик, 

Көк жолборстой октолуп: 

«Мурунтан бирөө кеп айтса, 

Бу сайышка Коңурбай 

Түшөт экен, — деп айтса, 

Чаппайт элем Куланы. 

Абаке, бери келе көр, 

Акылды өзүң бере көр! 

Аттын баары чабылды, 

Мен минерге бир атты 

Белендеп, аба, бере көр!». 

Берен эр айтып салганы. 

Ат карады Кошой кан, 

Карап турган канча жан 

«Кандай ат жагар экен» — деп, 

Кадиктүү деген аттарды 

Камчыланып тепеңдеп, 

Чубатуу салды көчөгө 

Көргөзүп Кошой көсөлгө. 

Калкамандын Кара атты 

Канчалар көрүп жаратты. 

Карыя Кошой көп айтып, 

«Кадырын малдын билбейсиң, 

Каркыбарлар» — деп  айтып,

«Карып калган мал экен, 

Катуу чыкса кыйкырык, 

Качып калар ал экен. 

Карандай жылкы өзү эмес, 

Кайыптын бейли бар экен; 

Карап турсам өзү да, 

Кара жолтой жагына 

Чалып калган мал экен; 

Өөдө жерде майышкан, 

Жүрөгү калган сайыштан, 

Өзү калак сан экен, 

Минип муну болбос — деп, — 

Качкы атты минсе кабыланың 

Кан Коңурбай койбос» — деп, 

Өткөрүп аны салыптыр. 

Өкүм Карат барыптыр, 

Эр Үрбүнүн малы экен. 

Таздын уулу Үрбүдө 

Эгиз кара ат бар экен. 

Өнөрлүүсүн ыңтайлап, 

Ашка чаап салыптыр, 

Өкүм Карат калыптыр. 

«Абаке, ошо кандай?» — деп, 

Алып жетип барыптыр. 

«Ар жеринде белги бар 

Ак жолтой болчуу мал экен. 

Карышканда токтолор 

Чабалдык жайы бар экен. 

Коң төрөңдөй баатырды 

Оңой деп ойлоп билбе, — деп, — 

Кабыланым, муну минбе!» — деп 

Абакең Кошой өткөрдү. 

Атагы думар элден бар 

(А да кыргыз баласы), 

Алтын Көкүл деген бар. 

Бир аты бар Торкашка, 

Айбаты малдан чоң кашка. 

Бир аты бар Көркашка, 

Келбети малдан бир башка. 

Көркашка чаап салыптыр, 

Торкашка топто калыптыр. 

«Жарар бекен аба?» — деп, 

Жайдары Көкүл барыптыр. 

Абакеңиз эр Кошой

<<Аныктап ><көзүн ><салыптыр.> 

<Кыргыздардын ><сынчысы> 

<Ал ><ар ><сүйлөп ><калыптыр:> 

<«Тулпардык ><жайы ><бар ><экен,> 

<Тулпар ><да ><болсо, ><жаныбар> 

<Туушу ><качкан>< ><мал ><экен.> 

<Калмакка ><бет ><алышса,> 

<Карчалышып ><калышса,> 

<Жүрбөй ><калар ><жайы ><бар,> 

<Жумурунун ><учунда> 

<Жудуруктай><* ><майы ><бар,><><><> 

<Майы ><эрисе ><кокустан,> 

<Баспай ><калып, ><союлгур,> 

<Баатырыңды ><Коң ><Төрө,> 

<Майып ><кылар ><окустан.> 

<><><><><Муну ><да ><минип ><болбос, — ><деп, —> 

<Коңурбай ><деген ><катуу ><жоо,> 

<Кайсап ><салчу ><жолборс!» — ><деп,> 

<Жаратпай ><аны ><чыгарды,> 

<Жакшы ><ат ><таппай ><кыйналды.>
<Калмактардын ><Коңурбай> 

<><><><Телегейи ><тең ><экен,> 

<Өзү ><жоонун ><айласын,> 

<Ашкере ><билген ><эр ><экен.> 

<Аты ><кыйын ><эр ><калча> 

<Жебеден ><мурун ><жетеби?> 

<Жетип ><жанчып ><кетеби?> 

<Курмандыкка ><чалабы?> 

<Капкайда ><кегин ><алабы?> 

<Кошой, ><Бакай ><— ><көрөгөч> 

<Көрүп ><жандан ><түңүлдү,> 

<Карап ><турган ><канчанын> 

<Кайраты ><бойдон >< ><күбүлдү.>
<Кабылан ><Манас ><баатырың.> 

<Кең ><көкүрөк, ><жайык ><төш,> 

<Келберсиген ><кара ><көз,> 

<Кара ><чаар ><кабылан> 

<Капталынан ><чамынып,> 

<Чолок ><көк ><жал ><арыстан> 

<Жара ><тартчуу ><эмедей,> 

<Бөйрөгүнөн ><камынып,> 

<Арбагы ><><бийик ><көкжалың,>
<Асты ><жагын ><караса,> 

<Алты ><миң ><эрдин ><сүрү ><бар,> 

<Артын ><сала ><бергенде> 

<Ажыдаардын ><түрү ><бар.> 

<Беттеп ><бенде ><келбеген,> 

<Бет ><алып>< ><душман ><жеңбеген.> 

<Алтайда ><туулуп ><зор ><болгон,> 

<Атагы ><чыгып ><чоң ><болгон,> 

<Бүткүл ><Какан, ><Бээжинге,> 

<Берендиги ><билинген.> 

<Сегиз ><жашка ><келгенде,> 

<Каканга ><калба ><салат ><деп,> 

<Орто ><Бээжин ><— ><Эсенкан> 

<Бичигине><* ><чийилген.> 

<Тогуз ><жашка ><келгенде,> 

<Жоо ><жоолашып ><аттанган,> 

<Жоболоңду ><салат ><деп,> 

<Бир ><кабары ><Манастын> 

<Кара ><калмак, ><манжуунун> 

<Даңзасына* ><катталган.> 

<Онго ><чыга ><келгенде,> 

<Белсенип ><чыгып ><ок ><аткан,> 

<Бет ><алганды ><жоготкон.> 

<Он ><бирине ><келгенде,> 

<Калайманды ><баштаган,> 

<Каарына ><чыдабай,> 

<Кара ><кытай, ><көп ><манжуу,> 

<Бузулуп ><кете ><таштаган.> 

<Күрмө ><кийген ><калмактын> 

<Күчтүүсү ><келсе ><күркүрөп,> 

<Кайра ><качкан ><Манастан> 

<Такаты ><кетип, ><диркиреп.> 

<Берен ><Манас ><оёнго> 

<Тегеректе ><ошондо> 

<Укурук>< ><кайрар ><калбаган,><> 

<Текөөрлөшө ><келгенде> 

<Теңдешип ><эч ><ким ><албаган.> 

<Оролуна ><келгенде,> 

<Талас ><өңдүү ><жер ><тапкан,> 

<Атпай ><кыргыз ><эл ><тапкан.> 

<Арман ><кылат ><эр ><Манас:> 

<«Кызыталак ><куу ><дүй><н><ө,> 

<Таппай ><койбой ><не ><болдум.> 

<Байтал ><бээнин ><кулуну,>>
Кара жылкы дулдулу, 

Кагышка минер Аккула 

Чаппай койбой не болдум?! 

Кара кытай, манжуунун 

Эр экенин көзүмө 

Илбей калган экемин. 

Каары толук баатырдын 

Бу сайышка чыгарын 

Билбей калган экемин».

Манас минтип турганда, 

Көрcө көңүл бөлүнүп, 

Көк жалдын зайбы Каныкей 

Көз алдынан көрүнүп, 

Адис болгон Каныкей 

Кабыландын Аколпок 

Көтөрүп алып ошондо, 

Акаярга алдырып. 

Кара сурдун сулуусу, 

Аял заттын нурдуусу, 

Узун чачтын ыктуусу, 

Ургаачынын мыктуусу, 

Бейлебей койсом бекер деп, 

Берен тууган султаным, 

Беттеше кетсе калчага, 

Мерт таап калар бекен деп, 

Ашагандан-машаган, 

Аколпокту Каныкей, 

Алты жылы жасаган. 

Ичи буулум, тышы бөз, 

Ойрон жеңең Каныкей, 

Оро-Төбө Маргалаң, 

Орто жерин чалдырган, 

Ошондон бери буланы 

Ою менен алдырган. 

Жакасы алтын, жеңи жез, 

Кош бадана, торгой көз, 

Келеме* жака, кең күрмө, 

Керишке кийсе ок өтпөс, 

Найзанын учу тешпеген, 

Келтенин огу кеспеген 

Арыстаныңдын Аколпок 

Жылан боор кайыган, 

Караган бенде таң калып,

Эки көзү тайыган. 

Ичин курчтан тундурган, 

Кайыганда каранга, 

Болоттон кылган шибеге 

Бир канчасын сындырган. 

Болбос жерин сөктүргөн, 

Албарс болот өгөтүп, 

Ортосуна төктүргөн. 

Сыртына жибек орогон, 

Аколпок иштеп жатканда, 

Көк жалыңдын казына, 

Арбыныраак корогон. 

Арасына карандын, 

Ар түркүн курчтан сологон. 

Берен кийсе белсенип, 

Бет алган бенде кологон*. 

Табылгы жакса чок өтпөс, 

Аккелте атса, ок өтпөс, 

Атадан жалгыз береним 

Аколпок кийип турсун деп, 

Айгайлашкан жоо болсо, 

Айныбай боюн урсун деп, 

Билбей койсом болбойт деп, 

Кызмат кылып бербесем, 

Эгерде ишим оңбойт деп, 

Өзүн көргөн Аколпок 

Жасабасам болбойт деп, 

Болбос жерин оңдоптур, 

Көкөтөйдүн тамаша 

Сайышына болжоптур. 

Калк ичинде Каныкей 

Катындыгын билгизип, 

Кан Манастын Аколпок 

Басып келип кийгизип, 

Иштүү катын Каныкей 

Иштүүлүгүн билгизип, 

Бүчүлүгү бир тогуз, 

Ич жагынан төрөңдүн 

Айкаштыра түйгүзүп, 

Топчулугу бир тогуз, 

Топчулугун кабыштап, 

Тоодой болгон төрөнүн 

Омуроого табыштап, 

Муңая түшүп, үн салып,

Бууданыңдын Бозкисе, 

Аколпоктун тышынан 

Кан Манаска курчады. 

«Кызматым ушу билиңиз, 

Ышынбай жоого тийиңиз, 

Асылкеч жарым экен деп, 

Баатыр, оюңузга ала жүрүңүз. 

Киер болсоң Аколпок 

Чоң кереги тийсин деп, 

Кытай, калмак, көп манжуу 

Карчалыша келгенде 

Кабылан төрөм кийсин деп, 

Кадырымды билсин деп, 

Түн ичинде уйку албай, 

Күндүзүндө тынч албай, 

Ичин кымбат иштедим; 

Эчен жылы тиштедим, 

Тиштеп жатып каранды 

Күрөктөй тишим жоюлдум, 

Тиктеп жатып каранды 

Кара көзүм оюлдум, 

Аркагын сексен толгодум, 

Арыстаным менин душманга 

Алышар жакка болжодум. 

Таласка сайган багы деп, 

Арыстанымдын так быйыл 

Талкалашар чагы деп, 

Аколпок жасап жүргөмүн, 

Алоокенин Коңурбай 

Азап салып бул ашка 

Алышарын билгемин».

Арманын айтып Каныкей 

Караган журтту күйгүзүп, 

Арыстан эрдин үстүнө 

Аколпокту кийгизип, 

Баатырын карап калганы. 

Кабылан зайбы экен деп 

Калктын кылган арманы: 

Бул Каныкей катындын — 

Акылы толук капырдын 

Көнчөгүндө* он башка 

Оймок жүргөн экен го. 

Кабыландан башка жан

Катын албай тим эле 

Бойдок жүргөн экен го. 

Качан болсо кан Манас 

Эрдигинен оолукту, 

Кабыланга Каныкей, 

Каргадайдан жолукту. 

Олуя чалыш Канышты 

Мындай деген болбойт ко? 

Муну мындай дегениң 

Эгерде ишиң оңбойт ко? 

Жаш кезинде жолугуп, 

Сандыргалуу Манасты 

Салып жүрүп там кылды, 

Сайып жүрүп бак кылды. 

Намыс кылбайт, Каныкей, 

Калдайган башын туу кылат, 

Катын башын эр кылат. 

Тон жасаган адаты, 

Качан болсо Каныкей — 

Бул Манастын канаты. 

Бул Каныкей капырды 

Алда таала кудурет 

Берген экен Манаска 

Перизаттай катынды.

Айбандан башка бөлүнүп, 

Алмамбеттин Сарала 

Тулпарлык сыны көрүнүп, 

Айгай укса шашпаган, 

Айдын караңгысында 

Бир изин жаза баспаган. 

Бастырып чыкса сайышка, 

Майышар жылкы көрүнбөйт. 

Бакандашып турганда, 

Кайышар жылкы көрүнбөйт. 

Алмамбеттин Сарала — 

Кетмен туяк, кең соору, 

Керишке минер мал экен, 

Алмамбеттин Сарала, 

Чара туяк, коён жон, 

Чабышка минер мал экен, 

Нар көкүрөк, тайкы жал, 

Алышка минер мал экен. 

Жылан сындуу сойлогон,

Жакалашып тартышса,

Түк майышып койбогон,

Тулпарлык сыны бар экен.

Калк ичинде караса,

Казык моюн Сарала

Кайкалатат Алмамбет,

Чыпка куйрук Сарала

Чымгырылтат Алмамбет,

Уй куймулчак Сарала

Уюлгутат Алмамбет.

Калмактардын  Коңурбай,

Көргөнү турган кези экен.

Артык тууган Алмамбет

Манастан сурап сайышын

Өлгөнү турган кези экен.

«— Кабылан Манас жан достум,

Дегениме көнсөңчү,

Калча чыкты сайышка,

Бул сайышты берсеңчи.

Калмактардын кызыл гүлдүү көк

                                                       тонун

Кийише жүргөн бул Коңур,

Бала күндөн басташып, 

Тийише жүргөн бул Коңур. 

Ага-ини уулу болгон соң, 

Жанаша жүргөн бул Коңур. 

Аркы атабыз Чылаба, 

Чылабанын чай кенин 

Талаша жүргөн бул Коңур. 

Дык* көрдүм канча Коңурдан, 

Дидаары курсун Эсенкан. 

Карчалыша келгенде 

Кыйноону тарткан биздин жан. 

Убагы келди бу күндө, 

Уксаңчы Манас кебимди. 

Ошо күндөн ушу күн, 

Алалбай жүргөн кегимди. 

Көрө албай жүрөм кайрылып, 

Кара каңгай, каканды, 

Кабылан Манас жан достум, 

Качан көрөм  аркаңды?!».

Алмамбет андай дегенде, 

Айкөл Манас кеп айтат:

«Ай, Алаке, көкжалым, 

Кара кытай, манжуу журт 

Ушак кылып жебейби, 

Соорондуктун жалгызын, 

Качып барса бурутка, 

Аябастан өлүмгө 

Кармап берди дебейби? 

Калмак шылдың кылбайбы? 

Кыргызды кудай урбайбы. 

Бул Алмамбет көкжалдын 

Бактысы мындан сынбайбы! 

Өсөк кылып жебейби, 

Кантип жүргөн калмакты 

Өлүмгө берди дебейби! 

Колундагы сыр найза 

Таяп калды дебейби, 

Коңурбайдан Манасты 

Жалпы журту чогулуп, 

Аяп калды дебейби! 

Көкөтөйдүн ашына 

Качып, тентип Алмамбет 

Келген экен дебейби, 

Жалпы бурут чогулуп, 

Алмамбеттин жазасын 

Берген экен дебейби! 

Ой, Алмамбет, жан достум, 

Сен сайышка чыкпагын, 

Уят болот мунуңуз, 

Дос экениң чын болсо, 

Калыска карап туруңуз. 

Ээленгенин коюңуз, 

Бизге такоол болуңуз, 

Деген сөзгө көнүңүз, 

Алышка минер мал экен, 

Күчүң бизге бериңиз. 

Күчүң берсең Сарала 

Күлүгүңдү минебиз. 

Күчтүүсүнгөн Коңурга 

Күрпөңдөшүп көрөбүз. 

Алгара минип алыптыр, 

Баатырсынып калыптыр. 

Баатырсынган Калчага 

Бакандашып көрөйүн.

Күчтүүсүнгөн Калчага 

Күрпөңдөшүп көрөйүн!».

Берен Манас кабылан 

Эл ичинде Алмандан 

Сарала сурап турганы. 

Ачуусун Алмаң тыйганы. 

Берен Манас көк жалга, 

Бербеймин деп айталбай, 

Берендин көөнүн кайтарбай, 

Айтканына көнгөнү, 

Ай тийгендей Сарала 

Айкөлүнө бергени. 

Сараланын үстүндө, 

Алакеңдин Аккаңкы, 

Үч басмайыл, үч олоң, 

Алтоон чечип жиберип, 

Акканкыны алганы, 

Ээрин алып жайдактап, 

Ичке жолдон төтөлөп, 

Алмамбеттин Сарала 

Жайдак алып жетелеп, 

Бозкисе белге чалынып, 

Кызыр чалган кабылан 

Кудуретке жалынып, 

Каарданып жайланып, 

Зулпукорду* байланып, 

Сырттан тууган көк жалын 

Зың-зың этип кенебей, 

Алышар, баатыр Коңурду 

Бучкагына теңебей, 

Орду түбүн болжобой, 

Өлөмүн деп ойлобой, 

Калың кара көпчүлүк 

Көрсө көңүл бөлүнүп, 

Кабыландын арбагы 

Каргылуу* тоодой көрүнүп, 

Колдогону бир тогуз, 

Оң жагынан көрүнүп, 

Жөлөгөнү бир тогуз 

Жан алгычы көрүнүп, 

Качырганы жолборстой, 

Кагышкан аман болбостой, 

Калк ичинде мына бул,

Кошой, Төштүк алпынан, 

Ажыбай, Бакай, — жалпыдан, 

Оомийин деп кол жайып, 

Батасын сурап турганы.

Бакай, Кошой сабылып, 

Моюнга курун салынып, 

Оомийин деп кол жайып, 

Кудуретке жалынып: 

«Жараткан бизди жан десең, 

Коңурду кудай астын кыл, 

Манасты кудай устун кыл. 

О, кудурет, уккун кебимди, 

Сындыра көрбө белимди. 

Жараткан өзүң колдой көр, 

Кабылан Манас шеримди, 

Ободо чолпон жылдыз бар, 

Артына кудай каратпа, 

Жан деп кудай жаратсаң, 

Калмак, кытай, манжуунун 

Төгөлө көзүн каратпа! 

Арыстан төрө кабылан 

Аттан түшсө кокустан, 

Манасын колго берди деп, 

Чийгени турат сызыкты. 

Кан Коңурбай баш болуп, 

Бул кыргыздын калкына 

Кылганы турат кызыкты. 

Коңурдун күнүн туудурба, 

Жан деп кудай жаратсаң, 

Күн батыш көздөй куудурба! 

Кытай, калмак, манжуунун 

Буздуруп ийген көчү бар, 

Мурунтан бизде өчү бар, 

Манастын көзү жок болсо, 

Кыйынсынган берендин 

Кылычтап башын алганы 

Калмактар жүрөт кекенип, 

Кыргынды бизге салганы. 

Бу Коңурдун түрү бар, 

Качантан бизге жини бар. 

Дегени болсо кыргызды 

Дене кул* кылар көөнү бар. 

Кара кытай каркыбар,

Колуна тийсе биздерди 

Койбой соёр салты бар. 

Көкөтөйдүн ашына 

Келип калдык чогулуп, 

Калмактар турат оолугуп. 

Маани тапкан заман кыл, 

Кабыланды калкка караан кыл, 

Жан деп кудай жаратсаң, 

Манасты бизге аман кыл!» - 

Деп ошондо кыргызы, 

Касына тийсин каргышы, 

Кошой, Бакай карысы 

Батасын берди баарысы. 

Кары, жашы буркурап, 

Баатырдын тилеп тилегин, 

Батасын кылды чуркурап.

Опол тоодой көк жалың, 

Каарданып, таптанып, 

Азыр чыкты аттанып. 

Оң жагында жыйырмасы — 

Орундуу жолдош жыласы, 

Сол жагында жыйырмасы — 

Кабыланыңа жан жоро, 

Ойрон болгон жыласы. 

Калкамандын Каратты 

Кыраанын минип алыптыр, 

Уй куймулчак Сарала 

Жайдак коштоп калыптыр. 

Көйкашканын баарысы 

Болуша кетер эмедей, 

Найзаларын сундуруп, 

Такоол болуп барыптыр. 

Кырк чоронун кыйыны, 

Найзакерден ыктуусу, 

Ашкере баатыр мыктуусу, 

Жылкыда тулпар алабаш, 

Алмамбет, Чубак аралаш, 

Ажыбай, Бакай каны бар, 

Кыркаар тарткан ошондо 

Кыраандардын баары бар. 

Аттан түшөө Манасты 

Алмамбет, Чубак кабылан, 

Көз ачырбай жеткидей,

Арыстан Бакай, Ажыбай, 

Кызыталак калмакты 

Кыргын кылып өткүдөй. 

Берен Манас кабылан 

Чаначтай мурду барбайып, 

Чыга келди дардайып.

Манастын кырк чоро бар, 

Коңурдун кырк төрө бар, 

Коңурбайдын артында 

Бакылдаган манжуу бар, 

Сүлкүлдөгөн шибээ бар, 

Карыпчысын калдайтып, 

Калдайлардын баары бар. 

Коңурбайдын такоолу 

Найзакерден ыктуу бар, 

Айласы артык мыкты бар, 

Ат көтөргүс дөөлөр бар, 

Аттан түшөө кокустан, 

Жебеден мурун жетүүчү, 

Жеткирбей алып өтүүчү 

Ат оюнчу, жөөлөр бар. 

Жер жайнаган сел болуп, 

Келген экен калмактар 

Ажыдаардай толгонуп. 

Алоокенин Коңурбай 

Алтындан чылбыр булкунтуп, 

Алгараны жулкунтуп, 

Атынын оозун буруптур, 

Жекеге карап туруптур.

Ошондо Манас муну айтат: 

«Калмактын каны бул эле, 

Кыргыздын каны мен элем, 

Кезегин мунун бербесем, 

Кекеткендей болормун, 

Жолун мурун бербесем, 

Жобогондой* болормун. 

Кезегин ал, калмак!» — деп, 

Кашатка турду кан Манас. 

Качырып сайды Коңурбай; 

Сырттан тууган кабылан 

Зың-зың этип кенебейт, 

Коңурбайдын сыр найза

Кыйрап чыгып кетти эле, 

Бучкагына теңебейт.

«Кезегиң алгын, бурут!» — деп, 

Керилип турду Коңурбай. 

Эрлердин жөнү момундай! 

Чокуга калмак турду эле, 

Чоюлуп сайды эр Манас; 

Чогуу сынды сыр найза, 

Чоочубай койду Коңурбай. 

Кайраттын жөнү мамындай! 

Карткүрөң менен чуу коюп, 

Кан Ажыбай келгени, 

Кабыланынын колуна 

Кайра найза бергени. 

Качырып сайды Коңурбай, 

Кайкайбай койду эр Манас. 

Капталдан сайды кабылан,  

Кайышбай койду Коңурбай. 

Алмак-салмак сайышты, 

Айкырып найза сундурду, 

Коңурбай, Манас ошондо 

Алтымыш найза сындырды. 

Кайнаган калмак бакырат, 

Какайдап ураан чакырат. 

Кыргыздар тынбай бакырат, 

Кабылан деп ураан чакырат. 

Кудай бетин көрсөтпө, 

Найзалашып, тийишип, 

Өөдө-төмөн сүрүшүп, 

Найза сынып быркырап, 

Казан каптай булалар 

Учуп жүрөт дыркырап. 

Кубалашып сайышып, 

Кудай уруп салыптыр, 

Кутургурдун Кара аты 

Этине келип калыптыр. 

Бир сайгандан үч сайып 

Чындамак болду Коңурбай. 

Чабыштым жайы ушундай! 

Чыңыроо* тартып жез найдан, 

Чымчык учпас кең сайдан, 

Жоо кутулбас найзадан, 

Адам качпас өлүмдөн,

Алоокенин Коңурбай 

Арыстан түрү көрүнгөн. 

Эрдиги жандан бир бөлөк, 

Найза сунуп, бакырьш, 

Мөндүлөп* ураан чакырып, 

Өзү көк жал Манаска 

Коңурбай эми жеткени, 

Жеткен жерде сыр найза 

Жетип муштап өткөнү...

Бээжиндеги калмактын 

Бели экенин көрдүңбү? 

Белгилүү тууган Коңурбай 

Шер экенин көрдүңбү? 

Калкамандын Кара аты, 

Чаткаяк кууш, чамасы аз, 

Чалкасынан кетчүүдөй 

Тигинен болуп турганы, 

Эми кулап кетерде, 

Жерге Манас жетерде, 

Колундагы зулпукор 

Кармап Манас калганы, 

Коңурбайдын сыр найза 

Как ортого салганы. 

Найзасы сынып жоголуп, 

Ачып көздү жумгуча 

Арыстан Манас оңолуп, 

Бучулугун бекитип, 

Аколпокту кийгени, 

Коштоп жүргөн Сарала — 

Жаадай болгон тулпарга 

Жайдак ыргып мингени. 

Опол Тоодой күркүрөп, 

Оён Манас жеткени. 

Калың калмак Какандан 

Буйтай качып өткүчө, 

Карааны тоодой калчаны 

Каарданган баатырың 

Катуу муштап өткөнү. 

Алгаранын үстүнөн 

Тоо кулаган эмедей 

Алоокенин Коңурбай, 

Күркүрөп учуп кеткени. 

Коңурбай жатат быркырап,

Жааган күндөй күркүрөп, 

Оён Манас келгенде 

Манжуунун калкы буркурап, 

Келин болуп жүгүнүп, 

Жол бошотту дыркырап.

Жеткилең Манас көйкашка 

Жебеден мурун жеткени, 

Коңурбайдын Алгара 

Жетип кармап ошондо 

Олжо кылып кеткени. 

Жаадай учуп Сарала 

Ичке жолду тетелеп, 

Коңурбайдын Алгара 

Олжо кылып жетелеп, 

Манас алып кетерде, 

Тизеси жерге бүгүлүп, 

Алоокенин Коңурбай 

Алгара берип кеткин деп, 

Кыя тартып Манаска 

Келин болуп жүгүнүп, 

Коңурбай минтип турганда, 

Айкөл Манас соогалап, 

Ар жагынан Алмамбет, 

Жаадай учуп калдактап, 

Эки этеги далдактап, 

Эми келип жеткиче, 

Коңурбайдын Алгара 

Олжо кылып кеткиче, 

Акыл ойлойт эр Манас: 

«Бирөөнүн тону тон болбос, 

Бирөөнүн аты ат болбос, 

Баатыр эле Коңурбай, 

Атын алып нетейин, 

Атын тартып алганда 

Не муратка жетейин! 

Андан көрө бу жерде 

Өзүнө берип кетейин». 

Жүгүнүп турган Калчага, 

Сын кылды Манас канчага, 

«Мына Коңур атың!» — деп, 

Каардантып, зыргытып, 

Окоро* түйгөн чылбырды 

Коңурбай көздөй ыргытып.

Араң турган көп манжуу 

Алгараны алганы, 

Калмактардын ат оюнчу, жөө күлүк 

Арыстан Коңур Калчаны 

Ат үстүнө салганы.

Айласы жок Алмамбет,

Көөдөнгө батпайт көп санаа;

«Кокуй Манас оңбо!» — деп,

Көзүнүн жашы он талаа...

«Кокуй Манас оңбой кал!

Эзелде эки болбой кал!

Колго тийген  коёнду

Коё берген оңорбу?

Адам сендей болорбу?

Арыстаным, сенин өзүңдү,

Адам деген оңорбу!

Алгараны маа берсең,

Чийбейт белем сызыкты,

Карарып жаткан калмакка

Кылбайт белем кызыкты!

Алгарадан айрылса,

Көргөзбөйт белем калааны,

Салбайт белем Калчага

Киши көрбөс балааны!

Жеткирбейт белем картымды* ,

Капкайдагы дартымды!

Кара калмак, манжуудан

Бул Коңурбай жоголбойт,

Бул Коңурбай өлбөсө,

Кыямат жүзүн көрбөсө,

Кыргыздын иши оңолбойт!

Белгилүү кыйын бел ошол,

Бендеден башка шер ошол.

Найзакерден ыктууну,

Алып коё бердиңби

Жоонун айласын билген мыктууну!

Мээнет күн Манас экенсиң,

Албас болдуң тилимди!

Алгара кармап алганда,

Атайын сизге жүгүрдүм.

Алгара кайта бергенде,

Арыстаным, сенден түңүлдүм.

Байлоочу келсе колуңду,

Буугандар келсе жолуңду, 

Алгара берип колуна, 

Мээнет күн алдың белем Коңурду?! 

Балача кылдың чаланы, 

Өлтүрбөй тирүү койдуңбу, 

Башыңа бүткөн балааны! 

Жалынсаң укпайт кебиңди, 

Коңурбай табар эбиңди! 

Өлбөсө Калча чыгарар, 

Капкайдагы желиңди! 

Бекер бердиң сен, Манас, 

Алгарадай бууданды. 

Эми таптың, баатырым, 

Коңурбайдай «тууганды!». 

Коңурбай салар башыңа 

Түбүндө заман акырды, 

Алгарасын маа берсең, 

Толуп жаткан калмакты 

Тоз-тоз кылып жөөлөтүп, 

Сойбойт белем Калчаны. 

Кара кытай калкы бар, 

Каарданса адамдын 

Канын ичмей салты бар. 

Бел байлаган бели бар, 

Бекип жаткан жери бар, 

Бээжинге жеткен кабары 

Берен Калча эри бар. 

Атын берип Калчаны, 

Түгөттүң менин айламды, 

Кара аты тийип колуңа 

Калмактын көөнү жайланды!».
Алмамбет айтып мындай кеп, 

Оозун жыйып алгыча, 

Арыстанды карап тургуча, 

Көкөтөйдүн жер жайнаган кара нар 

(Арткан мүлкү бир далай) 

Ар ким көрдү жайма-жай. 

Анжыяндын аркагы жоон Сарала 

Букардын булу кымбат Карала, 

Сайышка чыккан байгеси, 

Ата улуулап калың журт 

Ал кызыкты көрдү эми, 

Урук кууп эрлерге 

Үлөштүрүп берди эми. 

Ал байгени алган жан, 

Көлпөңдөшүп күлүшүп, 

Каадалуу кызык көрүшүп, 

Камчыга ченеп бөлүшүп, 

Кыйындарды алышып, 

Дүнүйөнүн баарысын 

Калайыкка каратып, 

Жүктөлүп келген калың бул 

Жеткенинин баарына 

Бир-бир жоолук таратып, 

Катуу кызык көрүштү, 

Арыстаныңдын байгесин 

Атпай кыргыз бөлүштү.

КОңУРБАЙДЫН КОЛ САЛЫШы

Муну мындай таштайлы, 

Келер сөздөн баштайлы. 

Ат чабылган күлүк бар, 

Кара кытай, каңгайлар, 

Калмак, манжуу, кыргыздар 

Сала турган бүлүк бар. 

Канаттуу жетпес талаа бар, 

Аз жеринен чыр чыкса, 

Калмак, кыргыз чайпалып, 

Кырылып кетер балаа бар. 

Көк жал Бакай сөз баштап, 

Коё берди кыйгачтап. 

Бакайдын айткан сөзү бул: 

«Баары журтум, угуп тур! 

Ата уулудан абыдан 

Ыктууң мында турасың, 

Найзакерден кайратман — 

Мыктууң мында турасың. 

Калың кара көпчүлүк 

Жүйөө табар барктууң кел, 

Миң кишиден бириң кел, 

Айлаң тегиз эриң кел, 

Бул айламды көрүңөр. 

Ызаланды Коңурбай,

Уят болду кан Жолой, 

Такыр өлдү Түкүбай. 

Кара саат жолу бар, 

Кармаша турган кезеги, 

Ой, калайык, угуңар! 

Каңгайдан бери куралып, 

Кайнаган калмак эл ошол. 

Ар байгесин көп алып. 

Уят кылдың сен ошол. 

Адамдан калат көп алман, 

Ушундай болот курган жан. 

Уламадан уладык, 

Билгичтерден сурадык, 

Карарган каңгай өзү экен, 

Бир кыйшаңын чыгарып, 

Каптап кетер кези экен. 

Чалгыртмалуу сөзү бар, 

Чыркырашып чырдашсак, 

Чалып иер өзү бар. 

Аты Мачан калкы бар, 

Төбө чачы түрпөйүп, 

Катылган турат каркыбар. 

Ушу келген жыйынын 

Карт Көкөтөй ашыдыр;

Абайласаң калайык, 

Калың чырдын башыдыр.

Айтып турган Бакайың, 

Түгөнбөгөн кеби бар, 

Түтөп жаткан калмакта 

Ичи толгон кеги бар. 

Чыгып келсе бууданың 

Байгесин зордук кылбасын, 

Чыр кылып байге талашсак, 

Бизге бүлүк салбасын. 

Кыргыздардын бууданы, 

Чыгып келсе кокустан 

Кыргын кылып жүрбөсүн, 

Кыйрата чаап кирбесин! 

Жетимиш бурку* тил билген 

Аргын кандын Ажыбай 

Кыйын-кыстоо тар жерде 

Кереги тийчү ар кандай. 

Жетимиш бурку тил билген, 

Жер кыдырып, эл көргөн, 

Таздын уулу эр Үрбү. 

Кара тилин кайраган, 

Камындырбай чуу койсо, 

Кытайынча сайраган 

Артык тууган Алмамбет 

Эңкейтип бенде албаган, 

Түп атасы Чылаба, 

Койгулаша келгенде, 

Коңурдан тизгин талашкан, 

Чын ачуусу келгенде, 

Чылбыр чачтуу калмактын 

Сурагынан адашкан. 

Күрдөөлү шаар, күчтүү журт. 

Күлүстөн Алмаң кабылан, 

Күнүлүгү барынан 

Күн-Жаң-Жуң менен 

алышкан. 

Бурулуштан жер тапкан, 

Бура тарта бергенде 

Бул кыргыздан эл тапкан. 

Аксакал Бакай абаңдын 

Айткан сөзүн билгизсең, 

Алекеңдин үстүнө 

Чылаба тонун кийгизсең,

Чыныгы калмак экен деп, 

Билдирбестен жиберсең, 

Чын кудайдан тиленсе, 

Чыгып келген тулпарды, 

Сырттан Алма кабылан 

Калмакча салып сүрөөндү, 

Калдырай сүйлөп сүрөсө, 

Чындан кудай берүүчү, 

Чыгып келген тулпарды 

Калкың аман көрүүчү. 

Бул амалды кылбасак, 

Кагылышта көп тулпар 

Коңурбайдан өлүүчү.

Ат айдаган тыякта

Урчуктуунун бурчу бар,

Аккулага куп окшош

Эр Жолойдун Суркула,

Кара саат ушу бар.

Ороңгунун орку-шаркы Кула бээ,

Жаш Кенейдин Кулатай,

Чабылып кеткен тай эле,

Чоң арманы бар эле.

Тай алдыга келди деп,

Такыр сүрөп албагын.

Кемелине келтирбей,

Дал-дал кылып салбагын.

Кан Манастын кырк чоро

Тулпардан тандап мингиле,

Кара калмак, манжууга

Туура эрдик менен киргиле.

Байгеге жакын келгенде,

Баатырлар сүрөөн салгыла.

Аккула тулпар айла жок,

Чыгып келсе буудандын

Баш байгесин алгыла!».

Бакайдан угуп мындай кеп, 

Каркыраны жакалап, 

Чоң Кегенди бакалап, 

Каңгайдын колу чугойду. 

Чарын ылдый чуркурап, 

Чаң асманга буркурап 

Азапты артык салууга,

Атты сүрөп алууга 

Кыргыз колу чугойду. 

Талаалап тартып, кол каптап, 

Азгана эмес, мол каптап, 

Түркүн-түркүн бөлүнүп, 

Жер жарылып дыркырап. 

Жезнай үнү чыркырап, 

Доолбас катуу кагылып, 

Толуп жаткан көп улук 

Каптап жүрдү жабылып. 

Топурак учуп, тоз куйуп, 

Баданачан  бөлүнүп, 

Баатырлары көрүнүп, 

Кара курттай кол басып, 

Карап турса Илени, 

Топурак учуп, чаң басып, 

Чаңы чаңга урунуп, 

Чаң обого бурулуп, 

Чабуул койгон эмедей 

Атты көздөй калайык 

Кара курттай куюлуп, 

Айбандын башы кагышып, 

Адамдын башы чабышып, 

Адыр, чөңгөк* жер келсе, 

Аша коюп кадуулап, 

Саралаңы  ошондо 

Арыстан Алма баатырың 

Абайы* меден жабуулап, 

Жаадай учуп алыптыр; 

Карыпчысын* калдайтып, 

Сараласын кындайтып, 

Кайраттуу тууган кара көк. 

Түп атасы Чылаба, 

Чылаба кийген тоң менен, 

Алек болуп кайран баш, 

Калмакча таажыны кийиптир. 

Ал таажынын үстүндө 

Шуру отогот*, маржан таш. 

Калың калмак Каканчын, 

Алакеңди тааныбай 

Алек болду курган баш. 

Көк жал Алман баатырдың 

Көз айнеги балкылдайт, 

Көөкөрдөй болгон шуру таш

Төбөсүндө жаркылдайт. 

Көргөндөр «калмак каным» деп, 

Аң-таң калып элеңдеп, 

Алакең кетип баратат, 

Ойкумасын белеңдеп. 

Байтал бээнин кулуну, 

Кара жылкы дулдулу, 

Кабыландын Аккула 

Каршы алдымдан кезиксе, 

Качырып чылбыр алсам деп, 

Боорума кыса салсам деп, 

Кара кытай, манжуунун 

Өзүнчө сүрөөн кылсам деп, 

Аккула сүрөп чыгарып, 

Абийирди минтип алсам деп, 

Ээрдей болгон белести 

Эсил Алман көк жалың 

Эми келип таянды; 

Эрдигин кайдан аянды. 

Сарала оозун бурду эле, 

Сандыргалуу кайран эр, 

Дүрбү салып турду эле, 

Көктөн көгөрүп мунар көрүнүп, 

Мунарыктап бурчтанган, 

Булугур болуп учтанган, 

Тунарган чөлдүн четинде, 

Бузулган кумдун бетинде 

Оргуп-оргуп чаң чыгат. 

Сокконсуйт шамал аркырап, 

Оргуган чаңды караса, 

Аккуланын чаңы экен, 

Куюндай учкан чагы экен. 

Башын жерге салыптыр, 

Баатырыңдын Аккула 

Башкача арыш алыптыр. 

Мойнун жерге салыптыр, 

Айкөлүңдүн Аккула 

Булуттай сызып келатыр. 

Талаа-түзгө келгенде, 

Таманы жерде тарсылдап. 

Кара болот ооздук 

Көмөкөйлөп кемирсе, 

Көмөкөйдө карсылдап, 

Көкүлү көккө бөлүнүп,

Тулпарлык сыны көрүнүп, 

Куландай кулак жапырып, 

Куюндай жерди сапырып, 

Бет алдына келгенде, 

Берен Алман көйкашка 

Белгилеп карап турганда, 

Баскан ташы быркырап, 

Эр Жолойдун Ачбуудан 

Учуп келет дыркырап. 

Аккула сонун ал экен, 

Артыкча тулпар мал экен.

Жайма көкүл Жаш Айдар 

Атын айдап барганда, 

Көкөтөйдүн Бокмурун 

Көп акылды салыптыр. 

Тилин алып Жаш Айдар, 

Мааникерди бек байлап 

Үч күнү уктап калыптыр. 

Үч күндөн кийин Жаш Айдар 

Уйкудан чоочуп ойгонуп, 

Оң жагына толгонуп, 

Колун сууга салынып, 

Кол дааратын алынып, 

Бутун сууга салынып, 

Бут дааратын алынып, 

Шашып намаз окунуп, 

Мааникерди токунуп, 

Умачтай көзү ачылып, 

Уйкунун баары чачылып, 

Өөдө туруп караса, 

Кукулдаган кузгун жок, 

Какылдаган карга жок. 

Караса көзгө илинбейт, 

Кашындагы жандардын 

Кай кеткени билинбейт. 

Мына ошондо Жаш Айдар 

Камчы чаппас кара сан 

Мааникердей тулпарга 

Катыра камчы чапты эле, 

Койдой эти бөлүнүп, 

Коёндой жону түзөлдү; 

Тайдай эти бөлүндү, 

Тайгандай жүнү түзөлдү; 

Араандай оозу ачылды, 

Бурушуп турган туягы 

Чоң табактай жазылды; 

Кан аралаш ак көбүк 

Омуроого чачылды. 

Булуттуу көктүн астынан, 

Буралган шибер үстүнөн 

Буркурап алып учту эми. 

Жер айрылды закымдап, 

Кан Жолойдун Ачбуудан 

Кирип келди такымдап, 

Мааникердин көкүлү 

Малып койгон шор экен.

Ат айдаган тулпарга 

Асты байге жок экен. 

Мааникерди чаппаган 

Көкөтөйдүн Бокмурун 

Деги акылы жок экен. 

Кумурсканы көр, куртту көр, 

Ат сүрөөгө келишкен 

Курттай калмак журтту көр. 

Караса көзгө илинбейт, 

Топурак учуп, тоз күйүп, 

Топосу бетке бир тийип, 

Асман ачык, жер бүркөк, 

Кайсы экени билинбейт. 

Калкылдап, даана көрүнбөйт. 

Артык буудан мал экен, 

Аккула менен Ачбуудан 

Коёндон окшош ал экен. 

Кара кытай, манжууга 

Эми илинип каларда, 

Кан Коңурбай келерде, 

Аккуланы көрөрдө, 

Калайманды кыларда. 

Ыргыта тээп саларда, 

Кабылан Алман кайран шер 

Шуру, отогот*, маржан таш*, 

Төбөсүндө жаркылдап, 

Көк жолборстой түйүлүп, 

Манжуунун киймин кийинип, 

Алакең журтка дайырып*, 

Тоту куштай куйругун,

Тогуз түрдөп сайынып, 

Манжуусунча кыжылдап, 

Жаагын жанып быжылдап, 

Каарданып бакырып, 

Какандап ураан чакырып, 

Кабыландын Аккула

Артылта сүрөп алыптыр. 

Шуру, отогот, маржан таш, 
Лунтуңдун* каны аралаш, 
Калың калмак баарысы 
Алакеңди көргөндө 

Атактуу кандын бири деп, 
Аябай сүрөп алыптыр, 
Кыйкырыкты салыптыр. 
Кыйкырышып манжуулар 
Дууга кирип алыптыр. 

Кыйын сүрөп Куланы 

Сууга кирип алыптыр. 

Алмамбетке алдатып, 

Чууга кирип алыптыр. 

Адам көрбөс мунарык 

Чаңга кирип алыптыр.

Кара кытай, манжуудан 

Кайран Алман бөлүнүп, 

Калмакка келди көрүнүп. 

Калмагына келгенде, 

Калмак боло калганы, 
Калмакча сүрөөн салганы. 
Кыраан Алман кабылан 

Бөксөгө атты салыптыр, 
Мөндүлөп* сүрөп алыптыр. 
Астындагы Сарала 

Оңду-солду камчы уруп, 

Оң-тетири теминип, 

Кайрандын түрүн көрсөң сен, 

Кара калмак каны экен, 

Каны кийип алуучу 

Калдай тонун кийинип, 

Мөндү-мөндү-мөндү* деп, 

Мөндүлөп сүрөөн салды эми. 

Жагы-жагы-жагы* деп, 

Жагылап сүрөөн салды эми. 

Жайнап жаткан көп калмак 

Жабыла сүрөп алды эми.

Калмак келет селпилдеп, 
Кабылан Алмаң барында 
Калмакты алдап ат сүрөп, 
Кара кытай, манжуунун 
Кыйрынан алдап ат сүрөп, 
Кайнап жаткан көпчүлүк 
Солоонго кирип барды эми. 
Солоондон сүрөп өттү эле, 
Шибээче ураан чакырып, 
Шибээден өтүп кетти эми. 
Кыраан Алмаң барында 
Кыйын амал чын салды, 
Аккуланы таанытпай 
Калмактарга чыр салды. 
Берен Алман көкжалдын. 
Берендиги билинди, 

Ары бара түшкөндө 

Кыргыз журтка илинди, 
Кыраан эрдин кырк чоро 
Кыйкырыкты салды эле, 
Кыйкырып сүрөп калды эми 
Бу жаныбар Аккула 

Башын жерге салыптыр? 
Башкача арыш алыптыр. 
Сүрөгөнү кырк чоро 

Чыгып кеткен Аккула, 
Кабыргасы как Кула, 
Туягында агы бар, 
Кулагында шамы бар, 

Кыраан эрдин Аккула 
Куюндан бүткөн жаныбар!

Атты тосо келгенде, 

Ачбууданды көргөндө, 

Каарданып Коңурбай 

Аны кудай урду эми, 

Аябай намыс кылды эми. 
Кутургурдун Алгара 
Ирмегенде жан жетпейт, 
Учкан куш гана болбосо, 
Төрт аяктуу мал жетпейт. 
Келе жаткан Ачбуудан 
Жылмайгырды көрдү эми. 
Жылоого жакын келди эми.
Катынын кара баскандай, 
Каарданды Коңурбай: 

«Журт жыйылган көп байге 

Албайт деген эмне? 

Кызыталак бурутка 

Адам көргүс кыргынды 

Салбайт деген эмне?!» —

Деп ошентип Коңурбай 

Башын булкуп бакырып, 

Капталынан качырып, 

Кайратына Калчанын 

Жер бузулуп күркүрөп, 

Кара кытай, көп манжуу 

Как жарылып дүркүрөп, 
Алдындагы Алгара 

Анык тулпар жаныбар, 
Ооздугун бек чайнап, 

Кызып алган чагы бар.

Кыйын Калча чамынып, 
Кыйкырыкты салды эми. 
Айта-буйта дегиче, 

Ачып көздү жумгуча, 

Окоро түйгөн чылбырды 

Бооруна кысып алды эми. 

Эңкейиште күүлөнтүп, 

Эңген жерде Коңурбай 

Элик сындуу бууданды 

Эбелектей сүйрөтүп, 

Энтеңдетип түшүрүп, 

Эбелектей учуруп, 

Алоокенин Коңурбай 

Эр Жолойдун бууданын 

Опсуз сүрөп алыптыр. 

Обдулуп жөнөп калыптыр. 

Астындагы Алгара 

Аркардай арыш алыптыр, 

Мейкин сары Талаада 
Бууданды сүрөп алыптыр. 
Бууданды буудан сүрөсө, 
Бурулбай чуркап закымдап, 
Бирдин соңу Ачбуудан 
Бармак болду жакындап.

Жаш Кенейдин Кулатай 
Арманда кетип барат ай! 
Мааникерге камчы уруп, 

Жаш Айдар сүрөп алыптыр, 
Баскан ташы быркырап, 
Кулатай менен Мааникер 
Катар чуркап дыркырап, 

Жер айланып закымдап. 
Ачбууданга жакындап, 

Калың колду как жарып 

Кирип келди Кулатай 
Чыгуучудай закымдап. 

Күн кеткенден түн бүтүп, 
Куланы чапкан балага 

Бир шумдуктуу тил бүтүп: 

«Сүрөбө, Айдар, сүрөбө, 

Жыгылсам тишим сынбайбы, 

Өлсөм кудай урбайбы? 

Эбелектей жеңил тай 

Эпсиз учуп кетпейби! 

Кулап жерге жыгылсам, 

Куп ажалым жетпейби. 
Жилигим майда сынбайбы, 
Кыйрап, жаным тынбайбы! 
Тайында чаап байге алып, 
Кенейди кудай урбайбы! 
Асыйында чапсачы, 
Быштысында чапсачы, 

Мында байге алсачы, 

Байге жебей майың же, 
Медериңдин* канын же, 
Жеткен байге доорун же, 

Жети атаңдын боорун же! 

Атка кошуп тай чапкан, 

Арсыз мындай болорбу!? 
Сүрөбө, Айдар, сүрөбө, 
Тыйылбайбы алыбыз, 
Төгүлбөйбү каныбыз».
Эр Жолойдун Ачбуудан 

Калың калмак какандап, 
Катуулап сүрөп калыптыр. 
Тулпар экен Кулатай . 

Кан Жолойдун Ачбуудан

Куйруктан тиштеп алыптыр.

Кулатайдын артынан

Эр Багыштык Суркийик

Куюндай жерди сапырып,

Күлүгүнөн озуптур,

Кара калмак, манжуу журт

Алтымыш жерден тосуптур.

Суркийиктин артынан — 

Эр Төштүктүн Чалкуйрук;

Чалкуйрукка чара жок,

Эти калса көк жашык,

Чаалыкпаска дабаа жок.

Жер алдына түшкөнү

Жети жылча болуптур.

Жер үстүнө чыкканы

Жети күн араң толуптур;

Башын жерге салалбай,

Аркардай арыш алалбай,

Албарды* болуп жаныбар

Чалкуйрук келди чаалыгып.

Анын арка жагынан

Музбурчактын Телкызыл,

Бу да чуркап закымдап,

Эр Көкчөнүн Көкала

Куйрук улаш такымдап,

Суудан суурулуп чыккан сүлүгү

Керкабылан күлүгү;

Мунун арка жагынан

Көкбөрүнүн Кууказык,

Анын арка жагынан

Ороңгунун Кулабээ,

Ал тогуздун аягы.

Эр Манастын Аккула 

Астыга чыгып барды эми. 

Көкөтөйдүн сан байге 

Кара кытай, манжуу журт 

Каптап талап алды эми. 

Байгесине ээ болбой 

Кыргыздар куру калды эми. 

Калмактын каны Коңурбай, 

Кара кытай кан Жолой, 
Солоондордун Ылама, 

Кажылдаган калмактын

Бул зордугун сураба. 

Топурак учуп, тоз күйүп, 

Толгон калмак эл каптап, 

Тоо жарылып, сел каптап, 
Каканчылуу бел экен, 
Көкөтөйдүн ашына 

Келимиш болуп калмактар 
Кагыша турган чени экен. 
Жолой чыкты зордуктап, 
Коңурбай чыкты ошондо 
Кыргыздарды кордуктап. 
Көкөтөйдүн ашы экен, 

Көп чатактын башы экен. 

Казылуу калың ор экен, 

Кайнатып койгон шор экен. 
Мал коруган баатырды 

Сабап кеткен кези экен. 

Көп байгени калтырбай 

Талап кеткен кези экен. 

Жылкыдан күлүк тандаптыр, 

Жылдырып бөлүп айдаптыр. 

Аралап буудан тандаптыр, 

Айкырып кууп айдаптыр. 

Жылкыда жүргөн канчаны 

Кармаган жерден жайлаптыр. 
Бет алыша келгендин 

Буту-колун байлаптыр. 
Кыймылдаган мал койбой. 
Кыйын айдап алыптыр. 
Каяшаяк бергендин 

Кылычтап башын алыптыр. 
Кыйрында жүргөн кыргызды 
Кыргын кылып салыптыр.

Кыргыздын канча кандары, 
Акылынан шашышып, 

Атты-жөөлү басышып, 

Байге турсун баарысы, 

Баатыр Кошой карысы 
Жандарын ала качышып, 
Кереге жатат кыйраган, 

Кемеге жатат түтөгөн, 

Келген эл ашын тебелеп, 

Кейишти көрчү күчөгөн.
Кайраты толук, заары күч, 
Кабылан Манас баатырың 
Каарына катуу алган кез. 
Өмөлгөн жоону көргөндө 
Өрттөй көзү жайнаган, 
Каалгадай кашка тиш 

Беле-беле чайнаган.

«Таласа, кара калмакка 
Дардайып туруп жетели! 

Кол куушуруп, бел бүгүп, 

Не муразга жетели! 

Зордукчу кара калмакты 
Каңгайга чейин сүрөлү. 

Кара кытай, манжууну 

Каканга айдап кирели. 

Басынып берсек болобу? 

Башчысын кармап соёлу! 

Кызыккан экен кыргызга 

Кыргын кылып коёлу. 

Тагдырда болсо, ким көрбөйт, 

Ажалы жетсе ким өлбөйт! 

Бет алышып көрүшүп, 

Ажал жетсе өлүшүп, 

Талкалашып калбасак, 

Бул калмагың кутуруп, 

Кыргызды көздөй жутунуп, 

Кайра келип калат ко? 

Калбаны катуу салат ко? 

Кыйынсынган кызыталак 

Кырыңа чыгып алат ко!!». 

Айкөл Манас шериңиз, 

Кайнаган кошу кашында 

Кан Коңурбай баатырга, 

Жекене* белге курчанып, 

Жете келип, кол салып, 

Каарданып бакырып, 

Коңурбайын чакырып: 

«Кара калмак, манжуу журт, 

Кыйрың менен сен келдиң, 

Кыйла тамак мен бердим. 

Токсон сан кара кытайым, 

Тобуңду жазбай сен келдиң, 

Толуп жаткан союшту

Тоодой кылып мен бердим. 

Кызыл алтын мал бердим, 

Кызыл куйрук нар бердим. 

Кара кытай, көп манжуу 

Аккуланын байгесин 

Алып кетпей, берип кет, 

Келген жолуң билип кет! 

Алуучу калмак сен эмес, 

Алдырчу кыргыз мен эмес! 

Жети батман буудай жеп, 

Дан жыттанган сен Жолой. 

Жетимиш алпты өлтүрүп, 

Кан жыттанган сен Жолой. 

Алты батман буудай жеп, 

Дан жыттанган сен Жолой, 

Алтымыш алпты өлтүрүп, 

Кан жыттанган сен Жолой, 

Аккуланын байгесин 

Алып кетпей, берип кет! 

Алдырар Манас мен эмес, 

Алар Жолой сен эмес! 

Жергемди чаап сен кетсең, 

Жети шаарың бөлүшөм, 

Жеткек жерде өлүшөм. 

Кызыл найза кыныңды айт, 

Кызыталак каңгай, чыныңды айт» 

Кара жаак булдурсун* 

Манас кармай калып имерди, 

Качырып кирип Жолойду 

Жаакка тартып жиберди. 

Малакай кара калпагы 

Асманга чыкты чыркырап, 

Кан Жолойдун жаагынан 

Кан чубурду диркиреп. 

Манас колду салганда, 

Баары колун салды эми. 

Артык Бакай карыя 

Кары колун салды эми. 

Жолой жүрөт бечара 

Калмагына корголоп, 

Жаактан каны шорголоп. 

Ат башындай куу коюп, 

Араң таңды мөндүлөп*, 

Жолум үйдөй куу коюп,

Жобоп танды мөндүлөп. 

Күрмө кийген манжуунун 

Күчтүүлөрү көп сурайт. 

«Күжүрмөн калмак, кабылан 

Жаагың нетти» — деп сурайт. 

«Чыркыраган буруттун 

Жөнү тийди көрүнөт, 

Чыйылдаган  Манастын 

Колу тийди көрүнөт». 

Жолой оозун жыйганча, 

Чаң обого созулуп, 

Булутка барып кошулуп, 

Жер көчкөндөй дүңгүрөп, 

Не болгонун ким билет! 

Чуудан кулак чуулдайт, 

Кара бороон дуулдайт. 

Карагайдан кол калың, 

Кыйкырсаң жанга угулбайт, 

Карасаң асты билинбейт, 

Карааны көзгө илинбейт. 

Кең Каркыра бетинен 

Керилип жылкы тийиптир; 

Кан Коңурбай, Нескара 

Текести тепчий кириптир. 

Көп жылкы кумдай куюлуп, 

Карагай тоодон суюлуп, 

Толкуп алган,  союлгур, 

Токтоор эмес бурулуп. 

Чалкалаган калмактар 

Чалк-Өйдө менен качыптыр. 

Уюган чаңга жамынып, 

Куюндап бара жатыптыр. 

Кара кытай, көп манжуу 

Текестин суусун кечиптир; 

Жылкыны тынбай үркүтүп, 

Жылдызды көздөй кетиптир. 

Жүргөндө кыргыз ат сүрөп, 

Жөнөптүр калмак дүркүрөп, 

Чоң Ылама, Ороккыр

Кол алдында күркүрөп, 

«Эр болсо, бурут келсин, — деп, — 

Эрмектешип көрсүн, — деп, — 

Көп болсо, бурут келсин, — деп, —

Күч салышып көрсүн, — деп, — 

Турултуп жылкы айдадык, 

Аш үстүндө кайладык*, 

Ала дөңгүл бел ашып, 

Жер көрө элек бурут, — деп, — 

Айгайлаган чуу басып, 

Эр көрө элек бурут» — деп, 

Олжо кылып мүлк алып, 

Ойдон-тоодон жылкы алып, 

Баратат калмак калкылдап, 

Кас тулпарлар алкылдап, 

Тегиз кечер жер издеп, 

Текестин суусун алкымдап.

Көкөтөйдүн ашында 

Көмөлөнгөн үйдү айтпа. 

Токтоо бербей шамалга 

Томолонгон үйдү айтпа. 

Кыз-катынды олжолоп, 

Кызыл алтын дорболоп, 

Кайнап калмак өтүптүр, 

Калабалап* кетиптир.

Айкөл Манас акырат, 

Алмамбет деп чакырат: 

«Кече кең Таластын оюнда, 

Жылгындуунун боюнда 

Ак майды кесип жечү элем, 

Алдымда турса Алмакем, 

Алдырбайм жоого дечү элем! 

Казыны кесип жечү элем, 

Кашымда жүрсө эр Чубак, 

Карматпайм жоого дечү элем! 

Кызыкты көрдүк бул ашта 

Барсыңбы аман кырк кашка?! 

Таалайга жазган жазууну 

Көрүшө турган күн окшойт; 

Ажал жетип, күн бүтсө, 

О, журтум, өлүшө турган күн

                                                 окшойт! 

Көк найзасын көтөрүп 

Бара турган эр кайда? 

Калмакка намыс кетирбей 

Ала турган эр кайда?

Абаке Бакай, жол башта, 

Жүрө турган жол кайда?! 

Арыстаным Кыргыл, кол башта. 

Атпай кыргыз эл кайда!? 

Аш үстүндө бизди эми 

Коңурбай чаап алабы?

Козголбой кыргыз бүткөнү 

Коңулда жатып калабы?!». 

Арыстаның мындай дегенде 

Тоо козголду күңгүрөп, 

Толкуп батпай Кегенге*, 

Кол аттанды дүңгүрөп...

ЧОҢ КАЗАТ

ЧУБАК МЕНЕН АЛМАМБЕТТИН ЧАТАГЫ

Эңкейиш сары талаада 

Эзилген кызыл топурак. 

Желпилдете туу кармап, 

Жол баштаган Алмамбет, 

Калдайган кара талаада 

Казылган кара топурак. 

Калкылдаган туу кармап, 

Кол баштаган Алмамбет.

Алмандын канча сыры бар, 

Андай турган сыны бар. 

Орчун колго тигилип, 

Оёнуд Манас астында 

Ойронун Алман бүгүлүп,

Отурбай туруп кеп айтат,

Ойдогусун эми айтат:

«Терем, катуу багыт жолдобуз,

Кебиме капа болбоңуз.

Эчен теңиз, жер басып,

Ат сыналар кезеги.

Дөөлөр менен таймашып,

Эр сыналар кезеги.

Терем, калп айтпаган чының

                                                 ким?

Кармалашар тыңың ким? 

Беттешкен жоого барчууң ким? 

Онбогон дөөнү алчууң ким? 

Өткүр чечен тилдүүң ким? 

Өлүмдөн коркпос жиндиң ким? 

Көзгө атар мерген машың ким? 

Көп жалтанбас башың, ким? 

Көңүлү бузук касың, ким? 

Көңүлгө толбос басың ким? 

Көп дөөлөткө масың ким? 

Көрбөгөн жолго барчууң, ким? 

Какандан чалгын чалчууң ким? 

Душмандан чочуп, баш тартпай, 

Кашкая согуш салчууң ким?». 

Алмамбет айтып токтолду. 

Айкөлүңдөн өтүнүп

Кыңк эткен адам жок болду.

Анда айкөлүң туруп кеп айтат: 
«Алмакем, укчу! — деп айтат. — 
Каңгайды билген өзүң бар. 
Кайрат кылып камданып, 
Кабылан Алмам, жолду чал! 
Калың турган кошуундан 
Каалап туруп жолдош ал! 

Сыны Сыргак ашык эр; 

Атышкак жоону көргөндө 

Ажал өлүм кайда дээр, 

Өлүмдү билбес өзү бар, 

Өрт жалындай көзү бар. 

Өчөшкөн жоону көргөндө, 

Өкүм, өткүр сөзү бар. 

Сундуруп найза тартпаган, 

Сурданып жоодон кайтпаган, 
Колунда найза кыйгактуу, 

Бир өзүн миңге баалаймын, 

Сырттан заада Сыргакты 

Жолдоштукка каалаймын».

«Болсун Сыргак жолдошум. 

Каңгайдан бизге жол болсун, 

Иришип душман кетпесе, 

Ишенерим — бир Сыргак, 
Иштетерим — эр Сыргак. 
Кабылса душман жудайын*, 
Жан аябай эр Сыргак 

Калмакка чалгын чала алат, 
Катуу жолго бара алат. 

Кош болсун десең көөнүбүз, 

Колдон тандап өзүңүз 

Кош атты бизге бериниз! 
Арыстаным уксаң арзымды, 
Билгенимче айтайын 

Мине турган атымды.
«Мактап айтпайм чын ушу 

Бар жылкынын тыңы ушу. 
Айгай укса сүрөөнү, 
Ажыбайдын Күрөңу

Ар кандай сапар минсе да, 
Аздырбас эрдин бирөөнү. 

Өөдө жерде сайышса, 

Өчмөңдүү жоого салышса, 

Өксүп кийин калбаган, 

Чың тикеге чуркаса, 

Шыпырылтып салбаган 

Бөктөргөлүү мал экен, 

Бөлөкчө сонун ал экен. 
Куюшкансыз минсе да, 

Куюлма шагыл кум ылдый, 
Куюндатып кирсе да, 

Кыр аркадан өтпөгөн, 

Кыл жалына кетпеген 

Аркасы бийик мал экен; 

Ар өңөрү бар экен. 

Мээ кайнаган ысыкта, 
Белсенишкен кысыкта, 

Кырк күн жүрсө чапкылап 

Суу бүтпөгөн жазыкта, 

Суусабай турган мал экен, — 
Тулпардык жайы бар экен.

«Шибеге бычак турпу* жол 

Жүрүп барса калың кол, 

Туягы чулу мал экен, — 

Тулпардык жайы бар экен!

Алыска кетсе азбаган, 

Алты айлык жерден бет алса.

Бир изин жаза баспаган, 

Азар* түмөн жылкы алып,

Кошуп ийсе жылкыга, 

Бир жаңылбай баштаган,

Айгай укса шашпаган, 

Жал куйругун чачпаган, 

Кылайып чөптү чалдырбай, 

Оозунан суулук алдырбай, 

Жасоого минсе кырк күнү, 

Арыктап карды ачпаган, 

Азар түмөн* жылкы алып 

Астына салып айдаса, 

Жаман жолго баспаган 

Ар өңөрү бар экен, — 

Аркар сындуу мал экен.
Алып бергин баатыр, — деп, — 
Карткүрөң атты бербесең, 

Кайгым кетпейт  акыр» — деп, 
Алмамбет айткан мындай кеп.

Аны уккан соң эр Манас 
Ашыккандай кеп айтат: 

«Ырчуул менен Бозуул, 
Аттаныңар! — деп айтат. — 
Ажекеме бар! —деди, — 

Айтып кабар бер! — деди. — 

Мен бийлеген кеп болсо, 
Жакшыларга эп болсо, 

Жайын айтып Ажыга, 

Карткүрөң алып келиңер, 

Алмамбетке бериңер!».

Бу сөздү айтып салганы; 

Сөз укканга шаттанып, 

Ырчуул, Бозуул аттанып, 

Ажынын барды колуна 

Салам айтып бүкчүйүп. 

Астына барган эки улук 

Амандык сурап чүкчүйүп. 

Ал экөө тең киргени, 

«А» дедирбей Ажекең 
Айттырбастан билгени. 

«Келиңер, эки баатыр! — деп, — 

Кебиңер барбы акыр?» — деп, 

Ажыбай сурап калганы.

Анда Бозуул кеп айтат, 

«Ажекем, уккун! — деп айтат: 

Биз билбеген мал экен, 

Күлүктүгү башкача 

Бир күрүң жылкы бар экен. 

Байкабаппыз баштатан, 

Колдо жүргөн малды — деп, — 
Арыстанындын астында 

Атагы бийик Алмамбет 

Көбүрөөк мактап салды, — деп, — 
Калмакка чалгын чалууга, 
Кармашка минип барууга 
Кадырын Алмам салды. — деп, —

Кабатыраак мактады, 

Карткүрөң деген малды, — деп, 

Акыры бизди көрсө, — деп, — 

Кадыр салып жиберди, 
Карткүрөңдү берсе» — деп, 
Ырчуул, Бозуул сөздөдү, 
Карткүрөң майын берүүнү 

Эр Ажекең көздөдү.

«Берен Алмаң сураса, 

Беред калсын Күрөң ат, 

Берүүгө келген кезеги, 

Табылабы жылкынын 

Мындан артык эсеби?! 

Каран калсын Карткүрөң, 

Колдон чыкса кокустан, 

Бир байталдын тезеги! 

Чылбыры тутам, боосу жок, 

Чын дүйнөгө барганда 

Сыңар чака доосу жок. 

Арыстанга айткан сырынан. 

Ашыгы жок чынынан, 

Атымды билген сынынан, 

Арыстанга айткан сөзүнөн, 

Айланайын өзүңөн. 

Эр кадырын эр билет, 

Эр билбесе, ким билет! 

Арам өлсүн Карткүрөң, 

Аяп күчүн нетемин! 

Башым десе Алмамбет, 

Садага чаап кетемин».

Бу сөзду айтып кубантып, 
Жүгөнүн алып бошотуп, 
Ноктосун салып, коштотуп, 

Арам өлгөн Күрөңдү, 

Ач маралга окшотуп, 

Ажекең күчүн бергени. 

Коштоп алып эки эрен 

Алмамбет, Манас баатырга 

Дароо жетип келгени; 

Алып келип Күрөңдү 

Алмамбетке бергени. 

Ат колуна тийген соң,

Алакең көөнү тынганы; 

Ажыбайдын сөзү деп, 

Айтканынын баарысын 

Кулак салып тыңдады.

Көргөндүн көөнү сүйүнүп. 

Көпкөк темир кийинип, 

Кыргыздан болгон жолборсу — 

Кыран Сыргак жолдошу 

Муздай темир кийинип, 

Кайратына сыйынып, 

Телкызыл минип болкоюп, 

Темирдүү найза койкоюп, 

Жез така бутта чойкоюп, 

Сырттан Сыргак шаңданып, 

Сыр найза колго кармалып, 

Калмактын жерин чалууга 

Кайрандар минтип камданып, 

Найза өтпөгөн тон кийип, 

Ок өтпөс калкан байланып; 

Кайра жаачу булуттай 

Каар жүзүнө айланып, 

Казатка чапчуу тулпарды, 

Айбаyдан чыккан шумкарды 

Ээр, жарак салышып, 

Элинен бата алышып, 

Алмамбет, Сыргак кеткенин, 

Аңгемесин угуңар 

Арт жагынан неткенин.

Алмамбет чалгын чалганы. 

Кабары качан келет деп, 

Кара аламан кара журт 

Карашып жолун калганы. 

Калабалуу Кыргылчал 

Ордодон оюн салганы, 

Оёндордун баарысын 

Чакырып, жыйып алганы. 

Алмамбет, Сыргак артынан 

Абакеси эр Бакай 

Кароолго кетип калганы. 

Азыгын кылып кийиктен, 

Абакеңиз эр Бакай, 

Кароолун карайт бийиктен.

Аларды таштап салыңар, 

Артта калган кошуундун 

Кабарын угуп алыңар! 

Атып жатат ордону 

Аксакал Кыргыл карынар. 

Ажыбай болду башчысы, 

Ал жерде калган жакшысы. 

Манас күткөн кырк баатыр 

Баары өңөрпоз келишкен. 

Жыйырмадан бөлүнүп, 

Кумар кызык көрүнүп, 

Кыргылчал байлап терт байтал 

Калганына кулак сал. 

Кыргылчал барат уттуруп, 

Ажыбайдын жолдошу 

Аткыч экен кутуруп. 

«Алдык, — деди, — байталды, 

Кетпес, — деди, — кутулуп» 

Кыргылчалдын жолдошу. 

Ордонун болду болбосу. 

Бир, экиден чокоңдоп,

Атып жүрөт топоңдоп, 

Ажыбайдын балдары 

Апкаарып атып жүрүшүп, 

Аңдабастан калганы, 

Көрбөгөнгө таң калды: 

Сызыкка жакын четинде 

Көмүскө жерде кан калды.

Караңгыда жол жүрсө, 

Карсактын изин жаңылбас 

Кадыр, Жайнак, Шууту бар. 

Кыргылчалдын жолдошу, 

Карап турган ушу бар. 

Ажыбайдын жолдошу, 

Аткычыл экен бу баары. 

«Кыргылга кайдан жолуккан 

Баары аталбас кубаары! 

Тозулган* болсо ойнуңар, 

Томпойду жерге коюңар! 

Апылдап жүрүп баарыңар 

Андабай таштап салдыңар, 

Атылбай калды каныңар. 

Каныңарды мен атам;

Мен атканда бек атам, 

Бере көргүн, — деп, — атам». 

Бу сөздү айта салганы. 

Ал сөзүн кылып келеке, 

Түмөн, Кадыр деген бар, 

Ордунан тура калганы. 

«Байкап кандай билбейсиң 

Башынан жүргөн жолуңду! 

Баятадан, Жайнагым, 

Байладыбы колуңду?! 

Азыр эле сен, Жайнак, 

Аткычыл боло койдуңбу? 

Оболдон бери көргөнбүз 

Атып жүргөн ойнуңду! 

Каадалуу кыйын эр болсоң, 

Кан атуучу сен болсоң, 

Атып ала койгун, — деп, — 

Сен уткан болсоң биздерди 

Төгүн эмес чын ушу — 

Төрт байталдан  тойдум» — деп, 

Колуна берди томпойду. 

Ызаланып эр Жайнак, 

Чийинди басып тоңкойду; 

Мээлеп туруп бек койду.

Намыстанып, жан чыкты,

Аткан жерден кан чыкты.

Канга томпой жетиптир,

Катуу тийип томпою

Кан алыска кетиптир.

Кан болуптур аткан ок,

Кайсы бири көрүптүр,

Кээ бирөөсү көргөн жок.

Көрбөгөндүн баарысы

Көңүлдөрү шат болуп,

Көбүрөөк күлүп калышты.

Ажыбайдын жагынан

Козгойт Серек намысты.

«Кубанбай калган куу балдар,

Кужулдаган жамандар!

Атып кетти каныңды,

Кубантпай кал, — деп, — жаныңды».

Айтып Серек салганы.

«Кайда? Кайда? Кайда?» — деп,

Калабалуу Бозуул 

Канга чуркап барганы. 

Жылас болгур кайтадан 

Жыдымакка салганы. 

Быяктан туруп Кыргылчал, 

Кыйкырып сүйлөн калганы.

Акбалтанын Чубагы — 

Кыргыл чалдын жолдошу, 

Арыстандын бири бу дагы. 

Кошуунга кеңеш айтмакка 

Кошо кеткен убагы, 

Колу, башы силкилдеп, 

Ордунан Ырчы турганы: 

«Чыгарсаңар чүкөнү, 

Баштыкка жыйнап калдыңар. 

Жалгыз канды биз алсак, 

Кандайлыктан Бозуул 

Жыдымакка салдыңар?! 

Оодардык деген оюңар, 

Кылган шартың чын болсо, 

Кычылашпай коюңар!». 

Ырчуул айтып бу сөздү, 

Ынтыгышып калганы; 

Ыргып туруп ордунан, 

Бозуул жетип барганы. 

«Түзбү» дебей түгөнгүр, 

Кыйшың аттың каныңды. 

«Түзбү?» — деп бир ооз айттым деп, 

«Безеленбей, Ырчуул, 

Бере гой, — деп, — жаныңды» 

Бозуул сүйлөп калганы.

Аксакал Кыргыл кеп айтат, 

Ачууланып бек айтат: 

«Атканда чыкты каныңар, 

Ажыбайдын тарабы, 

Акыры ушу кан менен 

Кошо чыкты жаныңар! 

Ордого сайган бээлердин 

Баарын силер алыңар, 

Калбаны коё калыңар».

Бул сөздү Кыргыл сөздөдү,

Бул сөзүнүн артынан

Бозуул кебин көздөдү:

«Кой, кой десе болбойсуң,

Аксакалдуу башыңда

Алтымыш келген жашында

Арам сөздү койбойсун!

Атпай элдин баарысын

Акмактан бетер ойлойсуң».

Ал сөздү айтып Бозуул

Кыргылга көзүн салганы.

«Аксакалдуу адамга

Асылба! — деп быяктан

Ырчуул сүйлөп калганы, —

Жашыңа келбей жайрайсың,

Кырчыныңда кыйрайсың.

Кабагыңды түйөсүң,

Качан болсо, Бозуул,

Мыктуусунуп жүрөсүң.

Ачууланган бир кишиң

Аксакал Кыргыл турбайбы.

Ант эле сени урбайбы?!

Уруп кеткен Бозуул,

Урушуп жаткан Кыргылын

Улуу киши турбайбы?

Нукусу* сени урбайбы!

Өңгө журттун баарысын,

Өткүр Манас барында

Өбөктөнүп аласың.

Өзүбүзгө даты сен

Өөдөсүнүп каласың!

Баарыбызды тең көрөт

Башыбызда Манасың,

Бадыраңдап ар качан

Бизге баатырлык сүйлөп каласын!».

Ырчы муну айтканы, 

Ырчынын сөзүн уккан соң, 

Бозуулдун келди шайтаны: 

«Атаңдын көрү, Ырчуул, 

Катуу сөз айтып саласың, 

Кесириң көп адамсың. 

Ар качандан бир качан 

Кербээл* тартып каласын.

Чуулгандуу, чуу сөзду, 

Ар качандан бир качан 

Журтка айтасың куу сөздү. 

Куу сөзүң болсо сеники, 

Кужурум келет меники. 

Арамдык кылган киши жок. 

Азыркы турган кошуунда 

Алмамбет сындуу киши жок. 

Алмамбет сени жектеген, 

Айлыңды жакын кондурбай; 

«Алысыраак кет!» деген. 

Ажырап кетер кезинде 

Абакем Бакай эптеген. 

«Ошол Ырчы сенсиң» — деп, 

«Ойротко маалым кемсиң» — деп, 

Ошондон кийин сен бардың 

Нойгуттун оён Чубакка, 

Ошол элдин тентеги — 

Ороңдогон чунакка. 

Өзүм өөдө өзүңдөн, 

Сөзңүм өөдө сөзүндөн, 

Алмамбет менен ыркым бир, 

Айыл консом, кыркым бир. 

Чубак сенин жолдошуң, 

Журттун баары куп билди, 

Чуусуз күнүн болбосун».

Болумдуусу Бозуул 

Бу сөздү айтып салганы. 

Алиги сөздү Ырчуул 

Аңдап угуп алганы. 

«Кулагың сал, калың журт, 

Макоонун сөзүн баарың ук! 

«Бузук» деди биздерди, 

Жолубуздан көрөрбүз 

Ким жамандык издерди. 

Күлдү журтка билинди, 

Күбө кылам сиздерди. 

«Баатырым Чубак экен» — деп, 

«Башкаңда жүрүп нетем» — деп, 

«Жакыным Чубак экен» — деп, 

«Жамаанда жүрүп нетем» — деп, 

«Ордоң менен ойрон бол, 

Ушунчамда кетем» — деп.

Чүкөнүн баары чачылды, 

Ал жердеги кээ баатыр 

Ат-атына асылды. 

Ырамандын Ырчуул, 

Тебетейи чоктуу уул, 

Айтар оозу шоктуу уул 

Аралда жаткан Чубакка 

Айкырып барды мына бул: 

«Айтыша келсе, атаң тең,

Алакан ачса, колун, тең. 

Кыпчактын журту эки уруу, 

Кыйвадан* жүрөт беш уруу. 

Нойгут менен тейит бар, 

Чаркоо менен калча бар, 

Кырдагы кыргыз канча бар. 

Ак баран, атса, туз да бар, 

Алты ата уулу, жуз да бар. 

Нойгуттан кыраан сен болсон, 

Ойрон тейит мен болсом, 

Сени да ант урбайбы, 

Калмактан келген кызталак 

Алмамбет кулдан кем болсоң! 

Өкүмүн алды колуңдун, 

Өрнөгүн алды жолуңдун, 

Эсебин алды элиңдин, 

Кутуруп кеткен куу калмак 

Кубатын алды белиңдин! 

Аз калгансып анысы, 

Чалгынды калмак чалганы. 

Акыл-кеңеш, кепте жок, 

Акбалтанын Чубагы 

Оорукта* жатып калганы. 

Ошолордун баарысын 

Не кылайын деп койсом, 

Бозуул деген неменин 

Дебегени калбады. 

Жергеңден жүрүп каралаш, 

Жээгинде жүрүп аралаш, 

Мени кудай албады! 

Ары түбүң тең тууган, 

Тең туугандан кем тууган,
Сени кудай албады! 

Алмамбетти көтөрүп,

Арбак урган Боз жигит 

Айтпаганы калбады».

Акбалтанын Чубагы 

Аңдап алып бу сөздү, 

Ачууланып турганы; 

Арыстандын бири бу дагы. 

Ар кимдин келип калыптыр 

Кайрат кылар убагы. 

Yкүдөй көзүн жайнаткан 

Yч күн болгон байлаткан, 

Жал  кулактан артылган, 

Туягын жерге мылгыткан, 

Тумарын көккө ыргыткан 

Көрүктүү күлүк Көк тулпар 

Айчылык минсе ноюбас*, 

Мындай болбойт көп тулпар, 

Көмкөрө ээр, көк токум, 

Көзөл Чубак токутуп, 

Чарайнасын* тартынып, 

Соот, калкан, кыягын *, 

Аңдасаң анын сыягын, 

Сом темирин артынып, 

«Аман кантип коём, — деп, — 

Артынан жетип акыры, 

Алмамбетти соём! — деп, — 

Нойгуттар атка мингин! — деп, 

Ойрон болгон калмакты 

Оңдурбасты билгин!» — деп, 

Жайылда* мындай ким болгон, 

Жасоосу жаңы миң болгон 

Доолбасты карс коюп, 

Акбалтанын Чубагы 

Алмамбеттин артынан 

Жөңөп калды бу дагы

Кошуунунун баарысы 

Ашыгышып калышты, 

Абыр-шабыр ат токуп, 

Ат токуса, бат токуп, 

Нойгуттун чаңы буркурап, 

«Акбалта» кылып ураанын, 

Ойдон-тоого чуркурап, 

Албарсты кайрап тонуна,

Атынын конуп жонуна, 

Адам тургус жолуна, 

Асынып мылтык соңуна, 

Атып жаткан ордого 

Алиги Чубак барганы, 

Келген бойдон чүкөнү 

Кечип туруп алганы. 

Жаңы өргүгөн Кыргылдын 

Жаалы келе калганы. 

Уттуруп турган мурунтан, 

Утамын деп турганда. 

Чубак муну куруткан. 

Кара бодур чүкөнү 

Аттуу кечип турганда 

Калктын баары жүдөдү.

Кыйкырып Кыргыл кеп айтат: 

«Кызыталак, Чубак!» — деп айтат; 

Оолугуп Кыргыл кеп айтат: 

«Ордого кылбай мыктылык, 

Оолок тургун!» — деп айтат.

Ошондо Чубак муну айтат: 

«Атаңдын көрү, кырк чоро, 

Урсун кудай баарынды, 

Кыргыл баштык карыңды. 

Жергем кыргыз нойгуттан, 

Өкүнчүм тоодон чон болду 

Өлбей карап туруштан. 

Адам өлбөйт экен го 

Ардык-кордук жумуштан! 

Калмактан келген бай таппай, 

Казактан келген жай таппай 

(Теги түбүн ким билди), 

Тентиген бир кул сай таппай, 

Кытайдын чыгып кыйрынан, 

Кыйынсынып не чыгат 

Кыргыздын баскан чыйрынан! 

Кантип тизгин берейин, 

Туубай кара басканга, 

Журтунан тентип азганга! 

Толготпой кара басканга, 

Тобумду кантип билдирем, 

Тобунан өзү азганга!».

Ал сөзду айтып Чубагы 

Кошуунуна кошулуп, 

Жөңөп калды бу дагы. 

Токотойдун тобунан 

Тополоңдоп жөңөдү 

Тозоку Чубак соңунан. 

Элемандын эринен 

Не кыйындар баратыр 

Атагы чыккан элинен. 

Жамгырчы, Тештук тобунан, 

Көкчө, Yрбүнүн колунан, 

Санжыбектин элинен 

Жарагын чечпей белинен 

Ак ала сакал Музбурчак 

Кошуунуна ээ болбой 

А да калды ушул чак.

Калгандын баары карашып, 

Кашатка чыгып жардашып, 

Калабалуу Чубактын 

Кайратына тандашып, 

Кошуунга бүлүк салыптыр, 

Кароолго чыккан эр Бакай 

Караанын көрүп алыптыр. 

«Кол бузулган экен, — деп, — 

Койдурбасам бекер, — деп, — 

Эл бузулган экен» — деп, 

Эңкейиште тепеңдеп, 

Аксакалын коюндап, 

Уларбозду моюндап, 

Ак сакалы сеңселип, 

Ак күбө тонду белсенип, 

Арыстан Манас кошуна, 

Айкөл эрдин кашына 

Акырып Бакай келгени. 

«Кошуунундан айрылып 

Арманда өлдүң» — дегени. 

«Акимдигиң кээ болду, 

Арыстан Манас не болду? 

Көпчүлүктө нелер жок, 

Көп адамдын оозу шок. 

Бузукулар барыптыр, 

Бузуп айтып салыптыр. 

Жарыкы шумдар барыптыр,

Жарып айтып салыптыр. 

Кызмат үчүн кыргыздын 

Алмамбет чалгын чалыптыр. 

«Эли жок элкин кул» дешип, 

«Не кутурат» бул дешип, 

Эрегиш чыгып калыптыр. 

Нойгуттун оён Чубагы 

(Ойрондун бири бу дагы) 

Алмамбеттин  артынан 

Албай кепти-кеңешти 

Чалгынга кеткен дартынан. 

«Жөңөп калды акыр, — деп, — 

Жөнүн  тапкын баатыр» — деп, 

Абасы Бакай айтты кеп. 

Манастын келди кашына, 

Кармап жаткан кошуна, 

Баатырсынган Манасың. 

Алдырабы ушуга. 

Айтар сөзүн биле албай, 

Апкаарып Манас тура албай, 

Кыйынсынган кырк баатыр 

Кынк этер бирөө жок болду, 

Кыйлага сөзү токтолду.

Ашыккандан кеп айтат, 

Абасы Бакай бек айтат: 

«Ак саргыл атты жетелеп, 

Ашыр датка деген бар. 

Астына барсын — деп айтат. — 

Дарбазачы сары таз 

Ашыр датка кошулуп 

Аксаргылды тартуу тарт!.. 

Акыл-насаат айтсын, — деп, — 

Кошуунду бузбай токтотуп, 

Акбалтанын Чубагы 

Ал пейлинен кайтсын!» — деп, 

Эр Бакай айтып салганы.

Алты жайсаң жолдошу, 

Айткан Бакай жолборсу 

Ак саргыл атты жетелеп, 

Ашыгышып энтелеп, 

Астынан тосуп-барганы. 

Акбалтанын Чубагы,

Алыстан көрдү бу дагы, 

Теңтушум Ашыр датка деп, 

Жетпей жүргөн экемин 

Ак саргыл сындуу атка деп, 

Ачуусун жүзгө алганы, 

Дарбазачы сарыны 

Жыга чаап салганы. 

Ак саргыл атын албастан 

Айгайды бийик салганы. 

Алигинден беш бетер 

Бу жерде калмак тургандай 

Аламан жөңөп калганы.

Арыстан Манас кеп айтат, 

Акыл ойлоп бек айтат: 

«Абаке, Бакай! — деп айтат. — 

Акылга дыйкан өзүңүз, 

Ар качандан бир качан 

Насаат бизге сөзөңүз. 

Кошуундун болгон бузугун 

Көрүп турат көзүңүз. 

Аккула атты жетелеп, 

Акбалтанын уулунун 

Астына барар өзүңүз. 

Так ушундай тар жерде, 

Калаба катуу бар жерде 

Дары болгон сөзүңүз, 

Тартынбаңыз өзүңүз! 

Кошуунум минтип жүргөн сон, 

Аманат жандан тоёюн, 

Ат минбесем коёюн! 

Айтканым адам албаса, 

Адаммын деп нетейин! 

Ак түбө тонду чечейин! 

Ат минбесем кечейин!». 

Ал сөздү айтып эр Манас, 

Капалык толду оюна, 

Кайраты толду боюна.

Айбатын көрүп баатырдын, 

Абакеңиз эр Бакай 

Аккула атты кындыйтып 

Жөңөп калды акыры 

Жөнүн билген Чубакка

Айтмак болуп акылын, 

Боз жорго атын теңселтип, 

Ак сакалын сеңселтип, 

Абасы Бакай барганы, 
Акбалтанын Чубагы 
(Арыстандын бири бу дагы) 
Абакеси Бакайды 

Алыстан көрө салганы.

Акбалтанын Чубагы 

Аккула атты кындыйтып 

Абасы Бакай келген соң, 

Апкаарый түштү бу дагы. 

Уялбас уул бетиби? 

Улугун Бакай келген соң, 
Токтолбой турган кезиби? 
Аламан чапкан көп болду, 
Кошуунга кайрат жык толду. 
Акбалтанын Чубагы 

Абаңды көрүп токтолду.

Кайраттанып кай бирөө, 

Өтүп кетип баратыр, 

Калың кошуун күңгүрөп, 

Өсүп кетип баратыр. 

Тил алганы кайрылып, 

Тил албаган жолдошун 

«Кете бер!» — деп айрылып, 
«Ар качандан бир качан 

Айдап күттүн көп колду, 

Абаке, сага не болду?! 

Кыргыз эли болгонго 

Кырааның Манас гүлүстөн. 

Атабыз бирге болгон соң, 

Ар кез намыс кылбадым 
Айдоосуна жүрүштөн! 
Ногойдон Манас, нойгут мен, 
Ойлонгун, Бакай, муну сен! 
Кара калпак, думара*, 

Карап турсаң буларга, 

Атабыз бир экен деп, 

Ар качандан бир качан 
Катарыңдан калбастан 

Бу да жүрөт убара.

Тууганым ушул экен деп, 
Карыябыз эр Бакай, 
Карабадың буларга! 

Канды, тейит, муңгушту 
Катарыңдан таштабай 
Карайлаттың  байкушту!

«Найзаны чабат учуна, 
«Аталашым экен» — деп, 
Кошуунда жүрөт ушунда. 

Ар ким дуулайт экен го 

Аким болгон тушунда! 

Шыба менен жедигер, 

«Туп атам бирге экен» деп, 
Түгөнгөнүн карабай, 

Түбүн койбой жедиңер. 

Чаркөө менен катаган 

Баарыбыз бир атадан. 

Баары кыргыз балдары 
Кырааның Манас матаган. 
Осолдук бекен ушунум? 

Ойрон болгон анткорго 

Он үчүмдө кошулдум. 

Чыландынын оюнда, 

Чыла суунун боюнда, 

Калмак, кыргыз кысылып 
Кылган оюн тушунда 
Кырылыштык ушунда. 

Калмак турду көпсүнүп, 

Кыйырына салды көп булук. 

Калмактан кыргыз бек чыкты, 

Кылчая албай ушунда 

Кыргыздан качты көп мыкты.

«Бабан Ногой баш болуп, 
Кадмакка уруш салды эле 
Карсылдашып калды эле. 
Кашында турган Чубак кул 
Арбын .орчун калмактан. 

Алты атын сайып алды эле. 
Акимсинген анткорун 

Кошой абам тобуна 

Коркуп кетип калды эле. 
Жалган беле чын беле?

Ушу турган Чубактан 

Урганың Манас тың беле?! 
Ногойдон нойгут кем беле! 
Чубактан Манас эр беле! 
Шыкайсың жоого ар качан, 
Чыгыша койчу эми эле! 
Көрбөгөн Бакай сен белең, 
Көмүктө калчу мен белем? 
Теминдиктин оюнда, 

Тейиш кандын тоюнда, 
Теминишип келгенде 
Каткалаңдын Сайкалы 
(Калпты кайдан айталы), 
Атынан сайып эңкейтип, 

Ала турган болгондо, 

Акыр заман башына 

Сала турган болгондо, 

Азуулу жеке камандай 

Чала турган болгондо, 
Катындан калса сайылып, 
Калкка сөзү жайылып, 

Кыздан калса жыгылып, 
Кылымга сөзү угулуп, 

Кала турган болгондо, 
Кыяматты башына 

Сала турган болгондо, 
Намыстанып кеткеним, 

Аба, Бакай, ырасы, 

Арасында жеткеним. 
Алдырбастан Сайкалга, 
Жалган беле, чын беле, 

Айрып чыгып кеткеним. 

Акылына бир албай, 

Абаке Бакай, неткениң?!

«Кытайдан келген Алмамбет, 
Жалганбы, чынбы, эр Бакай, 
Чалгынга жөңөп кеткени? 
Чамбылда болуп калаасы, 
Айчак дөөнүн баласы 
Алдыратып Манасты 

Ала турган болгондо, 

Арманда өлүп арада 

Кала турган болгондо,

Аралаш турган өз көзүң, 

Айрып чыккан мен өзүм. 

Акылдан киши калган соң, 

Атпай-чаппай өлөсүң! 

Аккула тартып, Абаке, 
Азыр, турган сен өзүн.

«А да кыргыз уругу, 

Атын уксан Кыдыршаа 
Анжыяндын улугу. 

Камбыл балбан дегени 

Канкорду сөзгө жыкканда, 

Кыңк эте албай токтолду. 
Капталдан Чубак чыкканда, 
Көрүп жүргөн көзүң бул, 
Көрмөксөн болуп, ар качан 

Көз жумган, Бакай, өзүн бул. 

Албай акыл, кеңешке, 

«Көр» деп турган кеңиң бул.

«Алооке канды алганда, 
Кашкардын каны Алакун 
Капталып уруш салганда, 
Алтыны сайып калмактан 
Алып келген мен элем, 

Акыл айтып, жол баштап, 
Жүргөн, Бакай, сен элең. 
Кошуундан чыкпай корголоп, 
Калбады беле Манасың, 
Кандайлыктан кордойсуң, 
Калын нойгут баласын! 

Кабылан Манас иниңден 

Кайсы жерим кем элем? 
Алмамбет кетип чалгынга 
Артыңда калчу мен белем? 
Калмактан келген жай таппай, 
Казактан келген бай таппай, 
Тентиген бир кул сай таппай, 
Кытайдан келген казакка, 
Кыргызды салып азапка! 

Нойгут оён Чубагы 

Кеп-кеңештен калганы! 

Ушунчалык кордукпу 

Ойрон дүйнө жалганы?!

Тоспогун, Бакай, жолумду, 

Касиеттүү карысың, 

Кармабагын колумду! 
Калтырып коюп бул иштен 
Кайнатпагын шорумду! 
Ажалдуу пенде өлүүчү, 

Азаптуу пенде көрңүүчү, — 

Кое бергин колумду! 

Ача бергин жолумду! 

Эл агасы эр Бакай, 

Эркечтей кула ат жетелеп, 

Не кайнаттың шорумду!!? 
Айтканым келсин одунан, 
Астымды тоспой коё бер 
Алмамбет шумдун соңунан. 
Аламан коюп жөңөйүн, 
Анжыдан калган калмактан 
Ажалым жетсе, өлөйүн!». 
Акбалтанын Чубагы 

Ардыгына чыдабай 

Ачууланган убагы. 

«Ай-ай, балам, токто!» — деп, 
Абад Бакай турганы. 

Ар кимдин келип калыптыр 
Кайрат кылар убагы. 

«Ай-ай, балам, токто! — деп, — 
Акылым угуп, жокто! — деп, — 
Аңдасаң сонун ушу бар, 

Аалам жердин бетинде 

Албан турдуу кушу бар. 

Канаты менен учуп жүр, 
Калкылдап көктө ушу жүр. 
Куйругу менен конуучу, 
Манастын Манас болмогу 
Экөөбүздөн болуучу! 

Бузулуп биздер чыккан соң, 
Бутунан тартып жыккан соң, 
Пил да болсок, жыгылдык, 

Миң да болсок, кырылдык! 
Калмактан шагы сынгандыр, 
Кыргызга кызмат кылгандыр, 
Канчалык айтса тил албай, 
Канынан шагы сынгандыр. 
Атанын коркуп каарынан

Азып келип калыптыр 

Анжы-Манжы шаарынан. 

Коё койгун бу сөздү, 

Коржоңдогон куу сөздү. 

Баса койгун бу сөздү, 

Баяны жок куу сөздү.

«Кыйрыңдан карыш жылган жок, 

Кыйыктаба, Чубагым, 

Кытайга кызмат кылган жок! 

Кылган кызмат өзүңкү, 

Кыргызга түйшүк салганың, 

Кыйшык деймин сөзүңдү! 

Баары кызмат өзүңкү, 

Башкада жок кырк баатыр 

Бакырайган көзүңкү. 

Баштап колду жөңөгөн 

Бала деймин өзүңдү! 

Байкагын, Чубак, сөзүңдү! 

Бөлүнсөң бөрү жеп кетет, 

«Белунуп калды кыргыз» — деп, 

Бөлөк элге кеп кетет. 

Жарылсаң ууру алуучу, 

Жай уксаң, акыл нак ушу. 

Карылык сөзүм меники, 

Калкты бузуп жөнүөшүң — 

Кандай жумуш сеники? 

Кыйрынан азган бу бир эр, 
Алмамбетти көргөндө, 

Ким да болсо, калмак дээр, 
Айлынан азган бу бир эр, 
Алмамбеттин артынан 

Ар ким болсо, калмак дээр. 
Кыйнады жанын биз үчүн, 

Кылган кызмат сиз үчүн. 

Кыргызга кызмат кылганга 

Кыйкырып чабыш кай күчүн? 

Кызмат кылды эл учун, 

Кыраанын Манас эр үчүн. 

Кошунду баштап артынан 

Аламан чабыш кай күчүң!?».

Ал сөздү айтып эр Бакай, 

Акыл берди бир далай.

Айтканын угуп алганы, 

Аз гана токтой калганы. 

Ал ошентип турганда, 

Айманбоз минип золкоюп, 

Арыстаның Манас барыптыр. 

Каалгадай кашка тиш 

Кашкайып чыгып алыптыр, 

Кайратын көрүп Чубактын 

Каткырып күлүп калыптыр. 

«Элкин келген калмакка 

Элимдин баары тең болбой, 

Качып келген калмакка 

Калкымдын баары тең болбой, 

Жол билген киши жол билет, 
Кол билген киши кол билет. 

Өз жамандыгын биле албай, 

Өзгөгө кылып чоң милдет, 

Чуу кылганың, Чубагым, 

Чуу көтөрбөй бу күндө, 

Билгичтик кылар убагың! 
Калкка салып калаба, 

Кыйын жумуш, ойлоймун, 

Бузук кылып турганын!».

Бу сөздү айтып барганы, 
Буластаган эр Чубак 

Манаска көзүн салганы. 
«Кирбедим, баатыр, оюна, 

Анты-шертиң мойнуна! 

Сары атын азыр миниңиз, 
Жанбастык сырым билиңиз! 

Ат тонун берем кийиңиз, 
Айтканым чын, билиңиз! 

Обол мурун башында, 

Он үч жашар жашымда, 

Алтайдын Арал көлүндө, 

Ак чангыл таштын белинде 
Кошулушкан жеримде 
Айтышканда сөз кана? 
Айрышканда без кана?! 
Аттанганда жол кана? 
Алышканда кол кана?! 

Кыл болот мизин жалаштым, 
Кызматың бирге талаштым.

Кыйрыңдан кайда адаштың? 

Ак болот мизин жалаштым, 
Намысын бирге талаштым. 

Ар душман менен салыштым, 
Айкөлүм сенин айыңдан 

Ал жетпес жоого алыштым. 
Намыстан кайдан калыштым? 

Бала күндөн кошулдум, 

Маакулбу баатыр ушунуң? 

Айтышканда сөздө жок, 

Көрүшкөндө көздө жок. 

Жакшылыктын баарысы 

Көңүлдө жок, эсте жок! 

Айкалышкан Чубагын, 

Акыл-насаат кепте жок, 

Акыры жатып калганы,— 

Аңдасам дүйнө жалганы! 

Алмамбет чалгын чалганы!

«Ар качан кирдим  оюна, 

Ант өзүңдүн мойнуңа! 

Он алты жашка сен келдин, 

Он төрт жашка мен келдим, 
Ошондон бери карата 

Артыңдан жүрүп сенделдим. 

Ким урунат арбакка, 
Теңебедиң ар качан 

Тентип келген калмакка! 

Кыргыздан көрдүм көп пайда; 

Кызмат кылдым ар жайда. 

Кылдай теңине албадың, 

Кыйрынан азган кытайга! 

Кыйын өттү кордугун, 

Кылчайбадым мындайга.

«Айбалта, кылыч эгешип, 

Ар качан жумуш кыласың 
Алмамбет, Манас кенешип, 
Кеңештен Чубак калганы, — 
Алмамбет тизгин алганы. 

Кызмат кылган кырк баатыр, 

Калмакка бийлик өткөн соң, 

Кыңк эте албай тап-такыр, 

Кыйын го минтип калганы!?

Күйбөймун кантип ишиңе, 

Ар качандан бир качан 

Күйүт түшөт ичиме. 

Чобур жылкы баса албас 

Чоң күлүктүн изине. 

Күлүгүм, Манас, сен болдун, 
Күймөлгөн чобур мен болдум, 
Күйгүзүп, Манас, не болдуң?».

Ал сөздү айтып оолугуп, 

Аза түшүп соолугуп, 

Буркан-шаркан Чубагы. 

Бугу чыгып кетсин деп, 
Бууданың Манас турганы. 
Оолугуп Чубак басылды, 

Оңуна салды баатырды. 
«Арманың болсо чалгындан, 
Азыр жүрө койгун!» — деп, 
Арыстан Манас баатырың 
Акбалтанын Чубагы 

Атына салып камчыны 

Жөнөп калды бу дагы.

«Элчилик сөзүн айтам» — деп, 

«Эр Алмамбет, Чубагын 

Элдештирип кайтам» — деп, 

Кол башкарган Алмамбет, 
Кошчу болгон эр Сыргак, 
Кошуп берип аларга 

Жолдон Манас кайтмакка, 
Алмамбет менен Чубакка 

Насаат акыл айтмакка 

Жөнүнө төрө салыптыр, 

Ээрчитип Чубак баатырын 

Эр Манас жөнөп калылтыр. 

Бара турсун бул экөө, 
Кийгенинин баарысы 

Бадана, соот, күрөөкө.

***

Аны таштап салыңар, 

Арыстан Алмаң, Сыргактын, 
Алда-эмне сөзү бар,

Кабарын угуп алыңар! 

Сырттан Сыргак жолборсу, 

Сырдаш болгон жолдошу, 

Жыгылар жерде колдошу, 
Айтышканда сырдашы, 

Акыреттик курдашы, 

Наалышканда муңдашы, 

Айтканын ар кез бурбасы, 

Айтышкан жоодо билинген 

Ажалдан качып турбасы 

Күүлөнүп жүрүп кетиптир, 

Аттанганы эми эле, 

Күнчүлүк жерге жетиптир. 

Ак кулжа жаткан бели бар, 

Куу өрдөк жаткан көлү бар. 

Арыстан Алма, Сыргакта 
Аңгеменин көбү бар, 

Шайың деген көл экен, 

Көлдөн ары бел экен. 

Ашып түшсө ал белди, 

Калмактын калың эли экен. 

Алдындагы чоң тоону 

Журт «Тал-Чоку» дээр экен.

Ооздугун алдырып, 

Атын чөпкө чалдырып, 

Жаадай болгон Сарала ат, 

Жан жолдошу эр Сыргак 

Жакын коштоп Карткүрөң, 

Жарап калган Көкчебич, 

Жаңы жөңөп калганы. 

«Ашып өтүп, кетер, — деп, — 

Араң келген Аймаңбоз 

Аларга кайдан жетер, — деп, — 

Айкырбасам бекер» — деп, 
Алтындуу доол карс коюп, 

Аккелте үнү жаңырды. 

«Алмамбет, токтоп тургун!» — деп 

Арыстан Манас баатырдын 

Ач кыйкырык чаңырды. 

«Не болуп элге кетти?» — деп, 
Алмамбет ойго алганы, 

Артына көзүн салганы. 

Алыс экен арасы,

Алмамбет баатыр караса, 
Кара десе, каргадай, 

Карга десе, бутадай, 
Караанын көрө калганы.

Он көзгө дүрбү салганы, 
Оолжуп карап калганы. 

Айнек оозу кызарган 

Алты имерип чойгондо, 
Кылабына* койгондо, 

Көз жарымдай узарган, 

Тиктегенин өлтүргөн, 

Алмамбет чындап караса, 

Алты күндүк жолдорду 

Алты аркан бою калтырган. 
Кармаган Алман сабынан, 
Сууруп алып кабынан, 

Оң көзүнө салынган. 

Оён Чубак, эр Манас, — 

Ошол экен көргөндө, 

Ойдо жогу табылган.

«Кыйратмакка калмакты 

Кыргыз жортуп бөлүндү, 

Кызматын актап кылсам да, 
Кытайлыгым билинди. 

Журт укса, не дейт сөзүмдү, 
Душман ойлоп өзүмдү. 

Адамга болбос көп уруш, 
Ишенбеген кишидей, 

Аркамдан чабыш не жумуш! 
Башка жактан жоо чыгып, 
Башына туйшук салганбы? 
Баштап Манас зардалды*, 
Акбалтанын Чубагы 

Артынан жөңөп калганбы? 
Күдөрү журту күүлөнүп, 
Күчтөп уруш салганбы? 
Күүлөңөт эле эр Манас 

Күнү каран калганбы? 
Күлүгүнөн айрылып, 

Айманбоз минип алганбы? 
Ошондой ишин айтмакка,

Алып мени кайтмакка 
Ашыгып келип калганбы?».

Аны ойлонуп Алмамбет, 

«Алда кандай болдум?» — дейт, 
Муну ойлонуп Алмамбет, 
«Буюрганы болот» — дейт. 
Жаалданып эр Чубак 

Жакын келди ушул чак. 

Чубактын калба салганын, 

Коюп чабуул калмакка 

Кол жөңөлүп калганын, 

Жаалын көрүп Чубактын, 

Жайын билди Алмамбет; 

Эрегишип жүргөнүн, 

Эл бүлүнтүп  сүргөнүн 

Эми билди Алмамбет. 

Кагышканы жүргөнүн, 

Калк бүлүнтүп сүргөнүн 

Казыр билди Алмамбет. 

Сыймык кушу башында, 

Сырттан Сыргак кашында, 

Сыдырым шамал, сэры жел 

Сыртын желге салыптыр, 

Түшкөн жери Сары-Бел, 

Жүрүп турган сары жел, 

Аркасында бута атым 

Арыстан Манас калыптыр. 

Ат пейлине салыптыр, 

Өру калган Айманбоз, 

Өксүп артта калыптыр. 

Өкүм күлүк Көкала 

Өргүй* басып алыптыр, 

Өткур Чубак бастырып, 

Мурда келип калыптыр. 

Алмамбет менен Сыргакка 

Айтып салам салыптыр. 

Эр Сыргак алик алыптыр, 

Тетири карап Алмамбет 

Тек отуруп калыптыр.

«Кызыталак куу каңгай, 

Кыйратып, ийчүү немедей, 

Салам айтсам, кенебей,

Тескери карайт мага, — деп, — 

Табайын буга даба!» — деп, 
Ойлонуп Чубак оюна, 

Кайраты толуп боюна, 
Аркасын салып Алмана, 
Капталын салып Сыргакка,

Эр Чубак басып бер жакка, 
Олтуруп орун алганы. 
Ошончого  болбоду, 

Оён Манас баатырын 

Буларга келди акырын.

Алмамбет, Сыргак — эки дөө, 

Аттан түшкөн булар жөө, 

Кол куушуруп боорунда, 

Эр Манастын доорунда, 

Салам берип салганы, 
Арыстан алик алганы, 

Атын байлап эр Сыргак, 
Астына орун салганы. 

Белден алган жайы бар. 

Бери жактан чыкканда 
Белендеп койгон чайы бар. 
Мээ кайнаткан ысыкта, 

Бер жакта жүрүп кызыкта, 
Ашыгып жолго салгандыр, 
Аңкап-чаңкап калгандыр; 
Азыр койгун чайды деп, 
Суусун алар шайды деп, 

Жан кесеге куюптур, 

Жайдары Сыргак сунуптур.

Арыстан Манас баатырын 

Ал экөөңүн мүнөзүн 

Аңдап турат акырын. 

Ачуу басып кетиптир 
Алмамбеттин акылын. 

Аны билип бу жерде, 

Арыстан Манас баатырың 
Каалгадай кашка тиш — 
Калайыктан башка тиш 
Кашкайып чыгып алганы, 

Кара күчкө баатырың 
Каткырыгын салганы.

«Эки баатыр нетти? — деп, — 

Эми эле жаңы биз келдик;

Не калаба болуп кетти? — деп, — 

Айтыңарчы акыры,

Билинип калган кепти?» — деп,

Минтип сурап калганы.

Акбалтанын Чубагы, 

Андай-мындай сөзү жок, 

Жерге карап бу дагы, 

Дөбөдөгү төрт баатыр 

Жергелешип турганы, 

Оён Алма баатыры 

Ошо жерге келгенде 

«Не болдуңар?» — дегенде, 

«О! Ой! Манас! Ой! Манас! 
Айтпасаң да билинди, 
Анкоосунбай, кой, Манас! 

Карап турсам капырай, 

Канкорум*, ук жайма-жай! 
Кангырган эрдин шору экен, 
Калкынан азган кор экен! 
Кыйышкан эрдин шору экен. 
Элдүүнүн баары эр экен, 

Не деген кеби эм экен! 

Элинен азган жигитке 

Эртелеп өлүм эп экен. 

Калктуунун баары эр экен. 

Канча айтса, деги эм экен. 

Калкынан азган шордууга 

Кайтпаган өлүм эп экен.

«Эрегиштен кан өлсүн, 

Эмгек тартпай жан өлсүн, 

Эрегиш иши болбосо, 

Элиңдин четин ким көрсүн? 

Не турдуу көрдүк, мээнетти 
Эмгегине ким көнсүн? 

Эсерди* жүргөн ээрчитип, 

Не турдуу болгон төрөсүн? 

Алтын так сынсын, кан өлсүн, 
Азап тартпай, жан өлсүн, 
Намыстын иши болбосо, 
Айлындын четин ким көрсүн?

Ар түрдүү көрдүк, мээнетти 
Азабына ким көнсүн? 

Айбанды коштой чабышың, 
Акылсыз кандай төрөсүң? 
Артыкча кордук көргөнчө, 
Азыркы турган Алмамбет 
Акыретке жөңөсүн! 

Айттырып туруп кордогон, 
Азабына ким көнсүн? 

Кан кылгын дедим кимиңди? 

Каның экөөң бирикчи, 

Каардансам бу жерде, 
Калабалуу Чубагым, 

Кагайынбы жиниңди? 

Улук кыл дедим кимиңди? 

Улугун экөөң бирикчи, 

Урайынбы жиниңди! 

Туюндуруп, кол бузуп, 
Душмандыгың билинди. 

Бек кылгын дедим кимиңди? 
Бел байлашкан эр Чубак, 
Чакырсам чындап жинимди, 
Билипсиң кытай зилимди, 
Кезегиң келди бу күндө, 
Кесейинби тилинди?!

«Акбалтанын Чубагы, 

Ардыгасың ким үчүн? 

Кошуунга кызмат кылдырбай, 

Аркамдан чабыш кай үчүн? 

Сенин эрегишиң ким үчүн? 

Элге кызмат кылдырбай, 

Ээрчип келиш кай күчүң? 

Көрөйүнбү күчүндү? 

Баатырсыган эр Чубак, 

Ченейинби бүчүндү? 

Жаалым келди бу кезде, 

Жарайынбы өтүндү? 

Аста сүйлөп, кеп айтам, 

Насаат-акыл мен айтам, 

Ар качандан бир качан 
Апылдаба деп айтам,

Атамдан безген бир кулмун, 
Акыры мага тийбе деп,

Аста тартып, кеп айтам. 

Ага-ини болгон кырк баатыр, 
Артыкча, Чубак, сени айтам. 

Элкин жүрүп элдиреп, 

Эсиңде, Чубак, ушубу? 

Эл табалбай келди деп, 

Карайлап жүрүп элдиреп, 

Калк табалбай келди деп, 

Кадырыңда ушубу? 

Каарданса, Алмамбет 

Канынды төгөр түшүбү? 

Ар качандан бир качан, 

Балта дөөнүн баласы, 

Басташканын койбойсуң! 

Азыр сага теңелсем, 

Мына ушул жерде сойлойсун!».

Акбалтанын Чубагы, 

Ачуусу келип бу дагы, 

Сөз айтууга турганы: 

«Кечээ кең Таластын оюнда, 

Жылгындуу өзөн боюнда, 

Калың аргын, көп ногой 

Конуп жаткан кезинде, 

Ойлогону эрлердин 

Болуп жаткан кезинде, 

Коштоп кийип суусар бөрк, 

Ыргап турган кезинде, 

Кошо билип кыргызды, 

Жыргап турган кезинде, — 

Ошондо жазган кат кана? 

Айтышкан шарт, ант кана? 

Сенден сурап сабылдым*, 

Кантсең да жолдош кылгын деп, 
Канча сапар жалындым? 

Бекип жаткан душмандын 

Белин бузуп турганда, 

Бектеп салган калаалуу 

Чебин бузуп алганда, 

Мойнума курум салындым. 

Алыска сапар кылганда 

Мени жолдош кылгын деп, 

Пейли кара шум калмак, 

Безеленип жалындым.

Бели катуу калмактын 

Бет алып жолун баштадың, 
Мени ойлонуп койбостон, 
Оорукка неге таштадың?

«Атыңдын оозун бура тур, 

Ала көөдөн  калмак кул, 

Алдыңкы жерде тура тур. 

Калмак сенин белиңби? 

Бегирээк мактап  олтурган 

Калча сенин шеринби? 

Кызыталак калмагым, 

Бузайымбы чебиңди? 

Жарайынбы, Алмамбет, 

Ичиңдеги чериңди? 

Он эки түркүн кол баштан, 

Чалгын чалар сенсиңби? 

Кеңеште жок, кепте жок, 

Оорукта калар менминби? 
Капкайда калган жериңден 
Кылжейрен минип келгенсиң, 
Кайнаган калың элиңден 

Ушундай бузукуңдан келгенсин! 

Менин айткан сөзүмө 

Киресиңби, шум калмак? 

Барар жолу беш белек, 

Мен да бирге барайын, 

Көңөсүңбү, шум калмак?! 

Көнбөс болсоң сөзүмө, 

Азыр менин колумдан 

Өлөсүңбү, шум калмак!». 

Анда Алмамбет муну айтат: 

«Кайнаган калмак калың эл 

Барсам мени ант урсун! 

Каңгайдын жолу беш бөлөк, 
Чалсам, мени ант урсун! 

Бул барар жолум беш анжы, 
Берейин, Чубак, ала кой! 

Безилдеп «калмак!» дей бербе, 
Баатыр Чубак, бара кой! 

Кетире бербе шайымды, 

Кеп кылып «калмак!» дей берип, 
Кейитпечи жанымды, 

Бузбачы менин канымды!».

Алмаңдын келди каары, 

Бетине чыкты заары, 

Мурдунан чыкты чаары. 

Алмамбет өзү кысылды, 

Иреңи жаман бузулду. 

Алкымда азуу кычырап, 

Эт бадана* торгой көз 

Туш-тушунан бөлүндү, 

Эти сырттан* көрүнүп, 

Мурду кетти кодкоюп, 

Көзү кетти чүңкүйүп; 

Оозунан түтүн буркурап, 

Көзүнөн жалын шыркырап, 

Муруттары эрбейип, 

Теменедей көрүндү: 

«Айткан бир сөздү билип ал, 

Мен өлгөндө атымды 

Ээри менен минип ал!».

Эр Алмамбет сүйлөнүп, 

Ыргып турду күүлөнүп. 

Күңгүрөнүп үндөнүп, 

Күн бузулду түрлөнүп. 

Көзүнүн жашы төгүлүп, 

Көктөн булут сөгүлүп, 

Асмандан булут бөлунуп, 

Алмаң ажыдаардай көрүнүп, 

Асман жакты карасаң, 

Аяктап доол төгүлүп, 

Жымылдап жааган кар болду, 

Жылт эткенге зар болду. 

Карарып булут кар болду, 
Кароого пенде зар болду. 
Алмамбет, Чубак айтышып, 
Айгайлаган чуу болду. 

Алтын күрмө чопкуттар 

Баарысы бирдей суу болду.

Алмамбеттин амалы — 
Каарланып калганда 
Кадимден салчу шамалы. 
Алмаңдын көзү жайнады, 
Асмандан булут айдады, 
Дуба менен булутту

Күн жаадырып жайлады. 
Кыбыладай кыркырап, 

Кызыл бороон зыркырап, 

Күн чыгыш жактан ыркырап, 

Күркүрөп шамал зыркырап, 

Борошо учту чыркырап; 

Уйгу-туйгу булгалап, 

Улам бетке ургулап, 
Алмамбеттин шамалы, 

Айкөл төрө кабылан, 

Аңдып келген эр Чубак, 

Жанындагы эр Сыргак, — 

Үчөөнун кетти  амалы.

Жаан кирди мойнуна, 

Борошо кирди койнуна, 
Кайрарына каш албай, 
Кайтарына баш калбай, 
Көрөрүнө көз калбай, 
Сүйлөрүнө сөз калбай, 
Жылаңач эт кар болуп, 

Үчөө сүйлөгөнгө зар болуп, 
Кементай ичи кар болуп, 
Алмамбет, Сыргак, Чубагың, 
Кабылан төрө, — төртөө тең 
Сүйлөшүүгө зар болуп.

Алмамбет баатыр октолуп, 

Оозунан жалын чок болуп, 

Тура албады токтолуп. 
Ушундай мүшкүл кеп болуп, 
Амалы кетип алсырап, 
Ардактуу терең калтырап, 
Бетинен музу жалтырап, 
Беренин Чубак калтырап, 
Кабылан төрөң Манасың 

Төрдө отурат кымтыйып, 
Төркүлөгөн кыз болуп, 
Төгүн-чынын ким билет, 

Төрө Манас бетине 

Төрт элидей муз тоңуп, 
Көңүлдөн кеткис иш болуп.

«Атанды таштап алыска, 

Көчүп келип Таласка, 

Чоро болгон Манаска, 

Ары жок Чубак, сен кандай? 
Улугу менен калмактын 

Эл талашып кармашкан — 
Минтип жүргөн мен кандай? 
Байкасаң боло сен, Чубак, 
Анылдаган кызыталак, 

Кечке койсом жайына, 

Кекетип «калмак!» дей бердиң, 
Келжиреп бокту жей бердиң. 
Кылымды баскан шер болсон, 
Кыраан тууган эр болсоң, 
Кыйрыңдан тентип не келдиң? 
Сарала менен желгемин, 
Кытайдын каны болгончо, 
Бурутка жигит болом деп, 
Элимден азып  келгемин. 
Ушундай күйүт иш экен! 

Мен Кангайда турганда, 

Наалы така, кең өтүк, 

Алоокенин Коңурбай 

(А да, кайдан киши экен), 
Атакемдин Каңгайда 

Туура орноткон калың там, 
Ошол эске түшкөндө, 

Тутамга келбейт кайран жан! 

Бу жерде жеме жедирип,

Ар качан «калмак» дедирип, 
Күйүтүн тартып элимдин, 
Элимден неге  келгемин?

Бул сөзүңдү уккуча,

Жакшы го сенден өлгөнүм! 

Кылымды чалсам, чаламбы? 
Качан болсо, эр Чубак.

Менин калмак атым калабы?».

Деп ошондо Алмамбет 
Казык моюн Сарала 
Кайкалатып кайран шер 
Эки миздүү көк болот 
Сууруп алып кынынан 
Качырып калды Чубакты.

Жер жарылып дүркүрөп, 
Айбаттанып күркүрөп,

Кезене чапты Алакең. 

Көгала менен зыргытып, 
Токтолбостон эр Чубак 

Оң жеңин чечип ыргытып, 
Калканды кармап жонго алып,

Ач болотту колго алып, 

Аянбай кирди кырданып. 
Жабдыктарды бир канча, 
Көтөрүшүп турду эми. 

Тизгинди кармап жыялбай, 
Асылкеч өскөн эки шер,

Бирин-бири кыялбай.

Алмамбет, Чубак, — түгөйүм,

Кокустан өлүп кетет деп, 

Күңгүрөнүп эр Манас 

Басып келип эки эрге 

Айтып турган кеби бул:

«Астыма салсам, — ак жолум, 
Атышка кирсе, — сан колум, 
Алмамбет, Чубак — эгизим, 
Ааламдан ашкан тегизим,

Албарс болот айбалтам, 

Эки шер, айчылык журсөң, чоң

                                                     аркам,

Кылычты сууруп кыйкырып,

Катар турба жанаша! 

Кайран жанды күйдүрүп,

Эгиз түгөй эки шер, 

Кыла бербе тамаша! 

Ара жолдо урушуп, 

Камчылашпа жанаша!».

Бул сөздү айтып көк жалың,

Арага түштү арыстаның.

Бирине бири жетет деп,

Беттешип калган эки Шер

Кокустан өлүп кетет деп,

Кыйкырып Манас турганы,

Сараладай кулукту

Оң кол менен айкөлүң

Ооздуктан алды эми.

Көгаланы тизгиндеп,

Сол кол менен алды эми, 
Арыстан тууган баатырың 
Арага түшүп калды эми.

Эки жакка айырып,

Арачалап алды эми.

Манас кармап турганда,

Каарданып булкунуп,

Кайраттанып эр Чубак

«Кап, кайдан келген калмак!» — 

                                                         деп, 

Күүлөнүп турат жулкунуп.

Ошондо Азизкандын Алмамбет: 

«Арамдын канын чачайын,

Ачылбас көзүн ачайын,

Коё бергин, болду!» — деп, 

Оңунда Алмамбет турат булкунуп. 

Кайраттанып шер Манас

Кармап турду бекитип.

Калдайга* чабар эки шер,

Кокус өлүп кетет деп,

Каңырыгы эң түтөп,

Кууну кушка жегизип,

Курсакташ тууган бул эмес, 

Алмамбет, Чубак — экөөнү

Ара тууган дегизип,

Акылы жок эки арам

Боз ала болуп Чабышып,

Болбогонун көрдүңбү!

Ара жолдо кагышып,

Оңбогонун көрдүңбү!

Анда Манас кеп айтат:

«Ала көөдөн жанымды

Абалдан байкап билипсиң.

Чыр чыгарып арадан,

Кайтып Талас жерине,

Эки арам, кетейин деп жүрүпсүң!

Калп эле жолдон жөөлөшүп

Өтөйүн деп жүрүпсүң.

Куралып келген колумду

Чачайын деген экенсиң.

Кубалашып шылтоолоп, 

Куруп калган эки шер, 

Качайын деген экенсиң! 

Кыраан бөрү кырк чоро 

Кыркың кырк жерден келген неме 

                                                           элең; 

Кыйрыма алган мен элем. 

Азып-тозуп алыстан 

Атсыз келдиң кээ бирөөң. 

Атсыз калган чорого 

Аркар аяк, жез билек 

Аттан тулпар мингиздим. 
Тозуп, тентип алыстан, 

Токтоп келди бир чоро; 

Тозуп келген чорого 

Тон мыктысын кийгиздим. 
Аргын, ногой, нойгутту 
Аягында билгиздим! 

Арада жолду талашып, 
Артыкча, Алмамбет, Чубак,

                                                күйгүздүң!

«Кечээ кең Таластын боюнда, 
Жылгындуунун оюнда 

Жаяны кесип жечу элем; 
Жанымда болсо Алмамбет, 
Жаанга татыйм дечү элем. 
Каркыттанып* сырнайза, 
Көөлөшөрмүн дечу элем. 
Кабылан Чубак бар болсо, 
Калдай уулу Коңурбай 
Жөөлөшөрмүн дечү элем. 
Алмамбет, Чубак айындан, 

Эки арам сенин барындан, 

Кең-Колго турдум жер жайлап, 

Калмакка келдим шор кайнап. 

Кетирдин эми эбимди, 

Кесир кылып элиме, 

Калын жаткан калкыма, 
Кайрылып кабар салбасам, 
Өкүм кылып журтума, 
Экөөңсүз Каңгай барбасам, 
Ушу турган Кангайга 

Өзүм жеке кетейин; 

Ойлонбогон эки арам,

Түбүнө чындап жетейин. 

Ажалым жетсе калмактан, 

Жеке барып өлөйүн. 

Аңылдаган эки акмак, 

Өлүшүп кетчи көрөйүн!».

Оң жагында Алмаңды 

Оңго силкип жиберди, 

Сол жагында Чубакты 
Солго силкип жиберди. 

Түгү чыгып бетинен, 
Тиреше келген калмакка 
Туйгун Манас көк жалын 
Жеке кирип тийчүүдөй. 
Калын колун Конурдун 
Кангайлатып сүрчүүдөй. 
Баякы Манас кабыланын 
Жалгыз барып кирчүүдөй, 
Каарын катуу толтурду. 

Капа болуп буларга 

Кара белес кыраңга 
Кабылан Манас көк жалын 
Жеке барып олтурду. 
Акбалтанын Чубагы 
Мойнуна күнөө түшкөнсүп, 
Ыктагансып калыптыр. 
Шайтаны кетип пейлинен, 
Жумшагансып калыптыр. 
Акбалтанын Чубагы 
Сыныгып бетин бурду эми 
Улук кыраан Алмаңа 

Уят болуп турду эми. 
Уялган эмей эмине, 

Мындай кепти урду эми: 
«Баатыр Алмам, береним, 
Бакырып «калмак» дегеним, 
Артыңдан чаап келгеним, — 
Байкасам мунум, — зор уят. 
Чалгынды чалсан, жол мына! 
Байлап кетсең, кол мына! 
Салайын десең, ор мына! 
Кайнатып кетер шор мына! 
Башымды кессең, мен мына! 
Канымды төксөң, жер мына! 

Алаке, каргадайда кармашкан, 
Кайгылуу күндө колдошкон, 

Бирге туруп, бирге өскөн, 

Беттешкен жоодо кездешкен, 

Өлтүрөр болсоң кул мына. 

Өттү күнөө тоодон чон, 

Ойрон Чубак мен мына! 

Оёнум Алмам, кечип кой! 

Кара көзүм сатуу, — деп, — 

Көкала түгүл, Алаке, 

Сага кара башым тартуу!» — деп, 

Бура тартып жабылып, 

Бууган тери чылбырды 

Мойнуна турду салынып.

Аттан түшүп эр Чубак 

Алмаңды көздөй жүгүрүп, 

«Кечкин берен, күнөөм» — деп, 

Тизеси жерге бүгүлүп, 

Эки колу боорунда, 

Эр жабдыгы жанында, 

Көкаланы жетелеп, 

«Күнөөмдү кеч!» — деп тиленип, 

Алмамбетке келди эми. 

Ичинде калбай эч бир кек 

Ыраазы болду Алмамбет. 

Оён Алмаң, көк жалын 

Ошондо айтты мындай кеп: 

«Акбалтанын эр Чубак 

Айбаты артык жан эле 

Кайда барсан, Алаке, 

Караан кылып баргын деп, 

Айткан кеби бар эле. 

Калмакты кууп, бет алып, 

Чалгынга жеке кеткеним, 

Чубакты таштап кабарсыз, 

Ойлонсом, уят минткеним». 

Аттан түшүп түйүлүп, 

Сараланы жетелеп, 

Чубакты көздөй жүгүрүп, 

Камчысын салып мойнуна 

«Күнөөмдү кеч!» — деп 

Чубакка Алмамбет турду жүгүнүп.

Өрттөн кайра тартпаган, 

Өлүмдөн кайра качпаган 

Эселек тууган эки арам 

Өлүшүп кетер бекен деп, 

Алышып калып эки арам 

Арман кылар бекен деп, 

Айбат менен салышып, 

Башын канга боёлтуп, 

Далдал кылар бекен деп, 

Баатыр Манас алдыртан, 

Тик карабай данкайып, 

Чыканактап кыңкайып, 

Көздүн кыйыгын салып караса, 

Асмандагы жылдыздай 

Коштолушуп калыптыр. 

Алмамбет, Чубак — эки шер 

Дос болушуп калыптыр. 

Ак бөкөндүн кылындай 

Суурулушуп калыптыр. 

Ак буудайдын унундай 

Жуурулушуп калыптыр. 

Адырдагы булактай 

Атылышып калыптыр.

Ат тартышып эки шер, 

Аянышпай элдешип, 

Кошулушуп калыптыр.

Алмамбет, Чубак кеңешип, 

Кейип турду эки шер: 

«Карап турган анткорго 

Кайым айткан оңбойт го! 

Каарданган кишиси 

Эгерим эки болбойт го! 

Кечээ кыядан кырк кабылан

                                          желгенде, 

Кырк чоро кырк жерден бизге 

                                          келгенде, 

Таласты берип жер кылды, 

Кыйкырган жоого такшалтып, 

Кызыл канга боёлтуп, 

Баарыбызды эр кылды. 

Туш-тушта жаткан душманга 

Туйгун Манас көк жалың 

Баарыбызды тең кылды.

Кайсыдан бизди кем кылды? 

Жоо-жаракты шайлатып, 

Жоого күлүк байлатып, 

Телегейди тен кылды. 

Эр Манаска келгени 

Эрешен тартып эр болдук, 

Эр уулу менен тең болдук. 

Саадакты сая байландык, 

Сайыша чыккан сан колдун 

Бирин койбой жайладык. 

Кармашканды кулаттык, 

Тиктешкенди сулаттык...».

Айтып-айтып Алмамбет 

Ар түрдүү сөздү кетирди.

Буларга да бузуку 

Мынчалык кылган кесирди! 

Чубакты таштап жиберип, 

Эр Алмамбет ошондо 

Султан Манас баатырды 

Өзүнө карай имерип, 

«Арбагы бийик, анткорум, 

Арыстан Манас, — айкөлүм!» 

Аны уккан соң эр Манас, 

Бир-бирине сөзү наз. 

Каалгадай кашка тиш, 

Калайыктан башка тиш 

Кашкайып чыгып калганы, 

Кабылан Манас баатырын 

Каткырыгын салганы.

ТАЛ-ЧОКУДА

Жолдошу Сыргак баатырды, 

Жол талашкан Чубакты 

Жолдош кылып акыры, 

Эрендер атка миништи, 

«А» деп жолго киришти. 

Элкин бийик бел жакка 

Эринбей төртөө жүрүштү. 

Кечке жете жол жүрүп, 

Тыным албай мол жүрүп, 

Тал-Чокуга таянса, 

Чокусунда кары бар, 

Этек жаккы өтөктө 

Бийик чыккан талы бар. 

Үстү тайпан бурчтанат, 

Тал-Чокуга барганда 

Жыты жыпар жыттанат. 

Таралган булак суусу бар, 

Көз жетпеген чеп экен; 

Тегереги бек экен; 

Ойлоп турса Тал-Чоку, 

Оорукка калар жер экен. 

Эми кара кытай, манжуунун 

Жерин айтат Алмамбет, 

Кара курттай кайнаган 

Элин айтат Алмамбет:

«Көрүнгөндө көрүнгөн,

Көрүнбөсө, көлөкө түшүп бөлүнгөн

Чет-Бээжин деген жер ошол.

Чериги түмөн эл ошол.

Кара кытай, көп манжуу

Каарына алганда,

Каптаган деңиз сел ошол.

Канчалык улук болсоң да,

Ар ким калкынан кетсе, кар ошол.

Күн чыгыш жакы четинде

Оркоюп турган кара тоо;

Алтын алчуу кен ошол;

Эсен кандын эли ошол;

Каршылашып келгенде,

Каптап кетер сел ошол;

Капа болсо, берендин

Кайрылып барар жери ошол.

Андан туура жагында

Көз учунда мунарык,

Көктүн, жердин арасы

Көз жетпеген тунарык —

Каспандың кара тоосу ошол.

Чок-Табылгы жайлоодо

Кан Конурбай калчанын

Жылкыларын сологон

Карагайдын коосу ошол.

Кадуулап түшкөн жол ошол;

Кайнатып койгон шор ошол;

Кара калмак калкынын

Жайнап жаткан көрү ошол,

Кан Коңурбай зору ошол.

Канчалык улук болсоң да,

Ар ким калкынан кетсе, кор ошол!

Кыялап тушкен жол ошол.

Кылкылдап аккан сел ошол;

Кыр мурундуу, кызыл көз

Алооке кандын Коңурбай — 

Кылымды бузган зор ошол.

Кымбаттуу улук болсон да,

Ар ким кыйрынан кетсе, кор ошол.

Күн батыш жаккы четинде 

Аккулжа жаткан бели бар, 

Куу өрдөк жаткан көлү бар. 

Кырымдын уулу Мырадыл — 
Кызыталак калмактын 

Четки кароо жери бар. 

Жетиген тарап жагында, 

Каталдын кара бели ошол; 
Кангайдын калын эли ошол; 
Катындан чыккан Ороңгу, 

Ороңгу кандын жери ошол.

Андан бери жагында 
Кумсарынын бели ошол; 
Манжуулардын эли ошол; 
Нескаранын жери ошол. 

Андан бери жагында 

Солондордун эли бар; 

Бороочу кандын жери бар. 

Андан бери жагында 

Тыргоот, шибе эли бар; 

Ороккыр менен Бозкертик, — 

Эки кандын эли бар. 

Каспан тоонун артында 

Көкө-Ноор көлү бар; 

Көкө-Ноор боюн жердеген 

Чоң Жолойдун эли бар. 

Көкө-Ноор көлдүн аржагы

Кырк күнчүлүк чөлү бар. 

Ажыдаар, жылааны, 

Анысын баян кылалы: 

Адамды көрсө, өлтүрөт; 

Сан жетпеген  куланы.

Шамо чөлдөн өткөндө, 

Түптүү кытай эли бар; 

Түртүшөм деген душманга 

Дүмөктү салар жери бар. 

Туп Бээжинде зору бар. 

Түптүү кытай элинин 

Уругун төккөн кору бар. 

Уламалар кеп айткан, 

Урушкандын шору бар. 

Бээжин бекем жер деген, 

Берекелүү кытайды 

Беш жүз уруу эл деген 

Беттешкен аман келбеген. 

Каканчындын калкы бар, 

Канча түрлүү алпы бар; 

Катылышкан душмандын 

Канын ичкен салты бар. 

Топон суу тоздоп кирбеген, 

Сулайман* сурак албаган, 

Үрүстөм*, Дастан*, Искендер*,

Ошолор изин салбаган 

Толкуп жаткан Бээжинге 

Азирет Аалы барбаган.

Бир эшиги Бээжиндин 

Кун  батыш карай ачылган, 

Береке нуру чачылган. 

Бурчтанып жаткан мунарык, 

Булундап жаткан тунарык 

Касиеттүү жер ошол. 

Оң жагында оркойгои 

Алтын тоонун кени ошол. 

Төрт түлүгү тең келген 

Чайдын көбү кытайда, 

Чептей чыккан жердеги 

Чайдын  кебу кытайда! 

Тетиги Кен-Тун, Бээжин арасы, 

Анча-мынча бул жерден

Көрүнөт экен карасы. 

Канчалык айтсам, сөз жетпейт, 
Караган менен көз жетпейт.

Баш калаасы Бакбурчун, 

Какан шаар чынмачын — 

Калкылдаган чон Бээжин. 

Күрсүлөрү бир үйдөй 

Күчтүүнүн баары ошондо. 
Барскандары бир үйдөй 
Балбандын баары ошондо. 
Машаасы бар баштыктай, 

Беченди деген чөбү бар

Беш сугарган аштыктай. 

Айбан жесе тойбогон, 

Эгер андан бир тойсо, 

Он күнү бир чөп жебесе, 

Ачып карды койбогон. 

Чалкалаган чон Бээжин 

Менин жерим болсо деп, 

Самабай турган жер бекен! 
Сансыз жаткан көп кытай 

Менин элим болсо деп, 

Каалабай турган эл бекен!

Анда кайнатма кара дары бар, 
Касты, ажалды токтотор, 
Каалаганын даты бар. 

Кырма кызыл дары бар; 

Кымбаттуунун баары бар...

Өчөшкөн жоосун жайлаган 

Өнөрдүү келет ушул эл. 

Кытайдын журту кайрыкер, 

Кытайдын журту боорукер! 

Адамдын тийип таманы, 

Айбандын тийип туягы, 

Жерлерге окшоп сыягы; 

Адыр-адыр жери бар. 

Курбусунда кулжа бар, — 
Кайыптын баары мында бар. 
Будурунда бугу бар, 

Көрбөгөндүн муну бар; — 

Муну айтамын угуңар.

Талаасында сары* бар, 

Токоюнда чары бар; 

Жан бүткөндүн баары бар. 

Кулан, булан* ойногон, 

Бөрү, түлкү жойлогон; 

Кызыгын көргөн тойбогон, 

Ала карга азандап, 

Кара карга казандап, 

Туйгун, тунжур балалаш, 
Баласына каралаш; 

Баарысы тууган аралаш.

Чымындары чымчыктай, 

Чычканы бар күчүктөй, 

Жекени бар желектей, 

Камыштарын карасаң, 

Кере кулач челектей. 

Өрдөк учуп көл толгон, 

Өлүүсү чирип дең болгон, 

Өзү чыккан жапайы 

Өрүгү чирип көң болгон. 

Сары каз учуп көл толгон, 

Жапырак жатып дөң болгон; 

Жаңгагы чирип көң болгон; 

Жаркайыбы өм* болгон. 

Алмасы аттын башындай, 

Жангагы сайдын ташындай, — 
Салтанаты ушундай. 

Короолусу короздой, 

Жер дүнүңө жүзүндө 

Салышса, мындан жер озбой, 

Корозу бар тоодактай, 

Ала канат деген куш 

Чалгыны тарткан саадактай; 

Таш бака деген немеси 

Чарага кырган табактай. 

Балтыркан тана белиндей, 

Жез тумшук жүрөт желбиреп 

Жаны келген келиндей.

Алп кара куш учканда 

Канатынын күүсү бар 

Кара белдин желиндей. 

Кара бүркүт кушу бар,

Кадиксиз сонун ушу бар. 

Канаты үйдүн үзүктөй, 

Тырмагы бар кылычтай, 

Пил, керикти кармаса, 

Бир да басып жылышпай, 
Азык болот өзүнө, 

Анча-мынча жаныбар 

Түк көрүнбөйт өзүнө.

Кара куйрук жейрени 

Картаң, болгон аркардай, 
Кайыпта болор ар кандай. 
Кумурскасын караса, 

Куу ашык болгон тайгандай; 
Бадалдагы элиги 

Өрүтүп койду жайгандай. 

Көгөнү койдун башындай, 

Алтын, күмүш кени бар 

Агарган сайдын ташындай. 

Бөрүсүнүн чоңдугу 

Алтайдын асый атындай. 

Кадимки кытай жери экен, 

Ар жеринин баарысы 

Арал-арал көл экен.

Карагандар таң калар, 
Андасан, сонун ушу бар, 
Адам тилин сүйлөгөн 

Албан түрдүү кушу бар. 
Жалгыз канат куштары 

Экөө учат биригип, 

Сонун экен булары. 

Аюу, жолборс, кабылан 

Ушу жерден табылган. 

Шер-арыстан деген бар 
Куйругу жерге чабылган. 
Чабылса жерге куйругу, 
Төрт аяктуу баарына 

Ушул экен буйругу.

Заарасы жерди өрттөгөн, 

Анын жаткан жеринен 

Айбанат аман өтпөгөн. 

Туткан ташы быркырайт, 

Ачууланса, ыркырайт, 

Оозунан чыккан илеби 

От жалын болуп шыркырайт.

Суусунда жайнайт кундузу; 

Эч керексиз көрүнүп, 

Жерде калат мунусу. 

Камыш, жекен, кайьң,тал, 

Жерге бүткөн киенин* 

Көптүгүнө айран кал. 

Биз ал кытайга жетпейбиз, 

Каңгайды көздөй беттейбиз. 

Кармашарын — чон Конур 

Тетиги карарган тоодо, оңбогур!».

Арыстан тууган Алмамбет, 

Жанында Сыргак кара көк, 

Өзү көргөн жол менен, 

өзөндүү булак суу менен, 

Ашуусу бийик тоо менен, 

Аскар жаткан зоо менен, 

Ирмеп алар чөбү жок, 

Чык этерге суусу жок, 

Үстүнөн ысык кетпеген, 

Төбөсүнөн айланып, 

Канаттуу учуп етпегвн, 

Кыйыр-кыйыр жер менен, 

Кылчайбай жолго салганы. 
«Алмамбет болсун жолун! — деп, — 
Ордунан чыксын оюн!» — деп. 

Кош айтышып, айкашып, 
Колдорунан кармап бек 

Арыстан Манас, эр Чубак 

Кайра тартып калганы.

ЧАЛГЫНДА

Көңүлгө алар кез болду 

Көп ойлонуп нез болду. 

Жаңырыктын жар кыя, 

Ажыдаар жүрбөс чубама, 

Тешик таштын оюна, 

Агарган талаа боюна 

Жакын кирип барганда 
(Көрбөгөндөр арманда) 
Артындагы эр Сыргак 
Айланасын караса, 

Мергени турат бир жерде 
Мээлеп, тиктеп, атканы, 
Ажыдаар турат бир жерде 

Арбап, соруп, тартканы. 

Бир жагын Сыргак караса, 
Илбирси турат илгени, 

Жолборсу турат комдонуп, 
Качырып шерлер киргени. 
Мунун баарын көргөндө 

Бала Сыргак муну ойлойт: 
«Чолпондой болгон кайран көз 
Ойдурганы келген го? 

Ажыдаар — жылаанга, 

Көөнү келсе Алмамбет,

Сордурганы келген го? 

Качан болсо өлгөмүн, 

Алманды ээрчип келгемин. 

Ажыдаар оп тартса, 

Аянбастан соёюн; 

Жолборсу келип кол салса, 

Өлүм кылып коёюн. 

Чөп кармаган жерлерин 

Талкан кылып өтөйүн. 

Астымдагы Алмамбет 

Артынан кууп жетейин. 

Канын чачып бул жерден, 

Кайра кайтып кетейин!».

Жабдыгын алып шайланып, 

Жалаңдаган эр Сыргак 

Жанына болот байланып, 
Энтеңдете шаштырды, 
Алдындагы Сарала 

Согончоктой бастырды. 
Сыргактын түрүн көргөндө 
Сырттан тууган Алмамбет, 
«Кокустан көрсө кароолчу, 
Калмак каптап кетет, — деп, — 

Минтип жүрсө Сыргагым, 

Түбүмө түгөл жетет» — деп, 

Сарала оозун бурду ошол. 

«Алаке, чының айткын» — деп, 

Сыргак кармап турду ошол! 

«Уктаса көргүс түш кылдың, 

Ажыдаар бизди сорордо, 

Адамдан башка иш кылдың. 

Ырас чының айтып бер; 

Анык сырьң айтпасаң, 

Сенин тилиң албаймын, 

Өлсөм мейли, барбаймын.

«Береним, Сыргак, угуптур, 

Чолок этек көйнөгүм 

Кийип турган кезимде, 

Кызыл жалын алоолоп 

Күйүп турган кезимде, 

Мьшдай болор ойдо жок, 

Арыстандай белим ийилген. 

Каңгайды чаап кетет деп, 

Түбүнө бурут жетет деп, 

Даңзасына кытайдын 

Манастын аты чийилген. 

Муну көрүп алганда, 

Тащ сайынган калмактар 

Тамак ичпей коркушуп, 

Чукурашып күйүнгөн. 

Жин перини чалдырдым, 

Жин перинин шаарынан 

Алтымыш аяр зыйкырчы 

Атайы буйруп алдырдым. 

Айына буттап алтын, зер берип, 

Минтсем бурут келбейт деп, 

Каканды Манас көрбөйт деп, 

Ажыдаар, жолборс, — канча ан 

Зыйкыр менен мен Алмаң 

Жол кайтартып салдырдым. 

Алдап туруп аларды, 

Амалын бүткүл үйрөндүм, 

Ажытын билдим дүйнөнүн. 

Бекитип койгон зыйкырды 

Чечип ийдим көрдүңбү?

«Эми сырым айтайын: 

Эсен кан кызы Бурулча 

Алакем качан келет деп, 

Боздоп жүрсө ал кандай?! 

Боздогон жарга жете албай, 

Мелтиреген куу челде 

Бозоруп жүргөн мен кандай? 

Эсен Кандын Бурулча 

Быйыл дүрүйө көйнөк чойгондур, 

Көөнү келсе түңүлүп, 

Мени келбейт экен деп, 

Күдөрүн үзүп койгондур?! 

Эсен кан кызы Бурулча 

Бирибизди бирибиз 

Көрүшмөккө зар элек, 

Келемин деп ишенткен 

Көп убадам бар эле. 

Камоодо калган ал кандай? 

Кайрылып кайта жете албай, 

Качып келген мен кандай?! 

Ошо күндөн ушу күн 

Коргоол менен күн санап, 

Күйүп жүргөн жан кандай?! 

Курусун, курган ашыктык! 

Астыбызда жашаган 

Калмак, кытай канча сан. 

Бурулча эске түшкөндө 

Тутамча келбейт чымын жан. 

Мен Каңгайдан чыгарда 

Далай калмак урушуп, 

Кыйрап калган эмеспи?! 

Эсен кандын Бурулча 

Чылбырыма чырмалып, 

Эсен болуп, тез кел деп, 

Ыйлап калган эмеспи?!

«Келгендерден кеп угам, 

Алты кан элин чогултуп, 

Бурулчаны бергин деп, 

Алоокенин Коңурбай 

Эсен канга ушул жыл 

Жуучу түштү деп угам. 

Этеги тилик көйнөгүн, 

Кийбей койду деп угам.

«Сен өңдөңгөн калчага 

Бармак түгүл көрбөйм» — деп, 

Тийбей койдү деп үгам».

Кара* кесек ак калпак 

Каарданды эр Сыргак 

Бурулча  жайын  укканда: 

«Алаке, ушул кебин чын болсо, 

Ичимден кием, тонуң бер! 

Аныктап азыр жообуң бер! 

Телкызылды минейин, 

Каканчындын шаарына 

Бүгүндөн калбай кирейин! 

Тополоң түшкөн Кангайга 

Тозокту  мыктап салайын. 

Эсен кан кызы Бурулча 

Калмактан тартып алайык! 

Ач билектен имерип, 
Учкачтырып артыма 

Соорусуна аттын салайын».

Ушу сөздү укканда, 

Баатыр тууган Алмамбет 

Безге сайган кишидей, 

Ыргып кетти кара көк: 

«Түгөнгөн Сыргак не дейсиң? 

Дүмүрөйгөн чоң зоңкок 

Түндөп ашар бел эмес. 

Түмөндөгөн каңгайга 

Түз эле кирер эл эмес! 

Бел байлаган бели бар, 

Бекип жаткан жери бар. 

Тулкусу жатат белирнде, 

Өрдөгү жатат көлундө, 

Кулжасы жатат каңкайып 

Коймого койгон жеринде. 

Кара кытай, манжуунун 

Сапырылган журту бар. 

Алты айчылык жерлерге 

Алты күндүк кабарды 

Жетип жеке берүүчү 

Кыпкызыл калтар түлкү бар. 

Он күндүк жерден жыт билген, 

Алты күндүк узак жол,

Алыстан анык көз көргөн 

Түлкүсүн кармап биз алсак, 

Калмактын жолун ачабыз. 

Түлкүсү бизден кутулса, 

Дүмөктүү болуп кайтабыз. 

Арнап алган желегим, 

Ачууланбай тим жүргүн 

Айланайын  белегим!

«Тетиги думүрөйүп көрүнгөн 

Түз болгон тоонун урчугу, 

Бетеге чыккан чоң талаа 

Чай алчуу тоонун тумшугу! 

Билген жанга ал тумшук 

Кан Жайлактын бели ошол. 

Кароолго койчуу түлкүнүн 

Качып кетер жери ошол. 

Ошол жерге барганда 

Буурусун тийген чийин жок, 

Суур казган ийин жок. 

Кезигип калсак түлкүгө, 

Тегерегин караба, 

Тегеле жаның аяба! 

Өөдө-ылдыйын караба, 

Өлөмүн деп санаба!

«Астыдагы Телкызыл — 

Буудандын жайын айтайын: 

Кара байыр казанат* — 

Калбыр өпкө, жез билек, — 

Чалгынга минсең, чарчабайт, 

Оорукка* минсе, онтобойт. 

Катыра түлүк жол жүрсөң*, 

Шейшеби токтоп тутулбайт*. 

Жүгүргөндө жаныбар 

Канаттуу качып кутулбайт. 

Белок жакка  кайрылба, 

Айткан жерден айрылба! 

Ордунда болсо түлкүнү 

Астыма салып кубалап, 

Айкырып анда бакырам, 

«Сыргак кел!» — деп чакырам. 

Чыканактап дем албай, 

Чырм этип уйку сен албай,

Кармап алсак түлкүнү, 

Чоң ырыска батарбыз. 

Калың, жаткан каңгайдын 

Кармашар жолун ачарбыз!».

Муну айтып Алмамбет 

Колунан кармап Сыргакты, 

Кайта-кайта бек уучтап, 

Ушул жерден жылба деп, 

Улам-улам табыштап, 

Бура тартып дыр койду, 

Сарала менен «чу!» койду. 

Бөксөгө мөндүр жаадырып, 

Күндү түнгө айлантып, 

Сасык туман түшүрүп, 

Жайдын күнүн кыш кылып, 

Кароолдогон калмакты 

Кар-бороонго туш кылып, 

Түлкү жаткан өзөнгө 

Түнөрүп мөндүр жаадырып, 

Кароолчусун  камады. 

Көрүнбөйт колдун карааны. 

Корголонуп чыга албай, 

Түлкү жатты ийнинде, 

Жаандан коркуп тура албай, 

Алтын айдар, чок белбоо 

Соорондуктун  жалгызы 

Карай-карай артына 

Сыр бараңды колго алып, 

Бастырып чыкты кайкыга. 

Караган, шак белине, 

Качан болсо түлкүнүн 

Кароолго чыгар жерине. 

Түлкүнү карап элеңдеп, 

Арта салып бир ташка, 

Бараңды турду белеңдеп.

Ошол чакта куу тулку 

Башын жерге салды эми, 

«Мезгилсиз кандай жаады, — деп, ― 

Кандай күндөр болду, — деп, — 

Күндүзү бүркөк, түнү ачык 

Алмамбет жайы келди, — деп, — 

Кароолго барып мен карап,

Кайра тартып келейин, 

Кашат бойлоп желейин; 

Кароолдогу кырк кечил 

Барып кабар берейин».

Муну ойлоп куу түлкү, 

Жаны калбай түйүлүп, 

Зымырылып жүгүрүп, 

Кароолго келди жулунуп. 

Тумшугун өйдө көтөрүп, 

Жыттап турду айланта, 

Төгөрөктүн төрт бурчун 

Калтырбастан төтөлөп. 

Бодур кыраң, боз талаа 

Дагы чыгып калыптыр, 

Кандай жүргөн жан бар деп, 

Капкайда көзүн салыптыр. 

Сараласын самсытып, 

Желген экен Алмамбет, 

Жер жайнаган кол алып, 

Келген экен Алмамбет, 

Жайылган кыран, тик тумшук, 

Үч тулпардын изи бар, 

Неде болсо чалгынга 

Чалып кабар алганга 

Келип калган киши бар.

Муну ойлоп түлкүсүз 

Секирип таштан дыр койду, 

Аңдып турган Алмамбет 

Окчо кармап бараңды, 

Качып калган түлкүнү 

Капталдата бир койду. 

Мээлеген жерге тийбестен, 

Бир жакы колун сый койду. 

Кара жандан түңүлүп, 

Канаттуудай түйүлүп, 

Качып барат түгөнгүр 

Үч буту менен жүгүрүп. 

Ак ала кыя капталдан 

Алмамбет келет бакырып. 

Бакырыгы тоо жарып, 

«Эр Сыргак» — деп чакырып. 

Колундагы Карткүрөң 

Кабак жакка ыргыптыр, 

«Чу!» деп калды учкандай.

Эликтей  болуп түйүлүп, 

Астындагы Телкызыл 

Оңду-солду камчылап, 

Оң-тетири теминип, 

Карыдагы сыр найза 

Кармай салып оң колго, 

Түлкүнү көрүп cүйүнүп, 

Каптал жолго барганда 

Караандаша кеткени, 

Түлкүдөн чыккан чандакка 

Аралаша кетти эми. 

Белестеги кайкаңда, 

Бетегелүү тайпаңда, 

Безилдетип тулпарын, 

Түлкүгө жаны жетерде 

Канаты бар Телкызыл 

Жандай салып өтөрдө, 

Сыр найзаны көтөрүп, 

Түлкүнү демеп дыр койду. 

Караган, бадал, калың чер, 

Качып түлкү кирерде 

Кабылан берен Сыргагын 

Капталдата бир койду. 

Калтар жуну бурады 

Бели үзүлүп быркырап. 

Сүйүнгөндүн белгиси, 

Берен тууган Алмамбет 

Артынан келди дыркырап.

«Айланайын Сыргак!» – деп, 

Көзүнөн жашы он талаа. 

«Түлкүнү сойдук талаага, 

Айланайын Сыргагым, 

Сендей кыраан балага, 

Кара башым садага!». 

Аттан түшүп түйүлүп, 

Артык тууган Алмамбет 

Түлкүгө келди жүгүрүп 

Кара болот нар кескен 

Кындан алып сууруп,

Алты бөлүп таштады 

Түлкүнү канга жууруп. 

Караган шак, калың тал, 

Ошол таштын ичинде 

Жаткан төөдөй шири кап. 

Арыстан тууган Алмамбет 

Жаткан капты көз көрүп, 

Эр Сыргактын алдына 

Алып келди көтөрүп.

Ичин жарып караса,

Коңурбайдай калчанын

Камдап койгон чен тону,

Кароолго качан келгенде

Кие турган тон экен, — 

Алмамбет тапкан ошону.

Жаткан төөдөй шири кап,

Жара чаап жиберип,

Коңурбайдын кеп тонун

Алмамбет алды кийинип.

Тонду кийип алган соң,

Алмамбет турду шаңданып,

Карап турду эр Сыргак 

Алмамбетке таң калып.

Көз-көз алтын жаркылдайт, 

Көөкөрдөй болгон шуру таш 

Төбөсүндө балкылдайт.

Сырт жагынан караса,

Кечилдин каны Коңурбай 

Кебез белбоо, кең өтүк, —

Алакең болду ушундай.

Колундагы чылымы —

Алтын найлуу сыр канжа,

Алдынан чыгып караса,

Алачыктай зор калча

Кең Таластан чыгарда,

Сыйлап берген эмеспи,

Белек кылып бир куржун,

Берен жеңең Каныкей

Ыйлап берген эмеспи!

«Эй, аяш, ашка барсаң ала бар!

Береним жеңем берди деп,

Ээриңе сала бар. 

Иштүүлүктөн Каныкей 

Машап* салган эмеспи, 

Коңурбайдын Алгара 

Кулагына кулагын, 

Туягына туягын 

Так ошондой келтирип 

Жасап салган эмеспи. 

Ички жагын жабуунун 

Була менен байлаткан, 

Түк көлүүчү сырт жагын 

Кара кыл менен карматкан, 

Куржунга салып кабыштап, 

Аманат берген табыштап. 

Курган катын Каныкей: 

«Ашка барсаң ала бар! 

Оорсунбай, аяшым, 

Канжыгана чала бар!

Ушул турган кеп жабу

Белекке бердим ала бар!».

Алмамбет жолго чак болду, 

Береңдигин билгизди. 

Ээрин алып жайдактап, 

Каныкей берген кеп тонду 

Саралага кийгизди. 

Кеп тонду кийип турганда 

Кептүү күлүк Сарала

Сараласы жоголду,

Коңурбайдын Алгара

Алгара болуп оңолду.

Көкүлдү кекке ыргытат,

Туякты жерге мылгытат.

Астыга минсе Сарала

Алгарача булкунат.

Кээ бир жерде Сарала

Окторулуп жулкунат.

Алмамбет короздой мойну

                                             койкоюп.

Кылычы жанда кыңгырап, 

Кыя тартып жөнөсө, 

Кызыл чоктуу калмактын 

Кыйыны болуп зынгырап,

Таш сайынган калмактын 

Төрөсү болуп ыңгырап, 

Ээр белдей белестен

Чандап чыгып келатат.

Бет алдында кулжаны

Коңурбай болуп кубулуп,

Алакен алдап чыгып

                                   келатат.

«Ажыдаар жатат белинде,

Куу түлкүң жатат сулайып, 

Кароолго койгон жеримде. 

Менин балбаным жатат

                                        чебинде, 

Өрдөгүм жатат көлүмдө, 

Атаңдын көрү ак кулжа,

Кара сууда кеме жок,

Кайран башым барында

Каш кайтарар неме жок!

Туура сууда бөлүм жок,

Туйгун башым барында

Тура бергин, куу кулжа,

Туура сага өлүм жок. 

Карап көрчү, куу кулжа, 

Кароолчу болуп өзүме 

Жол кайтарып калганын, 

Аркарга секи кошпогон,

өзүмдө болот арманым. 

Алты аркар тандап аламын, 

Абайлачы, куу кулжа,

Өзүңдү кочкор саламын.

Мына минтип жайнатып, 

Жаңыдан тукум аламын!».

Мына муну укканда,

Таштан чуркап дыр коюп, 

Алакеңдин алдына,

Коңурбайым экен деп,

Жетип келди «чу!» коюп. 

Туура тартып турганда 

Кулжага Алакен амал

                                      кылганы.

Кара калпак кыргагы,

Кабарында бар бекен

Кан Манастын Сыргагы.

Колундагы чорт келте

Окчо кармап бир койду!

Кулжаны мйнтип кулатты,

Бала Сыргак көйкашка

Аткан жерге сулатты.

Куу кулжаны атып сойду эми,

Этине экөө тойду эми.

АЛМАМБЕТТИН ТУУЛГАН ЖЕРИ

Сыргакка Алмаң кеп айтат,

Кеп айтканда деп айтат: 

«Көңүлдө эми арман жок, Сыргак. 

Тополоң түшкөн Каңгайдын

Тосору эми калган жок, Сыргак 

Туулуп өскөн эл ушул, Сыргак.

Алты жашар кезимде

Көйнөгүм чечип жүгүрүп,

Көпөлөктү кубалап,

Чоңоюп, жүргөн жер ушул,

                                              Сыргак!».

(Туулган жерди көргөндө

Көңүлү жаман бөлүндү, 

Көзүнүн жашы он тала

Көлдөй болуп төгүлдү.

Киндик кесип, туулган жер,

Кирин кабат жууган жер

Алда кандай көрүндү).

«Береки көк талаа борчук бийик

                                                       тоо —

Атакемдин «Кан-Жайлак» деген

                                                    жери эле. 

Береки жаткан Каңгайдан

Балбандан миңди таптырып, 

Күлүк байлар жерине

Күмүштөн керме тарттырып,

Өгүзгө казан арттырып,

Кырк кулактуу казанга

Азыктарын жайнатып,

Чыгам деген калмактын

Чыгарбай шорун кайнатып,

Тосуп турган мен элем.

Асманда күнүм бүркөлөт, Сыргак, 

Тууган жер эске түшкөндө, 

Томуктай болгон башыма,

Алтымыш санаа бир келет,

                                               Сыргак. 

Береги туура жаткан кара кыр —

Чай алуучу кен ошол;

Манжуу, кытай эл ошол.

Кайнаган манжуу, кытайдан

Качып келген мен ошол.

Тетиги  ак ала мойнок көрүнгөн 

Алтын казар жер ошол.

Тетиги ак ала кум, кызыл чап, 

Алмамбет ойноп жүрсүн деп, 

Шордуу атам тапкан тер ошол.

Он эки күндө бир чыгып,

Ошол жаткан көк кумга 

Оюн кылган жер ошол.

Ойлосом, ичим чок болот, 

Айтпасам, көңүл бук болот. 

Санаамды кантип жоёмун, Сыргак! 

Эмгегим калган кайран жер,

Эстебей кантип коёмун, Сыргак!

«Алдыбызда мелтиреп,

Айнектей болгон Ак-Талаа

Аты чыккан Каңгайга — 

Алмамбеттин талаасы.

Айта берсем түгөнбөйт,

Бөлүнөт эрдин санаасы, Сыргак!

Ак-Талаа жайын айтайын: 

Кунанында тулпарды

Кутуруп ойноп минген жер,

Жаш кезимде жүргөн жер.

Айнектей болгон Ак-Талаа — 

Алмамбет жорук билген жер.

Кан Коңурбай калчага

Койгулашып келген жер.

Тебереки көрүнгөн

Атакемдин эшиги,

Курган Алма чунактын

Ошондон болгон насиби.

Ошол эшик ичинде

Тегерете чынар бар,

Көз жетпеген  мунар бар.

Кырк жылы сууга чыласа,

Кылт этип кылы оңбогон,

Топурак, тозоң, чаң көрсө,

Кылайып өңү солбогон

Алтын көчөт чоң килем

Чылк жибектен токулган.

Саймалап жазган жазуусун

Ар күнү таңбай окуган.

Тоту кушгун куйругун

Токсон түрдүү кулпунтуп,

Ар бурчуна сайдырган,

Көргөндүн мээрин кандырган.

«Кыйналып азап мен тарттым, 

Кылча көрбөй мүлкүмдү

Кылчайбастан мен качтым.

Кырка тиккен сары тал —

Алмамбет сайган тал ошол.

Карарып турган кара там

Атакем тулпар байлаган,

Ат акыры — жери ошол.

Куурап калган арбайып,

Ортодо турган чоң чынар,

Азиз энем Алтынай

Мени тууган жер ошол.

Мен туулган чынарым,

Бүткүл чирип тамыры

Такыр куурап алыптыр.

Төбөсүндө чачырап,

Жалбырагы калыптыр.

Шордуу энем айткан кеп эле:

«Кокус кайра сен келсең,

Менден тукум бар болсо, 

Чынарымдын түбүнөн

Чырпык чыгат» — деди эле, 

                                                Сыргак! 

Энекемдин айтканы анык 

                                            келиптир, 

Түбүнөн чыккан чырпыгы

Чынарга чалыш болуптур.

Бузулуп кетер санаа бар,

Артымда калар бала бар!

Боз ордом кулап калыптыр, 

                                               Сыргак. 

Артыкча жыйган дүйнөмдү

Мен Каңгайдан кеткенде

Калмак талап алыптыр!

Жаңгагым жарым болуптур,

Чынарым суудан калыптыр. 

Бозоруңку көрүнгөн — 

Аштыгым  айдар жер ошол.

Баштатан баскан суусу жок, 

Баарысын текши бастырып 

Күрпүлдөктүн суусунан

Алыш алган мен ушул, Сыргак!

Ошол алган алыштын

Түбүн кырк  кез ойдурттум,

Үстүнөн  аша  жайпатып,

Кытайды ашка тойгуздум.

Мен турган ушу Каңгайда

Алмамбет эрке жан эле.

Чолпондой көзүм жаркырап, 

Алпештеп энем бакчу эле,

Алмамбет – эрке бала эле, Сыргак!

«Ойноп жүргөн чагымда

Чыкса дагы, чыкпаса,

Оюн кылып тамаша,

Сайган талым бар эле, Сыргак.

Сайган менин талымдын,

Калың манжуу калкынын

Касиетин билүүчү,

Өзүнчө чыккан экен деп,

Манжуу, кытай чогулуп,

Мазар кылып жүгүнүп,

Тооп кылып жүрүүчү

Талдын жайы – ушундай, Сыргак! 

Кирди-чыкты жаштыктан

Кишиликке жанган жер,

(Дүнүйөсү курусун)

Киндик каным тамган жер. 

Адамдыкка турган жер,

Ар ишке моюн сунган жер.

Жеке жалгыз мен эмес,

Жети атам өткөн курган жер!

Кечеги өткөн заманда,

Калдайлар менен таймашып,

Жалгыз жүрүп кармашып,

Жапааны мен чоң тартып,

Силерди көздөй качканда,

Калмак сансыз, мен жалгыз,

Жекелеп келе жатканда

Алдындагы боз дөңдөн

Кечилдердин чоң калча

Коңурбай кууп жетти эле, Сыргак! 

Найза менен бир муштап,

Коңурбай өтө чапканда

Оозумдагы сыр канжа

Оозумдан ыргып кетти эле, Сыргак! 

Кылчайбастан артыма

Туура жолду баштадым.

Ала албастан канжамды

Кайта Каңгай кайрылсам,

Аламын деп аманат кылып таштадым. 

Заманым кетип муң болгон, 

Топурагын чачып көр,

Ишенбесең сөзүмө,

Муштаган жерди ачып көр, 

                                               Сыргак!».

Узун кармап найзасын,

Кун батарда күүгүмдөп

Муштап калды Алмамбет.

Көзү көрүп тургандай

Тиктеп калды Алмамбет.

Көрсөткөн зор дөбөсүн

Алмамбет сайып турганда,

«Ач!» – деп белги кылганда

Бала Сыргак муну ойлойт:

«Кундуз эмес, түн болсо,

Кеткенине Алмамбет

Алда канча жыл болсо,

«Коңурбай жетип сайды, – деп, – 

Алтын канжам калды» – деп,

Калп айтканын карачы!

Мени алдап турат чамасы!».

Муну менен эр Сыргак

Аттан ыргып түштү эми,

Найза учунда топурак

Айбалталап бузду эми. 

Топурагын чачкылап,

Учун чукуп ачкылап,

Ачып алып караса,

Баягы айткан канжасы

Жаткан экен ушунда.

Сууруп алып караса,

Жакутту нече жардырган,

Упчусуна канжанын

Көмкөрөлөп  көөхарды

Көз-көз кылып салдырган. 

Эскиргендей түрү бар,

Соро турган жеринде

Дат баскандай кири бар.

Каңгайдын чети ушул деп,

Элин айтты Сыргакка,
Өзүмдүн тууган жайым деп, 

Алмамбет жерин айтты Сыргакка: 

«Калган жерде кайгырып,

Кай муратка жетебиз,

Мунарык болуп бурчталган, 

Булуң тартып учтанган,

Тээ береги шаарда

Эсенкан кызы Бурулча

Эригип жатат ошондо.

Мени күйүп кургуруң

Зеригип жатат ошондо.

Оролу келсе, бир күнү

Учураша кетебиз, Сыргак!

Калың жоо жатат жолунда, 

Касты ажал жетсе, нетебиз, Сыргак?!..».

Деп ошондо Алмамбет

Күңгүрөнүп ыргалып,

Күйүт басып, муңданып,

Астындагы Сарала 

Миздей сары талаага, 

Жетип келсе заматта, 

Томуктай болгон тоосу жок, 

Токумдай болгон коосу жок, 

Буурусун жүргөн чийин жок, 

Кашкулак, суур, чычкандын

Казып койгон ийин жок

Талаага кирип келгенде, 

Казык моюн Сарала 

Канаттуудай безилдеп,

Кайкалатты Алмамбет.

Уй куймулчак Сарала 

Учкан куштай түйүлүп, 

Уюлгутту Алмамбет. 

Карткүрөндү жетелеп, 

Желгенине жел жетпей, 

«Чү!» дегенде ок жетпей,

Артынан келет арылдап

Арыстан Сыргак кара көк.

Токтоно албай оолугуп, 

Айткан сөзүн Алмаңдын

Сыргак барат дагы угуп:

«Алдыбыздан көрүнгөн 

Күрпүлдөктүн дайрасы, 

Канаттуу учуп өтпөсө,

Чыдап муну кече албайт 

Адамзаттын баласы.

Аты мунун Күрпүлдөк – 

Агыны катуу дарыя. 

Алыска шары угулат,

Тоо жадырып дүкүлдөп, 

Толкуп агат күпүлдөп. 

Темир салдуу көпүрөө 

Жалгызаттын жолу бар, 

Танабын тарта качпаган 

Алмамбеттин шору бар.

Эми сырым айтайын:

Калмак менен кармашып

Бул дайрадан өткөн жер, 

Курган Алма жолдошуң 

Калкынан сызып кеткен жер. 

Кечкен жерден Сарала

Башка жакка кайрылбай, 

Кандай кечсе, шондой кеч, 

Сараланын соңунан,

Сыргагым, асты айрылбай! 

Суунун мындай жолу бар. 

Куржунумда, Сыргагым, 

Менин атам Азиз кан 

Сейилдикке кийүүчү

Жарым кандын тону бар!

Тонду кийип аламын.

Карарып турган калмакка 

Карап тургун, Сыргагым, 

Калың кызык саламын!».

Канжыгада ак куржун – 

Кабыланга чак куржун. 

Куржунду алып караса, 

Жаркылдаган алтын тон, 

Жоболорун Кангайдын 

Биле кеткен эмеспи! 

Жортуулга кайра келем деп. 

Акылман тууган Алмамбет 

Абалдан ойлоп ушуну, 

Кие кеткен эмеспи!

Ушунетип Алмамбет 

Атасынын чен тонун 

Кийип турса керилип, 

Жакут ташты жардырган, 

Көкүрөгүнө тонунун 

Асыл таштан салдырган. 

Ушул тонду кийгенде 

Карай албай жүзүнө 

Сыргактын көзү уялган. 

Жактырып турду Алманды, 

Аман болсун Көк жал деп, 

Өз ичинен кубанган. 

«Ушул турган кытайдын 

Кичине эмес, чоңу экен. 

Калк ичинде зор экен. 

Бекип жаткан бели экен, 

Ойлоп турсам, Алмамбет — 

Орнотулуу чеби экен! 

Алмамбет качып кеткенде 

Кара кытай күңгүрөп, 

Ыйлаганы эп экен. 

Бул өңдөнген арыстанды 

Келгенден «калмак» дей бериш — 

Кудай урган кеп экен! 

Ошонун баарын көтөргөн 

Анык Алмаң эр экен. 

Кабакты чытып койбогон — 

Алмамбет кара көк экен. 

Алакең көзү бар болсо, 

Обурактуу* Манаска 

Ок өтпөгөн тон экен! 

Аныгында Алмамбет 

Биздин элге кор экен!».

Муну ойлонуп турганда 

Алмакен берендигин билгизди, — 

Жанындагы шумбул тон* 

Эр Сыргакка кийгизди. 

Кынай курчап Сыргакты, 

Жыйырмада чунакты 

Ушунтип жасап салганы. 

Жарым кандын артынан 

Калбай ээрчип сактаган 
Жигити болуп калганы.

Бура тартып Күрпүлдөк 

Чоң дайрага киргени. 

Кирген жерден чоң дайра 

Тердикке чыкты шаркырап. 

Анык тулпар Сарала 

Кубулданган кашка тиш 

Оозунда жаркылдап, 

өрдөктөй сүзүп дайраны, 

Кетип барат алкылдап. 

Артынан түштү эр Сыргак 

Карткүрөңдү чың коштоп, 

Сылай-сылай камчылап. 

Астындагы үч тулпар

(Үстүндө оор жүгү жок) 

Айбандан эстүү жаныбар 

Сүйлөйүн десе тили жок. 

Уй куймулчак Сарала 

Булт койгондо булт коёт, 

Кылт эткенде кылт коёт. 

Эрчиткени эр Сыргак 

Акылга жетик Алмамбет 

Аман кечип өттү эми. 

Күрпүлдөктөн өткөн соң. 

Нар жагында чаңдаган 

Боз чапка барып жеткен соң, 

Маңдай жагы жаңырык 

Жалгыз аттын жолу экен, 

Кайнап жаткан калын журт, 

Ичинде Жолой зор экен. 

Кылка-кылка бөлүнгөн 

Нескаранын колу экен. 

Ошол жолго барганда 

Дүрбөдү калмак дыркырап, 

Он башы менен миң башы, 

Кангайдын жарым каны деп, 

Алмамбетти көргөндө 

Таазим кылды чуркурап. 

Дүрбөп калмак чогулат, 

«Каңгайдан бир кан келди» — деп, 

Чогулган журт ой кылат.

Ошол чакта Алмамбет 

Бура тартып сумсайып, 

Доолбасты урду эми,

Кара кытай, манжуунун 

Балбандарын чакырып, 

Буйрук кылып турду эми: 

«Кароолдогу сак түлкү,

Сак түлкүдөн кеп уктум;

Суук-Төрдүн төрүнөн,

Жалгыз көздүн элинен,

Казылуу жаткан орунан, 

Зыйкырчынын жолунан 

Нечендеген алтын мүлк

Чачып келет деп уктум;

Кез келгенди ойроңдоп

Басып келет деп уктум.

Бурут деген калк чыккан,

Ал буруттун ичинен

Манас деген алп чыккан,

Ошол Манас түгөттүн

Кабарынан жан чыккан.

Кебетеси белгилүү

Даңзабызда чийилүү.

Манастын жайын сурасаң, 

Майлаган буудай жүздүү дейт, 

Күүгүм туман көздүү дейт. 

Ааламга сереп салбайт дейт. 

Ошол Манас келгенде

Ушул жаткан калмактан

Укурук кайрар калбайт дейт! 

Жол тостурган балбандар, 

Жатасыңбы бейкабар

Аны менен ишиң жок!

Суук-Төр ашып ал келсе,

Кайрат кылган кан өлөт, 

Капталгандын баары өлөт!.. 

Өлөт деген себебим, —

Өзөктөн күйгөн өрт жаман.

Өздөн чыккан эмеспи,

Өрттөнгөн Алмаң жат жаман, 

Жалгыз кеткен бурутка 

Алмамбеттей дарт жаман. 

Каканчындын калкына

Жетип кабар саламын. 

Каңгайдын элин кыдырып, 

Балбанын жыйып аламын!»,

Бул кабарды,билген соң,

Жарым кандан кеп угуп,

Жалпы кытай турабы?!

Топурак учуп, чаң тозуп, 

Токтоно албай дүркүрөп, 

Нескара, Жолой баш болуп, 

Тосуп жаткан көп кытай 

Кумурскадай жан болуп, 

Качырдан күлүк минишип,

Көк темирден кийишип,

Боз алалуу туу болуп,

Жөнөдү «бай-бай!» чуу болуп. 

Каңгайдын баарын жыйнатып, 

Калың кытай артынан

Нескарага айдатып,

Желегин кармап имерип, 

Алмамбет турат айкырып, 

Барса келбес жол эле

Суук-Терге жиберип. 

Былкылдаган калың кол

Суук-Терге кетти эми,

Айла менен Алмамбет 

Тилегине жетти эми.

СЫР ТАРТУУ
Ийри-буйру суу менен, 

Ит жойлобос жол менен 

Келе жатат баатырлар 

Кыр-Кайың деген төр менен 

Ошол терге барганда, 

Караса көзгө илинбейт, 

Кумурскадай жыбырап, 

Кайсы экени билинбейт.

Түркүн-түркүн көп жылкы — 

Каркырадагы эл мүлкү. 

Адыр жагын караса, 

Бир түркүнү жылкынын 

Алачыктай сары ала. 

Туура жагын караса, 

Бир бөлүгү жылкынын 

Чыйырчыктай кара ала. 

Бурулушун караса,

Кучак куйрук, уя жал, 

Билериктүү сур жылкы, 

Минилбеген кур жылкы, — 

Баары бирдей тору ала. 

Төмөн жагын караса,

Ай тийгендей жалтырап,

Анын баары көк ала.

Бир бөлүгүн караса,

Текши баары кулача, 

Маңдайында тумарча, 

Калкылдаган кеп жылкы, — 

Баары бирдей куланча. 

Караса көзгө илинбейт,

Кайнап жаткан сан жылкы 

Санаты канча билинбейт.

Каркырадан аргытып,

Текестен өтүп, каргытып,

Чан асманга тумандап,

Жаачу күндөй кубандап, 

Жылкыны калын алганда, 

Конурбай жаткан жер экен 

Кыр-Каыңйга салганда.

Жоого кеткен жылкыны 

Баатырлар тааный калганы, 

Жанына булар барганы. 

Каспандын Кара-Суусу бар, — 

Кара саат ушу бар.

Аяк менен башына

Аргымак салса, ойнобойт, 

Найза салса, бойлобойт. 

Тобурчак салса, ойнобойт, 

Кечүүдөн бөлөк жерине

Тогуз найза бойлобойт.

Шыта-Кечүү, Таш-Кечүү — 

Алмамбет билген маш кечүү; 

Кечүүдөн кечип алганы, 

Алыска көзүн салганы,

Жылкы айдаган Карагул 
Алдынан чыга калганы.

Айбаты катуу, заары күч 
Алмамбетти көрүптүр,

Жай сурашып кириптир: 
«Билеги жоон, таш жүрөк, 
Душманга салган чоң дүмөк, 
Пил мүчөлүү бадырек,

Айбаты арыстан, жолборстой, 
Алышкан аман болбостой, 
Азыр келген сен кимсиң? 
Албарстан кылыч байланган, 
Асмандагы булуттай,

Аркы-терки айланган, 
Атышкан жоосун жайлаган, 
Алп мүчөлүү сен кимсиң? 
Жулкушканын алгандай,

Журт бийлеген зардалдай, 
Кармаганын оң кылбас, 
Каруусу толук балбандай, 
Карап турган сен кимсиң? 
Качыруучу жолборстой, 
Марап турган сен кимсиң? 
Карагулду кармоону

Самап турган сен кимсиң?».

Бу сөздү айтып, Карагул

Бура тартып мына бул 
Кекселикке салганы,

Кетер жагын бет алып, 
Кетенчиктеп калганы.

Кытайча сүйлөп кыжылдап, 
Кырааның Алмаң барганы: 
«Шаарым менин Чынмачын, 
Жайымды менин тыңдагын. 
Каңгурлардын* калкымын, 
Бакбурчунга* падыша

Бир атадан жалкымын. 
Жакындабай неттиңиз, 
Жалкоо болгон кейпиңиз,

Бурут кайда, эл кайда, 
Мындайчылык кезекте!

Бу жерге келер эр кайда?! 
Билсең айтчы, эл кайда? 
Туңшага кирер эр кайда? 
Саксыныштан не пайда? 
Айтканымды туюнчу, 
Абыгыйым*, сүйүнчү!

Куп тында менин сөзүмдү, 
Абыгый, көрдүм көзүңдү! 
Уругу бурут — улуу журт, 
Көптүгүн көрсөң кара курт. 
Манас деген чыгылтыр, 
Бакбурчун менен Какан деп, 
Баяндап бизди угуптур. 
Баштагы кеткен Алмамбет 
Кыдырып-тентип казактан, 
Кутула албай азаптан,

Манаска барып туруптур. 
Дайнын айтып бул элдин, 
Танабын тартып ал элдин, 
Билем деп баштап жолдорун, 
Буруттун жыйып колдорун, 
Келип мында калыптыр.

Каран калган Алмамбет 
Кастыгы бизге аныктыр. 
Кыбыладан мунарык,

Кызыл бороон, жел келет. 
Кыйкырса, тилин биз билбей, 
Кыжылдаган эл келет?».

Алмамбет айткан сөзү бул, 
Аярдак артык өзү бул.

Жаадай учкан Торайгыр,

Жаалы катуу Карагул

Бура тартып алганы,

Бута бою барганы.

Сырттан Сыргак баатырга

Көзү түшө калганы:

«Калмакпы деп ишенип,

Кала жаздым өзүңө.

Кыйшыктыгы көрүндү,

Жолдош болгон жигитиң

Жоо көрүндү көзүмө.

Атынын мойну бир кулач,

Узун сакал, такма чач*,

Келиштирип ат минген,

Кең соорусу бир кучак,

Кара байыр тобурчак,

Качыргандан токтолбос,

Каман сыны бар экен.

Касташканын бас кылып,

Алар сыны бар экен.

Кармаганын катырган

Балбан сыны бар экен.

Калк бийлеген, журт кармап,

Зардал сыны бар экен.

Ташты чапса кескидей,

Албарс сыры бар экен.

Качырганын соо кылбас

Жолборс сыны бар экен.

Миңди көрсө, качпаган,

Миң душмандан бир өзү

Көп экен деп шашпаган,

Сан душмандан бир өзү

Санаасын бузуп шашпаган,

Сундуруп найза тартпаган,

Сумсайып жоодон кайтпаган

Сырттандык сыны көрүнөт.

Адамга сырын айтпаган,

Атышкан жоодон кайтпаган

Арыстандык сыны көрүнөт.

Азар түмөн* кол болсо,

Айбаты журттан бөлүнөт.

Койгулашкан душманды

Коёндой жерге жанчтаган,

Каптап  келген душманга

Коркуп колтук ачпаган,

Комокойлуу* сыр найза

Уңгусун болот аштаган,

Сундурганын сулаткан,

Урушканын кулаткан,

Кайраты ашык мунуң ким?

Ашык көрдүм сынын, — деп, —

Айтып берчи сырын» — деп,

Алмамбеттен сурап кеп,

Карагул каршы туруптур.

Жакындабай Алмандан,

Жайы-күйүн сурады.

Эми Алмамбет айткан убагы:

«Анын жайын менден ук!

Атасы анын зор улук,

Какандан келди тоорулуп. 
Баатырлыгы башкача,

Балбандыгы бир канча.

Жолу катсын бу калдай,

Кыйкырсаң, кулак укпайт, — деп, — 

Сүйлөөгө тили келбейт, — деп, — 

Жолуккан жоону мыктайт, — деп, — 

Найзасын канга чыктайт, — деп, — 

Атышкан жоосун мыктайт» — деп, 

Алмамбет айтып мындай кеп, 

«Алдыма каршы жолукса,

Акыр заман салам» — деп,

Алмамбет жакын барыптыр.

Жаадай болгон Торайгыр,

Жаалы катуу Карагул

Жакындабай мына бул

Алмамбет анык өзү деп,

Нарылап жөнөп барыптыр. 
Кармайын десе, жеткирбей,

Кыябына келтирбей,

Кыңкайлап кетип баратыр.

Качар жагын бет алып,

Ыңтайлап кетип баратыр. 

Жакындабай кеп сурайт,

Жайы-күйүн бек сурайт: 

«Коштогонуң күрөң ат

Кандай жылкы? — деп сурайт. — 

Айкай укса, шашпаган,

Азар түмөн жылкынын

Астына түшсө, баштаган,

Ай караңгы түн болсо,

Адашып, жолдон азбаган, 

Билгендей жолду баштаган,

Бир изин ката баспаган,

Тулпардан чыккан буудан деп,

Желигип, кулак жапырбас, 

Жер жарылган чуудан деп, 
Капталын сууга батырбас 
Дарыя-чалкар суудан деп, 
Тайгылбаган бийиктен,

Ташка басса, кем эмес

Тоодо жүргөн кийиктен.

Ар өнөрү бар экен,

Айбандан шаңдуу мал экен, 

Башы Какан, Бакбурчун, — 

Баарын көрдүм бу журттун, 

Каспан кала Чынмачын* 

Каралаган журтум бу,

Кирешти, Кентун, Туңшаны 

Кездик баарын ошону.

Атагы Каңгай калың журт 

Аңдабаган элим жок.

Айбанат болгон жеринде 

Малдан мундай керим жок, 

Байкабаган малым жок.

Бекер куйрук, жал эмес, 

Бээжиндиктин малы эмес.

Жал, куйругу төгүлгөн,

Туяк тийген жерлери

Туш-тушуна бөлүнгөн,

Чуу укканда күч алып, 

Тулпарлык шаны көрүнгөн 

Биздин элдин малы эмес 

Коштоп жүргөн атыңыз. 

Биздин элдин туру эмес 

Экөөңдүн мүчө затыңыз.

Кайдан чыккан мал, — деди, — 

Кабарын айта сал!» — деди.

Эр Алмамбет кеп айтат,

«Ээ, абыгый! — деп айтат, — 

Келген бизге буруттан 

Чабуулдан түшкөн ат экен. 

Бурут деген көп журттан 

Соогатка берди бизге, — деп, — 

Жол боюнда кезиктик,

Абыгый, азыр сизге» — деп, 

Алмамбет сүйлөйт мындай кеп. 

Кубанган болуп Алмамбет:

«Куп билесиң, абыгый,

Сонун жылкы дедиң, — деп, — 

Колго кабар берүүгө,

Каспаң, Туңша калаага

Келген элем өзүм, — деп, — 

Кабар айтып келүүгө

Айткан кеңеш сөзүм, — деп. — 

Коржоңдогон каранды

Коштоп жүрүп нетейин,

Кошуп коюп жылкыңа,

Кайра келе жатканда

Коштоп алып кетейин».

Айтып туруп Алмамбет, 

Шыпырып алып жүгөндү.

Ар качан кыйын болсо да, 

Акимсиген Карагул

Айласы эми түгөндү.

Түгөнбөсө неткени,

Желе басып Карткүрөң, 

Жылмаңдаган союлгур, 

Жылкыга кирип кеткени. 

Аралашты малына,

Алаңгир салар баарына.

«Баятадан кеп айтсаң,

Башканы коюп, мени айтсан, 

Бурутту чаап алдык деп,
Кыйла кыргын салдык деп, 

Сүйүнчүлөп, кеп айтсаң,

Баары бирдей кур атты,

Сен үчүн даяр кылмакмын 

Сексен кылдай кара атты. 

Чылгый балаа Карагул

Кутулуп менден кетпе, — деп, — 

Кутургурга жакындап,

Чылбырга колум жетсе» — деп, 

Алмамбет барат жакындап, 

Айтып сөзүн баркылдап.

Коё берсе Торайгыр,

Учканы турат закымдап.

Алты карыш куржунга

Аябай кумдан салыптыр.

Аткан октой кетер деп,

Арышын керсе Торайгыр,

Ажалым бөөдө жетер деп,

Кум салынган кутургур,

Карагул ишин карап тур.

Илегер болуп Алмамбет,

Мылтык, кылыч бардыгын

(Каталдын уулу Карагул 

Мыктылыгын карагын)

Карагулду согууга

Эр Алмамбет баатырың

Камдап жүрөт жарагын.

«Абжордун* бири көрүнөт,

Айтып турган сөзүң, — деп, —

Жаадай Сарала ат минген,

Сары алтындан тон кийген

Сандуу түмөн кол болсо,

Жазганбай жоого бир тийген, 

Сандыргалуу сен жигит,

Жаалың катуу эр жигит,

Жакындаба өзүңүз,

Жалындуу турат көзүңүз.

Кайнап бурут келет, — деп, — 

Кападабыз өзүбүз.

Оройлук болот мунуңуз,

Ошондой токтоп туруңуз.

Дагы жайы-күйүңдү

Жакшылардан угарбыз!».

Бу сөздү айтып Карагул,

Булуттай учкан Торайгыр

Бучкакка камчы салганы, 

Буркуратып тозоңду,

Камчылады Карагул, —

Кылган иши мына бул!

«Калмакты кудай урду, — деп, — 

Кармап болбос муну» — деп,

Эр Сыргакка кеп айтат:

«Эми туруп иш болбойт,

Жылкыны албай, — деп айтат, — 

Айдоого келген жылкыны

Ажыратып алалы,

Айлантып жолго салалы.

Эми каптап калмак келер, — деп, —

Колоңдогон Коңурбай 

Койгулашып көрөр, — деп —

Үйрү менен Карткүрөң

Үйрүп баштап алар, — деп, — 

Канык болгон жаныбар

Кайра жолго салар» — деп.

Бу сөздү айтып салганы,

Болот учтуу найзаны

Алмамбет кагып калганы. 

Какканда найза күңгүрөп, 

Түмөндөп жаткан көп жылкы 

Түп көтөрө дүңгүрөп,

Кара-Суунун боюнда,

Капсаң-Тоонун оюнда

Аяк-башы көз жетпейт

Аралда жаткан калың мал. 

Алмамбет, Сыргак эрдигин — 

Аңгемесин карап ал.

Жылкы айдаган калмактар

Жолум үйдөн дүргүшүп, 

Чылбырына мүргүшүп, 

Мүдүрүлүп жыгылып,

Жүрөк оозго тыгылып, 

Ычкырларын үзүшүп,

Үстөмөндөн түшүшүп,

Маңдай-тескей жыгылды, 

Кочкордон бетер сузушуп, 

Ашыкпаса, не болду,

Акылы баштан жоголду.

Шашып тура калышып, 

Чапанынын ордуна

Чалбарын колго алышып,

Жеңин таппай, желбегей, 

Жыпжылаңач калышып, 

«Тебетейим экен» — деп, 

Байпагын колго алышып,

Башына кие салышып,

Найза, кылыч алышып,

Ушулар минтип калыптыр.

Алар антип жатканда,

Алмамбет айкай салыптыр. 

Алмамбет үнү жаңырды,

Алма баш мылтык чаңырды.

Арыстан Сыргак — бу дагы — 

Арыстандай чамынды,

Акыл артык табылды. 

Азыркысын Алмакен

Ак доолду карc коюп, 

Алмабашты тарc коюп,

Аяк-башы күнчүлүк

Аралдагы жылкыга

Алмамбет айкай салыптыр. 

Арыстан Сыргак батыры

Атып мылтык акыры,

Аралдагы жылкыны

Башынан ылдый жапырды, 

Тозонун тоодой сапырды.

Кужулдаган калмактын

Кароолу каптап жетиптир, 

Алдына келген кароолду 

Алмамбет сайып өтүптүр, 

Аркасынан эр Сыргак 

Башын чаап кетиптир.

Айкайын Алман салыптыр, 

Астына түшүп жылкынын, 

Карткүрөң жөнөп калыптыр. 

Сызып жолго салыптыр,

Желип алып бараандап, 

Жылкыны баштап, караандап, 

Айчылык жолдон азбаган

Ай караңгы түндөрдө,

Бир изин жаза баспаган

Азар түмөн жылкынын

Астында Күрөң баштаган. 

Астынан мылтык атылса, 

Айбандай үркүп шашпаган, 

Баштаганы көп жылкы,

Бара жатыр Күрөң ат.

Шыта-Кечүү, Таш-Кечүү 

Шыпкалып жылкы кечиптир. 

Оорукка жакын калганда, 

Карагул чаап жетиптир.

Торайгыр менен чуратып, 

Тозоңун алыс чубатып,

Карагул жолго салыптыр.

Каран калган Торайгыр, 

Коңурга жакын барганда, 

Кайра тартып, калк этип,

Үркүп кетти жалт этип. 

Торайгырга нетти деп,

Эгерде үркпөс союлгур

Неден үркүп кетти деп, 

Үстүндөгү Карагул

Жыгыла жаздап, дап этип, 

Ээрден көчүк кылтайып, 

Үзөнгүдөн бут тайып,

Карагул карайт кылчайып. 

Оорукта жаткан жайсаңдар, 

Катар жатыр булайып,

Өлүп жатат сулайып.

Муну көрүп алганы,

Кайнап жаткан буруттан 

Казыр жетип келер деп, 

Эрдемсиген Карагул

Эси чыгып, элеңдеп,

Кол баштаган Коң төрө, 

Башкасынан чоң төрө

Кабарды ага берсек деп, 

Баштап алып келем деп, 

Буруттардын сазайын 

Булкушкан жерде берем деп, 

Бура тартып калганы,

Булуттай учкан Торайгыр 

Бучкакка камчы салганы.

Шыта-Кечүү бет алып, 

Карагул жөнөп калыптыр 

Чылгый ичи от жанып.

Каршы алдынан караса,

Чан созулуп буркурап,

Тай-кулуну чуркурап, 

Айрылды олжо жылкысы, 

Азыр келди Карагул

Жылкыга айла кылгысы.

«Ай-ай-ай-ай-ай!» — деп, 

Алдынан каршы тосуптур. 

Тосконго болбос Карткүрөң 

Жылкыны баштап озуптур. 

Бир четин тоссо, бир жагы

Аккан селдей каптады. 

Көпчүлүгүн көргөндө,

Карагул чыга качканы.

Көпчүлүк менен нетер деп,

Көп жылкы тепсеп кетер деп, 

Элөөрүп калган бөтөн мал 

Өлтүрүп, түпкө жетер деп. 

Карагул иши арыптыр,

Оорукту көздөй барыптыр. 

Түркүгү алтын чатырга —

Эр Коңурбай баатырга

«Куугун бурут жетти, — деп, — 

Жылкысын айрып кетти» — деп, 

Кабарды катуу салыптыр.

Этеги жайык көк күбө —

Ок өтпөгөн бек күбө —

Албарс, болот эгетип,

Арасына салдырган,

Сайган найза түк өтпөйт, 

Кармаган колду талдырган, 

Жазайыл атса, ок тешпей, 

Ортосуна калтырган,

Көөхардан түймө муштумдай, 

Көркүн көрсөң ушундай,

Көк күбөнү жамынып,

Көрөр болсоң Коңурбай,

Көк жолборстой чамынып, 

Очогор мылтык асынып,

Октой болгон Алгара

Ойку-кайкы бастырды,

Уюп жаткан калың кол

Ат-атына жабылды,

Токсон миң кошуун толкуду, 

Канча калмак калкыды.

Алдары арбын күчтүүсү,

Найзасы албарс учтуусу,

Кылычы кыйла курчтуусу, 

Калканы болот дөөлөрү,

Ат көтөргүс жөөлөсү

Аламаңдап жөнөдү.

Аларды таштап салышар,

Келе жаткан кыргыздын

Колунан кабар алыңар. 

Каптап калган кыргызда 

Карыясы Кошой бар, 

Кабыландар кошо бар. 

Калкылдап келе жатканы — 

Кадимки Манас арыстаны, 

Элемандын Төштүгү, 

Эштектен бар Жамгырчы, 

Казактардан Көкче бар,

Кара жаак Үрбү бар. 

Анжыяндын Санжыбек, 

Буудайыктын Музбурчак, — 

Кырк баатырдын баары бар, 

Кыраан Бакай кары бар.

Кырк чоронун башчысы 

Кыргыл сындуу чалы бар. 

Күлдүрдүн уулу Чалыбай, 

Күлдүргүчү Ажыбай, 

Кыйындын бири Кутунай, 

Кара Токо, Мажиги,

Камбар уулу Чалиги, 

Алчындардын Атайы, 

Үйшүндөрдүн Үмөтү,

Үмөт уулу Жайсаңы,

Бообек, Шаабек, Шүкүрү, 

Арбандардын Алтайы, 

Дөрбөндөрдүн Төртайы, 

Төлгөчү кара Төлөгү,

Өнөрү журттан бөлөгү, 

Агыдай далы көрүүчү — 

Ашкере айтып берүүчү, 

Топтун башы Токотой,

Эл билгичи Элеман,

Калк бийлеген Калкаман, 

Сереңдеген Сереги — 

Серпишкен жоого чыйрагы, 

Коңгуроолуу Кошабыш,

Кош башкарган эр Ыбыш, 

Алымдын уулу Алакем, 

Арыстан Мажик бар экен. 

Караңгыда кол жүрсө,

Калың кыргыз жол жүрсө, 

Карсактын изи жаңылбас, 

Кадыр, Жайнак, Шууту бар.

Калк чайкаган куусу бар.

Түн ичинде жол жүрсө,

Түмөн кыргыз мол жүрсө, 

Түлкүнүн изин жаңылбас, 

Түмөн, Жайнак, Шууту бар, 

Түмөндөн чыккан ушу бар. 

Казактан бар Жоорунчу,

Кара тейит журтунан

Кайкыл, Бөкөл, Тоорулчу. 

Шыңгынын уулу Кербени, 

Шыпты кашка Дөрбөнү,

Бөрү жолду Бөгөлү —

Жоону алыстан көрөрү. 

Ырчуул, Бозуул — ыктуусу, 

Эр Тазбаймат мыктуусу,

Кас душманга камданып, 

Каршы чаап чыкчуусу.

Кара Тулөө, Кабыке,

Жаңгыр уулу Жабыке. 

Кутунайдын куу жигит 

Кубулжуган шум жигит, — 

Баатырлардын баары бар, 

Башчысы Кыргыл кары бар.

Кылычтын мизи кылкылдап, 

Найзанын учу жылтылдап, 

Көпчүлүккө көз жетпей,

Жер союлуп былкылдап,

Асаба желек жалпылдап, 

Алтындуу туулар жаркылдап, 

Аргымак аттар алкылдап, 

Атылса, мылтык тарсылдап, 

Кагылса, доол карсылдап, 

Айбатын көргөн адамдын

Азат бою калтылдап, 

Маралдуу суунун боюнда, 

Баатыр Манас, эр Чубак

Күтүп турган жолунда, 

Күүлөнүшкөн көйбаатыр 

Күмүштөй күрсү колунда, 

Койчагыр мылтык жонунда, 

Комокойлуу найза алып, 

Каруу-жарак колунда,

Айбалта кысып белине,

Кыргыздан чыккан кыраандар 

Калмактын жетти элине.

Жарагын белге чалынып,

Карап турду бул экөө,

Кийгенинин баарысы

Кандагай, соот, күрөөкө*.

«Алмамбет, Сыргак нетти, — деп, — 

Не кечигип кетти» — деп,

Баатыр Манас кеп айтып,

«Калкы жакка калмактын

Баргын, Чубак!» —деп айтып,

«О, береги көрүнгөн

Айгыр жал жончо мукарык.

Ошого Чубак барчы! — деп, —

Жолуна көзүң салчы, — деп, — 

Жолдошуң Сыргак, Алмамбет — 

Шолорду карап келчи, — деп,

Жоо көрсөң, кайра келерсиң, 

Жообуңду мага берерсиң!

Бары-жогун билдирсең.

Куугунчусу мол болсо,

Кыйгачтап сен да тиерсиң.

Кыйрына жоонун келгенде 

Кыжырланып сүйлөйсүң,

Же, кыжылдаган кызталак,

Кытайдын тилин билбейсиң. 

Алмамбет менен Сыргакты

Көрсөң, көркүн таанырсың, 

Көрүнбөсө ал экөө,

Көрүнгөнгө уруш саларсң!

Кекенерге душман бар болсо,

Көмө чаап аларсың. 

Көрүнсө, көрүнбөсө да,

Кайра тартып келе көр.

Кабарды мага бере көр!

Жаныма жаман батыптыр,

Нечен күндөн уктабай,

Кирпигим жаман катыптыр,

Катып барат кирпигим,

Көтөрүлбөй ар качан

Көңүлдөгү кирдигим,

Чыканак жерге салайын,

Чырым уйку алайын.

Калмак жактан кол келсе, 

Кабарын айткын, эр Чубак, 

Анан тура калайын!».

Арыстан Манас айкырды 

Аймаңбоз минген баатыры. 

Барып келгин, Чубак, деп, 

Барып алып кечигип,

Жата көрбө, чунак, деп,

Эр Чубакты жиберип,

Элик сындуу Аймаңбоз

Башын тартып, имерип,

Аз гана жончо жалы бар,

Асты жаккы кабакта

Анча-мынча талы бар.

Аттан түшүп, эр Манас 

Кырчынын кыйра жазданып, 

Жата кеткен чагы бар. 

Чыканак жерге салыптыр, 

Сырттан Манас баатырың 

Чындап уктап алыптыр. 

Аркасында калың кол,

(Алмамбет кеткен Туңша жол) 

Артынан кетти Чубагы. 

Сырдашканы Алмамбет, 

Сырттан Сыргак — бу дагы. 

Алдыга кеткен үч баатыр 

Кырылбас деп таптакыр, 

Курганда бири келер деп, 

Ашыккан менен бекер деп,

Ар качан шашып келсе да, 

Артынан кытай жетер деп,

Найза менен бир коюп,

Кабар салып кетер деп,

Кабылан Манас муну ойлоп, 

Чыканак жерге салыптыр, 

Чындап уктап калыптыр.

«Уйкуга болуп убара,

Урушта жүрүп уктаган,

Не десе болот буларга!

Буларды таштап салыңар,

Эр Коңурбай чоң душман,

Не бир түрдүү сөзү бар,

Кабарын угуп алыңар!

БААТЫРЛАРДЫН СОГУШУ

УРУШТУН БАШТАЛЫШЫ

Этеги жайык көк күбө

Эр Коңурбай ушу дөө
Тоодой боюн топчулап,

Тула боюн упчап,

Нардай болгон Алгара

Найдай кылып жаратып, 

Астындагы кара атты

Асман кеккө каратып,

Жолдун чаңын баргытып,

Өңү суук калчанын

Өңү бышкан өпкөдөй,

Сакалына караса,

Сарапты* тешип өткүдөй,

Көзү өгөгөн темирдей,

Мурду тоонун сеңирдей.

Кайратына карк толуп,

Качырган жолборс баштанып,

Алдын-артын карабай,

Намыс үчүн Коңурбай

Токтолууга жарабай, 

Өлгөнүнө ыраазы.

«Өлсөм, өлүп жөнөйүн, 

Кызыл чок ойрот журтума 

Кызмат кылып көрөйүн, 

Кызыталак буруттун

Сазайын колго берейин!

Сакал менен мурутун

Санап туруп терейин. 

Талпагын ташка керейин! 

Кайрып жылкы айдады, 

Кайратын эми көрөйүн! 

Сандуу түмөн кол келсе, 

Сапырып кырып жөнөйүн!»,

Бу сөздү ойлоп Коң төрө — 

Калмактан чыккан чоң төрө 

Кыйкырып жолго салыптыр.

Калмак, манжуу кылкылдап,

Жер союлуп былкылдап, 

Кайрылып жөнөп калыптыр.

Кошуун чукул келатыр,

Алиги көргөн үч баатыр,

Келе жаткан караандын

Алыстан көрдү бараанын. 

Кыйгыл-кычкыл үндөрү, 

Калмактын арбын дүрбөнү.

Жерге сыйбас кошуунда 

Жетимиш калдай сүргөнү.

Арт жагынан Алмамбет

Эр Чубакка айтат кеп:

«Астынан тосуп алайын,

Жалгыз өзүм калайын.

Чыгарбай чылгый бир доош 

Барып, тура кала көр.

Жакын кирип келгенде,

Качып берем калдандап,

Эки этегим далдандап.

Алмамбет менден качты деп, 

Акылы чындап шашты деп, 

Арбагым андан ашты деп, 

Мактанып кубар өзүмдү,

Байкай көр айткан сөзүмдү.

Как тушуна келгенде,

Өзүңдөн өтө бергенде, 

Капталынан жете көр,

Калабалуу Коңурду

Ыргыта сайып өтө көр!

Коңурбай калса жыгылып,

Кол салары аз калар,

Көп да болсо, жазганар.

Найза саяр аз калар,

Арбын да болсо, жазганар.

Ылдам жөнөй бергин» — деп, 

Алмамбет айтып акыл кеп, 

Чубакты жолго салыптыр.

Келе жаткан Коңурга

Кез кездеп өзү калыптыр. 

Кыйкырып калың жылкы айдап, 

Кыргыздан чыккан кеменгер —

Сыргак жолго салыптыр. 

Калмактын келер жолуна, 

Катылмакка колуна

Алмамбет айткан үйрөтүп, 

Найзаны жерге сүйрөтүп,

Жал-Камыштын жээгине 

Баатыр Чубак барыптыр, 

Найзасын кармап тыгыздап, 

Карап турат эр Чубак 

Даярданып ыкыстап.

Аны таштап туратур,

Айбаты катуу Коң төрө 

Аңгемесин угатур!

***

Алгараны моюндап,

Көк кутуну коюндап,

Очогор мылтык ийнинде, 

Орчун кошуун кийнинде, 

Алгара менен алкылдап, 

Багалеги балкылдап,

Ак отогот*, көк диңсе*

Дал ортодо жаркылдап,

Тоту куштун куйругу

Аркасын жаап калкылдап, 

Аркасында алардын — 

Кылжейрен менен закымдап, 

Кырмуз шаанын Мурадыл. 

Кызыл желек, сыр найза,

Тоо кечкендей бир сайса, 

Белинде курсу казандай,

Бет алган жоодон жазганбай, 

Аркасында Нескара.

Чабдар атты чуратып,

Чаңды артынан буратып,

Нескара деген батыры

Эл алды болуп акыры,

Эч бир кимден кем эмес

Бул оңбогурдун акылы. 

Калмактан Ушан баатыры, 

Өжөрдөнгөн оёндор

Өлүмүн билбей акыры,

Кара таандай чуркурап,

Чаң созулуп буркурап,

Күлдү кошууну келет дүркүрөп —

Күрсүлүү балбан баарысы,

Жааган күндөй күркүрөп.

Аларды көрүп Алмамбет, 

Маралдай төшү салынган, 

Куюшканы узарган,

Кулжадай көзү кызарган,

Төрт аягын тик салып,

Төөдөй болгон сары ала ат

Кый сүбөөгө жик салып,

Белин тартып мекчейип,

Кош кулагы коёндой

Чокусунда чекчейип,

Сарала ат минип чакчайып,

Эр Коңурбай калчанын

Жолун карап какчайып,

Күтүп турган — Алмамбет.

Күркүрөгөн Коң төрө —

Күчү артыкча чоң төрө

Найдай болгон чоң кара ат

Аябай камчы бир салат.

Ач маралдай бугулуп,

Ачкүсөндөй түйүлүп,

Көкүлдү көккө шүйүлтүп,

Көрктүү баатыр чоң төрө

(Көсөм болгон оңбогур)

Көзүн оттой күйүлтүп,

Чагалалап* калмактар — 

Аркасында калың кол.

Чаң артында буркурап,

Жаадай кара ат астында

Жакын келип калыптыр

Калмактын Ушаң баатыры 

Коңурбайдын жанына

Жетип келип акыры, — 

Жетик экен акылы:

«Миңди көрсө, шашпаган,

Миңди көрсө, бир өзү

Көп экен деп качпаган,

Санды көрсө, шашпаган,

Санды көрсө, бир өзү

Санаркап жоодон качпаган, 

Миңди көрсө, көп дебей,

Билген ишин баштаган, 

Жолборс билек, таш жүрөк, 

Жоодон корккон жан эмес,

Жолу каткан буруттун

Өзүнөн тууган бала эмес. 

Чылабанын тукуму,

Чырга тууган ушуну,

Солобонун тукуму,

Согушка тууган ушуну.

Аяттын* кара суусу бар, 

Аңгемелүү ушу бар.

Жээгинде жекен, камыш бар, 

Андай жерде калбасын, 

Алмамбет туруп албасын. 

Алактап кирип барганда

Аңтара коюп салбасын,

Астараак жүргүн акыр, — деп, — 

Аялдап чапчы, баатыр, — деп, 

Калмак Ушаң айтат кеп.

Аны уккан соң эр Коңур

Ачуусу келди оңбогур:

«Өлгөнүм артык бу көрө,

Өмөлүп келе жатпайбы

Өңкөй калмак көйтөрө.

Өлсөм, акыр өлөмүн,

Өлбөй тирүү бар болсом, 

Алмамбет түгүл ар жагы

Манасы кошо турса да,

Башын кесип жөнөрмүн!».

Бу сөздү айтып, эр Коңур

Кара атка камчы салганы, 

Кайраттанып алганы.

Камыштуу сууну бет алып,

Коң төрө жөнөп калганы.

Сыр найзаны зыңкыйтып,

Сары ала атты кындыйтып, 

Күрөшөрү Коңурбай, 

Коңурбайды көргөндө, 

«Баатырсынган чочко — деп,

Эр Алмамбет баатырдын

Күйүккөнү бир далай.

Так тушуна келгенде,

Жаалданып чоң төрө

Жандап өтө бергенде,

Кыраан Алман качырды. 

Кыйкырыгы баш жарып,

Ушу жерден чыкканда,

Корголдой да калбаптыр 

Коңурбайдын акылы.

Оңдуруучуу эр беле,

Коңурбайды качырды.

Кара аттын башын бура албай, 

Кайрат кылып Коңурбай,

Каары катуу Алмаңа

Качырып найза ура албай, 

Алмамбетке бет алып,

Асты токтоп тура албай,

Атына камчы салыптыр,

Аркасын көздөй бет алый,

Ант ургур качып калыптыр.

Алап деген аз калаа,

Аркасынан Коңурдун

Кошууну сыйбайт бир талаа.

Сары ала атты моюндап,

Арбагын баштан учуруп, 

Сыймыгын баштан качырып, 

Желегин жерге жапырып, 

Баатырсынган Коңурду

Жонуна найза батырып,

Кара аты күлүк болбосо,

Канын төгүп койбоско 

Кабырганын бетине,

Как кемердин четине

Чарайнасы чатырап,

Жарылып кетти быркырап. 

Кабыргадан кара кан

Чачысына найзанын

Жабылып кетип, шыркырап, 

Ээрден көчүк кылтайып, 

Үзөнгүдөн бут тайып,

Алгара мойнун кучактап, 

Капталдан аккан кара канн

Жерди көздөй буурчактап,

Алмамбет найза сайыптыр.

Кайра тартып кара атты

Кошуунга жакын калыптыр. 

Кыйкырыгы баш жарып,

Кызыл жейрен ат минген

Кырмуз шаанын Мурадыл 

Алдынан чыгып алыптыр.

Сыр доолду карc коюп,

Сыр бараңды тарc коюп, 

Алмамбетке бет алып, 

Арыстандай көзү кызарып. 

Найзасы колдо узарып,

Мурадыл муну беттеген — 

Мурунтадан Алмаңдын 

Булкушкан жоосу кетпеген.

Коё берип Коңурду

Найзасын тартып алганы, 

Мурадылга бет алып

Алмамбет жетип калганы.

Пер* тийгендей соолугуп,

Жин тийгендей оолугуп,

Маң болгондой кейбиреп,

Мас болгондой зеңгиреп, 

Мурунтадан жоо көрбөй, 

Буулугуп калган Алмамбет

Алтын кемер чети деп, 

Айдалынын бети деп,

Как жүрөктүн башы деп,

Кадалып тиктеп калыптыр. 

Чукулдан чыгып Алмамбет, 

Чубалып артта чаң калып, 

Алдынан чыга калганда, 

Алмамбеттин түрүнөн, 

Арыстандай сүрүнөн,

Мурадылың таң калды

Эсинен танып, сандалды. 

Мурунтадан камынбай,

Бура тартар шайы жок,

Кайра качар жайы жок,

Капталып калды Мурадыл.

«Карууң болсо, кайрат кыл!» — 

Кабылан Алман бакырып,

Качар жайы жок болуп, 

Камынып калган Мурадыл 

Алмамбетти качырды. 

Мурадылдын найзасын

Кагып ийип, Алмамбет

Төшкө найза салганы.

Каңгайдын кыйла балбаны 

Кыйынсынган Мурадыл 

Кырданып кетип калганы. 

Мурадыл калды жыгылып,

Чаңга башы тыгылып.

Жыгылган өзү, аты бош,

Аны алууга Алмаң ою бар. 

(Айыгышкан эрлердин 

Аңгемесин коюңар!).

Аркасында Каңгайдын

Арбын черүү колу бар.

Сырты кара, боору көк

Бороончу деген зору бар.

Үнү күндөй күркүрөп,

Көргөндүн бою дүркүрөп, 

Жааган күндөй күркүрөп,

Ооздон түтүн буркурап,

Көздөн жалын шыркырап, 

Бороончу келип калганы.

***

Мурадылдан качкан ат

Алмамбет илип албады. 

Чылбырын сүйрөп, союлгур

Чын ушу жерде калганы.

Кол асты келген Коң төрө 

Кабыргадан найза жеп,

«Кайда, калкым, кайда? — деп, 

Калың черүү көп колдон

Бир көрсөмчү пайда!» — деп, 

Ачынып эти калыптыр, 

Акылынан таныптыр.

«Атаңдын көрү какандык,

Карма, карма, карма!» — деп, 

Айкайды анда салыптыр. 

Калмактардын Ушаңы

«Өлөт белең сен! — деди, —

Кой дегемин мен, — деди, — 

Коркот белең сен,— деди.— 

Өзгө адам бара албайт го, 

Алмамбетти кетирбей,

Өзүң кармап бер!» — деди.

Коңурбай колго баш болду, 

«Коркпойсуң» деген какшык сөз, 

Ошондо оозу таш болду. 

Дарыкечтер ичинде

Коңурбай барат кансырап, 

Айтарын билбей, тантырап, 

Акылдан танып, алсырап. 

Дарыкерди табышты, —

Жети илекер* жыйылып,

Жарага дары жабышты.

Кайраты бойго чачылып,

Кайра баштан Коң төрө

Ооруган жери басылып,

Атына камчы салганы, 

Кошуундун арка жагынан 

Күркүрөп жүрүп калганы.

Аны таштап салыңар,

Болжолу жок көп баатыр 

Алмамбет жалгыз турганда, 

Качырышып келатыр.

Калың кошуун кыжылдайт,

Кара курттай быжылдайт. 

Мөндүлөп айтат сөздөрүн, 

«Кайда, кайда бурут?!» — деп, 

Чакчаңдатат көздөрүн.

Ушаң менен Бороончу,

Улуктун бири Нескара,

Бакырыгы баш жарып,

Айкай үнү таш жарып,

Кыйгыл, кычкыл үндөрү,

Кызып жалын күйгөнү. 

Алмамбетке бет алып,

Ат коюшуп жүргөнү.

Андай дөөнү көргөндө

Алмамбет баатыр сүрдөдү. 

Сүрдөбөсө неткени,

Аяттын кара суусуна

Алакең качып кеткени. 

Акбалтанын Чубагы

Алда кандай болот деп,

Аңдып турган бу дагы. 

Качырып келип,

Ушаңга Капталдан найза урганы. 

Чубактан найза жеткени, — 

Калдайган бойдон Ушаң, дөө 

Камгактай учуп кеткени.

«Буруттун журту бар экен, 

Жашынып туруп, жоо алчуу 

Кыргыз журту кар* экен. 

Кардыгы эмей неткени, 

Капталдан чыгып, Ушаңды 

Кантара коюп кеткени».

Муну ойлонуп алыптыр, 

Коймочусу чыгат деп,

Бура тартып калыптыр.

Муну көрүп Алмамбет,

Кайра тартып алыптыр. 

Ушаңды сайган Чубакка 

Бороон дөө найза салыптыр. 

Акбалтанын Чубагы,

Найзасын сүйрөп бу дагы 

Кайра тарткан убагы.

Алтын кемер четине, 

Айдалынын бетине

Эр Чубактын бул күндө

Кан куюлду этине.

Көгалаңы түйүлтүп,

Куйругун жерге шуйултуп, 

Качып Чубак калыптыр, 

Каңгайлардан Нескара

«Кулду соё көргүн!» — деп, 

Айкайды катуу салыптыр.

Как тушунан акырып, 

Каарданып бакырып,

Айбатын салып Алмамбет, 

Ураан тартып, чакырып, 

Чубакты сайган Бороонго 

Найзанын учун батырып,

Ээрден көчүк кылтайып, 

Үзөнгүдөн бут тайып,

Жыгыла турган болгондо

Чубакка сайган найзасын

Бороон дөө тартып калыптыр. 

Найзадан Чубак кутулуп,

Айдаган жылкы артынан, 

Жалгыздыктын дартынан, 

Алмамбет, Чубак жөнөдү. 

Аркасынан кыжылдап, 

Каңгайдын журту өмөлдү.

Арыстан Манас баатырдан

Айдап жылкы өткөрдү,

Жаткан жерин көз көрдү.

Уктап жаткан баатыр деп, 

Куугандай болуп калды эле,

Не кылды экен акыр деп,

Эр Сыргак көзүн салыптыр. 

Кошууну кара таандай, 

Саадактын огун караса,

Асмандан түшкөн жаандай, 

«Жабуу, жабуу, жабуу» — деп, 

Жабуулаган андан көп.

Мылтык атып, жаа тартып, 

Мөндүлөгөн сандан көп. 

Алмамбет, Чубак — ал экөө 

Аянбай качып алыптыр. 

Аркасынан көп каңгай

Айгайлап кууп калыптыр.

Аны көрүп, эр Сыргак 

Алдындагы Көкказык

Атка камчы салганы.

Болот учтуу найзаны

Бетине кармап алганы,

Алды жакта кабактан

Бугуп тосо калганы.

Беркилер калган чарчашып, 

Алмамбет менен Чубакка 

Алышып жүрүп, кармашып. 

Токшигердин Бозкертик 

Керкүлүк деген аты бар

Айбандан башка заты бар. 

Керкүлүктү, моюндап, 

Бататарды коюндап,

Бозкертик келип калганы.

Эр Алмамбет баатырга

Жетип найза салганы.

Миңтоо деген бел экен,

Ушу бүгүн куугуну

Уюган кытай эл экен.

Ушунда Алмаң ой ойлоп: 

«Миңтоо ашып белде жок, 

Уюган кыргыз элде жок, 

Аңдабай жоого чабышка 

Адамда мендей пенде жок! 

Айбан болбой не болдум, 

Акылым баштан жоголдуң! 

Кошулуп алып Сыргакка,

Кой десе болбой Чубакка, 

Эртелеп элге жетпей, — деп, — 

Эсеби жок калмактан

Эбак чыгып кетпей» — деп, 

Жонуна найза сайылып, 

Сарынжынын* өңүрү, 

Жошулуп аккан кызыл кан 

Омуроого жайылып,

Кара учуптур көзүнөн.

Эми көрсүн чоң пайда

Эр Сыргактын өзүнөн. 

Найзасын кармап колуна, 

Алмамбет менен Чубактын 

Калмактар түшүп сонуна, 

Кетирген кезде шайларын, 

Жардам тилеп теңирден, 

Салынып келген сеңирден, 

Кийим кийген темирден, 

Сундурса найза тартпаган, 

Сырттан Сыргак баатыры 

Жеткен экен акыры.

Боз-Учуктан тосуптур, 

Алмамбеттин астына

Качып Чубак озуптур.

Чубактын аты Көгала

Эл ичинде жүргөндө

Аңгилик кылып жөн гана 

Бычылбаган мал экен,

Он эки чапса, бир баспас, 

Ошондой кашан ал экен. 

Баятадан урушуп,

Бака-шака жулушуп,

Кыйла кыргын салыптыр.

Жаадай учуп Көгала

Жаңыдан кызып алыптыр.

Ок жетпесе Чубакка

Ойроттон жылкы жеткисиз, 

Качырып калса душманды,

Куюн минип жүрсө да,

Кутулуп душман кеткисиз.

Кара тер басып камыгып,

Кара бою нымыгып,

Сөөгүнөн суу чыгып,

Этине келген союлгур

Эми арыштап алыптыр.

Чубактын аты тың экен, 

Тулпардыгы чын экен.

Ажалы жетип өлбөсө,

Куну жетип  толбосо,

«Алдырбас Чубак жоого, — деп, 

Аркасында Бозкертик

Эр Алмамбет баатырга

Найза салган бу го» — деп, 

Кыраан Сыргак ачынып, 

Кыйгактуу найза жапырып, 

Кырдан чыкты акырып.

Караанын көрүп, Сыргактын 

Кайра тартты Бозкертик. 

Калдаңкерди секиртип,

Качканы менен кутулбай, 

Бозкертик калды жыгылып, 

Тоодой болгон бадырек*

Топого башы тыгылып.

Койчагыр мылтык чаңырды, 

Сырттан Сыргак баатырдын

Ач кыйкырык жаңырды. 

Сырбараң мылтык октоду,

Боз сеңирдин учунда

Алдыңкы куугун токтоду.

Алмамбет мылтык атыптыр, 

Кабылан Алмам баатырын.

Капкара чаңга батыптыр.

Бозкертик сайган жарасы

Мойнунда экен караса.

Чамбыл ала чаң болуп,

Соот, чопкут* жакасы

Кызыл ала кан болуп,

Көрүп алып ал ишти,

Кесел Сыргак таң болуп,

Аялдап токтой калыптыр, 

Акбалтанын Чубагы,

Астындагы Көгала

Кызып алган убагы.

«Баатыр, өөдө тургун!» —деп, 

Бакырып Чубак барыптыр. 

Козголуучуу Манас жок

Коңуругу баш жарып,

Чоюлуп уктап калыптыр.

Чоочуп барган эр Чубак

Ошентпесе ойгонбойт:

Кулагына келтирип,

Куру доол кагыптыр.

Баатыр өскөн Чубагы

Балбандын бири бу дагы

«Калмакты кудай урду, — деп, — 

Катүгүн, терем, тургун!» — деп, 

Көтөрүп алып көк жалын,

Күч кайратын чоү кылып,

Өжөрлөнүп эр Чубак

Өз боюна тең кылып,

Коё берсе, далк этип,

Өлүп калган кишидей

Жатты кулап шалк этип.

Азыр көрдү Чубагы,

Ашыгып келген бу дагы:

«Аныктап кудай урганбы?

Топурак басып алганбы?

Же ажалы жетип калганбы?

Бул эмне шумдук? — деп, —

Ар качандан бир качан

Азабын тартып курудук, — деп, —

Кызыталак калмактын

Колуна түшүп өлгүчө,

Кордукту абдан көргөнчө, 

Азыркысын Манаска

Найза сайып жөнөйүн,

Ажалым жетсе, өлөйүн;

Акыр кандай болсо да,

Азабын кийин көрөйүн!».

Аны ойлонуп, эр Чубак

(Ашыккан кыйын ушул чак)

Атына мине салганы,

Кайзаны колго алганы,

Этегин ача салганы,

Качырып келип эр Чубак,

Эки эли ченеп этегин,

Как сооруга малганы.

«Эмне болуп кетти» — деп,

Эр Манас чапчып алганы.

Машаа чаккан эмедей,

Ошондо да чочуп кебелбей,

«Баатыр Чубак, неттиң, — деп, —

Эмне болуп кеттиң, —деп, —

Найзаң тийип мага, — деп, —

Жин тийгенби сага? — деп, — 

Кулжуңдаган Чубак, — деп, — 

Кутурдуңбу, чунак?» — деп,

Манас сүйлөйт башка кеп,

Анда Чубак кеп айтат,

Ашыгып сөзүн бек айтат:

«Наалат күн, төрөм! —деп айтат, — 

Кадимки Каңгай жер болсо,

Каптаган калмак эл болсо, 

Кармашаарың, баатырым,

Кан Коңурбай эр болсо,

Урпактай көрдүң ушу эрди,

Уктай турган бу жерби?!

Келген жолуң алыс жол,

Алдында жүрөт көп кыргыз —

Азар түмөн калың кол.

Эчтеме албай оюна,

Таласыңдын боюнда,

Каныкейдин койнунда,

Колуңду артып мойнуна,

Бейкут жаткан эмедей,

Не жатасың кебелбей?!

Уктай турган жер эмес,

Ушул уйку эп эмес!».

Анда Манас кеп айтат:

«Ашыкпа, Чубак, — деп айтат. — 

Урунбай жүргөн тоо барбы? 

Урушпай жүргөн жоо барбы? 

Азыркысын, Чубагым,

Теги, аманат жаның соо барбы? 

Жоо болсо, биз нетербиз,

Жолуң болгур, ыйлаба,

Уруша чыгып кетербиз!».

Ал сөздү айтып батыры

Ашыгып койбойт акыры.

Кенебейт да, кебелбейт,

Анын үчүн Манаска

Ал жүргөн адам теңелбейт.

Анда Чубак эмне дейт:

«Аты да Манас турбайбы,

Заты да Манас турбайбы.

Сөзү да Манас турбайбы.

Өзү да Манас турбайбы.

Манас болсо, жолборсум, 

Алмамбет болсо, жолдошум!

Кол келди деп калмактан,

Корксом кудай урбайбы!».

Эр Манас минген Аймаңбоз 

Энтелеп Чубак жүгүрүп

Туура тартып калыптыр, 

Соорусунан кан чыгып,

Арыстан Манас баатырдын 

Далысынан жал чыгып, 

Айбатынан жан чыгып, 

Күңгүрөнүп унчугуп,

Бар жарагын байланып,

Баткалаш* көрсө, мараган,

Жоо жарагын шайланып,

Каар жүзүнө айланып,

Кабыландай караган,

Чагарак куйрук чаар жон, 

Чамынганы соо болбос,

Шаңы чыгып сур жолборс, 

Аккүбөнү жамынып,

Атышар жоого камынып, 

Арыстандай чамынып,

Накери бутта чойкоюп, 

Аймаңбоз минип болкоюп,

Сыр найза колдо койкоюп, 

Болот учтуу сыр найза

Булгап колго алганы. 

Астындагы Көгала —

Бууданга камчы салганы, 

Алмамбет, Сыргак баатырга 

Арыстаны менен эр Чубак 

Алдынан тосо барганы.

Аймаңбоз минип акырып, 

Айбатын салып бакырып, 

Астыңкы келген кошуунду 

Астын кайра жапырып,

Алыскы, жуук айныбас,

Ортосу болот, оозу албарс, 

Түтүнү туман, түбү ыспан*, 

Кароолу дажал, огу ажал 

Касиеттүү Аккелте

Астынан тосуп бир койду, 

Аккелте менен күр койду, — 

Аламан келген көп кошуун 

Кайра тартып дыр койду. 

Аккелте үнү жаңырды,

Арыстан Манас баатырдын

Ач кыйкырык чаңырды. 

Алдыңкы келген көп кошуун, 

Акылы кетип жаңылды. 

Алмамбет, Чубак, эр Сыргак 

Башынан түтүн арылбай, 

Мылтыктын үнү басылбай, 

Мөндүрдөй түштү аткан ок, 

Милтенин баары — кызыл чок. 

Бууп жолун алганы,

Буудандар уруш салганы.

«Бол аңгыча!» — деп айтып, 

Алмамбет баатыр кеп айтып, 

Арыстан Сыргак баатырды, 

«Жөнөй көр!» —деп акырды. 

Мурунку келген жол жакка, 

«Чаба көр!» — деп кол жакка 

Алмамбет айтып салыптыр. 

«Барбаймын» — деп айта албай, 

Алмамбет сөзүн кайтарбай,

Эр Сыргак жөнөп алыптыр. 

Алмамбет, Чубак, Манасы 

Көзүнөн учуп көк жалдын

Көңкү* кыргыз баласы

Алдынан тоскон калмагы

Айлана толуп алганы.

Аны санап билүүгө

Адам заат пенденин

Жетер эмес дарманы.

Андап көрсө, соңунда —

Ак асаба, кара туу,

Айгайлаган ызы-чуу,

Көк асаба, кара туу,

Көк жаңырган улуу чуу.

Очогор аткан он жүз миң —

Окко турар пенде ким?

Жазайыл аткан сандан көп, 

Замбирек аткан андан көп. 

Жаалары өгүз белиндей,

Аттары сырттын желиндей,

Ар мүчөсү перидей,

Алпын көрсөң, андан көп, 

Баатырлары сандан көп,

Дөөлөрүн көрсөң, андан көп.

Ат минбеген артында

Жөөлөрүн көрсөң, андан көп. 

Буттары бар мунардай, 

Колдоруна карасам,

Көп токтолгон чынардай.

Ат көтөрбөй жөө баскан

Айбатын көргөн адамдар 

Акылынан чын шашкан.

Айта берсе жомогу,

Ар биресү бир дастан.

Алтын зору анда бар,

Айдаган койдой жайнаган 

Калктын көбү анда бар.

Күрсүсү үйдөй балбан бар, 

Күрөшкөнүн алган бар.

Оозунан тиши оркоюп,

Камандан мурун чалган бар. 

Баарысынын батыры

Эр Коңурбай зардал бар.

Кырмуз шаанын Мурадыл,

Кызыл чоктуу Нескара, 

Калмактардын Ушаңы,

Кара жалдуу Бороончу, 

Каңгайлардан Ороңгу,

Доңуз мүнөз эр Жолой, 

Токшигердин Бозкертик,

Колун айдап которгон

Солобонун Соорондук

Түпөктүү найза кылкылдап, 

Дүнүйө жүзү былкылдап, 

Кошуунга толуп алыптыр,

Миңди бир деп санаса,

Токсоң миң болуп калыптыр. 

Көптүгүнөн жол тийбей,

Жол тийсе да мол тийбей, 

Шыкалып кошуун турушуп, 

Атыш, чабыш — калаба

Өз-өзүнөн урушуп,

Шыкырап кошуун калыптыр.

Бер жактан барган үч баатыр, 

Жолун бууп салыптыр.

Самсытып жылкы айдаган

Баягы келген төрт баатыр 

Артынан кууп жеткенде

Алты миңин жайлаган.

Туурасы жоон, бою пас, 

Дулдугуй беттүү, өңү саз, 

Келберсиген чоң Жолой

Келген экен жаңыдан, — 

Кездешкен душман табылган. 

Жакыптын уулу Манас деп, 

Кайдан табам аны деп,

Каршы алдынан жолукса,

Калбас эле жаны деп,

Кетер эле саны деп,

Ачбуудан минип урунуп, 

Кошуундан чыгып суурулуп, 

Ачбуудан атты чуратып,

Артынан тозоң буратып,

Жолго Жолой салыптыр.

Доолбас, мылтык чуусунан 

Жылкы үркүп кетип калыптыр. 

Кайыптан бүткөн Карткүрөң 

Жылкыны баштап алыптыр, 

Сызып жолго салыптыр. 

Аркасынан көп жылкы, 

Кулундары куюгуп,

Кунандары жарышып,

Куйругун сыртка салышып, 

Аңгинин баары алышып,

Көксөө болгон карысы, 

Дарттуусунун баарысы

Арт жагында калыптыр.

Ызы-чууну салыптыр.

Манас,Чубак баатыры,

Башчы болгон Алмамбет

Бара жатыр акыры.

«Жылкысын бөлүп кетти» — деп, 

Жолойдун ошондодур акылы. 

Жоо бөрүсү Алмамбет

Эр Чубакка айтат кеп:

«Атка өбөктөп ала көр,

Айдаган жылкы чаңына

Көрүнбөй кирип кала көр!

Арт жактан Жолой келатыр,

Жолу каткан доңузду

Көмө коюп сала көр!

Жолойду көмө коё көр, 

Жоонсунган, калмакты

Жол боюнда соё көр!».

Ал сөздү макул алыптыр,

Аттын түшүп капталга

Өбөктөшүп калыптыр.

Алды-артына карабай,

Аңдаганга жарабай,

Ачбуудан атын аргытып, 

Артынан чаңды баргытып, 

Алдынан чыгып тосууга 

Ачбуудан менен озууга

Жолго Жолой салыптыр.

Жоо бөрүсү эр Манас

Жогору четте калыптыр.

Күн жүрүш жактан күркүрөп, 

Аркасынан Жолойдун

Алда канча көп кошуун

Ат коюптур дүркүрөп. 

«Кыябына келсин, — деп, — 

Кыйып өтө берсин, — деп, — 

Кызыталак бу айбан

Ал дүйнөнү көрсүн, — деп, — 

Ажалы жетсе, өлсүн!» — деп, 

Алмамбет баатыр аны ойлоп 

Атка өбөктөп алыптыр. 

Аркасында жылкынын

Чаңга кирип калыптыр.

Как тушуна келгенде 

Нойгуттун оён Чубагы

Эми келип калыптыр 

Карсылдашар убагы.

Алтын ээр кашы деп,

Как жүрөктүн башы деп, 

Жолойго Чубак жеткени, 

Ачбуудан аттын үстүнөн

Алиги Жолой баатырың 

Аңтарылып кеткени.

Жолойго найза салганча,

Жоо бөрүсү эр Чубак

Найзасын оңдоп алганча, 

Калмактан Ушаң жеткени, 

Көсөм Чубак баатырды

Көмө коюп кеткени.

Калды Чубак жыгылып,

Чаңга башы тыгылып.

Алда кандай болом деп, 

Жыгылсам, кандай оңом деп, 

Эрлердин кылган иши экен, 

Калабалуу Чубагың

Чылбырың белге чалыптыр. 

Чырмалып аты калыптыр

Чылбыры белге байланып, 

Көрктүү күлүк Көгала

Эр Чубактын үстүнө

Тегеренип айланып.

Туягың жерге мылгытып, 

Тумарын көккө ыргытып,

Көгала күлүк ойноптур,

Көсөл Чубак сойлоптур.

Ушаң дөө найза салганда, 

Баатырдын бирик жыктым деп, 

Мактангансып калганда, 

Найзасын оңдоп алганча 

(Адистиги ар канча)

Алмамбет ага жетиптир,

Качырып келип Ушаңды 

Капталын найза тешиптир. 

Калмактын кыйын Ушаңы 

Камгактай учуп кетиптир.

Ушаң, дөө калды жыгылып, 

Ушунусун карасаң,

Топого башы тыгылып.

Сарала ат менен чуратып, 

Сандыргалуу Алмамбет

Чаңды артынан буратып,

Ушаңды сайды сулатып.

Бура тартып караса, 

Буйдалып Чубак калыптыр. 

Көтөрүлүп ойноктоп,

Көгала күлүк сойлоктоп,

Үзөнгүгө бутун сала албай, 

Урматтуу күлүк Көгала

Үстүнө минип ала албай 

Апкаарып Чубак калыптыр.

Ал ашыгыш үстүндө

Алмамбет жетип барыптыр. 

«Катүгүн Чубак нетти, — деп, — 

Кайратың кайда кетти, — деп, — 

Камалап калмак жетти» — деп, 

Арыстан Алман барыптыр. 

Алтын кемер бото кур*,

Аткый кармап алыптыр.

Акбалта уулу Чубакты

Сырттан Алма баатырың

Ат үстүнө салыптыр.

Арыстан Манас баатыры

Аларды көздөй бет коюп,

Жөнөп калды акыры.

Аркасынан көп кошуун

Каптап келет дүркүрөп,

Кабылан Манас каршы чаап,

Аккелте мылтык күркүрөп,

Астыңкы жүргөн Жолой дөө 

Айрылып калып атынан,

Каңкайып калган карап жөө. 

Жыгылып Жолой сойлогон,

Ачбуудан аты ойногон.

Нескара көрө салыптыр,

Ойноп кеткен ойронду,

Ачбуудан атын алыптыр,

Энтелей келип Нескара

Жолдо калган Жолойго

Атын бере салыптыр.

Ат койгон калмак баарысы

Алооке баштап карысы,

Эр Коңурбай баш болуп,

Эми келип калышты.

«Жүрбөй келди атыбыз,

Түшүүгө жакын жатырбыз.

Ачбуудан күлүк атыңыз,

Арбактуу Жолой улуу дөө

Азыркы жүргөн адамдан

Артык балбан затыңыз

Кошуундан чыгып озгун, — деп, — 

Олжого алган жылкынын

Астын кайра тоскун» — деп, 

Коңурбай айта салганы.

Айтканын угуп эр Жолой

(Кара кытай малга бай)

Кайтарды жообун жайма жай:

«Алдың тос! — деп жылкынын 

Айтканын кандай, Коңрбай?

Арзан көрбө бурутту,

Эзелден бери көрбөдүм

Абжор* мындай журутту!

Жылкы экен деп, тосом деп,

Жеке жөнөп мен барсам,

Жеткен жерде курутту.

Алды-артын аңдап карабай,

Арбак мени уруптур.

Бирөө деп барсам, миң окшойт, 

Баары күчтүү пил окшойт.

Жалгыз деп барсам, сап окшойт. 

Байкал көрсөм, баарысы

Жандан тойгон жан окшойт! 

Жанымды эптеп сактаймын,

Эми жылкы тосом деп,

Эгер жалгыз чаппаймын! 

Жылкынын ичи жык бурут, 

Көрбөдүм мындай куу журут. 

Малыңдын ичи баары жоо,

Барган адам калбайт соо.

Бирөөң көрүп жетесиң,

Жакын жетип барганда,

Алда кайда жалп этип,

Аттан кулап кетесиң.

Көрбөдүм мындай журутту, 

Жылас болгон бурутту!

Кечээ ашына барып буруттун 

Олжолоп жылкы алганбыз.

Бойго ченеп иш кылбай

Балакетке калганбыз.

Сиңбеди бойго ашыбыз,

Суу болуп акты жашыбыз; 

Кыпкызыл канга боёлду 

Кыйноону тартып башыбыз. 

Жылкысын кайра тийиңиз 

Күлүктүк кылса, атыныз. 

Кыйкырып жылкы тосуңуз, 

Кыйындык кылса, затыңыз. 

Жыгылганды билесиң,

Кыйратып салчуу немедей,

Кыйын турат мүнөзүң.

Артык көрдүк акылың 

Кошуунунун жүрүшүң. 

Акимсинип барып көр 

Жеткенинде жерге уруп,

Катасы жок бүлөсүң*.

Жолойдун айткан сөзү деп,

Как ошондо билесин!»

Бу сөздү айтып салганы. 

Улуктардан өтө албай,

Улуу черүү калың кол, 

Буйдалып токтой калганы.

***

Муну коё салыңар, 

Кыргыздардын кошуунга, 

Мурунку кеткен эр Сыргак, 

Кабарын угуп алыңар! 

Чамбыл ала чан болуп,

Кызыл ала кан болуп,

Жараты бар боюнда,

Жайнап жаткан кошуунга 

Кабар бермек оюнда.

Калкына кирип барганы, 

Элдин бери четинде,

Улар-Таштын бетинде, 

Абакеси эр Бакай

Ар деме бар нээтинде, 

Айбалта, кылыч эгешип, 

Алмамбет, Манас кеңешип, 

Алмамбет чалгын чалды деп. 

Сыргакты жолдош алды деп. 

Жолу каткан Манасын 

Жоголуп кетип калды деп, 

Кеткен жагын көрмөккө, 

Кебелбеген эр Бакай

Атка минип эрмекке,

Кейиш тарткан бир далай. 

Айнек оозу кызарган,

Алты имерип чойгондо, 

Кылабына койгондо,

Төш-жарыдай узарган, 

Тиктегенин өлтүргөн,

Абакен чындап караса,

Алты күндүк жолдорду

Ат чабым жерге жеткирген, 

Турнабайын алыптыр,

Туйгун Бакай абаңыз

Оң көзүнө салыптыр.

Бер жагында кыры бар,

Абаң аңдап, ойлосо, 

Калмактын калба чыры бар. 

Көз учунда мунарык,

Көз жетпеген тунарык, 

Ошончо жерден көрүнөт, 

Көккө тозоң буралып, 

Алмамбет, Манас, эр Чубак 

Тозокко калган көрүнөт, 

Алчалуу кырдын эр жактан 

Асманга чаны көрүнөт. 

Акимсип барган баатырлар 

Азапка калган көрүнөт.

Аны  көрүп эр Бакай, 

Алдырай түштү бир далай. 

Канетерин биле албай,

Карап калды бир далай.

Ал аңгыча  болбоду, 

Көкказыкты койгулап, 

Сырттан Сыргак жеткени. 

Кармаштан чыккан урушуп, 

Атыш-чабыш ичинен

Араң чыккан жулушуп. 

Көңүлгө коркуу жык толуп, 

Кайраты бойдо жок болуп, 

Куруп барган эр Сыргак 

Кулагина чаң толуп

Көзү көрбөй көр болуп, 

Көзүнө тозоң жык толуп, 

Кулагы укпай кер болуп, 

Бойдон кетип дарманы,

Өнө бою тер болуп, 

Калмактын кылым* кошууну 

Ойбойлогон ызы-чуу, 

Көтөргөнү кара туу,

Көк жаңырган улуу чуу, 

Көрүп барган Сыргак бу.

Ак сеңирдин жонунан 

Апкаарып келген Сыргакты 

Абакең тосту жолунан.

Көрөт десе, көрбөдү,

Өкүрсө, Бакай түк укпай 

Өкүмүнө көнбөдү.

Кыйкырса, Бакай кылчайып, 

Кыраан Сыргак токтобой,

Өтүп кетип баратыр. 

Алдындагы Көкказык 

Даңканы тийген таштары

Учуп кетип баратыр.

Туягын жерге мылгытып,

Туяк тийген таштарды

Туш-тушуна ыргытып,

Ашып кетип баратыр.

Кара жерге туягы

Батып кетип баратыр.

Абаң Бакай акырат, 

«Токтогун!» — деп бакырат. 

Кулакты Сыргак салбады, 

Эки жагын бир карап,

Элес-булас албады.

Ачуусу келип эр Бакай, 

Кайраты келет бир далай. 

«Кызыталак бул Сыргак, 

Билгенип бир ооз кеп айтпай, 

Билгеним мындай деп айтпай, 

Көргөнүнөн кеп айтпай, 

Көргөнүм ушу деп айтпай, 

Ашыгып жолго салуун, 

Алдыргандай Манасты, 

Апкаарып жөнөп калуун!». 

Аны ойлонуп эр Бакай, 

Астындагы Бозжорго

Аткан октой чураган,

Азыраак жер болжолго, 

(Кыйгактуу найза көк түпөк, 

Кыраан Бакай абаңыз

Кылар ишин караңыз) 

Тегеретип темирин,

Жардам бер деп, теңирим, 

Түпөктөн кармап алганы, 

Астындагы Бозжорго

Атка камчы салганы.

Энтелеген Сыргактын

Сол жагынан эр Бакай 

Созултуп чыга калганы. 

Качырып келип абакең

«Калабалуу Сыргак» — деп, 

Бөйрөккө найза салганы. 

Капталга найза бек койду, 

«Кыйкырып жатсам, карабай, 

Канетесин?» — деп койду. 

Калбаны Бакай баштады,

Түбү менен найзанын 

Түрткөнүндө Бакайдын 

Сырттан Сыргак баатырын 

Учуп кете таштады.

Атын жалдан бек кармап, 

«Алдам колдо!» — деп кармап, 

Акылы башта калбады.

Улай кармап найзаны,

Абасын эми карады,

Эсинен чыкты саламы.

Көрө сала тааныды.

Ашыгып калган, эби жок, 

«Аба-аба-аба!» — дейт,

Абадан бөлөк кеби жок. 

Ашыгып коркуп алыптыр, 

Алты, жети которуп,

«Абалап» сүйлөп калыптыр. 

Ошондо келип ачуусу,

Абакеңиз эр Бакай

Оройго камчы салыптыр: 

«Ачылып келген көзүн жок, 

Аялдап жыйган эсиң жок! 

Адамдыктан кетипсиң, 

«Абадан» бөлөк сөзүң жок!

Ээн талаа, эрме чөл

Эч ким турбайт бул жерде,

Эсиң кимден чыкты?— деп,

Эл ичинде жүргөндө

Көптүн баары сени айтат, 

«Көсөл Сыргак мыкты» — деп, 

Көрбөй жатып душманды, 

Көөдөндөн жаның чыкты деп. 

Ыраакты жакын билгизген 

Нуска билер эринин,

Атпай кыргыз элинин,

Урматы журтка толгону,

Уругу кыргыз болгону,

Капкасы болот коргону, — 

Кабылан аман-соо барбы? 

Кабарын айткын шолордун. 

Алмамбет, Чубак эки Шер

Эсен-аман соо барбы?

Эрмегин айткын олордун».

Эр Бакай сурап калганы.

Анда Сыргак кеп айтат: 

«Эмгекке мени салганы,

Ээрчип жүрүп калмакты,

Эс-акыл менде калбады. 

Кыйрында жүрүп калмактын, 

Кылбаганы калбады.

Кыйласын союп жалмады. 

Каспан тоонун оюнан,

Кара суунун боюнан, 

Жылкынын түштүк изине, 

Жетип бардык өзүнө, 

Карткүрөң, тулпар агыттык 

Келтирип туруп кезине. 

Ажакемдин  Карткүрөң

Баштап жылкы алганда,

Үйүрүн таанып кошкуруп, 

Кайра жолго салганда,

Чоң, жылкыдан суюлуп, 

Каңгайдын журту туюнуп,

Туш-туштан чыкты душмандар 

Кара курттай куюлуп. 

Калбанын калды ичинде, 

Кабыланын, баштап сыйынып. 

Кайрат менен күчүнө,

Найзанын калды учуна,

Нак ишен, аба, ушуга! 

Мылтыктын калды огуна, 

Жазайыл менен тобуна,

Жатып калды баатырың

Жалын менен чогуна!

«Калың кыргыз тобуна

Барып кабар бергин» — деп, 

Баатыр буйрук кылганы.

Не болгонун билбедим,

Эми келдим мында, — деп, —

Кебим ушу тыңда!» — деп,

Эр Сыргак айтып салганы.

Ашыгып Сыргак сүйлөшүн, 

Абакең билди мүнөзүн. 

«Капсалаң, салчуу баласың, 

Калмак курчап калды, — деп, — 

Кыйкырып колго барасың

Бул мүнөзүң, барында

Кыраан Манас баатырды 

Кыйноого, чунак, саласын! 

Байкабаган баласын,

Басып калды калмак» — деп, 

Бакырып кирип барасың. 

Балакетке саласың!».

Бул сөздү айтып эр Бакай, 

Акылы арбын бирдалай, 

Бозжорго атын чайпалтып,

Ак сакалын жайкалтып,

Артынан чаңды баргытып, 

Жөнөп калды аргытып. 

Кыйгактуу найза зыңкыйып, 

Кыраан Сыргак кымпыйып, 

Жандап алып Бакайды

Жай бастырып жөнөлүп, 

Шашпаган киши өңдөнүп, 

Билмексен болуп тымпыйып, 

Калаба көрбөй келгендей

Кайран Сыргак зымпыйып. 

Карысын да караса,

Карагай найза зыңкыйып, 

Эрчишип экөө калыптыр,

Элге кирип барыптыр.

Абакең, Бакай баркылдап,

Ак сакалы жаркылдап,

Колго кирип жакындап:

«Ак жөкөр* мылтык атпай кал, 

Айылда жүргөн немедей

Ала салып жатпай кал!

Койчагыр мылтык атпай кал 

Короодо жаткан немедей 

Которулуп жатпай кал!

Кудай берип салыптыр,

Куруп калган калмактан 

Жылкыны кайрып алыптыр. 

Үргүлтүп айдап жүрө албай,

Үч баатыр анда калыптыр. 

Сырттандар эрте келсин деп, 

Сыргактан кабар салыптыр!». 

Абакеңиз эр Бакай

Минтип кирип барыптыр.

Айтканын угуп дүрбөшүп,

«Ат ала көргүн, жүр» — дешип, 

Биринен бири уулашып,

Миңи, саны чуулашып, 

Найзанын баарын учташып, 

Албарстын баарын курчташып, 

Айбалта ташка кайрашты, 

Кошуундун баары жайнашты,

Ат аттарын кармашты. 

«Паландын аты күлүк» —деп, 

«Пастандын аты күчтүү» — деп, 

Айгайды бийик салышып,

Атын оттон алышып,

Кылычты кайран байланды, 

Кылымдын көөнү жайланды. 

«Алда кандай болот» — деп, 

Акылман эрдин баарысы 

Ашыкпай ичтен ойлонду. 

Калкандуу калкан тартынып, 

Каруу-жарак артынып,

Белдемчи белге байланып, 

Бекердин көөнү жайланып,

Бет алышкан душманга

Бел булуттай айланып, 

Доолбасын байланып,

Топ башы көөнү жайланып, 

«Тогушсак» — деп душманга 

Тоо булуттай айланып.

Арбын-дарбын дүрбөшүп, 

«Аттана  көр, жүр!» — дешип, 

Чөбү чүйгүн, суу тунук,

Чөлдө жаткан кутуруп,

Атынын баары тобурчак,

Ак ала сакал Музбурчак, 

Кошуунун айдап сүрүптүр.

Ак куудай мойну созулуп, 

Анжыяндын Санжыбек 

Аттанып азыр алыптыр. 

Мунусту* көздөй бет алып, 

Буркуратып тозоңун

Аламан коюп калыптыр.

Алардын арка жагынан

Туусу тууга урунуп,

Чаң обого бурулуп, 

Эштектердин Жамгырчы

Бу да жүрүп калды эми.

Өзөн тартып буркурап,

Өзүң көргөн көп казак 

Өлөңүн айтып чуркурап,

Карк алтын доол күңгүрөп, 

Казактын колу дүңгүрөп, 

Найзага найза кагышып, 

Атышар жоосу кайда деп,

Ар тарапка багышып, 

Булардын арка жагынан 

Элемандын эр Төштүк

Эли менен өмөлдү,

Ада кыпчак журту экен, 

Айгай салып жөнөлдү. 

Көпкөк темир тон менен, 

Көк-Арал деген жол менен, 

Жазайыл мылтык октошуп, 

Калганын каза жоктошуп, 

Кыйгачтап калпак кийишип, 

Таздын уулу эр Үрбү

Колу менен жөнөлүп,

Колу арка жагынан

Койдой чубайт өмөлүп.

Ушундан барган калың кол 

Отуз жүз миң санаты,

Аламан чабуул жүргөндө 

Жазылды элдин канаты. 

Балбан менен батыры

Баары жүрдү акыры. 

Кошуундун арка жагынан, 

Салтанаты бир башка, 

Сандан чыккан сайгашка,

Кыраан Манас жөкөрү, 

Кыргыздан чыккан кырк бөрү. 

Абасы Бакай карысы, — 

Арыстандардын баарысы 

Күлүктүн бели ийилген,

Көрсө, көңүл сүйүнгөн, 

Көйбаатырлар жөнөдү

Көпкөк темир кийинген,

Алтын айчык туу аштап,

Ак асаба буластап,

Абаң Бакай жол баштап,

Кырк баатырдын баарысы

Кырк миң черүү кол баштап. 

Аккуланы бош коштоп, 

Аргымакты жалпооштоп*. 

Алдыңкы жүргөн кошуунду

«Ач жолду!» — деп, бош-боштоп, 

Эр Бакай жолго салыптыр; 

Ушунчалык көп кошуун

Урушка жөнөп калыптыр.

***

Аларды таштап салыңар,

Арыстан Манас,Чубактын 

Алда неме сөзү бар,

Кабарын угуп алыңар!

Кыраан Манас, Чубакка, 

Кыйгыйлап каптап өмөлүп, 

Айгайды бийик салыптыр. 

Адырайган чоң Коңур

Кошуундун арка жагынан

Азыр келип калыптыр.

Көк күбө соот бөктөрүп,

Көк найзаны көтөрүп,

Калың кошуун дүркүрөп,

Кара желек туу менен,

Чыңгыш* деген чуу менен

Келе жатты дүркүрөп.

Баданасын жамынып,

Мас болгондой чамынып, 

Баатырды көздөй камынып. 

Устундан кылып улаткан,

Учуна болот сулаткан,

Сайган жоосун ураткан, 

Өрттөй көзү калчанын,

Кыр мурундуу кызыл көз, 

Жоон билек жолборс төш, 

Кабагы бийик, каар сөз, 

Капталы жазы, бою эңчер 

Кан Коңурбай деген эр. 

Каңгайлардын чоң калча, 

Качырышкан душманга 

Кайгыны салган бир канча. 

Астындагы Алгара 

Ач маралдай маңкайып, 

Кайып түрдүү көркү бар 

Казандай соору даңкайыл,

Кумдуу жерге оонаткан, 

Кудуктуу жерге сугарган 

Куланды кууса, куткарбас,

Жалы саяң, куйругу аз, 

Салышкан жоого болгон маш, 

Туранын* сөөгү көпкөк таш, — 

Каз моюндуу кара атка

Кан коңур камчы салыптыр. 

Кара түпөк найзаны

Мелтирете сундуруп,

Бет алышып калыптыр.

Көрдү Манас баатырды,

Көргөн жерде Коңурбай

Көңүлү тынды акыры.

КОҢУРБАЙ МЕНЕН МАНАСТЫН АЛГАЧКЫ БЕТТЕШҮҮСҮ
Тиктегеним келди, — деп, — 

Тилекти кудай берди, — деп, 

Соксоңдогон шум калча

Соо кылбасмын сени» — деп, 

Кайраты толду боюна,

Коңурбай келбейт экен деп, 

Капалык келген оюна. 

Башкасынын баарысын

Балача көрбөй калыптыр.

Коң төрөңдү көргөндө

Томого тарткан бүркүттөй 

Жылмайып баатыр алыптыр. 

Астындагы Айманбоз

Атка камчы салыптыр,

Арыстан Манас Коңурга 

Маңдайлашып калыптыр.

Алтын кемер чети деп,

Ай далынын бети деп,

Арыстан Манас баатырың 

Шилтеди найза акыры.

Калмак ээр кашына,

Как жүрөктүн башына

Айкырып төрө сайганда,

Найза төшкө так этти,

Чарайнага чак этти,

Алаптаган Коң төрө

Нардай болгон кара аттын 

Сооруга башы шылк этти. 

Ошончо найза сайганда 

Оңдуруучу эр эмес,

Оён Манас баатырын

Оңой-олтоң неме эмес. 

Коңурбай кулап калыптыр, 

Көмөрүлүп атынан

Колуна кылыч алыптыр. 

Коңурбайды чабууга

Баатыр даярданып калыптыр.

Ал аңгыча болбоду,

Чоктуу кара Бороончу 

Манаска найза салыптыр.

Чоң баатырдын бири ошо 

Маңдайлашып калыптыр. 

Ачып көзүн жумганча,

Аны-муну кылганча,

Жетти Алмамбет бакырып, 

Жер жайнаган көп колду,

Чаң асманга сапырып.

Жүргүзбөдү көп колду,

Кылычтады оң-солду.

Найза тийип бооруна,

Атынын кетип сооруна,

Эр Манас найза сайыптыр.

Кеме коюп жиберип,

Көк жорго башын имерип,

Айманбоз  анын атагы,

Кыйын болду баатырга

Калмактын кылган чатагы. 

Жамгырдай кылып жаа тартып, 

Мөндүрдөй кылып ок атып,

«Мөнду, мөнду, мөнду!» — деп, 

Бөөдө өлүшүп канча көп,

«Жабуу, жабуу, жабуу» — деп, 

Жабуулагак сандап көп.

«Кайраты толук эрден жок, 

Капилеттен өлөбү, —

Калың кыргыз элден жок!

Баатыр балбан менде жок, 

Бакылдады калмак, — деп, — 

Коң төрөсүн сайсам» — деп, 

Арыстан кирди болкулдап,

Ак найза колдо солкулдап,

Асты жагы Иткечпес

Имерилген Кара-Суу.

Аргымак түшсө, ойнобойт,

Найза салса, бойлобойт.

Тобурчак салса, ойнобойт,

Тереңдиги карандын

Тогуз найза бойлобойт.

Үйдөй болгон кара тал

Тамыры менен суурулат.

Казандай болгон балыктар

Бул сууда камыр болуп жуурулат. 

Айманбоз атты калкытып,

Асабасы жалп этип,

Айгайлаган калмактар

Аркасынан жөө жетип,

Жамгырдай кылып жаа атып, 

Жалгыз эрди жадатып,

Мөндүрдөй кылып ок атып,

Жазайыл менен топ* атып,

Каптаган калмак калың кол — 

Кайнаган душман  оңду-сол — 

Арыстанга жетип чурулдап, 

Найза сайып жыга албай, 

Кабылан Манас батыры

Көл-Кечүүдөн чыга албай,

Көк жал эр минтип калыптыр. 

Көзөмөлдөп артынан

Алмамбет,Чубак барыптыр. 

Алмабаш мылтык чаңырып, 

Алмамбеттин ошондо

Ач кыйкырык жаңырып

Ташты басса, талкалап 

Сарала аттын туягы,

Шам күйгөндөй кулагы, 

(Жанында Чубак бу дагы) 

Каңгайлаган калмакка

Аянбай боюн урганы, 

Алыскысын найзалал,

Албарс кылыч колунда,

Каршы-терши кайсалап,

Көл-Кечүүнүн оозунда

Көбүн сайып ушунда, 

Жанчканын жанчып кулатып, 

Далайын союп сулатып, 

Башынан түтүн ачылбайт.

Көк милтеден чок жетип, 

Алмабаштан ок кетип, 

Ачууланып атканда

Ат чабым жерге ок жетип, 

Алмабаш мылтык күркүрөп, 

Ону-беши окко учуп, 

Оодарылды жер кучуп.

Аяк-башы терең суу

Адам боюн салбаган.

Ал сууга түшкөн пендеден

Адам тирүү калбаган. 

Мылтыгын мыктап октоду, 

Быжылдап келген калмакты 

Алмамбет, Чубак токтотту.

Көл-Кечүүдө көк жалың

Чокко байлап өз жанын, 

Аймаңбоз атты калкытып,

Аккүбө* тонду жаркытып,

Соот, чопкут*, кыягы*,

Калмактын аткан окторун,

Мөндүрдөй көрбөй сыягы,

Чолоосу жок боюнда,

«Өлөмүнбү мындан» — деп,

Эч кообу жок оюнда.

Жан-жанынан ок өтүп,

Жазайыл огу зыркырап,

Астындагы Айманбоз

Көлдөн сүзүп шыркырап,

Кош таноосу дердейип,

Коёндой кулак сербейип,

Аткан менен калмактар,

Аккүбө, соот, кыяктан

Ок өтпөстөн акыры,

Кечип суудан чыкты эми

Кенебес терең мыкты эме.

Суудан чыгып сырттанын,

Дүнүйөнү каптаган

Калмактын көрдү көп чанын.

Тозону тоодой бурулуп,

Бир-бирине урунуп,

Калмактын колу кыжылдап, 

Аркасынан түрмөгү

Кара курттай быжылдап,

Найзанын учу жылтылдап,

Адамдын башы кылтылдап,

Жер союлуп былкылдап,

Турпактан тозоң бурулуп,

Туусу тууга урунуп,

(Башчы болгон баатырлар 

Каңгайлардын Коң төрө

Кылымдан ашык чоң төрө) 

Добулбасы согулуп,

Тыргоот, маңгул чогулуп,

«Кыргыз жоо жүрөт кайда?» — деп, 

Калың черүү кол алып,

Каптап бу да жөнөдү.

Алмамбет, Чубак — эгиз эр,

Калың кыргыз журтуна

Кайраты ашык кеменгер

Атка камчы салыптыр,

Аркасынан баатырдын

Ал экөө кирип алыптыр. 

Жамгырдан бетер жаа атып, 

Жазайыл мылтык дагы атып, 

Мөндүрдөн бетер ок атып, 

Алмамбет, Чубак артынан, 

Мурун алып кечүүнү,

Жол бербеген дартынан, 

Калмактын баары өмөлүп, 

Кыйгыл-кычкыл кыйкырык.

Ал экөөнүн соңунан

Кармайлык деп жөнөлүп,

Кошо кирди дайрага

Жан-жагына жабылып. 

Алмамбет, Чубак баатырга 

Айбалта кылыч чабылып, 

Өжөрлөнүп көп калмак

Өмөлүп кирди  артынан, 

Жалгызы калбай каптады

Жалпы келген калкынан.

Көрдү Манас аларды,

Көзү жетип баатырдын

Көптөсө, кармап  каларды.

Көзү көрдү экөөнү,

Көңүлүнө муну алды:

«Көк жалдардан айрылып, 

Кутулганым курусун.

Калмакты карай жөнөйүн, 

Алмамбет менен Чубакты 

Ажыратып келейин.

Ажалым жетсе, өлөйүн,

Азелде болгон жазууну

Нак ушул жерде көрөйүн!».

Аны ойлонуп баатыры, 

Астындагы Айманбоз

Камчы салды акыры.

Кайтып сууга кириптир, 

«Катугун, терем, келбе!» — деп. 

Кабылан Алман ошондо

Айгай салып туруптур.

Көл-Кечүүдө калмакка

Көк жалың Манас кириптир.

Көз көргөндүн баарысын 

Көбүн кырып ийиптир.

Көл-Кечүү болду кызыл кан, 

Өжөрлөнүп калмактар, 

Артынан келди канча жан. 

Кайта сууга киргенде, 

Кыйласын кырып ийгенде, 

Арыстан Манас баатырдын 

Астында аты Аймаңбоз 

(Арам өлгөн бу доңуз)

Мурун тердеп алыптыр, 

Кайра сууга киргенде

Тоңуп калып зоңкоюп

Эти жашып калыптыр.

Кош таноосу дердейип,

Ичи көөп калыптыр.

Көл-Кечүүдөн Аймаңбоз 

Агып кетип баратыр.

Ар жактан келген Коң төрө 

Көзөмөлдөп баатырды

Багып кетип баратыр.

Кысык жерге кыраан эр 

Аккан бойдон жеткени. 

Найза бою келгенде

Бет алдынан баатырдын 

Коңурбай найза серпкени. 

Кулак тунат калмактын 

Айкайлаган чуусуна.

Агып төрө киргенде

Көл-Кечүүнүн куушуна, 

Кабылан Манас баатырды 

Кара сууда соём деп, 

Жутпай кантип коём деп,

Коң төрө найза салганы. 

Өлүмдү билбес өткүр эр, 

Кантер экен баатыр деп, 

Каршы карап калганы.

Эки  көздүн ортосун

Эр Коңурбай өлчөгөн, 

Эңкейип найза салганы.

Таш жүрөктүү баатырың 

Ирмеп көзүң албады. 

Өлчөгөн көзгө найзаны

Учунан Манас кармады. 

Колуна найза тийген соң,

Түк калбады арманы.

Темири Манас колуңда, 

Сабы баатыр Коңурда, 

Алгара ат менен Коңурбай 

Кургакты басып алыптыр; 

Аймаң боз менен ар Манас 

Сууга сүзүп калыптыр. 

Албарс сууруп кабынан, 

Найзанын кармап сабынан, 

Адырайган эр Коңур, 

Ачууланып оңбогур,

Каары толгон жүзүнө. 

Кабылан Манас баатыры 

Калкып суунун үстүндө

Ат менен калкып алыптыр. 

Алгарачан Коңурбай

Аламын деп Манасты 

Ашыгып найза салыптыр, 

Карматып коюп найзасын, 

Кайра тартып алууга

Алы келбей калыптыр. 

Алдындагы Алгара

Бура тартып алыптыр, 

Коңурбайдын найзасын 

Жулуп Манас калыптыр. 

Жулдурган соң найзасын 

Журтун көздөй бет алып, 

Коңурбай качып барыптыр.

***

Коңурбайын качырып, 

Колдун четин жапырып, 

Алмамбет, Чубак — эгиз эр 

Чаңды обого сапырды, 

Камалап келген калмакты 

Кайрып айдап жапырды. 

Эрлик менен көгөрүп, 

Эки найза өнөрүп, 

Өлчөөрүнө жеткени, 

Аймаңбоз менен калкылдап, 

Аккүбө тондун бөксөсү

Суу болуп алып шалпылдап, 

Суурулуп суудан кеткени. 

«Кырылганбы кыргыз» — деп, 

Маңдайга тере чыкканда, 

Кошуундун асты жеткени.

Азаматын шайдооттоп, 

Аргымагын жалпооштоп, 

Аккула атын бош коштоп

Боз жоргону чайкалтып,

Ак сакалын жайкалтып, 

Коштогону Коёнбоз,

Төшөнгөнү баяндос*

Абакеңиз эр Бакай

Айбаты калың бир далай, 

Акырып жетип калганы. 

Аккуладай тулпарды — 

Айбандан бүткөн шумкарды 

Арыстан баатыр Манастын 

Астына тарта салганы. 

Аркасынан кырк баатыр 

Аламан коюп келатыр.

Кырк баатырдын баарысы 

Кыргыл баштап карысы,

Калың кошуун, түмөн кол 

Кыйкырып кирип калышты. 

Элеман уулу эр Төштүк, 

Эштектердин жамгырчы, 

Казактардын Көкчөсү,

Калың кыпчак Үрбүсү,

(Кайран кыргыз жомогу — 

Кадимден калган үлгүсү) 

Буудайыктын Музбурчак, 

Темир жарак бир кучак, 

Анжыян беги Санжыбек 

Аламандап ат коюп,

Ат койсо да бат коюп, 

Аткычылар жаа чоюп, 

Мылтыктык огу тарсылдап, 

Доолдун үнү карсылдап, 

Саадактын огу шаркылдап, 

Кылычтын баары жаркылдап, 

Асаба желек жалпылдап, 

Каптап кирип калг аны,

Жашы менен карганы, 

Жалгыз бура тартпастан 

Жалпы кирип барганы.

Аларды коё туруңуз,

Арыстан Манас баатырдын 

Алда неме сөзү бар, 

Аңгемесин угуңуз! 

Маңдайында багы бар,

Ай караңгы түн болсо,

Туман баскан жылчыксыз

Жер көрүнгүс күн болсо, 

Кулагында шамы бар, 

Тумшугунун үстүндө 

Ноктоонун кескен тага бар, 

Мурунтан миңбей чалгынга 

Буулугуп калган чагы бар, 

Айсыз түндө бөлүнгөн, 

Караңгыда жол тартса, 

Кулагынын шамынан

Жоо жоголбой көрүнгөн 

Касиеттүү чоң Кула ат 

Кабылан баса мингени, 

Кадимден берки сыр найза 

Карыга баатыр  илгени.

Сары камыш кыйдырып,

Сары атанга жыйдырып,

Сал устага  кыйдырып, 

Тарамышка чаптаган,

Желим менен каптаган, 

Душман үчүн сактаган,

Алда кандай жыгач деп, 

Акылын адам таппаган, 

Камыш, желим, тарамыш, 

Сырткы жагын сырдаган, 

(Өнөрүнө караңыз!)

Сайган жоого мылгыган,

Ар түрдуүү адам болсо да, 

Аттан жерге ыргыган,

Тартып алса, чоюлган, 

Жанчышкан душман союлган 

Кармай калган душмандын 

Беш манжасы кыйылган; 

Айланасын тайдырган,

Орто жерин Каныкей

Он айчыктап сайдырган 

Болот учтуу сыр найза 

Булгап колго алганы, 

Астындагы чоң Кула

Атка камчы салганы.

Көмүрүнө чыдабай

Көп токойлор кыйылган, 

Коругу үчүн кылычтын

Көп букалар кырылган, 

Корукчусу Каратаз,

Ач билекке сыйынган, 

Сугатына бир катар

Суук булак соолгон, 

Кылганына чыдабай,

Кырк алты уста жадаган, 

Төкөр уста Бөлөкбай

Жай, кышында кадаган, 

Учун кайкы чыгарган,

Уу булактан сугарган,

Түн ичинде суурса,

Өрттөй жанып кызарган, 

Уруштуу күндө узарган, 

Ободогу мунардан

Арып менен сугарган, 

Ажыдаар заарынан

Үч ай таштап чыгарган, 

Тоого чапса, таш кескен, 

Шиберге койсо, өрт кеткен, 

Шилтегени мүрт кеткен 

Кылычты кындан алыптыр, 

Аккула менен чуратып, 

Калмакты беттеп калыптыр.

Ит-Кечпес деген ийри суу — 

Кыргыз менен каңгайдын 

Маңдайлашкан жери бу. 

Алтындан доол карс коюп, 

Арыстан Манас акырып, 

Колду коздой бет коюп, 

Айгай салып бакырып, 

Кыйкырып баатыр качырса, 

Кылычынын мизинде

Кырк душмандын каны бар. 

Найзасынын учунда

Жүрөт кошо айбаты,

Жүз кишинин саны бар.

Жеке башы баатырдын

Жети миң колдой шаны бар. 

Бет алдына караса,

Ажыдаар түгү дагы бар.

Аз болгондо кийгени

Кара лөктүн жүгү бар.

Өлөйүн деген турбаса,

Өзгө пенде тургусуз,

Ажалы жеткен турбаса,

Асты пенде тургусуз 

Алтымыш кулач найзасын 

Карыга илип алыптыр, 

Ажыдаар жыланы

Артынан сойлоп калыптыр.

Көсө куйрук көк бөрү —

Көк жал эрдин жөкөрө 

Артынан ээрчип алыптыр. 

Алп кара куш арбайтып, 

Асмандан бутун салыптыр. 

Көк ала кулжа болуптур,

Кара чаар жолборсу

Жолду баштап калыптыр. 

Алды жагын карасаң

Кырк карышкыр кабышат, 

Арка жагын карасаң,

Кырк миң киши сайышат.

Айбаты башка көрүнүп, 

Асманга тозоң бөлүнүп, 

Айкырып баатыр киргенде 

Калмактын чети сөгүлүп, 

Аккула менен чуратып, 

Астына карты келгенди

Ак найза менен сулатып, 

Алыскысын найзалап, 

Жакыныраак келгенин

Ач албарс менен кайсалап,

Оң көзүнөн от чыгып, 

Илебинен оп* чыгып,

Сол көзүнөн чок чыгып, 

Аккелтеден ок чыгып,

Алыска, жуукка айныбас, 

Ортосу болот, оозу албарс, 

Түтүнү туман, түбү ыспан*, 

Кароолу дажаал, огу ажал 

Аккелте мылтык күркүрөп, 

Астын баштап кошуундун, 

Акырып баатыр киргенде,

Качты калмак дүркүрөп.

Ат соорусун миң салган,

Отуз түмөн калың кол,

Ойбойлогон канча жан, —

Олор каптап киргенде,

Уялбас ултан* бетиби,

Урушар калмак өзүбү.

Жебенин огу быркырап,

Жетип тийсе, зыркырап,

Тийген жери быркырап,

Кан төгүлүп шыркырап,

Калаасын көздөй бет алган.

Темири кулач сыр найза

Теминип кирген баатырлар

Теше сайып мылгытып,

Тебетей сайга немедей,

Кыжылдаган каңгайды

Тегеретип ыргытып,

Урушууга жарабай,

Калмактар кайра качып калыптыр,

Аянбай Манас айкөлүң

Көгөрүп кууп алыптыр.

Камоодогу калың журт

Кабыланды көрүп алыптыр.

Айкөлүңдү көргөндө,

Атасын көргөн немедей,

Кубаттанып калыптыр.

Кээ бирлерин карасаң,

Баабедин айтып бакырып,

Кээ бирлерин карасаң,

Эр Манастын артынан

Алты түмөн калмакты

Аралап калган качырып.

Калдай жагын кан Бакай 

Камап келип берди эле,

Солон жагын эр Төштүк 

Сабап келип берди эле,

Кара кытай, кеп кангай,

Эч бир кайрат кыла албай, 

Жайнап качып калды эми. 

Калмак качып калганда,

Күн экени билинбей,

Түн экени билинбей,

Асман ачык, жер бүркөк, 

Жердин бети көрүнбөй, 

Асман, жер кара чаң болуп, 

Адамдын баары дал болуп, 

Күрпүлдөктүн чоң дайра,

Чоң дайрага барганда, 

Колунан бөлөк бөлүнүп, 

Айкөл Манас алдына 

Барбалактап Коңурбай

Чыга келди көрүнүп.

Коңурбайды көргөндө 

Каарданып айкелүң,

Шамал чыгып оозунан,

Оту чыгып көзүнөн: 

«Башка калмак, сан калдай, 

Аларга тийип нетейин. 

Кебез белбоо, кең өтүк, 

Керилген эрге жетейин». 

Муну ойлоп эр Манас, 

Кайра тартпай кайран шер, 

Камырабай турган эр, 

Алачыктай калчага 

Күркүрөп найза сунду эми, 

Артык тулпар Акула

Оозун коё берди эми. 

Кайратын калча көрдү эми. 

Ысыгына бата албай, 

Эрдигине чыдабай,

Суу жээгинде жалгыз жол 

Бура тартып, жылт берип, 

Түлкүдөй болуп мант берип,

Кайра качып кылт коюп, 

Жөнөп калды булт коюп.

Айбандан тулпар Аккула 

Анчалык жоого мине элек, 

Ашып, шашып көрө элек.

Эти не келген союлгур

Ооздукту бек тиштеп,

Манасты алып учту эми,

Булуттай болуп сызды эми. 

Жылкыда тулпар Аккула 

Күрпүлдөктүн чоң дайра

Шар жеринен кирди эми.

Найзасы колдо сороктоп,

Чаап жүрүп короктоп,

Айлалуу баатыр Коңурбай

(Жоонун айласын  билген

                                             мамындай) 

Кыйкырып айдап калмакты: 

«Чыгарбай сууга жеткин, — деп, — 

Манасты жанчып өткүн!» — деп, 

Катуу айтты өкүм кеп.

Камданып калмак калың эл, 

Жамгырдай төгүп жаа тартып, 

Мөндүрдөй кылып ок атып,

Эми каптап жетерде,

Алты курчап етерде,

Айландырып кетерде,

Адис болгон эр Бакай

Агып жаткан күрпүлдөк,

Амалын билген Алмамбет,

Акылдуу тууган эр Бакай

Кырк кулачтай кыл аркан

Кыйкырып келип Манаска

Кылт эттирбей урду эми.

Арыстан тууган Алмамбет

Найзасын сунуп Манаска

Даярданып турду эми.

Баягы Бакай ошондо

Бооруна арканды

Бекем басып алды эми,

Астындагы тулпардын

Санына камчы салды эми.

Ак чатырдай калдайтып,

Арыстан Манас көк жалды

Сүйрөп чыктыдалдайтып.

Тайызына келгенде

Артык тууган Алмамбет

Үзөнгүдөн алды эми.

Оён Манас көк жалды

Кыргыздар курчал жатып

                                           калды эми. 

Суудан Манас чыкканы

Кургап, тыңып жатпады.

Күн мезгилин албады,

Күндөп-түндөп салышып, 

Каңгайлаган калмакты

Баатырың дайраны көздөй айдады. 

Мунарык болуп көрүнбөй,

Чоң дайранын үстөнөн

Калмак, манжуу киргенде

Кайсы экени билинбей,

Күрпүлдөктөн көчө албай,

Кечип аман өтө албай,

Сууга кетти кеп кангай,

Кошуунуна жете албай.

Кыргызга кыргын салам деп, 

Капкайда жинин кагам деп,

Эзелден өчүм бар эле,

Олжолоп жылкы алам деп,

Ойлонгон экен Коңурбай,

Айтса, бүтпөс, бир жомок,

Аягы болду момундай.

ЖАЛГЫЗ КӨЗДҮҮ МАДЫКАН
Алоокенин Коңурбай

Суудан чыгып алды да,

Кабар берди ошондо

Көп калмактын баарына.

Көк букачан Мадыкан 

Маңдайда жалгыз көзү бар, 

Келип калган кези бар. 

Мадыканы келгенче,

Алтын айдар, чок белбоо, 

Арыстан тууган Алмамбет 

Жарык күндү түн кылды, 

Жайдын күнүн кыш кылды. 

Күндү жайлап жаадырып, 

Күрпүлдөктүн чоң дайра

Адам өтөр муз кылды. 

Алмамбеттин өнөрүн

Калың кыргыз көргөндө,

Баары бирдей таң калды.

Ыраазы болуп көпчүлүк,

Эми баатыр Манас кеп салды: 

«Кызыл найза желегим, 

Кырааным баатыр Алмамбет — 

Каңгайдан келген белегим!

Кысталыштын күнүндө 

Кымын жанга керегим!».

Алмамбетке кубанып,

Оозун жыйып алганча,

Жер жайнаган кыргыз кол 

Тоңуп калган дайрадан 

Бүткүл чыгып калганча, 

Жер айланып тоз болтом, 

Жекеге чыгып Мадыкан, 

Каарына чыдабай,

Жердин жүзү козголгон. 

Ошончо калың каңгайдан 

Бул Мадыкан артык эр 

(Чымын жанга күч келип, 

Кыргын болор ушу жер). 

Ок өтпөс темир калканды 

Кийип алган кези экен. 

Башында жалгыз мүйүзү, 

Чоңдугу тоодой Көкбука 

Минип алган кези экен. 

Астындагы буканын 

Желгенине жел жетпейт, 

Басканына мал жетпейт. 

Үстүндөгү Мадыкан

Алышкан менен ал жетпейт. 

Бука минип күүлөнүп, 

Олоңдогон Мадыкан

Мурун кирди кол салып.

Аны-муну дегенче,

Ачып көздү жумганча, 

Жебеден мурун жетти эми, 

Музбурчак менен Кошойду 

Кабат сайып өттү эми.

Булар аттан түшкөндө,

Арт жагынан миң кечил, 

Музбурчак менен Кошойду 

Кошуп байлап кетти эми. 

Мындай бура тартканча, 

Бокмурун менен Көкчөгө 

Дагы кабат жетти эле, 

Мааникер менен Көгала,

Бул экөөнүн үстүнөн

Ыргыта коюп өттү эле, 

Жагалмайдай эр Чубак, 

Көкөтөйдүн Бокмурун

Жердей эңип кеткени. 

Мааникерге мингизип,

Аман алып өткөнү.

Көк тулпарга камчы уруп,

Көп калмакка жеткизбей, 

Айдархандын Көкчөсүн 

Көгалага мингизип,

Куткарып алып өттү эми. 

Кысталан тушуп кыргызга 

Кыйын уруш болду эми. 

Кошой менен Музбурчак, 

Булар колго тийгенде,

Колу, бутун бек байлап, 

Качырга артып алыптыр. 

Журт карысы Кошойду, 

Байлаганын көргөн соң, 

Буудайык кандын Музбурчак 

Качырга артып экөөнү 

Айдаганын көргөн соң,

Баатыр Сыргак кайран эр 

Адамдан артык чамасы

(Манас экөө бир ата

Агайындын баласы)

Көкказыкка камчы уруп,

Качырып кирип барыптыр 

Манастап ураан чакырып. 

Музбурчак менен Кошойдун 

Өчкөн отун тамызып,

Өлгөн жанын тиргизип,

Телкызыл менен Кабылан, 

Аттарына мингизип,

Эр Сыргак аман алып өттү эми, 

Кошуунга келип жетти эми.

Казылган чуңкур аңды көр, 

Каршы-терши жыгылып,

Калмак менен кыргыздын 

Өлүктөрү жыйылып, 

Туйлап жаткан жанды көр! 

Оюна койсо Мадыкан, 

Түпкө калмак жетет деп, 

Түгөл кырып кетет деп, 

Ошол кезде эр Манас 

Аралашпай четтешип, 

Мадыкан менен беттешип, 

Өлбөгөн жерде калышып, 

Экөө жүрөт салышып. 

Бул урушту көргөндө

Алмамбет, Чубак, эр Бакай, 

Сыргак менен Ажыбай, – 

Жалпы берен кырк чоро 

Мадыкандай балбанды 

Тегеректеп алганы.

Көкбука менен Аккула 

Катар жүрөт жарышып, 

Камыкпастан эр Манас 

Мадыкан менен салышып. 

Алмамбет, Сыргак баатырлар 

Тегеректеп калганда, 

Бирдей найза салганда, 

Зың-зың этип тийген жер, 

Сайганын билбейт Мадыкан,

Кан Манастан башкасын

Көзүнө илбейт Мадыкан.

Кыстоо салып Мадыга,

Кайраттанып, чамынып,

Кырк чоронун баарысы

Текши кирди жабылып.

Алты миң калмак, сан калдай, 

Артык эри Коңурбай,

Кыстоо керген Мадыга 

Ажыратып алууга

Ал ар кирди камынып. 

Бакылдап киши толду эми, 

Кыйын уруш болду эми;

Кара канга канышты, 

Каңгайлык менен кыргыздар 

Качпай туруп салышты. 

Кундуз тынып калган жок,

Күн мезгилин алган жок. 

Түнде тынып калган жок,

Түн мезгилин алган жок.

Башы челек кан болду,

Бүткөн бойдун баарысы 

Кыймылдагыс дал болду.

Өлүк тоодой үйүлдү,

Дөбө болуп жыйылды.

Калмак менен кыргыздар

Кан жүргүзүп кырылды.

Жалпак өркөч желмаян,

Кан Манастын кара нар 

Башында алтын ноктоо бар, 

Желгенине жел жетпейт, 

Басканына мал жетпейт.

Кара жанын аябай,

Күчтөп келген желмаян, 

Каныкей берген күл азык 

Жүктөп келген желмаян 

Кызык кыргын урушта 

Тамагын тоё ичишип,

Эр Манастын кырк чоро 

Жабыла атка минишип,

Жана урушка киришип, 

Кайнап кыргыз барыптыр. 

Кабылан Манас баш болуп, 

Кызык согуш салыптыр.

Жер айланып, чаң болуп, 

Кошуун өткөн жер жүзү

Кызыл дайра кан болуп,

Темир алп менен Чоюн алп, 

Ошолор келип калыптыр, 

Балакетти салыптыр. 

Ошолордун баарынан

Мадыкан баатыр эр экен; 

Кабылан Манас болбосо,

Такыр кырып кыргызды

Каптап кетер неме экен. 

Мадыканды жибербей,

Баатыр Манас кабылан

Тосуп жүргөн чени экен.

Кезеп турат Мадыкан,

Керилип саят Манас кан. 

Кебелбей койду Мадыкан, 

Чоочубады зор Манас.

Букасына камчы уруп,

Буркурай түшүп күркүрөп, 

Оозунан жалын өрт чыгып, 

Кошколдоп саят Мадыкан, 

Козголбой турат эр Манас.

Боз ала чаң болушуп,

Качпай туруп сайышып,

Бирин-бири аябай
Айбалта менен чабышып,

Кара жанын аябай

Ошокдо да ала албай,

Титирей түшөт кара жер, 

Тиктешип турат эки шер.

Алыша албай турганын

Алыстан калча көрдү эми.

«Ажалың жетсе, өлгүн, — деп, — 

Ажалыңар жетпесе,

Караан болуп бергин» — деп, 

Балбандардын баарысын,

Жашы менен карысын

Бирин койбой жапырып,

Айдап кирди Коңурбай

Баштан аяк сапырып. 

Найзакерден бөлүндү,

Баары балбан жабылып,

Уруша турган көрүндү.

Кайнаган каңгай көп экен, 

Көптүгү мунун чөп экен,

Өлгөн сайын өрчүгөн

Өлөрман тууган эл экен.

Түгөнөт десе, түтөгөн,

Тумандай басып күчөгөн,

Түптүү каңгай эл экен. 

Калыңдыгы кытайдын 

Кумурскадай мол экен.

Айланасы Каңгайдын

Кумдан калың кол экен.

Кан Коңурбай айдаса,

Бөрүкөз менен Музкиндик

Кошо кирди камынып,

Чоң Ылама балбаны,

Чоң Жолойдой калмагы

Чогуу кирди жабылып.

Талаанын бети чаң болуп, 

Найзанын учу кан болуп,

Калмак, кыргыз тирешип, 

Кумурскадан мол болуп,

Сансыз кошуун эл келди,

Сар талаа бети термелди. 

Каканчынга бет болуп,

Кайнаган кыргыз кол келди. 

Сараладай ат минген,

Сары жаргак шым кийген,

Түпөгү жок найза алган,

Жалаң кылыч байланган,

Азиз кандын эр Алма

Аралап кирди буларга.

Көк ырапыс тон кийген, 

Көгаладай ат минген,

Узун бойлуу, кең далы, 

Акбалтанын Чубагы.

Алышса, адамдын алы 

                                       жетпеген, 

Арыстандын тиши өтпөгөн, 

Аянбастан согушка

Акырын кирди бу дагы.

Ал Чубактын артынан,

Астына салса, ак жолтой, 

Артында жүрсө, сан колдой

Көктулпардай ат минген,

Көк сүлөөсүн бөрк кийген, 

Жоодон кайра тартпаган, 

Ажал десе, кайтпаган, 

Байдын уулу эр Бакай,

Ошо кирди согушка.

Кайраты ташкан убагы, 

Аралап кирди калмакка 

(Кабарында бар бекен), 

Айкөлүндүн Сыргагы.

Береңдин баары чамынып, 

Калмакка кирди жабылып. 

Кан Манастын кырк чоро, 

Тегерете карабай,

Чымын жанын аябай,

Чындап кирди согушка. 

Түгөнгөн калың калмакка 

Түздөп найза сунганы,

Аштан келген көп кошуун 

Кошо каптап турганы. 

Музбурчак, Көкчө оңдонуп, 

Кошой, Төштүк толгонуп, 

Дагы кирди согушка.

Асман бутун чаң болуп, 

Көргөн жандын баарысы

Эси кетип, дал болуп,

Жер айланып, жошулуп. 

Кайсы экени билинбей, 

Калмак менен кыргыздар 

Тизгиндешти өмөлүп. 

Кошула түшүп сөгүлүп,

Жиги ажырап бөлүнүп,

Ушул уруш майданда

Жатып калды көп өлүк.

Ушул согуш ичинде,

Арманы жок алышып, 

Аянышпай салышып,

Ажалы жеткен өлүшүп, 

Кызыл канды төгүшүп,

Нечен тулпар ат өлүп,

Азамат менен эр өлүп,

Кез болгондун баары өлүп,

Бириндешип салышып, 

Бөлүнүшүп алышып,

Кызып калган эрендер

Кайрадан-кайра алышып,

Ат үcтүнөн жулушуп,

Ары-бери булушуп,

Аты өлүп калганы

Жөө-жалаңдап күрөшүп

Бирин-бири жыга албай,

Дал-дал болуп кийими,

Ары-бери сурушуп,

Башын кесип алышып,

Иче-кардын жарышып,

Бирин-бири аябай,

Аз-көбүнө карабай,

Канды суудай агызды,

Канга батып калышты.

Арыстан тууган Алмамбет 

Саралага камчы уруп,

Бөрүкөзгө жетти эле,

Бөрүкөздөй балбанды

Кеме коюп өттү эле,

Көптү көргөн кыраакы,

Кайран Бакай кабылан,

Калмактын бир балбаны

Которуп атка салганча,

Башын чаап өттү эми.

Акылга дыйкан Ажыбай 

Карткурөң кармап миниптир, 

Калкылдаган каңгайга 

Кылчайбастан кириптир.

Түсүн жоого буруптур,

Түз кирип  найза сунуптур.

Калың уруш туманда

Ажыбай чабыш кылганда, 

Карткүрөңдүн үстүнөн

Калмактардын  кан Жолой

Кеме коюп өтүптүр.

Карткүрөңдөй бууданы

Чоң Ылама калмактын

Колуна түшүп кетиптир.

«Бурутту минтип курут!» — деп, 

Таптап жүрөт Ылама,

 «Буруттан түшкөн тулпар» — деп 

Мактап жүрөт Ылама.

Беренжини байланып,

Бээжинге минер мал экен. 

Калканчысын карманып,

Калдай минер мал экен.

Алтын, күмүш артууга,

Эсен канга тартууга

Эптүү күлүк мал экен. 

Кылкылдап калмак жүгүрүп, 

Кыстап келип калганда,

Ажыбай жандан түңүлүп, 

Нескара менен Каражой

Кандары келип калды эми. 

Ажыны кармап алууга

Жабылып калмак кирди эми.

Ошо кезде эр Сыргак

Муну көрүп барды эми. 

Чыканактап калбаган,

Чырм этап уйку албаган,

Улак кандын Сыргагы — 

Алышканга бой бергис

Арыстан экен бу дагы.

Айбалта менен чалкалап, 

Астындагы калмакка

Аралап кирди талкалап. 

Айтылбаган дүмөктү

Салып чыкты эр Сыргак;

Ала качып бөктөрүп,

Ажыбайдай баатырды

Алып чыкты эр Сыргак.

Бош коштотуп алдырган 

Касиеттүү Манастын 

Калкамандын Кара аты —

Кайсы чоро жөө калса,

Кандай уруш болсо да,

Абалынан акыры

Мине жүргөн адаты.

Ада тулпар мал эле,

Буга Сыргак жетти эми, 

Ажыбайды мингизип,

Арасынан калмактын

Ажыратып кетти эми.

Мына ошондо эр Бакай

Көк тулпарга камчы уруп,

Кылча жанын аябай,

Кан Жолойго жетти эми.

Калмактын каны Жолойду

Ачбуудандын үстүнөн

Кеме коюп өттү эми.

Калың балбан Жолойду

Аман алып кеткенче,

Чубак баатыр жетти эми. 

Камандай болгон Жолойду, 

Жеткен жерден эр Чубак 

Башын кесип өттү эми.

Алты миң, кытай, миң калдай, 

Ошо калдай ичинде,

Темиркол деген чоң калдай, 

Чоң калдайга жетти эми, 

Чонун тандап Алмамбет 

Жеткен жерден жетөөнү 

Ыргыта коюп өттү эми.

Артык тууган Алмамбет, 

Андан өтүп чуратып,

Муңарык болуп бурчтанган, 

Бүлүнгүр болуп учтанган,

Ит-Өтпөс деген жер ошол,

Ит-өтпөстүн белинде 

Кумурскадай жайнаган,

Калың калмак эл ошол,

Жара коюп Алмамбет

Жана кирген чени ошол.

Темир алп менен Канжаркол 

Тегеректеп Алмаңды

Каптап кетти эми ошол. 

Каптаганга бой бербейт, 

Кызыл найза желеги 

Кылчайып койбойт ошондо. 

Кыстап калмак келгенде, 

Алмамбеттей берени,

Серек менен Сыргагы, 

Кыргылчал менен Чубагы, 

Кызыктуу дүйнө оңбой кал, 

Өлүшө турган убагы!

Эми Алмамбет баатырың 

Ороккырга жетти эми, 

Ороккырдай балбанды

Ат үстүнөн далдайтып 

Аңтарылтып өттү эми. 

Акбалтанын Чубагы —

Ай ааламды буй кылган 

Адамдан башка кырааны. 

Кайран Чубак беренин 

Ороккырга жетерде, 

Эңкейип башын кесерде, 

Кебез белбоо, кең өтүк 

Кечилдин каны Коңурбай 

Капталынан жетти эми, 

Акбалтанын Чубагын 

Көгаланын үстүнөн

Көмө сайып өттү эми. 

Бүткүл калмак чогулуп, 

Тегеректеп калды эми, 

Акбалтанын Чубакка 

Акжолтой Бакай, Алмамбет 

Аралай чаап барды эми,

Төө кетерген Агаяр,

Турбай жетип барды эми, 

Ала качып Чубакты 

Көгаланын үстүнө

Көтөрүп келип салды эми.

Качыр минген Аянбоз

Каны экен Каңгайдын,

Каран түн түшсө башына, 

Жаны экен каңгайдын, 

Эрендердин баарысы 

Кезигишип калыптыр.

Кезек-кезек сайышып,

Найза менен салышып,

Учу сынып калыптыр. 

Сабын колго алыптыр, 

Кылыч менен чабышып, 

Айбалта менен салышып, 

Жебенин огу бытырап, 

Кыны колдо калышып, 

Мылтык менен атышып, 

Саадакты жая тартышып,

Ок түгөнүп калган соң, 

Жулкулдашып булкушту, 

Кийим калбай үстүндө

Ат үстүндө силкишти, 

Качырышып киришти,

Ат үстүндө эңдиреп,

Эстен танып турушту,

Кылча жанын аябай, 

Кырылышып урушту.

Эрени мыкты Коңурбай 

Белеске тартып, белсенип, 

Алкынып келип калганы 

Алуучудай эңшерип: 

«Буруттардын Сыргагы

Өлүү десем тирүү экен,

Өлбөс жандын бири экен. 

Буруттугу болбосо, 

Адамзаттын эри экен». 

Алдынан чыкты Коңурбай, 

Ушу жолу Сыргактан 

Качымыш болуп калсам деп, 

Казылуу жаткан чоң орго, 

Аласкытып алпарып, 

Оңкосунан салсам деп. 

Ушуну ойлол качкансып, 

Бура тартып кылт койду, 

Алдамакка Коңурбай

Алгара менен жылт койду.

Мунарыктап бурчтанган, 

Булунгур болуп учтанган. 

Четки Бээжин жер ошол; 

Бийиктиги зоокадай

Жасап койгон чеби ошол.

Чет Бээжиндин четинде 

Кытай, каңгай жери ошол. 

Ичи күйгөн эр Сыргак, 

Коңурбай качып алганда, 

Алды-кийнин карами.

Алда эмне болом деп,

Акыл кылып санабай,

Кууп калган кези экен. 

Чымын жанын аябай

Чындап качты чоң калча.

Илеси артык бир мынча. 

Коңурбайга жете албай

Эки көзү төрт болуп,

Түп этектен алсам деп,

Сыргак барат өрттөнүп.

Алоокенин Коңурбай

Орго жакын калганда,

Кууп Сыргак барганда,

Алыстан байкап Алмамбет 

Артынан жете барды эми,

Жеткен жерден Сыргакты 

Чылбырдан чапчый алды эми. 

Коштоп алып Сыргакты

Эр Алмамбет муну айтат:

«Качкан жоон Коңурбай,

(Айласы чоң ушундай),

Качымыш болуп калбайбы.

Казган орго капталып,

Күүлөнүп калган жаныңды 

Балакетке салбайбы?!

Кара нээт Коңурбай

Ойдогудай болбойбу.

Колуна тийсең калчанын 

Чыркыратып сойбойбу!».

Бура тартып келгенде,

Мунарланган чаңды көр, 

Былчылдашып салышкан

Өлүп жаткан жанды көр.

Жүргөн жерде кан чыгып, 

Добушунан жан чыгып,

Калың калмак түгөнгүс, —

Баары жолдош болуптур. 

Каңгайлардын Мадыкан 

Кез келгенин союптур, 

Кылчайбастан оңкоюп,

Элемандын кенжеси

Эр Төштүккө жетти эми, 

Чалкуйруктун үстүнөн

Аңтарылтып өттү эми.

Качыр минген Каянбоз,

Качырып калды кызталак, 

Төштүктүн башын кескени.

Каянбоз жетип келгенче, 

Кабыланың эр Манас 

Качырынын үстүнөн 

Каянбоздой балбанды

Жыга сайып өттү эми.

Баягы Бакай кайраның, 

Каянбоздой балбандын. 

Башка калмак жеткенче. 

Башын кесип өттү эми.

Жөөлөп калган Төштүккө 

Арыстан Чубак жетти эми, 

Жетип атка мингизип,

Аман алып кетти эми. 

Жалпы Каңгай кошууну 

Кыргынына чыдабай, 

Кыйкырыкка тура албай, 

Жабыла качты Манастан. 

Ошондо да качпастан, 

Качып каңгай кетти деп, 

Жалгызсырап  шашпастан 

Жалгыз калды Мадыкан. 

Жалгыз калган каңгайды 

Баатыр Манас баш болуп, 

Ортосуна алышты,

Кырк чоролор түп-түгөл 

Дүпө-дүпкө салышты.

Алмамбет жетип тиштенип, 

Ада келип бир сайды, 

Ажыбай менен Сыргагы, 

Акбалтанын Чубагы, —

Учөө катар кур сайды. 

Кадимки баатыр эр Бакай

Бу да келип бир сайды. 

Мадыкан менен урушуп, 

Ары-бери сүрүшүп,

Баатыр Манас баш болуп, 

Эр Манастын кырк чоро 

Келген кезде топтолуп, 

Калган канча калың жан 

Качкан калмак артынан 

Кайкайлата куушуп,

Коюп калды аламан.

Ошончолук көп колдон

Озуп жүрөт эр Сыргак,

Кайрат кылган калмакты 

Кыргыздарга жеткирбей

Тосуп жүрөт эр Сыргак.

Алмамбет менен эр Чубак 

Катарлашкан ушу убак,

Үзөнгү кошуп, биригип, 

Чымырканып тиштенип,

Кара боюн күчтөнүп,

Көздөрүнөн от чыгып,

Беттеринен түк чыгып,

Мадыканга кирди эми;

Найза менен сайышып,

Айбалталап урушуп,

Алы жетпей турду эми.

Ошондо Манас кырааның

Каарына келди эми,

Зар-зар кылып зарданып,

Жеңбедим деп арданып,

Зар кылып арыстан турду эми: 

«Оболдон бери мен өзүм

Оокамды алган шер болдум,

Бир каңгайга ал келбей

Мынчалык эмне кем болдум! 

Атактуу Манас эр болдум,

Атпай журтум кыргызга

Атым чыккан мен болдум.

Алым келбей бир жанга

Эми мен казылган кара көр 

                                               болдум!». 

Деп ушинтип эр Манас,

Эрдин кесе тиштенип,

Кызыл чоктой көздөнүп,

Шамал чыгып оозунан,

Жалын чыгып көзүнөн,

Каарданды берениң

Камчы салып атына,

Сыр найза алып колуна,

Кулагаи таштай зымырап,

Аткан октой дүңгүрөп,

Каны качып бетинен,

Качырып калды Мадыны. 

Качырып Манас калганда, 

Өрттөн кайра тартпаган, 

Жоодон коркуп качпаган 

Каңгайлардын Мадыкан 

Күндөй болуп күркүрөп, 

Айбатын көргөн адамдын 

Азат бою дүркүрөп,

Качырып калды Манасты; 

Качырганын көргөндө

Кыраан Бакай баатырың 

Каптал жактан жанашты. 

Мадыкандай балбанды 

Мыктап муштап өттү эми. 

Кан Бакайдын сонунан 

Арыстан тууган Алмамбет

А да сайып өттү эми. 

Алмамбет, Бакай — эки шер 

Экөөлөп сайып өткөндө 

Мурунтуктан кол жетти, 

Үзөнгүдөн бут кетти.

Кабылан Манас баатырың, 

Аккула менен зыргытып, 

Мадыканга жетти эми. 

Көкбуканын үстүнөн

Көмө сайып өттү эми. 

Камданып турган эр Сыргак

Алдындагы буканын

Башын кесип кетти эми.

Букадан Мады түшкөндө 

Тегерегин карабай

Алоокенин Коңурбай

Чымын жанын аябай:

«Каңгайдын дөөсү өлгөндө,

Мен эмне болом, — деп, —

Кара кытай көп журтум

Кай бетим менен көрөм, — деп, — 

Андан көрө аянбай,

Мадыканга жетейин,

Калың бурут ичинен

Ажыратып кетейин».

Деп ошондо Коңурбай,

Жан аябай бакырып,

Урааны экен каңгайдын

«Мөндү, мөндү, мөндү!» — деп, 

Мөндүлөп ураан чакырып, 

Мадыканга жетерде,

Ажыратып кетерде

(Качан болсо жолго сак)

Кайра тосту эр Сыргак.

Ошол чакта зор Бакай

Ач болотун колго алып,

Айкырып мурун жетти эми. 

Жеткен жерде Мадынын

Башын кесип өттү эми.

КОҢУРБАЙДЫН АЙЛАСЫ
Эр Мадыкан өлгөндө,

Баштагыдан миң эсе

Зору келип калыптыр,

Калың каңгай көп журту

Чогуу келип калыптыр.

Ат оюнчу жөө күлүк, 

Казыналык чоң мерген — 

Артык аяр бул келген. 

Мергендиги бек экен,

Айсыз кара түндөрдө

Сунган найза учуна

Жадылбай аткан эр экен;

Муну «аяр мерген» дээр 

экен. Кара кытай, каңгайга

Кыстоо түшүп калганда,

Эсен кан буйрук кылганда, 

Балдарды жыйып алганда, 

Алмамбети баш болуп,

Алты миң бала барганда,

Алты миңи кырылып,

Алты бала калганда,

Алтоонун бирөө бул экен. 

Алмамбеттин өнөргө

Үч ай өксүп жетпеген 

Кемчилиги бар экен.

Үч ай окуп толтурса,

Мунун билген билими 

Алмамбетке тең экен.

Чоң мергендин келгенин

Эр Алмамбет көрдү эми, 

Көрүп алып Алмамбет,

Мерген сырын билген сон, 

Күндү жайлап турду эми. 

Жайлаган күндү жаадырбай, 

Мергенди кудай урду эми. 

Безбелдек учпас талаада 

Калмак менен кыргыздар 

Калың уруш кылды эми. 

Саадагын сая тартарда, 

Салтанаттуу Чубак

Чоң мерген жетип атарда

Кара калпак кыргагы,

(Кайдан жетти ошондо) 

Кабылан Манас Сыргагы 

Аткан октой жетти эми,

Чоң мергендей баатырды 

Калмак ээр кашы деп,

Как жүрөктүн башы деп, 

Керчунак тулпар үстүнөн

Каңтара коюп өттү эми. 

Аркасынан миң мерген 

Ажыратып алганча,

Аңдып турган Алмамбет

Жой болотту бир шилтеп, 

Башын кесип кетти эми. 

Жердин жүзү сел болуп,

Кара кан агып, кол болуп, 

Кайсы экени билингис

Катуу согуш болду эми.

Топурак учуп чаң каптап, 

Адамдын көзүн бүтөдү.

Бири өлсө, миңи жабылып, 

Кайтадан калмак күчөдү.

Чоң Ылама калмагы 

Каңгайлардын кара туу 

Кыйшайтпай кармап алганы. 

Ажыбай түшүп калганда 

Астындагы Карткүрөң

Калмак кармап алганда,

Олжо кылып Ылама

Аны минип алыптыр.

Ыламаны көргөндө,

Арыстан тууган Алмамбет 

Кызыл чоктуу кытайдын 

Кыраанындай түйүлүп,

Таш сайынган калмактын 

Калдайындай кийинип, 

Ыламага жетти эми.

Жетер замат Алмамбет 

Карткүрөңдүн үстүнөн 

Көмөлөнтүп  өттү эми.

Айбалта алып колуна,

Арыстан Сыргак жетти эми. 

Жеткен жерден беш башка 

Ыламадай калмакты

Беле чаап өттү эми.

Жедегин жерге тийгизбей, 

Жеткилең мыкты Алмамбет 

Саралага камчы уруп.

Ала качып өттү эми.

Бөлүнгөн жалгыз жол менен

Чет Бээжин карай бет алып,

Кара туусун көтөрүп,

Калмак болуп калдырап,

Кытай болуп балдырап,

Качып Алмаң калганда,

Бул амалды салганда,

Темир торун жыя албай,

Теги кытай, көп манжуу

Тең болуп уруш кыла албай,

Чаң асманга буркурап.

Кара кытай, көп манжуу

Качып калды дыркырап.

Эми баатырдын көргүн өнөрүн, 

Манастын уккун дегенин: 

«Каңгайда калың калмакты 

Бээжинди көздөй сүрбөсөм, 

Найза сунуп, топ бузуп,

Ажал келсе, окко учуп,

Башыма келген балааны

Бул урушта көрбөсөм!».

Каарданып кан Манас

Чамдап калган кези экен. 

Тегерегин эр Чубак

Айдап калган кези экен.

Бир жак четин зор Бакай

Суруп айдап баратат,

Бирин артка таштабай,

Берен Сыргак кырааның,

Ары жагынан бир чыгып,

Бери жагынан  качырып,

Кара кытай, манжууну

Туруп кетип баратат.

Калың колу чуркурап,

Баары жалпы качкан жер; 

Талаага өлүк жан толуп,

Далай тулпар бош калып, 

Чылбырын тепсей баскам жер. 

Кебез белбоо, кең өтүк, 

Кечилдин каны Коңурбай, 

Астынан чыгып Манастын, 

Алгара оозун бура албай, 

Айбаты артык көк жалдын

Кашына каршы тура албай, 

Кыйкырып найза суна албай, 

Кымындай такоол бере албай,

Ээр белдей белести

Ашып калган кези экен; 

Манастын каарын көргөндө, 

Шашып калган кези экен; 

Каңгайды көздөй дыр коюп, 

Качып калган кези экен.

Эр калчаны көргөндө,

Жалын чыкты оозунан,

Өрт төгүлдү көзүнөн,

Астыга салып кубалап,

Кетип барат жарышып,

Бөлүнүп колдон, алышып.

Качкан жерин карасаң,

Адыр-адыр бел эле,

Ошол белдин ары алды

Кырк күнчүлүк чөл эле.

Куу учканда канаты,

Кулан жүрсө, туягы

Күйүп кеткен жер эле.

Чык эткенге суусу жок,

Чымчып жээрге чөбү жок, 

Мунарыктап бурчтанган, 

Булуңгур болуп учтанган

Жерге сала качты эми;

Аккуланы көргөндө,

Коңурбай акылынан шашты эми. 

Эңкейиш жолго киргенде 

Коңурбайдын Алгара

Букадай мойну бултулдайт,

Өр таяна келгенде

Манас кандым Акула

Чакмактай көзу жылтылдайт. 

Эңкейишке киргенде 

Коңурбайдын Алгара

Эликтей колу сайылат.

Өөдө жерге келгенде

Манас кандын Акула

Жал, куйругу жайылат.

Эң ылдыйга келгенде

Кечилдин каны Коңурбай

Узап кетет закымдап;

Өөдө жерге келгенде, 

Кадимкидей эр Манас

Кирип барат такымдап.

Такымдап Манас барганда, 

Алоокенин Коңурбай

Акыр жандан түңүлүп, 

Астындагы Алгара

Олбуй-солбуй камчылап, 

Оңду-солду теминип,

Нече-нече чөл, кыя,

Ашып качып баратат.

Манас жакын калганда, 

Кайран жандан түңүлүп, 

Шашып качып баратат.

Артын калча караса, 

Кабыландын Акула

Омбул-домбул түйүлүп, 

Оңко аткандай жүгүрүп, 

Машадай мойну ийилип, 

Көкүлүн көккө ыргытып, 

Туягын жерге мылгытып, 

Ооздугун каккылап,

Тал жибектей куйругуп 

Чаткаякка чапкылап,

Таманы жерге тарсылдап 

Кара болот ооздук

Көмөкөйдө карсылдап, 

Араандай оозу ачылып,

Кан аралаш ак көбүк 

Омуроодо чачылып,

Башын жерге салыптыр, 

Тоңкочуктап, жер чулгуп, 

Эти кызып алыптыр. 

Коргошундай Манасты 

Корголдой кылып көрсөтүп, 

Опол тоодой Манасты 

Омурткадай көтөрүп,

Баскан ташы быркырап, 

Учкан куштай зыркырап, 

Келе жатат дыркырап.

Үстүндөгү Манастын

Өрттөй көзү жайнаптыр, 

Ачуусу анын кармаптыр. 

Мындай түрүн көргөндө, 

Кайратына келгенин

Калча анык билгенде,

Кара жанын аябай,

Качып барат Коңурбай,

Ит жүрбөс кыя, далай бел 

Ашып барат Коңурбай. 

Айбандан белек мал экен 

Калчанын минген кара аты, 

Айбандан ажал жетпесе, 

Колу сынып кетпесе,

Качан болсо калчаны

Куткара турган адаты.

Артына түшүп көгөрүп, 

Найзасын оңдоп имерип, 

Жетип сайып калсам деп, 

Кууп калды эр Манас.

Түзөң жерге барганда,

Боло түштү тай-талаш,

Түп этектен калчаны

Алмак болду эр Манас. 

Эшилме кумдуу чалкак бел, 

Чал как белге жетерде, 

Жандай салып Аккула 

Алгарадан өтөрдө,

Айкырып Манас арыстаның 

Сыр найзаны көтөрдү. 

Эшилменин чалкактан 

Эңкейип калча дыр койду. 

Бери жактан эр Манас

Оң далынын чети деп,

Өпкө-боор бети деп,

Найза менен бир койду. 

Денеге найза тийгизбей,

Теги калча эр экен,

Нар кескен сууруп имерди, 

Айкөлүңдүн найзасын 

Ортосунан Коңурбай

Үзө чаап жиберди.

«Кан Манастын Акула

Кайыптан бүткөн мал экен,

Кызыл алган чагы экен.

Жетип калар бекен деп,

Эптеп кестим найзасын, 

Минтпесем, болор көрүнбөйт,

Кара жандын айласын.

Кармаса, Манас, оң кылбайт,

Каран түн жанды соо кылбайт. 

Колуна түшсөм кокустан,

Ичимди жарып салабы,

Ичимдеги кызыл канн

Суудай агып калабы!».

Деп ошентип Коңурбай,

Чындап качты закымдап, 

Манасыңдын Акула

Жетип барды такымдап.

Качып барат Коңурбай,

Чет Бээжиндин салынган

Капкасына жакындап.

Ободон жылдыз козголгон, 

Алмамбет качып  келгенде,

Манас менен антташып,

О дүйнөлүк дос болгон,

Жанын таштап эр Манас

Калчаны кууп калганын

Капкайдан Алмаң көрдү эми. 

«Айласы зор шум калча

Капкадан эми кирет, — деп, —

Ала көөдөн эр Манас,

Капкага кирсе, өлет, — деп, — 

Капкага кирсе кан Манас,

Калмакты кудай урат, — деп, — 

Арыстан эрди өлтүрүп,

Өрт өчкөндөй кылат» — деп, 

Ошонетип эр Алмаң,

Дарбазага кирерде,

Кара кытай, манжуунун

Колуна Манас тиерде,

Дарбазаны жабарда,

Кара кытай, көп калдай,

Манастын башын аларда, 

Жебеден мурун жетти эми, 

Жетип келип Алмамбет, 

Энтиктирип, жулкунтуп,

Эр Манасты булкунтуп,

Илип алып чылбырдан

Кайра тартып кетти эми.

«Арыстаным, теңелбегин

                                          калчага! 

Карарып жаткан кара бел,

Адам ашар бел эмес,

Алоокенин Коңурбай

Адам ойнор эр эмес!

Калчанын минген кара аты 

Карчытында канаты,

Канаттуу куш болбосо, 

Алгаранын адаты —

Желгенине жел жетпейт, 

Чуркашына мал жетпейт!».

Ошентсе, Манас барбаңдап, 

Какыс* кылып Алмаңды. 

Каарданып, дардаңдап:

«Койчу Алмам, кебиңди,

Өз кебиңди жактайсың, 

Коңурбайдын Алгара

Мынча неге мактайсың!

Чалгын чалса, чарчабайт, 

Оорукта калса, оорубайт 

Астындагы Сарала. 

Коңурбайдын Алгара

Сараладан күлүкпү?

Алты ай минсем, арыбайт, 

Алтымыш асый болгончо 

Азуусун сайып карыбайт.

Чын мүчөсүн карасаң, 

Карабайыр казанат,

Калбыр өпкө, жез билек, 

Кайберенге кабылган,

Ойрон мага табылган

Аккуладан күлүкпү?

Чын ажалы жетпесе,

Чындаган жоого алдырбайт, 

Чындап кудай урбаса, 

Мингенин өрткө чалдырбайт 

Эр Сыргактын Көкказык, 

Көкказыктан күлүкпү?!».

«Кайран Манас, оңбой кал! 

Качан болсо, тил албай

Казмак болдуң орумду, 

Кайнатмак болдуң, кабылан, 

Капкайдагы шорумду! 

Ачылып турган дарбаза — 

Эсен кандын эшиги,

Эптеп жүрүп амалдап,

Качан болсо, калчанын

Кыла жүргөн кесиби!

Калп жеринек шум калча 

Качымыш болуп калбайбы? 

Калаасына киргизип,

Каранды башка салбайбы?

Ар жагында каңгайдын 

Камдап койгон балбандар 

Эшикти бекем жаппайбы, 

Эсебиңди таппайбы!

Эсил жанын барганда,

Эригип жаткан балбандар 

Айбалталап башыңды

Эше-эше чаппайбы! 

Эсердиктин саатынан

Эсил жан өлүп жатпайбы. 

Белгилүү Каңгай жер ушул, 

Бейпайды көрүп, арыстаным, 

Сага барган мен ушул. 

Кездешкен жоого тирешкен 

Толгон кытай эл ушул. 

Тобундан элкин  бөлүнүп, 

Тозокту салба, сен ушул!». 

Деп ошентип Алмакең 

Ээликтирип, жулкунтуп,

Эри өлгөндөй булкунтуп, 

Кармап чыкты Манасты. 

Музбурчак, Көкчө эрлери,

Сыргак, Чубак шерлери, 

Калың кытай кошуунун 

Ийрип жүргөн кези экен, 

Кырып, жоюп кыйратып, 

Ителги таанга тийгендей,

Тийип жүргөн кези экен. 

Артына түшүп калмактын 

Манастап ураан чакырып, 

Кыраан эрлер бакырып, 

Кууп жүргөн кези экен.

АЛГАЧКЫ ИЙГИЛИКТЕР

Арыстан Манас баатырың 

Алышканын токтотуп,

Туу түбүнө барды эми.

Өлгөндөн калган калың кол 

Чогулушуп алышып,

Доолбасты кагышып,

Калк эсебин алышып,

Элүү башы, он башы,

Жүзү менен миң башы

Эсеп кылды кыйласы.

Калк атасы кан Кошой,

Калк каттаткан ал болду, 

Эштектердин Жамгырчы,

Эсептеген бу болду.

Нечен мыкты киши жок.

Эл эсебин алганда

Музбурчак, Көкчө эки кан, 

Булардан өлгөн далай жан.

Шыгай менен Бокмурун,

Ок жаңылып аты өлгөн,

Кас буудандан канча өлгөн.

Бүгүн көргөн эртең жок,

Ушундай экен дүйнө бок.

Аты окко учкан, башы аман,

Жаралуу болгон далай жан.

Кошой менен Урбунун

Калдайган канча тобу жок, 

Жарымчалык колу жок.

Жабыла уруш кылганда,

Калмак каптап турганда,

Мушкулду эрлер көрүптүр, 

Кыргыздын калың колунан

Далай киши өлүптүр.

Жалпы эсепке киргенде,

Жеке жоктоп келгенде,

Элемандын Төштүк жок.

Кырк чорону жоктосо,

Белгилүү берен Чубак жок,

Белге тануу чунак жок.

Кайран көк жак Чубак жок,

Баатыр Төштүк ынак жок.

«Калың уруш, кагышта,

Кан агызган салышта

Азапты булар көрдүбү?

Же алышып жүрүп жоо менен,

Ара жерде өлдүбү?

Көмүлбөстөн көрүнбөй,

Эч кабары билинбей,

Эр Чубактын Көгала

Калмактар олжо кылып койдубу? 

Акбалтанын Чубагын

Кармап алып көп кангай

Эки көзүн ойдубу?

Талаада өлүм болдубу?

Карга, кузгун, сагызган

Кайран Чубак арыстандын

Ак этине тойдубу?

Өрттөй жанган эки көз

Куркулдап кузгун ойгон го? 

Каалгадай кашка Тиш

Карганын богу болгон го!».

Ушинтип Манас күпүлдөп,

Тоодон учкан чоң таштай

Жер айланып дүпүлдөп,

өлгөнүнөн калганын

Чогулгун деп эр Манас

Баарын жыйнап алганы,

Чогулушуп калганы.

Түтүн чыгып оозунан,

Манастын катуу арманы.

Бетинен тешип түк чыгып,

Кабылан Манас баатырың

Эми жаалын салганы.

«Ак селдеси казандай

Кожо мында турасың!

Катагандын кан Кошой

Кошо мында турасың!

Чубак менен Төштүк жок,

Калың турган эл-журтум

Кандай айла  кыласың?

Акбалтанын Чубагы

Эгиз козу түгөйүм,

Эр Чубактан айрылып,

Эми кантип жүрөмүн?

Акбалтанын Чубагы

Астыма жүрсө, акжолтой,

Алышкан жоодо сан колдой.

Бел байлаган  береним,

Мээнеттүү башка күн тушсө, 

Белгилүү Чубак эреним.

Канатымды чалдырып,

Кайратымды алдырып,

Кара кытай, манжуудан

Кантип тирүү кетемин!

Кайгы менен-Таласка

Кантип эсен жетемин?!», 

Кейип-кепчип кеп айтып,

«Эми канттик?» — деп айтып, 

Туйлап жүргөн мындан көп. 

«Атаны кайран эрлер!» — деп, 

Ыйлап жүргөн мындан көп.

***

Колду кайра курашып,

Эр Алмамбет олтурду

Эсендик-соолук сурашып.

Миң башы бар, беги бар, 

«Колуң аман бекен» — деп, 

Антандашкан кеби бар.

Он башысы ороктоп,

Найзасы колдо короктоп, 

Колун айдап сороктоп, 

Алмамбетке өткөрдү, 

Өткөргөнүн көз көрдү.

Жүз башысы далдактап,

Жүр бери деп шалактап,

Бу да Алмандан өткөрдү, 

Өткөргөнүн көз көрдү.

Миң башылар келгени,

Минтип эсеп бергени.

Калк эсебин билиптир, 

Калктын амандыгынан 

Калганын байкап көрүптүр. 

Башкадан эсеп алыптыр, 

Баатырдын кошу калыптыр.

«Оёндор санап бил, — деди, — 

Баатырыңдын өз кошу

Он башысы ким?» — деди.

Он башы сөзгө келгени,

Он башыбыз ушу деп, 

Тазбайматты  бергени.

Он башы болгон Байматты: 

«Он кишиңди көз көрсүн,

Оң эсебин өткөрсүн.

Келсин ылдам!» — дегени.

Тогузун алып топулдап,

Өзү менен оң болуп,

Өткүр Алман баатырга

Өттү эсептеп сонундап.

Алмамбет ага токтолду,

Аңдап көрсө, Байматтан

Бир кишиси жок болду. 

«Билермени  сен,— деди,—

Бир кишиң кайда? Кем!» — деди. 

«Билинген сенин кемдигиң, 

Эсебин азыр бер!» — деди.

«Каркыранын боюнда

Чалк өйдөнүн оюнда

Тогузу тийген колума,

Айдап аман тогузун,

Өзүм менен он кылып,

Жүргөмүн элдин сонуңда». —

Деп Тазбаймат кеп айтат,

«Колума тийген тогузун,

Аман сактап астыңа

Алып келдим» — деп айтат.

«Өзүм менен он болуп,

Онум аман экен деп,

Ошондон бери ойлонуп,

Алып жүргөм мен» — деди. 

«Ажалым үчүн каңгайдан

Келген болсоң сен» — деди, 

«Аргам барбы өлүмгө 

Туруптурмун мен» — деди.

Анда Алмамбет кеп айтат, 

Ачууланып бек айтат:

«Жардыгым жалган эч болбос, 

Жалганчы адам түк оңбос.

Кайда кетти карманар,

Канча жигит жолдош!» — деп, 

Алмамбет  айтып  салганы.

Алты жигит жабылып,

Азыр башын чабууга

Даярданып калганы.

«Каның кеч!» — деп өтүнүп,

Адегенче ордунан

Серек тура калганы.

Айтты сөздү эр Серек,

Мындай акыл таппаса,

Серектиги не керек.

Ордунан туруп кеп айтат,

«Ой, баатырлар!» — деп айтат, 

«Элди эсепке салбасын,

Катары менен калкынын 

Кабыланың кирип калбасын? 

Ойротту санга салбасын,

Окусунан санатка

Ойронун кирип калбасын!

Он башынан бөлөгү,

Башканыкы он экен,

Байкуш болгон Байматтын

Бир кишиси кем экен.

Манаска болгон он башы, 

Байканар кандай неме экен!». 

Чукулдан акыл чыгарып, 

Чубашкандай сөз айтып,

Чукуп Серек салганы.

Серектин сөзүн «макул» — деп, 

Турган журттун баарысы 

Селдейише калганы.

«Он башы болгон оёнго

Башынан жазган каты бар,

Он кишинин аты бар.

Каталык жумуш болбосун, 

Кармашка чыккан жолдо» — деп, 

«Кагазын оку молдо!» — деп

Эр Серек айтты мындай кеп.

Айтканын угуп алганы, 

Кадырсейит молдосу

Катка көзүн салганы,

Манастын аты Байматтын

Оңунан чыгып калганы.

Серектин сөзү, айткандай, 

Ордунан чыгып калганы. 

«Байкабай кара бастым, — деп, — 

Баатырым Манас сен үчүн 

Каңгайдан келген чоңуңдан

Кызылдай өлө жаздым» — деп, 

Кыйкырып Баймат турганы. 

Кыргыздын көбү каткырып, 

Кыйындар кулуп калганы. 

Кыраан Манас күлүптүр, 

Кыйындыгын Алмаңдын

Атпай журт азыр билиптир.

***

Аккаңкыны жазданып, 

Кыбыланы баштанып,

Эр Манастын кошууну 

Чыканактап калды эле,

Куш уйкуну салды эле, 

Асмандан жылдыз бириндеп, 

Талаанын жели дирилдеп,

Таң жылдызы батканда,

Таң кашкайып атканда,

Уктап жаткан калың кол 

Жапырт туруп алды эле,

Ала чапан кожосу

Алдалап азан салды эле, 

Кошуундардын баарысы 

Чогулушуп калды эле,

Колун сууга салды эле,

Кол дааратын алды эле,

Бутун сууга салды эле,

Бут дааратын алды эле,

Кулак кагып баарысы,

Алдында ыймам кожосу 

Башында Кошой карысы, 

Намаз окуп болордо,

Жаны салам берерде,

Кызыкты Чубак салыптыр, 

Манжуунун каны Нескара, 

Нескараны баш кылып,

Кырк төрөсүн каңгайдын 

Акбалтанын Чубагы

Жалгыз байлап алыптыр.

Бел-белинен бүктөптүр,

Эки-экиден тең кылып» 

Аттарына төрөнү

Батыр Чубак жүктөптүр.

Алыстан Чубак келиптир, 

Абайлап Манас көрүптүр. 

Чубакты көрүп алган соң, 

Намазды бузуп барбактап,

Тура калды эр Манас, 

Сүйүнгөндөн дардактап:

«Ай-ай! Кожо! Ай, Кожо! 

Керээленип  каласың,

Кечке окуп саласың!

Бейишиңди өзүң ал,

Береним Чубак келатат! 

Созолонуп окуйсуң,

Адамдын денин талытып, 

Солдойгон сен бир кокуйсуң! 

Сообунду өзүң ал,

Сырттаным Чубак келатат! 

Намазыңды өзүң ал

Артыгым Чубак келатат.

Азанды айтып аласың,

Азапка элди саласың.

Кырк чоронун арыстаны 

Кырааным Чубак келатат. 

Баарысынын басы

Баатырым Чубак келатат!».

Сүйүнгөндөн бакырып,

Астынан чыкты баатырың

«Эр Чубак!» — деп чакырып. 

Ошондо Чубак кайран шер 

«Кыжылдаган калмакка

Кыргын сала бердим» — деп, 

«Кырк төрөсүн каңгайдын 

Нескарасын баш кылып, 

Баатырым, сенин астыңа

Тартуу кылып  келдим» — деп, 

Айтып турду баркылдап.

Аттарынан оодарып,

Эми түшүрдү баарын эр Чубак 

Муну көрүп баатырың,

Колго түшкөн төрөгө

Ачуусу келип чамынып,

Башын жулуп салчудай,

Кабагы карыш салынып:

«Каңгайлардын Нескара,

Сен кайдан жүрүп кез келдиң? 

Такыядай Таласты

Талап алам, деп келдиң!

Таластагы Манасты

Байлап алам, деп келдиң!».

Ушуну айтып калганы,

Кабыланың чын каарына алганы.

Кара тилин кайрадан

Кайрап турду Нескара,

Кан Манастын алдында

Сайрап турду Нескара:

«Баатыр, өлтүрсөң мени айла жок!

Мени өлтүрүп таштасаң,

Кылдай сага пайда жок!

Өлтүрбөсөң өзүмдү

Кыл дегениң кылайын,

Кызматыңда турайын.

Сен туулган мезгилде, Манас,

Кабарың калкка билинген.

Атыңды Манас койгондо;

Ааламга дайын болгондо,

Орто Бээжин Эсен кан

Даңзасына* чийилген.

Баатыр Манас чыгат деп,

Кара кытай, манжуунун

Бичигинен* билинген.

Мен сандыргалуу Каңгайга

Салылуу коргон там элем,

Бакай сизге керекпи?

Бакайыдча бар элем!

Мени өлтүрбө кан Манас,

Таш сайынган каңгайдын

Тазасынын өзү элем.

Кара чоктуу калмактын

Кара кан кара көзү* элем!

Өлтүрбөй мени бек байла!

Кабар бергин каныма,

Каканчындын шаарына.

Чет Бээжиндин көп манжуу

Элимди тартуу кылайын.

Алтын кеним жайлуу төр

Жеримди тартуу кылайын!».

Жай-күйүн айтып Нескара 

Жаагын жанып сайрады.

Көк жал баатыр Манасың 

Сууруп алып кылычты 

Арыстандай көзү жайнады. 

Абасы Бакай, Ажыбай

Арага түшүп, Манастын 

Кылычын булар кармады. 

Кылычын кармап турганда, 

Алтын айдай чок белбоо,

Азиз кандъш жалгызы 

Алмамбет келе калганы: 

«Береним Манас, жан соога, 

Мен айткан сезге кулак сал, 

Бейжайга тийбей, тилимди ал! 

Кара кытай, манжуунун 

Коңурбайдан кийинки

Баш ийүүчү жан ушул.

Эзелден каңгай журтуна 

Эсепсиз артык дагы ушул. 

Ойроттун артык бели ушул, 

Айгайлаган калмактын

Бакай өңдүү эри ушул.

Өлтүргөн менен пайда жок, 

Өзүбүзгө байге жок,

Андан көрө тилимди ал,

Нескара кармап көрөлүк.

Кырк төрөсүн бекитип, 

Ажыбайга биз кошуп,

Эсен канга барууга

Бир төрөсүн берелик.

Не дейт, экен бул калмак, 

Чоожайын тартып  билелик». 

Мындай сөздү укканда,

Абасы Бакай баш болуп, 

Чогулушуп алды эми,

Кеңеш кура салды эми.

***

Муну мындай коюңар 

Элемандын эр Төштүк —

Мына ошондон кабар алыңар. 

Каканчыга кыргыздар 

Катуу согуш салыптыр. 

Суук-Төрдүн өрдөштө 

Элемандын эр Төштүк 

Манжуунун миң балбанын 

Бөлүп айдап алыптыр. 

Айтыла турган эр экен, 

Тогуз уулдун кенжеси — 

Элемандын эркеси 

Анык сырттан шер экен. 

Айдап келген тулпарын

Оён Манас алдына

Тартуу кылган кези экен. 

Тартуусунан артыкча 

Жоголгон Төштүк табылды. 

Жолдуу болуп калың журт, 

Абийри андан жабылды.

КОҢУРБАЙДЫН МАНАСТЫ АЛДАП ЖАРАДАР КЫЛГАНЫ

Кыраан Манас баатырың

Кырк күнү жыргап тим жатты. 

Мындай болуп ким жатты! 

Унутулгус иш болуп,

Урушам деген Коңурбай

Өзү келип мыш болуп,

Айтып жүрөт калмакка:

«Манас сураганын алсын, — деп, — 

Өлчөлүү күнү өткүчө,

Коопсуз жатып калсын, — деп, — 

Кырк күнү жатсын козголбой,

Мен кыябыма келейин,

Кызыталак Манастын

Анан сазайын колго берейин, 

Мейли, элүү күнү күткүлө,

Сыр билдирбей жаткыла.

Ата, бала болгонсуп,

Аябай жакшы баккыла!».

Кыргыздын муну менен иши жок, 

Муну билген киши жок.

Калмак кайра чогулуп,

Капкайдан жетип келишти, 

Коңурбайдын өзүнө

Кайратты калың беришти. 

Кошуундун бейкут жатканы 

Так кырк күнгө толуптур, 

Коңурбайдын көп аяр

Калбай даяр болуптур. 

Аярдын соккон ак балта

Ушу күнү бүтүптүр.

Шилисин мээлеп кабыланды 

Шилтээр чагы жетиптир. 

Алоокенин чоң Коңур

Атка минип алактап,

Айласы күчтүү оңбогур 

Жүрүп келет шалактап.

Энөө Манас баатырдын 

Эшигине келиптир.

Эки колу боорунда

Үстүнө басып кириптир. 

Баатыр жатат пактада,

Кереге бою тактада.

Байпак чечип, бут сунуп, 

Баягыдай көз жумуп,

Эки көзү коюлуп,

Таласта жаткан эмедей, 

Кадимкидей чоюлуп.

Коңур кол куушуруп кеп айтат, 

«Баатырым, төрөм, — деп айтат, — 

Арада кадик жок болуп,

Биз туугандаштык окшодук. 

Эртеңки күнү узатып,

Каларбыз мында токтолуп.

Баатыр, сен кетесиң элиңе,

Кең-Кол, Талас жериңе.

Мен беш күндүк жерге барамын, 

Узатып  жолго саламын.

Эп болсо, атка миниңиз,

Эми мени менен жүрүңүз.

Нээтибиз сүттөй ак болду,

Не десем, сыйым көрүңүз.

Ушунун үчүн келдим» — деп, 

Коңурбай айтты мындай кеп.

«Баатырым барса, барам» — деп, 

Асыл Манас айкөлдү

Ажал айдап дегдеди.

Айкелүң койбой камаарап,

Артын ойлоп билбеди.

Арыстан Манас баатырың 

Аккуланы минди эми.

Айлалуу Коңур төрөнүн

Айтканына кирди эми.

Алмамбет билбей калды эми, 

Арыстаның жолго салды эми. 

Алоокенин Коңурбай

Эми ичинен кым деди.

Эки камчы шарт уруш,

Бул экөөңдө не туруш?

Келатышат жарышып,

Үзөнгүсү кагышып.

Не болор жөнүн билбеди,

Жарашты мага бул деди. 

Коңурбайдын артынан

Абайлабай келди эми.

Коңурбайды караса,

Кийген экен кызылды,

Капкасы алтын коргондо

Көөнү жаман бузулду.

Өңү кетти сурданып,

Мурду кетти кырданып.

Манасты карап кеп айтып,

«Ээ, баатырым, — деп айтып, — 

Күндө-күндө келе бер,

Күсөгөнүң ала бер.

Айда-айда келе бер,

Астаганың* ала бер».

Келиштин болбой бекери,

Кебинин чыгып кекээри,

Кастык ойлоп бир жанга,

Как ушинтип турганда,

Ал аңгыча Бакайдын

Балык эти былк этти,

Боконосу болк этти,

Түгөл бою солк этти,

Эт жүрөгү зырп этти.

Ошондо Бакай кеп айтат:

«Эй, Ажыбай! — деп айтат, — 

Аттана көр, Ажыбай,

Иш бузулган шекилдүү.

Кудай уруп салганбы?

Аяным менин шекинди,

Коңурбай  бирди  кылганбы? 

Буйдалбай бачым жете көр,

Же менин кереметим жалганбы? 

Желбес жорго минишип,

Желбегей торко кийишип, 

Коңурдун тилин алды эле,

Манас кетип калды эле.

Балаага башын салганбы?

Ажалы жетип калганбы?

Түпкө Коңур жеткенби?

Тирүүлөй алдап кеткенби?! 

Баатырым Ажым, бара көр,

Не болсо бачым көрө көр!». 

Кылычты кыя байланып,

Ажыбай кетти айланып...

Арнап кылган айбалта

Алып келди бир желдет,

Баатыр Коңур көргүн деп, 

Салмагын байкап билгин деп. 

Ажыдаар болуп атылат,

Жыландай болуп ышкырат,

Илебинен чуу чыгат, 

Зыңылдаган үн чыгат.

Арка жакка шилтесе,

Аркан бою узарат.

Карап турсаң, жөн эле,

Өрттөй болуп кызарат.

Шиберге койсо, өрт кетет, 

Шилтегени мурт кетет.

Караса, көзгө илинбейт, 

Кандайлыгы билинбейт.

Төрт кубулган айбалта,

Колуна Коңур алды эми,

Ороюн салып Манаска

Оң имерип калды эми. 

«Коңурбай менен ойнодуң, 

Кармашканың койбодуң.

Сен мени ким деп ойлодуң? 

Бабаңды сойгон жол ушул,

Эми сага жеткен кол ушул!». 

Манасты көздөй бет алып, 

Батыра шилтеп калды эми. 

Баштан ары келтирип

Коңурбай доңуз салды эми. 

«Атаңдын көрү, неткениң, 

Алдап түпкө жеткениң?»

Коңурдун түрүн көрдү эми, 

Манас башын бура берди эми. 

Айбалта мизи каарыды,

Бир шилисин таарыды.

Ошо бойдон балтасы

Колуна турбай кыңгырап, 

Жерге кетти шыңгырап, 

Колдон балта кеткени,

Жер түбүнө житкени.

Ээрден көчүк кылтайды,

Эсил Манас баатырдын 

Үзөнгүдөн бут тайды.

Алтын ээр, марал баш, 

Акырекке желектеп,

Аккулага өбөктөп,

Аттын жалын бек кармап, 

«Алда кудай» — деп кармап, 

Өлүм менен тайтайлаш

Жолго түштү эр Манас.

Калча Коңур кубалап,

Түп этектен алгыча,

Келип калды кашына

Эр Ажыбай аңгыча.

Караса, Манас баатырдын

Айбалта тийген мойнуна,

Кан төгүлгөн койнуна.

Аккуланын жалынан

Кызыл ала кан келет,

Асыл Манас баатырдын

Араң эле жан келет.

Коңурбай болсо, кубалап,

Этегинен эрмелеп,

Аккуладай тулпардын

Куйругунан сермелеп,

Атын олжо кылмакта,

Ат үстүнөн алмакта.

Алдын тосуп айкырып,

Ажыбай чыкты кыйкырып.

Алгараны моюндап,

Кайра тартты Коңурбай.

Карткүрөңү куюндап,

Жете келди Ажыбай.

Кылычын сууруп кыйкырып, 

Коңурду Ажыбай салып калды эми. 

Ойт бергенде Алгара

Өксүп чаап салды эми.

Албарстын учу кириптир,

Арканын этин тилиптир.

Алгара калды чочоюп,

Коңурбай калды очоюп.

Арт жагында калчанын

Аңдып турган канча Жан

Ат жарышып аркырап,

Жайсаңдар чыкты буркурап. 

Коңурдун башын кесип алгыча,

Иш бузулуп аңгыча,

Кайра тартты Ажыбай,

Карткүрөңдү чуратып,

Оозунан түтүн буратып.

Ээрине өбөктөп,

Ээрден көчүк бөлөктөп,

Баатырың келе жатканы,

Ажыбай жаман шашканы,

Баатырды чылбырдан коштоп

                                                 качканы...

Ажыбай көрбөгөндү көрдү эми, 

Кылчайбай жолго кирди эми. 

Алтындаган чатырга,

Абасы Бакай баатырга

Арыстан эрди ээрчитип,

Чаап кирип келди эми.

Баатырыңдан  аккан канн

Аккуланын омуроо ылдый куюлду, 

Ошону көргөн кырк чоро

Көрүнүү жандан түңүлдү.

Ал аңгыча болбоду,

Аябай азап торгоду.

Караса, көзгө илинбей,

Кайсы экени билинбей,

Жамгырдай кылып жаа тартып, 

Мөндүрдөй кылып ок атып,

Баран мылтык түтөтүп,

Баатырларды жүдөттү,

Барган сайын Коңурбай

Кыйкырыгын күчөттү.

Алам саат* болгуча,

Ачып көздү жумгуча,

Алгаранын жарасын

Айыктырып алыптыр.

Самсып чыккан кол менен

Дагы жөнөп калыптыр.

Тополоңу тозулуп,

Топурак көккө созулуп,

Токсон түрлүү аярлар

Ар тараптан кошулуп,

Желеги туудан бөлүнбөй,

Жер жайнаган кол келди,

Эсеби жок мол келди.

Ат соорусун салышып, 

Арыстанындын кырк чоро

Кайра тартты жарышып.

Арыстан Манас баатырдын 

Шайы кетип баратат,

Кармаша албай кырк кыраан 

Жайы кетип баратат.

Тобокелге салышып,

Тоону көздөй бет алып, 

Токтолбой качты жарышып. 

Коңурбайды караса,

Көк канжасы куркурап,

Көп калмагын каптатып,

Келе жатат чуркурап...

Көбү төгүн, көбү чын,

Көрүп келген киши жок.

Бири төгүн, бири чын,

Билип келген киши жок.

Толкуп калмак киргенде, 

Токтобой уруш кылганда, 

Тобокел деп эр Сыргак, 

Каарданып бакырат,

«Алмамбет, Чубак бери кел!» — 

Кырк чорону чакырат:

«Каптап калмак келет, — деп, — 

Кайран жаным өлөт, — деп, — 

Бошотпогун белиңди, 

Кетирбегиң демиңди.

Кең-Кол, Талас боюнда,

Кан Манастын колунда

Жаяны кесип жечү элек, 

Капкалуу калмак журтуна 

Кагышарбыз дечү элек.

Кызыл найза, ач болот 

Көөлөшөрбүз дечү элек. 

Кыркыбыз катар бир болсок, 

Кайнап жаткан каңгайга 

Жөөлөшөрбүз дечү элек.

Согуша турган тап келди,

Өлүшө турган чак келди. 

Алоокенин Коңурга

Алышпай кайра тартпайбыз. 

Өлбөй киши калабы!

Өлүшпөй кайра кайтпайбыз. 

Пешенеде жазууну

Качан да болсе көрөбүз.

Намыска белди бек байлап, 
Касты ажал жетсе, өлөбүз! 
Карап тургун, кырк чоро, 
Найза кармап, топ бузам, 
Ажалым жетсе, окко учам. 
Деги ойлочу, кырк чоро, 
Теңирим буйрук кылганда, 
Жалаңкыч колун сунганда, 
Киргизбейби казган көр, 
Батырбайбы кара жер.

Өлбөс адам болобу, 
Качыргыла, чоролор! 
Аянбастан кирели, 
Айгайлатып калмакты 
Каңгайды көздөй сүрөлү!».

Качырып калды эр Сыргак, 

Кайраттанып айкырып,

Бет келгенин жапырып. 
Алтын кемер курчанды, 
Айдай бетин нур чалды. 
Аралап кирип жүрдү эми. 
Быт-быт кылып, чаң салып, 
Салышып Сыргак турганда, 
Кайнап келген калмакка 
Алышып Сыргак турганда, 
Алтын айдар, чок белбоо 
Айкөлүңдүн Алмамбет 
Жетиктеп белин курчанып, 
Жети сан уруу калмакка 
Жеке кирди кол салып. 
Акбалтанын Чубагы 
Айкырып согуш салганы. 
Кабыландын кырк чоро 
Каптап кирип калганы. 
Мунарыкты көр, чокту көр, 
Бул учөө кыргын салганда, 
Бузулбай тийген окту көр. 
Көк көрүнбөс чаңды көр,

Чаң ичинде көмүлгөн

Агып кеткен канды көр!

Ит-Өлбес деген жер экен, 
Кырк күнчүлүк чөл экен,

Кулан тийсе, куйругу

Такыр күйчү жер экен. 

Чымчып жээр чөбү жок,

Чык этерге суусу жок.

Ошол чөлгө барганда,

Астынан калча кан чыгып, 
Добушунан жан чыгып, 
Айжаңжуң менен Күнжаңжуң 
Жолдош болуп калчага,

Катар чапты канчага. 
Бөйрөгүнөн Айжаңжуң

Канча зубун* кол менен

А да каптап кетти эми.

Шамал чыгып оозунан,

Өрт төгүлүп көзүнөн,

Нечен түркүн дүркүрөп, 

Кунжаңжуң кирди күркүрөп. 

Айкырык салып Айжаңжуң 

Алмамбетке жетти эми. 

Өпкөнүн төмөн чети деп, 

Муштап өтүп кетти эми. 

Алмаңды аттан түшүрбөй, 

Акбалтанын Чубагы

Жөлөп, таяп өттү эми.

Кара калпак кыргагы, 

Кыргыздын кыраан Сыргагы 

Жети миңин майдалап, 
Кезиккенин найзалап, 
Алманды сайган Айжаңжуң 
Оңолуп жүрө бергиче,

Ал Айжаңжуң баатырды 

Бозкериктин үстүнөн

Көмө коюп өттү эми.

Аттан түшүп салактап,

Эки көзү алактап,

Эстен кетип турганда,

Эр Алмамбет көрүптүр. 
Ачболотун колго алып, 
Качырып Алман жеткиче, 
Тоодой болгон Жаңжуңдун 
Башын чаап өткүчө, 
Алоокенин Коңурбай 
Айжаңжуңга жетиптир.

Жетип атка мингизип,

Жел тийгизбей Жаңжуңду

Аман алып кетиптир.

Кашаттанган кара кыр,

Кара кыр десе, сел экен,

Баштагыдан канча кеп

Каптаган кытай эл экен.

Канаттуу карга кутулгус, 

Каарданган тушу экен.

Кайнаткан шорго туш болуп, 

Кыргыздын кайгыланар кези экен. 

Эр Алмамбет баш болуп,

Кырк чоро качып чу койду. 

Атышкан менен арыбай,

Чабышкан менен чарчабай, 

Чыканактап уйку албай,

Чырым этип тынч албай,

Ит-өлбөстү аштырбай,

Бери кадам бастырбай,

Өлөмүн деп санабай,

Өткөрө тосуп кытайды

Жети күнчө турду эми.

Күн кылкылдап батканда, 

Көрүнбөстөн чу коюп,

Караанын узуп дыр коюп,

Кайра тартты Сыргак эр.

Астындагы Көкчебич

«А» деп, «чу» деп жөнөсө,

Баскан ташы быркырап,

Чоң казандай даңканы

Сыргактын төбөсүндө чыркырайт, 

Ооздугу кагылып,

Эти кызып, Кекчебич

Тал жибектей куйругу

Чаткы аякка чабылат,

Жеке калган Сыргак эр

Капталдап жүрүп олтуруп,

Кырк чорого аман-эсен кошулат. 

Таң кашкайып сүргөндө,

Жерге жарык тийгенде,

Сары изине чөп салып,

Саргара кууп калыптыр.

Кеткен изден айрылбай,

Эки жакка кайрылбай, 

Кечилдин каны Коңурбай 

Кенебей кууп калыптыр. 

Тоодой болгон Айжаңжуң

Тобу менен калмакты 

Токтотпой айдап алыптыр. 

Ээлигип калмак эл каптап, 

Эмгекти башка салыптыр. 

Жадырыктын Жар-Кыя, 

Жалгыз аттын чубама

Сарала оозун бурду эми,

Эми Алмамбет баатырың

Ит урушун салууга

Бура тартып калды эми.

Айжаңжуң менен Күнжаңжуң, 

Артыкча эри — Коңурбай 

Жалгыз Алмаң көк жалды 

Жабылып каптап кетти эми. 

Жекеге калган Алмаңа 

Күркүрөгөн Күнжаңжуң: 

«Качып жүргөн, качкын кул, 

Сени сайып алам, — деп, — 

Бурутка каран салам, — деп, — 

Каарыма салсам, карандын 

Катынын тартып алам» — деп, 

Каш-кабагын карасаң, 

Күүгүмдөгөн чөлгө окшоп, 

Маңдайында эки көз

Жатып калган көлгө окшойт, 

Күнжаңжуң өзү баш болуп, 

Каптап калмак калды эми. 

Капталынан Айжаңжуң 

Качырып найза салды эми. 

Кабылан тууган Алмамбет 

Кыйгактуу найза өңөрүп 

Ортосуна барды эми.

Алмамбет минтип калганда, 

Калмак каптап турганда, 

Акбалтанын Чубагы,

Эр Манастын Сыргагы: 

«Кайрылбастан качканда

Кай муратка жетебиз!

Кабылан тууган Алмаңды 

Кантип таштап кетебиз! 

Кыстап калмак каптаса,

Кыраан тууган Алмамбет 

Колго түшүп кетпейби?

Түшүп калса каңгайга,

Бөөдө ажалы жетпейби?

Кудай бизди урбайбы? 

Кыргыздын бели сынбайбы? 

Алмамбетке жетелик, 

Ажыратып кетелик» —

Деп ошентип эки эрен

Аттын озун жайышып, 

Алмамбетке жетмекке

«Чу» коюшуп жарышып, 

«Манастап» ураан, үн салып, 

Манжуу менен калмакка 

Токтотпой кирди кол салып.

Баатыр тууган Алмамбет 

Беркилерди көргөндө,

Медер кылып бел байлап, 

Кайраттанып дем  байлап, 

«Бере көр» — деп кудайлап, 

Аралап кирди салышып, 

Алмамбет, Чубак, эр Сыргак 

Кирип келди жарышып, 

Айбалта менен кылычты

Аркы-терки шилтешип.

Агып кетти кызыл кан,

Жатып калды канча жан. 

Калмактардын Күнжаңжуң 

Кайраты кабат эр экен; 

Кайнаган топко киргенде, 

Карышкырдай неме экен. 

Кыйкырып октой жетерде, 

Сараланын үстүнөн 

Алмамбеттей асылды

Көмө коюп кетерде,

Көгаласын зыргытып,

Көнүк болгон эр Чубак 

Капталынан дыргытып, 

Күнжаңжуңга жетти эми, 

Жеткен жерден эр Чубак

Тоодой болгон Жаңжуңду

Тоңкойто сайып өттү эми.

Токтоно албай көп каңгай

Жарыла берди чуркурап.

Жан соогалап канчасы

Качып жүрөт дыркырап.

Кулап Жуңжуң түшкөндө, 

Жөөкүлүк калмак жетерде,

Атына кайра мингизип,

Алып жүрүп кетерде,

Жаны бирге Сыргагы

Ылачындай жетти эми,

Жеткен жерден наркескен

Кармай калып сабынан,

Сууруп алып кабынан,

Башын кесип кетти эми.

Кебез белбоо, кең өтүк

Кечилдин каны Коңурбай

Кейиши катуу ушундай, 

«Күнжаңжуң өлүп калды» — деп, 

Кабар берди канына,

Каканчындын шаарына.

Бул кабарды уккан соң,

Балбандары бөлүнүп,

Коңурбай тоодой көрүнүп, 

Бурканына жалынып,

Каптап каңгай жайнады,

Кара курттай кайнады. 

Жабылганын көргөн соң,

Салышып жүргөн үч берен

Эми жандан түңүлүп,

Бел байлаган бели жок,

Белгилүү Манас шери жок, 

Жергелеп турган эли жок: 

«Кызыкты калмак салат бейм,

Ат чаалыгып калганда,

Көөнү келсе бул күндө,

Тирүү кармап алат бейм?

Токтобой кыргын салуучу

Тозоку кытай эл ошол;

Каңгайдан качып чыккандан 

Кыйланы көргөн сел ошол.

Өлгөнүнөн  калганың

Жете баргын Таласка.

Кордук көрүп калдык деп,

Айта баргын Манаска!».

Деп ошентип кеп айтып, 

Алмамбет, Сыргак асыл шер, 

Көк жал Чубак артык эр

Кайра тартып  калышты.

Кача берип эр Чубак,

Алмамбет калып салышты. 

Алмамбет чыга бергенде, 

Сыргак калып салышты. 

Сыргак чыга бергенде,

Чубак кирип салышты. 

Чубакты көрүп каңгайлар 

Чындап каптап калышты. 

Найзачаны бир бөлөк, 

Кылыччаны бир бөлөк, 

Кыйынынын баарысы 

Көмкөрүлүп кылкылдап,

Курт экени билинбей,

Кум экени билинбей,

Жайнайт калмак былкылдап. 

Каңгайлардын чоң калча 

Качырып найза салыптыр.

Кан Коңурбай баш болуп, 

Алмамбет, Сыргак, Чубакты 

Кара кытай, көп манжуу 

Көңтөрө кууп алыптыр.

Айдай талаа, кең түздө

Жети күнү эр Чубак

Жеке урушуп калыптыр.

Эки колу дал болуп, 

Акбалтанын Чубагы

Кайра тартып калыптыр. 

Түгөнгөн тоонун урчуктан, 

Дүмүрөйгөн тумшуктан,

Ай тийгендей жаркырап, 

Арыстандай болуп күркүрөп, 

Алмамбет тосуп туруптур.

Дыр коюп Чубак калганда,

Кан  Коңурбай, Айжаңжуң 

Кылкылдатып кол айдап,

Колдун баарын чогуу айдап, 

Оолуга түшүп качырып, 

Алмамбетке жетти эми. 

Алмамбеттин үстүнө

Ат оюнчу, жөөкүлүк

Такыр каптап кетти эми.

Уй куймулчак Сарала

Уюлгутуп, кыйкырып,

Кырып жүрөт Алмамбет,

Кез келгенин бир сайып

Жыгып жүрөт Алмамбет. 

Кырганына кылчайбай,

Кызыкты каңгай кылды эми.

Чаң уюлгуп, жер жайнап, 

Чаап кирип турду эми. 

Жамгырдай кылып жаа тартып, 

Жаңжуң кирди бир жактан. 

Мөндүрдөй кылып ок атыл, 

Манжуу кирди бир жактан. 

Каңгайлап ураан чакырып, 

Калмак кирди бир жактан. 

Шибээ, солоон — эки уруу,

Бу да каптап бир жактан, 

Тыргоот, кара кытайы

Катуулап уруш салды эми. 

Кылчайбастан жүгүрүп,

Кыстоо түшүп башына,

Кыйла жандан түңүлүп,

Сарала турат кындыйып, 

Салышып жүргөн Алмаңа

Нечен найза бир тийип. 

Атышканга алдырбай,

Адис болгон арыстанын, 

Чабышканга чарчабай, 

Согушканга тажабай,

Кыдырата карабай,

Кыйкырып келген жөөлөрдү, 

Кырып жатат аябай.

Тогуз күнү аралап,

Алмамбет чыкты кан болуп, 

Кыймылдабай дал болуп,

Токсон жерден жара жен.

Бура тартып, дыр коюп,

Кебез белбоо, кең өтүк 

Кечилдин каны Коңурбай 

Көшүлө кууп алды эми.

Алтын казчуу кенинен,

Чай алуучу жеринен,

Каарына алганда,

Кара кытай, көп манжуу 

Каптап кетчүү белинен

Тосуп турган эмеспи

Тобокел деп эр Сыргак

Дал ошондо белести.

Катынын кара баскансып, 

Кууганы жакын качкансып, 

Коң төрө турат алактап,

Көз айнеги балкылдап, 

Көөкөрдөй болгон шуру таш 

Төбөсүндө жаркылдап, 

Дүмөктү башка салчудай, 

Алмамбетти кубалап

Түздөн сайып алчудай. 

Ошондо Сыргак кайран шер, 

Кайгырбаган кайран эр, 

Көкчебич оозун жайды эми, 

Манастап ураан салды эми. 

Кууп келген калчанын 

Капталынан эр Сыргак 

Куюндай ойноп жетти эми. 

Жетип Сыргак саярда, — 

Эченди көргөн Коңурбай 

Айласы күчтүү ушундай, 

Астындагы кара аты

(Кара атынын бар экен 

Капталында канаты)

Өлөр жерге келгенде,

Айла табар адаты.

Бура тартып, жылт коюп, 

Сайдырбастан кылт коюп, 

Колун көздөй чу коюп, 

Коңурбай качып калды эми, 

Колуна кирип барды эми.

Бекип жаткан бел экен, 

Бейжай каңгай эл экен.

Жакын Сыргак барганда, 

Мунарыкты көр, чокту көр, 

Бузулбай тийген окту көр. 

Камышты көр, селди көр, 

Каптап жаткан элди көр. 

Тегерегин карабай,

Өлөмүн деп санабай, 

Кыжылдаган калмакты 

Кыдырата карабай,

Кылча жанын* аябай, 

Көкчебич менен ойнотуп, 

Жеткен жерик сойлотуп, 

Кылычтуусун кыйратып, 

Найзачанын аңтарып, 

Айкырды Сыргак киргенде. 

Аны көрүп Айжаңжуң, 

Келберсиген Коңурбай 

Алгарага камчы уруп, 

Каарданып бакырып, 

Сыргакты беттеп качырып, 

Кузгун учпас талаада

Калың каңгай, миң калдай 

Баары каптап кетти эми.

Темирден соккон тор алып, 

Тешилбеген кол алып, 

Айкырышып Айжаңжуң,

А да каптап кетти эми. 

Ошондо Сыргак балага 

Кылыч тийди кылкылдап, 

Айбалта тийди жаркылдап, 

Таш сайынган калмактын 

Төрөлөрү аянбай,

Такыр кирди Сыргакка; 

Ажыдаардай оп тартып

Азыр кирди Сыргакка. 

Кыраан Сыргак канетсин, 

Капаланып былк этпейт,

Ат үстүнөн кылт этпейт.

Эрдин тиштеп Коңурбай, 

Ката кетпес сайганы, 

Каптатып эрди айдады: 

«Берен экен Сыргагы,

Эми колго тиер убагы.

Телегейи тең экен,

Буруттан чыккан шер экен.

Жыйырма бирге илинип,

Келип калган чени экен. 

Келгендерден мен уктум,

Алдымда турган оёндор,

Ойлоно турган кеп уктум:

Буруттан Манас чамданып

Жалпыга жардык салганда,

Эр чыга албай камалып,

Эл кысылып турганда,

Ошондо Сыргак оёнун,

Чалгынды бизге чаларда,

Алмамбетке кошулуп,

Алдымдан тосуп каларда,

Айлымды чапкан Коңурдан 

Жылкымды кайрып алам деп, 

Кайрылып эми кыргыздан

Жылкы тийгис кылам деп,

Астындагы Көкчебич

Кубаласа мал жетпейт,

Алышкан менен Сыргакка 

Айкалышып ал жетпейт.

Он далысы кең экен,

Атаганат, бул Сыргак

Манаска тете эр экен.

Тогуз сан каңгай, бул жалгыз,

Нечен бир тоодойду сайып жок

                                                          кылды, 

Ичимди кызыл чок кылды.

Асманды бүркөп чаң кылды,

Жердин бетин кан кылды,

Канча эрди жай кылды!

Сындырды Сыргак белимди, 

Кыйратты кыйла эримди.

Жаа менен тилди куйкамды,

Умачтай ачты уйкумду.

Көрө албадым эл-журттан

Мен Коңурбай болгону

Бул сыяктуу туйгунду.

Кечилдин каны мен элем, 

Өлгөн менен арман жок.

Боору бүтүн кишиде

Сайышпай адам калган жок. 

Кыйын экен айласы,

Сай сөөгүмдөн кете элек 

Сыргактын сайган найзасы. 

Кылчайбастан баарыбыз 

Жапырт каптап калалы, 

Камындырбай, качырбай, 

Тегеректеп тор тосуп,

Тирүү байлап алалы.

Какан кандын алдында 

Сыргакты белек кылалы, 

Сыргакты тирүү кармасак,

Бел байлаган бели жок, 

Алмамбет, Чубак болбосо, 

Экөөнөн башка эри жок.

Ал экөөнү жайласак,

Анан кийин буруттун 

Корголой турган жери жок. 

Чындагыла, балбандар, 

Айлантып курчай калганда! 

Сыргакты байлап алганда, 

Калган калың буруттун 

Буласын булап алабыз,

Бузук күндү туудуруп,

Башына дүмөк салабыз. 

Өлтүрүп бүткүл дөөсүн, 

Тиебиз жылкы, бээсин,

Кайрат кылган буруттун 

Талкалайбыз мээсин. 

Эрдемсинген бурутка 

Кордукту мыктап салабыз, 

Бөлөгү эмес буруттун

Үкүрүн* айдап алабыз».

Муну айтып Коңурбай,

Буйрук кылды ушундай, — 

Кылчайбай калмак камынып, 

Кыйкырып кирди жабылып. 

Жалгыз Сыргак бой бербей, 

Аты жерди таянбай,

Согушуп жүрөт аянбай.

Кара кытай балбаны 

Даярданып баратат

Эр Сыргактын башына

Ыргытып чалма салганы.

Жаасын тартар мергели

Жаллы каптал келгени.

Темир аркан торчону

Тегеректеп алды эми.

Кебез белбоо, кең өтүк

Кечилдин калы Коңурбай 

Керилип найза сайды эми. 

Кыраан шумкар Сыргагың

Кылча муну көрбөстөн, 

Кыйшайбай туруп алды эми. 

Айкырып барып Айжаңжуң 

Алыстан «чу!» деп жетти эми, 

Жетип келип Сыргакты

Бу да сайып өттү эми.

Зың-зың этип кенебей,

Калча менен Жаңжуңдун 

Качырып найза сайганын 

Тушарына теңебей,

Ажал келсе, айбыкпай, 

Жалгызмын деп жабыкпай,

Каары катуу эр Сыргак

Ошондо туруп муну айтат: 

«Алмамбет менен Чубагым 

Кысталып турган кезимде 

Көрсөтсөңчү, кудайым!

Каңгай кыстап турганда, 

Кыйкырык качан салат, — деп, — 

Качан жетип кыраандар 

Ажыратып алат» — деп.

Астындагы Көкчебич

Айланса болот тулпарга!

Көкүлдү көккө ыргытып,

Туягын жерге мылгытып, 

Желгенине жел жетпей, 

Басканына мал жетпей,

Араандай оозу ачылып, 

Тизгинине ал жетпей,

Башын жерге салыптыр. 

Аркардай болуп түйүлүп, 

Капкандай бели ийилип,

Чарадай болгон даңкан таш 

Төбөсүндө чыркырап,

Ошо күнү Көкчебич

Эти кызып алыптыр,

Куштай учуп калыптыр. 

Үстүндөгү Сыргагы

Эрдин кесе тиштесе,

Каалгадай кашка тиш

Таруудай болуп быркырап, 

Жакын кирип барганда, 

Кармайбыз деген көп калмак 

Жарыла берет дыркырап.

Алоокенин Коңурбай

Жалгызы өлгөн эмедей,

Токтото албай кошуунун

Ыйлап жүрөт буркурап:

«Кытай, манжуу, жерге кир! 

Кайратты качан кыласың? 

Жалгыз Сыргак буруттан 

Жабыла качып аласың!

Эр Манастын кырк чоро,

Кыркы бирдей Сыргак дээр, 

Баарысы бирдей арыстан шер, 

Манаска тете көк жал эр. 

Кыргыздан ураан чакырып, 

Аралап кирип калганда,

Анда кайда барасың?!

Качып калмак калганда, 

Кыргынды Сыргак салганда, 

Манастан калган кырк чоро 

Жетип кирип келгенде, 

Алмамбет, Чубак аралаш,

Ал ар кошо жүргөндө,

Анда кандай кыласың?! 

Каңгайлаган көп калмак, 

Каптагыла Сыргакты,

Эмне качып турасың!»,

Деп ошентип өкүрүп,

Алгаранын оозун

Коё берди Коңурбай.

Найзакерди бир бөлүп,

Шайлап кирди Коңурбай.

Калың манжуу, кытайды

Кара жаандай токмоктоп

Айдап кирди Коңурбай.

Так үшүнтүп калмактар

Жабыла каптап калганда,

Жан кашайып эр Сыргак 

Жапааны жалгыз тартканда,

Ээр белдей кайкаңдан

Уйгу-туйгу ойноп чаң, 

Алмамбет, Чубак түгөйү, 

Адамдан башка үрөйү 

Аркыратып келатат,

Анда-мында бир тийип, 

Заркыратып келатат.

Жеткен жерден эки шер 

Калмакка кирди качырып, 

Самандай жоону сапырып,

Эми Сыргакты жүрөт чакырып. 

Көпчүлүктөн көрүнбөйт,

Кайда экени билинбейт.

Асман туман, алды чаң, 

Аралашкан канча жан.

Каптап калмак төгүлүп,

Тапмак түгүл Сыргакты 

Алмамбет, Чубак — эки Шер

Эки жакка бөлүнүп,

Аянбай калмак салышып, 

Арыстандар жүрөт алышып, 

Айбалта  менен чабышып, 

Найзаны шилтеп кээ чакта,

Как жүрөккө малышып.

Жердин бети чаң болуп,

Өлүп жаткан көп манжуу

Төрт туякта нан болуп.

Асман мунар, жер бүркөк, 

Жерден неме көрүнбөйт. 

Тополоң түшүп, тоз болуп, 

Караган киши дал болуп,

Кайсы экени билинбейт. 

Кайнаган топто эр Сыргак, 

Караса, көзгө илинбейт.

Уй куймулчак Сарала

Ченеп чаап урушта

Байлап жүрөт Алмамбет, 

Күндүзү бүркөк, түнү ачык, 

Күндүн куюн бузултуп, 

Жайлап жүрөт Алмамбет.

Чаң басылып калганда, 

Токтоп туруп караса,

Көп калмакты талкалап,

Кара калпак кыргагы

Кырып жүргөн кези экен 

Кабылан Манас Сыргагы. 

Найзасын сайып таянып, 

Таңдайы кургап Алмамбет 

Оозун улам жаланып, 

Ыраазы болуп Сыргакка, 

Карап турду жалынып: 

«Кесеси алтын, пулу арзан 

Самаркандай калаа жок, 

Кыйрашкан жоонун бетинде 

Эр Сыргактай бала жок. 

Эрөөлгө* чыгып сайышса, 

Эрдигине чара жок.

Найзага таккан желегим, 

Жоо бетине жолдош деп, 

Алып келген белегим».

Анан туруп Алмамбет

Дагы мындай кеп айтат,

Кеп айтканда нени айтат: 

«Чубак берен, Сыргагым, 

Атыңдын оозун бура тур, 

Асыл туйгун эки шер, 

Алдыңкы жерге тура тур. 

Мен көргөндү көрдүңбү? 

Мен билгенди билдиңби? 

Эми азап болсо көрөлү, 

Ажал жетсе, өлөлү.

Кытай, манжуу эл ушул, 

Каптаган кыян сел ушул. 

Калкынан киши калбастан, 

Катуу кууп калыптыр, 

Көзүнө өлүм көрүнбөй, 

Өжөрлөнүп алыптыр.

Адам уулу не көрбөйт,

Башка келсе, көрөлү.

Көк найза толгоп сайбаса,

Көрүнбөй эрдин өнөрү.

Бел байладык намыска,

Ажал жетсе, өлөлү».

Алакең сөзүң уккан соң,

Тынчый түшкөн убакта

Жылып аккан булакка

Каныкей берген кулазык

Кайталап чайкап ичишип,

Аз кеңешип олтуруп,

Асыл түлүк тулпардын

Жумурун чөпкө толтуруп,

Кылычты кыдай байланып,

Кылдай жанга күч келип,

Темир тонго камданып,

Жоону көрүп күйүнүп,

Көп-көк темир кийинип,

«Тобокел» — деп теңирге

Баатырлар атка минди түйүлүп. 

Добулбас кагып калыптыр, 

Баштагыдай  шылкыйбай, 

Чындалышып алыптыр.

Алоокенин Коңурбай:

«Бурутту кыргын кылам деп, 

Таластагы Манастын

Жылкысын тийип алам деп,

Катын-кызын олжолоп,

Ат сооруна салам деп,

Баатырынын баарысын

Жол үстүндө жарам деп, 

Жаманынын баарысын

Түбөлүк жалчы кылам деп, 

Төбөсүнөн басам деп,

Казынасын чачам» — деп,

Келе жатат дүңгүрөп,

Жааган күндөн күркүрөп.

Эр Манас бошотуп ийген Нескара 

Чыга келди капталдан.

Күркүрөгөн Айжаңжуң,

Бу да чоң сайышка чактанган. 

Каңгайлар каптап кирди эми. 

Оролушуп көп манжуу,

Ошондо Сыргак жаш бала

Ортосунда калды эми.

Алышса, адамдын алы жетпеген, 

Арыстандын тиши өтпөгөн 

Акбалтанын Чубагы

Кабылан Сыргак балага

Караан болуп бермекке

Качырып кирди бу дагы.

Ай тийгендей, Сарала

Ок жыландай ойнотуп,

Кез келгенин сойлотуп,

Алмамбет кирди айкырып,

Калың манжуу, каңгайды 

Капталынан жапырып.

«Тируу кармап алгын!» — деп, 

Коңурбай жүрөт бакырып. 

Астында Чубак чабышып,

Кайра тартып кабылан,

Сыргак жүрөт салышып.

Сыргак кетсе чу коюп,

Алмамбет калат алышып. 

Алмамбет, Сыргак кеткенде, 

Артында калат эр Чубак,

Жан аябай кагышып.

Ошондо каарданып бакырып, 

Кайратты калың чакырып, 

Кыргыздарды жибербей,

Көк жал Манас сырттанын

Тосуп калган кези экен;

Тепсей келген калмакка

Тепселип кантип кетем деп,

Кара башым куткарып

Не муратка жетем деп,

Качпагын деп кармашка

Кайра салган кези экен

Арыстаның муну ойлонуп,

Алда нече толгонуп,

Кайрат берип кошуунга

Карап турган кези экен. 

«Кыраандарым кайда?» — деп, 

Санап турган кези экен.

Алмамбет, Сыргак, эр Чубак

Аман-эсен Манаска

Эсендешип көрүштү.

Аттан түшүп алышып,

Атты айкаш байлашып, 

Алдына келип турушту.
Ошондо Манас муну айтат: 

«Кызыл найза желегим, 

Кырааным, берен Алмамбет — 

Каңгайдан келген белегим. 

Эгизим, Чубак, көсөлүм — 

Эсимден кетпес эгерим, 

Астыма салсам, ак жолум, 

Асылым менин Сыргагым — 

Алышкан жоодо шумкарым, 

Атышканда сан колум,

Үч бирдей менин эгизим —
Телегейи тегизим.

Калк баштаган эрлерим, 

Кайраты кабат шерлерим. 

Качып кетсем урушпай, 

Каптап каңгай кетпейби, 

«Манас качып кетти!» — деп, 

Кууп жүрүп, кыргыздын 

Түбүнө манжуу жетпейби!». 

Деп ошентип, эр Манас 

Кайрат сүйлөп, тыңданып, 

Кара боюн чыңданып, 

Кайрылып атка мингени, 

Көк найзасын зыңкыйтып, 

Тулпарларын кындыйтып 

Туйгундар кошо жүргөнү.
СОҢКУ КАРМАШУУЛАР
СОҢКУ СОГУШ

Таң кашкайып сүрду эле, 

Жерге жарык тийди эле, 

Асмандан жылдыз бөлүнүп, 

Күн батышка төгүлүп,

Таң кылайып сөгүлүп,

Кулан өөк болгондо,

Таңдан туруп камданып, 

Кыраан эрлер чамданып,

Аш-тамагын ичишип,

Ат-атына минишип,

Чап олонун бек тартып,

Куюшканын кыскартып,

Найзаларын каргытып,

Айбалтасын байланып,

Каңгайды көздөй бурулуп,

Токтоно албай көп кошуун

Туйгунун Манас кашында,

Жалпы келди чогулуп.

Карап турса, кытайдан 

Жердин бети көрүнбөйт. 

Канча экени билинбейт. 

Каңгай жакын келгенде, 

Качырып кирди кыйкырып, 

Көкчө менен Музбурчак, 

Мелтиретип найзасын

Кошо кирди эр Чубак. 

Астында кетип баратат 

Алмамбет менен эр Сыргак. 

Манастан башка кошуундун 

Баары кирди бакырып, 

Манастан ураан чакырып. 

Өөдө-төмөн карабай,

Жалпы кирди кыргыздар, 

Өлөмүн деп санабай.

Таш сайынган калмактын 

Төрөлөрүн бир бөлүп, 

Кырмызы күрмө каңгайдын

Кыйындарын бир бөлүп, 

Астына түшүп алыптыр, 

Артынан айдап каңгайдын 

Бирин кийин калтырбай, 

Айжаңжуң жүрүп калыптыр. 

Чоңкүрөң менен бир четте 

Манжууларды бир бөлүп, 

Нескара келет кыйкырып. 

Чекеде жалгыз көзү бар, 

Ажалды билбес өзү бар, 

Жалгыз кез деген каңгайдан 

Калың кол келип калыптыр. 

Мунарыктап көрүнгөн, 

Артында башка бөлүнгөн 

Мунарык эмес, эл экен, 

Көптүгүнө караса,

Эл эмес, аккан сел экен. 

Калыңдыгы кытайдын

Дайра, деңиз, көл экен.

Кыргыз каптап калганда, 

Коңурбай байкап алганда 

(Айжаңжуңу артында),

Үзөнгү кошуп, эки эр

Жекеге чыкты бөлүнүп.

Муну көрүп, Алмамбет 

Көзүнөн каары төгүлүп, 

Мелтирешип тиктешип, 

Буурусун тийген чийин жок, 

Суур казган ийин жок

Мейкин сары талаада

Кетип барат дыркырап, 

Даңканы көкте чыркырап. 

Айжаңжуң келет айкырып, 

Алмамбетке бет алып.

Алтын айдар, чок белбоо

Азиз кандын жалгызы

Чымын жанын аябай,

Өлөмүн деп санабай

Бет алышар жер экен, 

Каңгайлардын Айжаңжуң 

Камбыл тууган эр экен, 

Камындырбай жалгызды

Найза салган кези экен. 

Күрмөсүнүн чети деп.

Алтын кемер бети деп, 

Айжаңжуңдан озунуп,

Алмамбет шилтеп өттү эми.

Эки найза тең тийип,

Кыйрап кетти быркырап,

Сыныгы көкке чыркырап,

Ат башындай ак булла

Ар кайсы жерде буркурап.

Көңкү* кытай, көп манжуу 

Нескарасы баш болуп

Каптап кетти чуркурап.

Сыргак жакын калганда,

Алгара менен кылт коюп,

Адис болгон Коңурбай

Жазгырып ордун, булт коюп,

Бура тартып, сан колго

Сайдырбай кирип кетти эми. 

Кубалап Сыргак киргенде,

Каршы алдынан жалгыз кез

Баары бирдей дөө экен,

Урушка адис жөө экен,

Тосуп чыкты жабылып, 

Токмоктошко камынып.

Орто жерин оргутуп,

Кууп жүрөт эр Сыргак,

Тегерегин дыргытып,

Суруп жүрөт эр Сыргак.

Таанга шумкар тийгендей,

Өз билгенин калмакка

Кылып жүрөт шер Сыргак. 

Чыдабастан чоң калча

Кошуунга сүйлөйт бир канча: 

«Баарып каптап киргин, — дейт, — 

Дарбып келген бурутка

Дүмөктү мыктап салгын!» — дейт. 

Калчанын сөзүн укканда,

Жалпы калмак жабылып,

Жаны калбай камынып, 

Айбалтачан жалгыз көз,

А да кирди чамынып.

Муну көрүп алыстан

Акбалтанын Чубагы,

Аргын кандын Ажыбай,

Үзүктөй калпак эр Шууту, 

Ырамандын Ырчуулу —

Жан аябас жаш уулу

Жаалы катуу Бозуулу,

Кырктын башы Кыргыл чал 

Баймат менен Байчоро, —

Бут каптады кырк чоро.

Чубак жетип калмакка

Чуулганды салды эми.

Кырк чоронун баарысы

Каңгай, манжуу сан колго 

Аралашып калды эми.

Көкчө менен Музбурчак 

Кайраттанып ушул чак, 

Кылкылдаган манжууга 

Кылчайбай найза сунущка,

Кайра суруп калмакты

Каңгайга жете барышка,

Канча калың кол менен

Каптап кирди согушка. 

Буудайыктын Музбурчак, 

Айдаркандын эр Көкчө

Астына түшүп көп колдун 

Аркыратып келатат.

Карагай найза сундуруп, 

Күркүрөтүп келатат.

Буларды көрүп алды эми, 

Коңурбай менен Нескара

Акыл кылып турду эми: 

«Миңдеген калың кол болсо, 

Арыстандай жойлойбуз, 

Алмамбет, Чубак, эр Сыргак — 

Ошол үчөө болбосо,

Калганын көз ачымга койбойбуз. 

Музбурчак менен Көкчөнү 

Тигилер ажыратып алганча

Жетип байлап алалы,

Башына азап салалы!».

Алгара менен чу коюп,

Астына алыс бөлүнүп,

Опол* тоодой көрүнүп,

Бири калбай жабылып, 

Кошуунун айдап келатат 

Нескарасы чамынып.

Ал-аңгыча болбостон,

Аткан октой жеттй эми, 

Алоокенин Коңурбай

Жеткен жерден Көкчөнү 

Көгаланын үстүнөн

Кеме коюп өттү эми.

Көкчө аттан түшкөндө, 

Коңурбайдын кырк жайсаң 

Ортосуна алды эми,

Тегеректеп калды эми.

Бир жагынан Музбурчак 

Айкырыгы таш жарып,

Келе жатат чамынып.

Муну беттеп кырк жайсаң,

Кырк найзаны тең шилтеп, 

Музбурчакка жабылып,

Арасына алды эми.

Ошондо да Музбурчак

Ат үстүнөн былк этпейт, 

Сокконуна солк этпейт. 

Көкчөнүн колго түшкөнүн

Көрүп турат Музбурчак. 

Ажыратар арга жок,

Жара чайнап бармагын,

Эки көзү чачырап,

болуп турат Музбурчак.

Көгаласын Көкчөнүн

Бир жайсаң коштоп калыптыр, 

Түгөл калмак сүйүнүп, 

Түгөтөбүз эми деп,

Дүңкүлдөп уруп алыптыр. 

Ошондо Сыргак талаадан 

Кидирбестен жетти эми,

Канча калдай, жөө күлүк

Жыга сайып өттү эми. 

Көгаласын Көкчөнүн

Жулуп алып калмактан,

Аман коштоп кетти эми.

Көзүн салса эр Чубак,

Акдаркандын Көкчөсүн

Азапка чындап салыптыр, 

Алактап айла таба албай, 

Көкбөрү болуп калыптыр. 

Башы челек, нан болуп,

Бүткөн бойдо тамтык жок,

Кара кочкул кан болуп. 

«Музбурчак, Көкчө шер өлcө, 

Келгендердин баары өлcө, 

Таласка кантип кетебиз,

Не мураска жетебиз!» —

Деп ошондо эр Чубак

Көгала менен ойнотуп,

Көкчөнү көздөй бет алып, 

Качырып кирди каңгайды, 

Кезиккенин сойлотуп.

Чубак жаңы жеткенде,

Жалгыз көз* качты сабылып. 

Өлбөс жакка камынып.

Чууну Чубак салды эми,

Өлөр-өлбөс жан менен 

Айдаркандын эр Көкчө 

Ажыратып алды эми.

Алып келсе Көкчөнү,

Ооздо дем, түтүн жок,

Кенедей жерде бүтүн жок.

Эр Көкчөнүн оозунан

Бөлөк-бөлөк, кан кеткен,

Өнө-бойдон ал кеткен.

Аргын кан уулу Ажыбай — 

Адамдан кылдат себепкер, 

Артыкча тууган табыпкер, 

Ажыбайдын колунда, 

Желмаяндын жонунда —

Себеп деген бир дары,

Медет деген бир дары.

Шири каптын ичинен

Жанаякты алды эми, 

Күлазыктан томкоруп,

Баса-баса салды эми.

Алты-жети жанаяк

Чар дары* кылып жуткузса,

Казактардын эр Көкчө

Умачтай көзү ачылды,

Ооруган жери басылды.

Буудайыктын Музбурчак 

Алышкандан ал кетип,

Денесинен Бурчактын

Кызыл кочкул кан кетип,

Жетимиш найза бир тийип,

Жетимин калдай кабылып,

Чоңкүрөң менен Нескара,

Чоң балбандын баарысы

Камап алган камынып.

Эки көзү алактап,

Эки буту салактап,

Кыраандын бири Музбурчак

Калмак келип калганда,

Кылыч менен айбалта,

Шилтегенде сыр найза,

Не кыларын билбестен,

Эси ооп эндиреп,

Акылдан тайып сеңгиреп,

«Эми өлмөк болдум» — деп, 

Унчугарга дарман жок,

Ат үстүндө чиренип,

Аманат жандан түңүлүп,

Карап турду түнөрүп,

Ошондо алтын айдар, чок белбоо

Арыстан тууган Алмамбет,

Сарала менен зыргытып,

Жабыла түшкөн манжууну 

Тебетейдей ыргытып,

Курчап жаткан калмакты

Кубалап чыкты Алмамбет.

Айланып алган манжууну

Айдап чыкты Алмамбет.

Муз бурчактай баатырды

Мас болгондой теңселтип,

Алакең алып чыкты эңкейтип.

Кутулуп Бурчак кеткен соң,

Өз кошуна жеткен соң,

Карап  манжуу турбастан,

Как Коңурбай бакырып,

«Каптагын» — деп айкырып, 

«Жайсаңдар» — деп өкүрүп,

Көк жал Адмаң баатырды

Баары манжуу дүркүрөп,

Каптап кетти күркүрөп. 

Каарданып Коңурбай,

Алгарага камчы уруп,

Жебеден мурун жетерде, 

Сараланын үстүнөн

Кеме коюп кетерде,

Жолборс тууган Алмамбет 

Жойкуманы* колго алып,

Кыя чапты калчанын

Кыйкырып сунган найзасын. 

Каңгайлыктын калчасы,

Бура тартып алды эми. 

Коңурбайдын кырк жайсаң 

«Баштагыдан артык» — деп, 

Дагы найза берди эми.

Кайра тартып калчаңыз, 

Согушка чындап кирди эми. 

«Ушу келген буруттар

Баары текши эр экен,

Артыкча баатыр үч ойрон 

Ааламды бузар шер экен. 

Тушарына чаң жетпейт,

Чындап кыргын салбасак, 

Туйгунуна ал жетпейт!».

Калмактардын Коңурбай 

Качырып кирди үчөөнү,

Кайрат кылып ушундай.

Мунун ары жагынан

Кошо кирди Айжаңжуң,

Анын арка жагынан

Дагы кирди кырк жайсаң. 

Алмамбет, Чубак, Сыргакты 

Арасына алды эми.

Чаңга аралаш Коңурбай

Үчөөң бирдей аралап,

Аябай найза салды эми.

Канча найза сайса да,

Кыйла кылыч тийсе да, 

Кыңкайып булар кыңк этпейт.

Түгөнөт десе, түтөдү,

Түбүнөн бери күчөдү.

Жердин бети жыбырап,

Түркүн-түркүн кол келди,

Бир четинен, бир чети 

Көрүнбөстөн мол келди.

Карап турса көз салып, 

Калыңдыгы ошондой,

Аккан дайра көл келди.

Адам эмес, быкылдап,

Каптап катуу сел келди.

Калмак каптап келгенде,

Кыраан тууган кырк чоро 

Манастап ураан чакырып, 

Качырып кирди сан колго. 

Каптаганы тумандай,

Качырганы камандай

Эпкини дайра-сел болуп, 

Кайраты дайра-көл болуп, 

Жайнап келди кыргыз эл,

Жан эсебин ала албай.

Канчанын каны төгүлүп,

Кайнап келген калың Эл

Эки жакка бөлүнүп,

Эл бириндеп турганда, 

Акбалтанын Чубагы

Айжаңжуңга жетти эми.

Жеткен жерден Жаңжуңду

Кеме коюп өттү эми.

Оңолуп Чубак алгыча,

Кайрып найза салгыча

Коңурбай чаап жетти эми. 

Жеткен жерден Чубакты 

Көгаланын үстүнөн

Жалп эттирип өттү эми. 

Кайрылып калча жеткиче,

Башын кесип кеткиче

Уй куймулчак Сарала

Уюлгутуп Алмамбет,

Көргөндүн көөнү бөлүнүп, 

Оозунан жалын төгүлүп,

Көзүн ачып жумгуча

Коңурбайга жетти эми.

Капталынан калчаны

Кабырганын бети деп,

Кыйрап кетер кези деп,

Чыңдап муштап өттү эми. 

Коңурбайдай калчанын

«Өө!» дегенде оозунан

Өжөк-өжөк кан кетти,

Кайраты качып боюнан, 

Кансырады, ал кетти.

Кайрылып кайра Алмамбет, 

Коңурбайга жакындап,

Түп этектен аларда,

Узунунан саларда,

Караанын узуп Алгара

Жөнөй берди закымдап.

Жаралуу болуп Коңурбай

Жан айласын таба албай, 

Кошуунга кирип кетти эми, 

Кылчайып кайрат кыла албай…

Кебез белбоо, кең өтүк

Кечилдин каны Коңурбай

Акыл ойлоп алды эми,

Айжаңжуң менен Коңурбай

Арага элчи салды эми.

Элчиге келген Чаңтийбес

Эр Манастан өтүнүп,

Жети күн бурсат сурады.

Мына ошондо Чаңтийбес

Айткан сөзү жөн эмес:

«Тилегиме көнүңүз,

Тилеп келдим атайы,

Жети күн бурсат бериңиз! 

Каардансаң, эр Манас,

Кырамын десең эл мына,

Элчиге келдим, өлтүрсөң, 

Алдында калмак мен мына! 

Мыктап жатып уруштук,

Ач бөрүдөй жулуштук.

Бел байлаган эр өлдү,

Берен канча шер өлдү.

Караламан черүүдөн

Канча сансыз жан өлдү.

Жети күнү бурсат бер,

Кеңешели эл менен,

Эл бийлеген кан менен.

Анан урушар болсок, уруштук, 

Урушпасак, жөн эле

Ынтымакта туруштук».

Деп ошентип Чаңтийбес

Бурсат сурап турганда,

Айтканына көндү эми,

Айкөл Манас кабылан

Жети күн бурсат берди эми.

«Бурсатты Манас берди» — деп, 

Кыргыздардын баарысы

Эркин уктап алышып,

Эригип ордо салышып,

Чатыраш ойноп, чатырап, 

Кутурмач* ойноп, кутуруп, 

Жашы менен карысы

Жай жатып калды баарысы. 

Чалгынга жүрсө, чарчабас, 

Оорукка* жүрсө, оорукпас

Оён тууган Алмамбет

Жетип келди Манаска:

«Жер түбүндө каңгайды

Жети күндүк жол, дедиң.

Камап жаткан калмакты

Кайрат кылбас кол, дедиң.

Жети күн бурсат берипсиң, 

Казылган орго кирипсиң.

Айтсам, айткан тилимди 

Албастыгың билинди.

Түгөтмөк болдуң күнүңдү,

Казмак болдуң  оруңду,

Салмак болдуң башыма 

Капкайдагы сонунду! 

Олжолотмок болдуң го

Сарала тулпар атымды.

Жети күн бурсат берипсиң; 

Баатыр, жоону аядың неликтен 

Капкайда камын жедирип,

Баш-аягын жыйдырып,

Күчөттүң кара кытайды! 

Кудайдын кылган иши экен,

Мен көрбөгөмүн мындайды!..».

Какшап айтып Манаска,

Оозун жыйып алганча,

Боз ала желек, кызыл туу

Ошо кезде каңгайлар 

Бойбойлогон улуу-чуу,

Сурнай тартып калыптыр, 

Сүйүнө турган манжуунун 

Күнү тууп алыптыр.

Аркалуу мерген Шыпшайдар 

Анык келип калыптыр.

***

Көк жалыңдын кырк чоро — 

Алмамбет, Чубак аралаш 

Аныктап кирди согушка. 

Музбурчак, Көкчө — эки кан 

Кайта кирди согушка.

Серек, Сыргак эки Шер

Дагы кирди согушка.

Карап турбай кыргыздар

Баары кирди согушка. 

Ортосуна чаң салып

Оён Алмаң беренин,

Оюп келип берди эле.

Топтоп жаткан калмактын 

Тобун чачып талкалап, 

Тобокел деп Сыргагын

Союп келип берди эле.

Көгала минип акырып, 

Манастап ураан чакырып,

Кара кытай, манжууну

Кайра тосуп сапырып,

Ажал жетсе өлөм деп,

Өлбөй тирүү мен жүрсөм, 

Алмамбет, Сыргак, Чубакка 

Караан болуп берем деп, 

Кырктын башы Кыргыл чал, 

Үзүктөй калпак Шууту бар, 

Аргын кандын Ажыбай, 

Жайма көкүл Жашуул,

Жакшы тууган Бозуул, 

Ырамандын Ырчуул,

Колу күчтүү Байчоро,

Топ бузуучу Агаяр,

Сереңдеген Сереги,

Серпилишчүү Сыргагы,

Төлгөчү кара Төлөгү, 

Кыргыздарга күн тууса,

Кайран жандын кереги. 

Кутунайдын Куужигит — 

Кубулжуган шум жигит,

Аралаша кырк чоро

Кез келген жакка жол салып, 

Кезиксе, жанын аябай,

Калмакты кырып, кол салып, 

Коно келген Таласка,

Чоро болгон Манаска,

Жетиктеп белин курчаган,

Жети түмөн кол келсе,

Желбегей кирип кол салган —

Манас кандын кырк чоро

Жеке каңгай журту эмес 

Тийишкен жоого чаң салган.

Суу ич десе, уу ичкен,

Тулаңдуу жерди тутанткан,

Кара сууга кан куюп,

Кармашкан жерге чуу салган 

Кабыландын кырк чоро

Калың калмак ичине

Аралап кирди урушка,

Калмакка келген кыргыздар 

Өлгөнүнөн калганы

Дагы кирди согушка,

***

Айбандан тулпар ат өлүп, 

Азаматтан шер өлүп,

Өлбөй тирүү жүргөндөр

Капкара канга бөлөнүп,

Нечен-нечен тулпарды

Коштоп жүргөн мындан көп. 

«Баланчадай жакыным

Түкүнчө жерде өлдү» — деп, 

Боздоп жүргөн мындан көп.

Канча мыкты жигиттин 

Куюшканы үзүлүп,

Көктөй албай жаткан көп. 

Басмайылы үзүлүп,

«Басып кетсе, өлдүк» — деп, 

Эптей албай жаткан көп. 

Найза тийип аңтаңдап, 

Басалбастан тамтаңдап, 

Жаны чыгып калтаңдап, 

Алапайын табалбай

Качып жүргөн мындан көп. 

Тулпарларын ойнотуп, 

Туйлап жүргөн мындан көп.

***

Калың согуш ичинде

Көкчөгө Коңур жетти эми, 

Жеткен жерде Көкчөнү 

Көгаланып үстүнөн

Кеме коюп өттү эми.

Курт экени билинбейт,

Кум экени билинбейт, 

Артындагы көп калмак 

Артык тууган Көкчөнү 

Тегеректеп кетти эми.

Атка оюнчу Жөөкүлүк, 

Казыналык чоң мерген,

Туш келдиге таңылбас, 

Караңгыда  ийненин

Көзүн атса, жаңылбас, 

Астынан адам өтпөгөн,

Огу бекер кетпеген,

Каражой уулу Шыпшайдар 

Жашыл кийип дыр койду, 

Айдаркандын Көкчөсүн 

Чекеден ары бир койду,

Көкчөнү окко учуруп,

Көңүлү жаман бузулуп, 

Кыргыздар катуу күйүндү, 

Кара кытай, манжуу журт 

Каткырышып сүйүндү. 

Минтип кытай турганда, 

Сарала менен аралап,

Дүмөктү Алман баштады. 

Каражой уулу Шыпшайдар 

Колунда кылыч ойкума

Жара чаап таштады.

Алакең дагы жетти эми,

Беттей калса Айжаңжуң,

Ыргыта коюп өттү эми. 

Аркасынан эр Сыргак

Алты миң манжуу, миң калдай 

Аткарып атка салгыча,

Ахалаган Жаңжуңдун

Башын кесип кетти эми.

Узун бойлуу, кең далы 

Акбалтанын Чубагы

Чоңкүрөң минген Нескара

Келе калган жеринен

Аңтара сайып өтту эми. 

Жөөкүлүк менен Канжаркол 

Кайрылып атка салгыча,

Аман илип алгыча,

Кыраан Алмаң жетти эми, 

Нескараны кыйратып,

Кырк эки бөлүп өттү эми. 

Алтымыш жайсаң төрөсүн

Кошо чаап кетти эми.

Тамандан чыккан чаңды көр, 

Агып жаткан канды көр,

Канга аралаш тонкоюп,

Кулап жаткан жанды көр, 

Топурак учуп, тоз кайнап, 

Тосушуп нечен урушуп, 

Токтолуп жүрөт шор кайнап,

Боо түшүп тулпар ат өлдү, 

Топуракка аралаш

Бопбоз болуп эр өлдү.

Алоокенин Коңурбай

Кеп баштады мамындай:

«Каптап калмак келгенде,

Бел байлар бурут бели жок, 

Береним мыкты Шыпшайдар

Сен сыяктуу шери жок. 

Башкасын айтып нетейин,

Калың казды орумду

Буруттун ушу Сыргагы 

Кайнатты далай шорумду. 

Жыйырма бирде чагы экен, 

Көөп алган табы экен. 

Чучугума жетти го!

Сай сөөгүмө өттү го!

Бала Сыргак эр экен, 

Манасчалык шер экен.

Эптеп жаның бакпасаң,

Мерт кылуучу неме экен. 

Кысталып турат буруттар, 

Кыргынды катуу салалы. 

Кыйынсынган Манасың

Тирүү байлап алалы!».

Кан Коңурбай баш болуп, 

Калмак каптап алыптыр,

Эң алдына калмактар 

Казыналык чоң мерген 

Шыпшайдарды салыптыр. 

Шыпшайдар келип калганын 

Алмамбет көрүп алды эми. 

Аманат жандан түңүлүп,

Катып жүргөн жай ташын 

Жандан сууруп алды эми. 

Жарым чөйчөк кара суу

«Чур!» дегизе салды эми, 

Калмагынча калдырап, 

Кытайынча балдырап,

Уй куймулчак Сарала 

Уюлгутуп Алмамбет,

Ойноп-ойноп алды эми,

Күн жаадырып салды эми.

Асманда булут сабылып,

Жер жүзүнө жабылып,

Көктөн булут күрүлдөп,

Жер айланып дүрүлдөп,

Жайкы күндү кыш кылды, 

Кийми жука калмакты 

Кыңшылатып кыз кылды. 

Кылыч колдо кыңгырап, 

Кечилдин каны Коңурбай

Аттан түшпөй зыңгырап,

Эли-журтун  сүрөргө,

Эми бир күн-түн жайлап,

Чет Бээжинге кирерге

Ченеп турат Алмамбет.

Кайрат берип кошуунга

Демеп турат Алмамбет.

«Эр Манас» деп бакырып, 

Алмамбет, Сыргак, эр Чубак

Уйгу-туйгу түшүрүп,

Айдап кирди сапырып.

Буудайык кандын Музбурчак 

Капталынан калмакты

Камап келип берди эми,

Кан Манастын кырк чоро 

Кыйкырыгы таш жарып, 

Чекесинен сүрдү эми, 

Буудайыктын Музбурчак 

Телкызыл менен ээлигип,

«Манас-Манас» үн салып,

Коңурга келди демигип.

Жеткилен тууган Музбурчак

Чын алаамат саларда,

Чыркыратып Коңурду

Түп этектен аларда,

Түбүнө эми жетерде,

Туу түбүндө Шыпшайдар,

Кызыл кийип, чу коюп,

Кыйкырып кирген Бурчакты

Оң жак чеке өзү деп,

Өксүп тийсе көзү деп, 

Мергендикке тазасы —

Белеңдеп турган машаасы

Ирмеп ийди Шыпшайдар, — 

Как жарылды курган баш.

Буудайык кандын Музбурчак

Окко учкан соң, ушул чак — 

Көргөнгө түшүп көп санаа, 

Көзүнүн жашы он талаа! 

«Музбурчак, Көкчө кан өлсе,

Кез болгон жандын баары өлсө, 

Мураска кантип жетебиз? 

Кыраандардан айрылып,

Кырылышпай каңгайга

Элге кантип жетебиз?».

Деп ошентип Сыргак жан,

Астындагы Көкчөбич

«Чу» дегенде чуратты,

Чуу түшүрүп  манжуунун

Кез келгенин кулатты.

Каршы чыккан калмактын

Канчаларын сулатты.

Алоокенин Коңурбай

Мына муну көргөндө,

Жанды булар койбойт деп, 

Шыпшайдарга жалынып:

«Мен Коңурбай болгону,

Ай ааламды соргону,

Он экиде эр болуп,

Каңгайдын болдум коргону.

Көрүүгө салган там элем,

Кечилдин тоодой каны элем.

Ушу Сыргак баладан

Ээрден көчүк бултайды,

Үзөнгүдөн бут тайды.

Боконо сөөгүм болк этти,

Таш сайынган калмактын

Төрөсү ыйлап, солк этти.

Эчен сойду эр Сыргак

Канча берен эримди,

Көп сындырды белимди,

Көп калтырды  көөнүмдү.

Кез келгенде Сыргак кул

Энкейиште эр саят,

Кулагы темир Кутан алп

Жетөөнү катар бир саят.

Оюна койсо, эр Сыргак

Түбүмө минтип жетпесин,

Ушул турган калмакты

Түгөл кырып кетпесин.

Айланайын Шыпшайдар,

Айтканымды сөздөй көр,

Бөлөгүн айтып нетейин,

Сыргак кулду көздөй көр!

Булкушкан жерде табылар

Бөлөгүнүн айласы,

Сай сөөгүмдөн кете элек

Сыргактын сайган найзасы!..

Кечээ Алмамбет, Сыргак баш болуп 

Жыласты чогуу салганда,

Кырк-Кайыңдын боюнан.

Жылкысын кайрып алганда,

Майлуу жүрөк, баатыр Жан

Артынан кууп барганда,

Аябай болду салганда,

Туура тартып салышып,

Жан аябай турганда,

Ошондо көрдүм Сыргакты

Ааламды бузчуу чунакты.

Астымдагы Алгара

Туйлап чыгып кеткенде,

Эки бирдей кабыргам

Найза тийип кычырап,

Кыйрап чыгып кеткенде.

Сыпатын көзгө илгемин, 

Сырттандыгын билгемин,

Тирүү кармап алсам деп, 

Балбандардын баарысын

Жабылтып айдап келгенмин. 

Ошончолук балбандын

Умачтай ачты уйкусун,

Такыр тыйды күлкүсүн.

Сыргакты атып өлтүрсөң,

Буласын булап алабыз,

Бурутка бүлүк салабыз!».

Деп Коңурбай айтканда, 

Шылшайдардын көңүлү жаман

                                                    бөлүндү, 

Көзүнөн өртү төгүлдү:

«Качкының жүрөт Алмамбет

Бурутка келген биригип.

Бул кылыгың ойлосом,

Жүрөгүм кат-кат тилинет.

Каран күндү саламын,

Жеке өзүм аламын.

Кыйкырык салган буруттун 

Кыйындарын кулатып,

Кызыкты минтип салабыз.

Жаралуу болгон Манасын

Тирүү кармап алабыз.

Капаланба, Коңурбай,

Кара сууда кеме жок,

Канча ооруп мен калдым,

Болбосо, каш кайтарар неме жок!». 

Мына ошентип Шыпшайдар 

Беленденип белсенип,

Көкбайтал менен күркүрөп,

Пери ургандай теңселип,

Көзү кызыл чок экен,

Өзү каңгайдан чыккан шок экен. 

Алты пилге арттырган

Белен болот ок экен.

Муну угуп Коңурбай,

Добулбасын кактырды,

Сурнайларын тарттырды.

Баатыр калча баш болуп,

Басып каптап алды эми,

Балакетти салды эми.

Тируу тулпар мал калбай,

Кыбыраган жан калбай,

Түрдүү-түрдүү кеп болуп,

Көңтөрүлүп жабылса,

Жерге чыккан чөп болуп,

Толкуп калмак токтолбой,

Каптады колу былкылдап.

Найзанын учу кагышты,

Капкарангы түн түштү,

Кайра тартып  таянбай,

Азганакай кыргыздар

Кайран жанды аябай,

Кылчайбай кирип, кол салды. 

Азууларын аркайтып,

Ат өлүгү тоо болду.

Муруттарын шыйпайтып,

Эр өлүгү боо болду.

Не бир жалгыз эр өлдү, 

Тулпардан нечен ат өлүп, 

Өлбөй тирүү жүргөнү 

Кыпкызыл канга бөлөндү.

Туу түбүндө туруптур 

Шыпшайдардын атасы

Эр Сыргакты көргүчө. 

Жебеден мурун жетти эле, 

Жеткен жерде Сыргак жан 

Каражойдой балбанды

Кеме коюп өттү эле,

Жесе деген бир балбан

Азыр чаап жеткиче,

Жетелеп жүрүп кеткиче, 

Алтын айдар, чок белбоо

Азиз кандын  жалгызы 

Саралага камчы уруп,

«Э» — дедирбей жетти эле, 

Жеткен жерде шум Алмаң 

Каражойдой балбандын 

Башын кесип кетти эле.

«Таш сайынган калмактын 

Төрөсүнөн айрылып,

Өлбөй кантип турам» — деп, 

Кан Коңурбай айтып кеп, 

Мурутун булкуп ыргытып, 

Сакалын жулкуп ыргытып,

Эч болбосо, качкын кул 

Алмамбетти сойсом деп, 

Кочуштап канга тойсом деп, 

Ачуууну чыркырап,

Таруудай тиш быркырап, 

Алгара менен чуратып,

Келе жатат дыркырап.

БААТЫРЛАРДЫН ӨЛҮМҮ
Каңгайлардын чоң Коңур, 

Каары катуу оңбогур 

Алмамбетке жетерде, 

Сараланын үстүнөн

Кеме коюп кетерде, 

Кыдырата карабай,

Кылча жанын аябай,

Кара калпак кыргагы 

Кабылан Манас Сыргагы 

Капталынан калчага

Кайра тартып жетти эми, 

Алгаранын үстүнөн, 

Кайнаган калмак ичинен 

Тоодой кылып калчаны 

Томолотуп өттү эми. 

Алачыктай далдайып,

Ат үстүнөн Коңурбай

Учуп кетти барбайып.

Аттан калча түшкөн соң, 

Алдындагы Алгара

Кызыл каптал даңгыл жол 

Кылт этип буйтап качкыча, 

Чылбырына тийди кол.

Олжо кылып Алгара 

Ойнотуп коштоп алды эми.

Казылып жаткан калың ор 

Алтын казган кен эле, 

Опурталдуу жер эле.

Жалгыз ат баспас жаман жол 

Жалгыз жолго түшкөндө,

Арам өлгөн Көкчөбич 

Мудурулуп өткөнү,

Башынан болот туулга*

Учуп түшүп кеткени.

Каражой уулу Шыпшайдар 

Мергендигин ашырып,

Бет алдында зоңгокко*

Калган экен жашынып.

Жерге түшкөн туулгасын 

Жетип илип алганча,

Башына кие салганча, 

Тиктегенден тартпаган, 

Көздөгөндөн кайтпаган, 

Казыналык көк мерген

Кызыл кийип дыр койду, 

Жыйырма бирде Сыргакты

Эки көздүн ортосу — 

Өлчөөлүү жердин өзү деп, 

Төмөндөсө, көзү деп,

Тиктеп туруп бир койду.

Эр Сыргак аттан тик түштү,

Тик түшкөндө бүк түштү.

«А» деп айтар ал кетти,

Чекеден кара кан кетти. 

Астындагы Көкчебич 

Желгенине жел жетпей,

Желип чыга берерде,

Ооз омуртка тушу деп,

Өлчөлүү жери ушу деп, 

Көкчебичти бир койду. 

Теңизимдин Көкчебич

Тегерейип бүк түштү.

Тегеле жаман иш бутту.

Калың калмак жутунуп, 

Сүйүнүчтүү күнү тууп:

«Ушул өлгөн Сыргактын

Өлүгүн качырга артып алалык, 

Какан кандын алдына

Тартуу кылып баралык!». 

Жайнап калмак жетти эле, 

Шыпшайдары баш болуп

Он эки курчап кетти эле. 

Көөдөнгө батпай көп санаа,

Көк жал жалгыз Алмаңдын 

Көзүнүн жашы он талаа.

Кумурсканы көр, куртту көр, 

Кумду көр, каңгай журтту көр. 

Казып койгон орду көр, 

Кайнатылган шорду көр! 

Каражой уулу Шыпшайдар 

Мергенден мындай кайда бар? 

Каарданып Шыпшайдар 

«Калайманды салам, — деп, — 

Кабылан Манас дегенин

Азыр кармап алам, — деп, — 

Намыска келген буруттун 

Төбөсүнөн басам, — деп, —

Төрт түлүгүн чачам» — деп, 

Казылуу жаткан калың ор 

Кантайлап ураан чакырып, 

Каптады калмак калың кол.

Алтын айдар, чок белбоо

Азиз кандын Алмамбет

Тегерегин карабай,

Тегеле жанын аябай,

Манастап ураан чакырып,

Токсон сан кара кытайдын

Тобун бузуп сапырып,

Какайлатып кайран шер,

Калдайып жаткан калмакка

Жеке кирди кайран эр.

Кайнаган калмак дүркүрөп,

Кыйыны калча эр болуп,

Алакеңе жетерде,

Антара салып кетерде,

Ажалым жетсе, өлөм деп,

Артыкча досум Алмамбет

Караан болуп берем деп,

Узун бойлуу, кең далы

Акбалтанын Чубагы — 

Нойгуттардын кырааны

Айгайлаган калмакка

Атышып кыргын салам деп,

Асылым Алмам көк жалды 

Ажыратып алам деп,

Манастап ураан чакырып, 

Астындагы Көгала

Олбуй-солбуй камчы уруп,

Оң-тетири теминип,

Каарданып бакырып,

Кара кытай, манжууну

Кирген жерде сапырып,

Найза жеткен жерлерин

Найза менен аңтарып,

Кылыч жеткен жерлерин

Кылыч менен кыймалап,

Кыйынын Чубак киргенде,

Жалпы манжуу эр калча

Жамгырдай кылып жаа тартып, 

Мөндүрдөй кылып ок атып.

Анын бери жагынан

Алышканды  койбогон,

Бир чочконун этине

Бир жегенде тойбогон.

Кара Чоро Камбыл алп,

Бу да кирип алды эми.

Ошол күнкү согушта

Алайган көзү чолпондой,

Ай кулагы калкандай,

Батасы журтту байыткан

Баатыр Кошой дагы бар,

Эштектердин Жамгырчы,

Элемандын эр Төштүк,

Койчу, кыргыздардын баары бар.

Ошо кезде береки

Акбалтанын Чубагы

Көгалага камчы уруп,

Жеткилең белин курчанып, 

Каарданып сумсайып,

Кайран жанды аябай,

Каyжаркол канга жетти эми. 

Канжарколдой балбанын

Жеткен жерде Чубагың

Кеме коюп өттү эми.

Айба деген бир балбан

Көтөрүп атка салганча,

Аргын кандын Ажыбай

Башын кесип кетти эми. 

Канжарколу өлгөндө,

Он башысы ороктоп,

Элүү башы короктоп,

Эрендери кылкылдап,

Найзалары былкылдап,

От чагылып көзүнөн,

Шамал чыгып оозунан,

Кылычы кында кыңгырап, 

Айбалта колдо шынгырап,

Кебез белбоо, кең өтүк

Кечилдин каны Коңурбай

Өкүрүгү таш жарып,

Кыйкырыгы баш жарып,

Катынын кара баскансып,

Куугуну жаңы качкансып,

Көзү жайнап сөгүлүп,

Оозунан заары төгүлүп,

Канжарды сайган чунакты — 

Качырып калды Чубакты.

Жебеден мурун жетти эми,

Жеткен жерден Чубакты

Көмө сайып өттү эми.

«Тирүү байлап алгын». — деп, 

Калкына буйруп салды эми.

Алты миң балбан, сан калдай

Кара кытай, көп манжуу

Чубакты каптап жатып калды эми,

Ай караңгы болгондо,

Түн ушундай экен го?

Ажалды башка салганда,

Кудай, күн ушундай экен го?!

Кара кытай, көп манжуу

Тирүү кармап алабы?

Акбалтанын Чубагы,

Көөнү келсе, калмактын

Колуна түшүп калабы?

Тизеси жерге бүгүлүп,

Чубагың тиктесе, жандан түңүлүп,

Даярданып балбаны

Чокмор алып жүгүргөн.

Ошондо Чубак көк жалын

Чогуу жандан түңүлгөн.

Чалмачысы жабылган,

Жөө күлүктүн баарысы

Байлаймын деп камынган.

Бечара Чубак көй кашка

Берендиги сында жок,

Бет алышып урушуп,

Ажыратып алуучу

Берениң Алмаң мында жок.

Улуктугу сында жок,

Ушу кыргын ичинде

Уялаш гана Манас мында жок.

Өөдө-төмөн карабай,

Чубакең өлөмүн деп санабай,

Колундагы жойкума*

Темирден кайра тартпаган,

Баш албай кайра кайтпаган.

Ошондо Чубак көй кашка

Кармап алып сабынан,

Сууруп алып кабынан,

Найзачан кирген кытайды

Ат үстнөн кулатып,

Бет алдына келгенин

Чубак томурайтып сулатып, 

Башына чалма салдырбай, 

Толкуп жаткан калмакты

Тосуп турду Чубагын

Тогуз күнү алдырбай. 

Асынганда, жаныбар, 

Айдалынын айнеги,

Айкашкан жоого салганда, 

Аманат жандын эрмеги,

Ойноп атса, очогор,

Каарданса, топ бузар

Колундагы Суркелте

Онго ооп бир атып,

Ошондо оёндорун сулатып, 

Башына чалма салдырбай, 

Денеге торду чалдырбай,

Жөө болгондо Чубагын

Өөдө-төмөн жүгүрөт,

(Өрттөнгөн дүйнө оңбой кал!) 

Өмөлүп калмак келгенде,

Өлөм деп жандан түңүлөт: 

«Чогулуп калмак, Коңурбай 

Мени тирүү байлап алат бейм? 

Ушу кыргын ичинде

Көмүлбөй сөөгүм калат бейм? 

Аруудай болгон ууз этим 

Аккажыр талап оёт бейм? 

Намыска тууган кайран баш 

Калмакка тепки болот бейм? 

Турна сындуу моюнга

Тулганы калмак салат бейм? 

Ачуусу келсе, Чубакты

Орто жолго чалат бейм?!..».

Топурак учуп, чаң кетти,

Тогуз күнү урушуп,

Чубакеңден  ал кетти.

Ал кеткенин билгенде, 

Алоокенин Коңурбай

Айкырып найза салды эле. 

Жойкума менен найзанын 

Чубакең эше чаап калды эле.

Канатынан кайрылган,

Ошол кезде Чубагың

Көгаладан айрылган.

Тегеректеп темир тор,

Мөндүлөп ураан чакырып, 

Каптап кетти калың кол. 

Уй куймулчак Сарала

Уюлгута чапкылап,

Токтоп жүрөт Алакең,

«Эгизим Чубак кайда?» — деп, 

Эңкейишип урушуп,

Жоктоп жүрөт Алакең.

Ээр белдей кайкыдан

Алмакең чыга калып караса, 

Жайнап жаткан көп караан. 

Токой десе, эл экен.

Ал тунарып күйүп көрүнгөн 

Жылдыз десе, чок экен, 

Түнөрүңкү көрүнгөн

Дүмпүйгөн кара кол экен. 

Ошондо Чубак көрүнбөйт, 

Алакеңдин шору экен. 

Кайкайыңкы көрүнгөн 

Камышпы десе, эл экен, 

Акбалтанын Чубагын

Курчап алган жери экен.

Жаачысынын баарысы

Жан алгычтай камынган. 

Жакшысы калча эр болуп

Бир Чубакка жабылган.

Каптап калмак турганда,

Кыраан Алмаң жетти эми, 

Жеткен жерде Чубагың

Бектере салып өттү эми.

Өчкөн отту тамызып, 

Акбалтанын Чубагын

Өлгөн жанын тиргизип,

Он тизеге мингизип,

Астындагы  Сарала

Олбу-солбуй камчы уруп, 

Оң-тетири теминип,

Жолунда турган Көгала

Жолборсуң Алмаң жетти эле,

Жеткен жерде Чубакты

Мингизе чаап өттү эле.

Чубак атка минген соң,

Тизгин колго тийген соң,

Камышты көр, селди көр,

Какайлап ураан чакырып

Каптаган калмак элди көр.

Токойду көр, топту көр,

Токтолбой тийген окту көр.

Жазбай аткан мергени

Жаңыдан кайра чогулуп,

Жайнап манжуу келди эми.

Түн ичинде ок аткан

Каңгайдын түрү бөлүнүп,

Жашыл-ала кийинген

Мергени көзгө көрүнүп,

Кум-Кыянын жээк жол

Жайнап келген кези экен,

Курт экени билинбей,

Кайнап келген кези экен.

Ээр белдей белестен

Сарала оозун бурду эми,

Алтын айдар, чок белбоо

Азиз кандын жалгызы

Кейигенден Чубакка

Керээзин айтып турду эми: 

«Атыңдын оозун бура тур,

Атышка чыксаң, акжолтой,

Асылым Чубак тура тур!

Казылган калың ор келет,

Байкасаң, каран түн жанга зор

                                                    келет. 

Көк соот темир кийинген

Көк жалы чыгып келатат.

Тиктебей найза саюучу

Шумдары чыгып келатат.

Кандай заман, кандай күн,

Баатыр, болор экен кандай түн? 

Калың калмак кайнаган,

Баатыр-ай, тегеректеп өтөт бейм? 

Ажыратып алуучу

Айкел Манас шериң жок,

Баатыр, ажалың минтип жетет 

                                                    бейм?

Чоңу калса, баш болуп,

Баатыр-ай. чогулуп кармап алат 

                                                    бейм?

Чогуу кыйнап, бул жанды

Баатыр-ай, курмандыкка чалат 

                                                    бейм?

Чынчы* кандын алдына

Чын жоонун башы мына деп,

Баатыр-ай, сүйүнчүлөп барат бейм? 

Бүгүн калмак өлтүрсө,

Көмүлбөй бул сөөк калат бейм? 

Бөйрөктү бөрү оёт бейм?

Каалгадай кайран тиш 

Сагызган чычып коёт бейм?

«Адырда жылкы ала баш

Атышып жүрүп өлөлүк,

Кайда калбайт бул куу баш!

Башка келген иш болсо,

Көтөрбөскө чара жок,

Өлүп калсак дүйнөдөн,

Калган медер кылуучу

Арт жакта эркек бала жок...

Чубагым, Таласка эсен тартпайбыз, 

Калмактан эсен кайтпайбыз. 

Белимден кармап бүктеп кет,

Эреним Чубак, жан досум,

Таласка сөөгүм жүктөп кет!

Жайлуу жерге жолуксаң,

Көрүмдү кенен оюп кет,

Аманат кылып ал жерге,

Алакеңди коюп кет.

Минип жүргөн тулпарым

Сараланы союп кет!

Алган жарым Арууке

Эркек бала тересе,

Тоюна токсон сойсун де,

Атын Гулчоро деп койсун де.

Минген аты сур болор,

Менден беш эсе артык эр болор, 

Күйүп турган чок болор,

Качырган жоосу токтолор.

Түмөндөгөн душманы

Беттей албай жок болор.

Аман-эсен сен барсаң,

Топтоп малым жыйнап кой,

Алган жарым Арууке

Өзүм менен бир барган

Мажикке нике кыйып кой! 

Алдыбызда казган ор

Алдыбызда калкылдап

Каптап келет калың кол.

Куруган сөзгө кулак сал,

Тулпарды оңдоп токуп ал,

Кел, Чубак, тирүүлөй кош айтышып

                                                         алалы, 

Ажал жетсе, өлөлү,

Алдыңкы кара кытайга,

Баатыр-ай, атыш кылып көрөлү! 

Өлбөй тирүү жүргөндө,

Баатыр-ай, не мураска жетели.

Анан согуш кылып өзүбүз,

Курман болуп кетели!».

Казык моюн Сарала 

Кайкалатып кайран шер,

Уй куймулчак Сарала

Уюлгутуп кайран шер,

Кара жаак айбалта

Алакеңдин билегинде чалылуу;

Эки миздүү Зулпукор

Кынынан даяр алынуу.

Сыр найза колдо калкылдап,

Алтын ооз сыр бараң,

Ай далыда жаркылдап.

Чекири жок кой көздүү,

Сепкили жок ак жүздүү,

Азиз кандын жалгызы

Кайгысын айтат буркурап,

Оозунан көк жалын чыгат

                                            шыркырап: 

Алакандай кыргызды

Алдырып кантип турам деп,

Айлам бир жетсе каңгайдын

Агыткан алкын тыям деп,

Алты сан кара кытайдан

Качпастан согуш кылууга,

Алакең кирсе майданга,

Караан болуп турууга,

Акбалтанын Чубагы

Азыр кирди көрдүңбү.

Баабединдин Байчоро,

Үзүктөй калпак эр Шууту, 

Кырктын башы Кыргыл чал, 

Ырамандын Ырчуулу,

Төө көтөргөн Акаяр,

Жоодон кайра тартпаган,

Өлүмдөн кайра кайтпаган,

Мекен кылган Таласты,

Кан көтөрүп шер кылган

Кара көк жал Манасты, —

Кырк кыраандын баары бар, 

Кошой, Төштүк кадырман —

Эки түгөй дагы бар.

Эйбит таздын эр Үрбү, 

Эштектердин Жамгырчы,—

Чоң баатырдын баарысы

Чоң тозок түшүп башына,

Чогуу жандан түңүлдү.

Түңүлө турган себеби —

Асман ачык, жер бүркөк,

Жерден бир тал көрүнбөйт, 

Топурак жайнап, тоз болуп,

Элден бир тал көрүнбөйт.

Боз ала желек туу болуп, 

Бойбойлогон чуу болуп,

Ак ала желек, кара туу, 

Айгайлаган улуу чуу

Чоң майдандын өзү экен,

Калмак менен кыргыздын 

Койгулашар кези экен.

Кандуу чаңга канышып,

Кайра тартпай эрендер

Качпай туруп салышып,

Жердин үстү күрүлдөп,

Элдин баары бириндеп,

Ошондо алтын айдар, чок белбоо 

Азиз кандын жалгызы

Токсон калдай, бу жалгыз,

Тосуп жүрөт Алакең.

Оңго ооп сайганда,

Он нечесин кулатып,

Солго ооп сайганда,

Сай кашкасын сулатып,

Ошо согуш ичинде

Уй куймулчак Сарала

Токуп жүрөт Алакең.

Уйва* деген дубаны

Уйгу-туйгу түшүрүп,

Окуп жүрөт Алакең.

Талаанын баары чаң болду,

Түзөңдүн баары кан болду.

Кара калмак, мангул журт

Каптап уруш салыптыр,

Шибээ деген бир уруу

Капталынан качырып,

Ал дагы кирип калыптыр.

Солоон деген эл экен.

Каканчылуу көп манжуу

Соолбогон көл экен.

Катын кандын чыргооттор

Каптап калган кези экен.

Ошондо Азиз кандын Алмамбет 

Коштоп алган буудан жок,

Кокуй күн жанга күч кылып,

Калмак кыстап турганда,

Кадимки Сыргак тууган жок.

Кан Коңурбай баш болуп,

Качырып калмак жетти эми, 

Кызырдуу Алмаң көк жалды 

Кыйкырып каңгай журттары

Кырк эки курчап кетти эми.

Ит-Өлбөстүн чөлүндө

Өлбөй-житпей Алмаңдын

Коюлуп көзү киртийди.

Козголуп калмак кеткенде,

Алакеңе жети миң найза бир тийди. 

Алты миң манжуу, сан калдай 

Аралаш кирди Алмана.

Ак сакалы Коңурбай

«Демге койбой жеткин, — деп, — 

Качып жүргөн качкынды

Азыр байлап кеткин, — деп, — 

Башына коок* кийгизип

Эсен канга бапалык.

Балбандын баарын кыйратты, 

Арамдан тирүүлөй өчтү алалык». 

Коңурбай мындай дегенде, 

Кылкылдап маңгул жүгүрдү, 

Кыйналып кетип кайран баш,

Алакең кызталак жандан түңүлдү. 

Турнадай болгон кайран Шер

Бүткөн бою дал болгон,

Кызмат берчүү эки кол

Былкылдабай шал болгон.

Алмадай болгон кайран баш

Алда нече кан болгон.

Калмак каптап алганда,

Ээр белдей белести

Күлүгүнөн Сарала

Өлгөндө араң жөлөнүп,

Сараланын кайран баш

Кыпкызыл канга бөлөнүп,

Араандай оозу ачылып,

Канга аралаш ак көбүк

Омуроого чабылып,

Баскан жери быркырап,

Таш аралаш даңканы

Асыл Алмаң төрөңдүн

Төбөсүндө чыркырап,

Бууданын, ошо күнү байкасаң,

Башын жерге салыптыр,

Желгенине жел жетпей,

Жеткилең чуркап алыптыр.

Замана жаман тарылды,

Өзү жалгыз кайран Шер

Саралага жалынды.

Күн айланып тутулду,

Күндөп-түндөп жол тартып,

Күлүк экен Сарала

Өлгөндө качып кутулду.

Токсон күнү аралап,

Алакең чыкты бир жайдан,

Тогуз жерден жара жеп.

Баягы кара сурдун сулуусу, 

Ургаачынын  нурдуусу —

Кайран жеңең, Каныкей

Алты айчылык азапка

Болжоп берген эмеспи.

Себеп деген бир дары

Алмамбет асыл аяшка

Камдап берген эмеспи:

«Аяш, бек азапка барасың,

Мээнеттүү жанга күч келсе,

Ушуну таңдайыңа саласың.

Ооруган жериң басылат,

Умачтай көзүң ачылат».

Төгөрөктүн төрт бурчун 

Төрт айлана чалдырган, 

Эбеп деген бир дары, 

Себеп деген бир дары 

Ошондо Каныкей жеңең алдырган. 

Эки жол бармак башындай 

Көйкашка тандайына салды эле, 

Тамшанып Алман калды эле. 

Ошондо ооруган жери басылды, 

Умачтай козу ачылды. 

Жетимиш күнү аралап, 

Жети жерден жара жеп 

Чубагы чыкты бир жактан, 

Таң кашкайып сүргөндө, 

Жерге жарык киргенде, 

Кара буурул күлүктөр 

Кызыл болуп калыптыр. 

Манас кандын кырк кыраан 

Өткөрө кыйын салышып, 

Берендер ажырашып алыптыр. 

Чөл – Майдан деген талаа бар, 

Кырк чоронун нечен жерде жара

                                                        бар 

Ажыбай, Шууту дагы бар, 

Арт жагына карасаң, 

Бүткүл кыргыз журттуң баары бар. 

Айласын таппай кыргыздар 

Качып жолго салыптыр.

Орто жерин Коңурбай 

Чойгулап кууп калыптыр. 

Эки четин Шыпшайдар 

Эшип чыгып келатат, 

Аттаң түшүп калганын 

Ат оюнчу Жөөкүлүк 

Аткан огу баш, көздү 

Тешип чыгып келатат. 

Астыга салып кыргызды 

Туруп чыгып келатат. 

Көп токтобой кыргыздар 

Арт жагынан көп манжуу 

Суруп чыгып келатат. 

Нечен күлүк тулпардын 

Ээр-токуму боорунда 

Коштоп чыгып келатат. 

Эсил, кайран бир боорум 

Каңгайдан өлүм болду деп, 

Боздоп чыгып келатат. 

Кошой, Төштүк — эки дөө 

Ит-Өлбөстүн чөлүндө 

Токтоп качып келатат. 

Алмамбет, Чубак кайда? деп, 

Жоктоп качып келатат.

Качкандарды көргөндө, 

Буудандын оозун буралбай, 

Бууругуп ыйлап, өпкөлөп, 

Бууданын Алман туралбай, 

Найза кармап сабылды, 

Жанындагы чоролорго жалынды: 

«Айланайын чоролор! 

Найза кармап жоо келсе, 

Азаптуу жерден доо келсе, 

Найзалашып кыйкырып, 

Озуп алам дечү элең. 

Кыйын-кыстоо иш келсе, 

Кыраандар, тосуп алам дечү элең, 

Ок өтпөгөн асыл тоң 

Кийишермин дечу элең, 

Мушкул иш көрсө көп калкым, 

Бурулбай кирип атышып, 

Сен сүрүшөмүн дечү элең. 

Ажалдуу киши өлбөйбү,

Азапты пендеси чиркин көрбөйбү? 

Батырбайбы кара жер, 

Киргизбейби казган көр, 

Өлүмдөн кимдер кутулат! 

Өлбөгөн жандын баарысы 

Тирүүсүндө жутунат! 

Каптаган кара кытайга 

Калайман согуш салбасак, 

Азганакай кошуунду 

Ажыратып албасак, 

Наадандыкты билбейби, 

Токонаалат дегенди 

Мойнубузга илбейби!.. 

Толкуп келген манжууга 

Токтобой уруш салбасак, 

Арт жакта калган кошуунду, 

Баатырлар, ажыратып албасак, 

Өлгөнүнөн калганы 

Жерине качып барбайбы, 

Өзү Манас жок эле, 

Бизди кырдырып ийди чоро деп, 

Ошондо өсөк кылып салбайбы?»,

Артык тууган Алмамбет 

Ач жолборстой чамынып, 

Арыстанындын кырк бөрү 

Артынан кирди жабылып. 

Күн эсебин алган жок, 

Күнүгө тынып калган жок. 

Чыканактап уйку албай, 

Манастап ураан чакырып, 

Кайнагаң кара кытайды 

Кайра айдады  сапырып. 

Өткөлдүктүн түзүндө 

Калмак толуп алыптыр, 

Жайнаганга көз салса, 

Аргын кан уулу Ажыбай 

Ылама деген калмактын 

Колуна түшүп калыптыр: 

«Алмамбет, Чубак эгизим, 

Эгизим качан жетет?» — деп, 

Ажакендин көзү кеткен алактап, 

Эки буту салактап.

Ээр белдей кызыл чел

Алдында барат Алакең,

Колго түшкөн Ажандын

Жанында барат Алакең.

Ажакенди көргөндө,

Аянбай сунуп найзаны,

Бели ары жакта мекчейип,

Эки көзүн карасаң,

Тышына чыгып чекчейип,

Найза колдо арбайып,

Акбалтанын Чубагы

Ажыбайлап кыйкырып,

Ал дагы качырып калган дардайып.

Жеткилен кыраан Алман-шер, 

Чоң Ылама калмакка 

Жеткен экен ошол эр. 

Кендир курдун чети деп, 

Оң далынын бети деп, 

Кыска кармап найзаны, 

Алакең муштап өтүп кетти эми. 

Алакең муштап өткөндө, 

Чоң Ылама калмактын 

Ээрден көчүк бултайып, 

Үзөнгүдөн бут тайып, 

Көзү кетти алактап, 

Буту кетти салактап. 

Ойронун Чубак жеткенде, 

Ылама жандан түңүлдү. 

Учуп түшүп кайран баш, 

Бексеге каны төгүлдү. 

Оён Алмаң көй кашка. 

Ажыбайга жетти эми. 

Жеткен жерде Ажынды 

Жембаштыктай бөктөрүп, 

Иле качып өттү эми.

Коңурбай аттуу кан чыгып, 

Добушунан жан чыгып, 

Темирдей жыйнап кол алып, 

Колу жайнап чогуу алып, 

Кылыч чапчуу ыктуусун 

Катар айдап калыптыр. 

Айбалтачы мыктуусун

Шибээ менен манжууга 

Башчы кылып алыптыр. 

Айбалта, кылыч колдо жок, 

Колу менен жайлоочу 

Айлакерден бир бөлүп, 

Кызыл – жашыл кийинген, 

Жоону көздөй бет алса, 

Аттан мурун түйүлгөн 

Шыпшайдарды баш кылып, 

Мергендерин бир белген. 

Каптап калмак келгенде, 

Караандуу жоону көргөндө, 

Кундузу бүркөк, түнү ачык, 

Алаганчык* шыбыргак 

Алмамбет жайын салды эле, 

Ошондо бөксөнүн башы мөндүрлөп, 

Жаканын баары жамгырлап, 

Асмандан булут сабалап, 

Жер жүзүнө камалып, 

Тик каптаган манжуулар 

Күн көрөргө зар болуп, 

Согуш кылган чоң майдан 

Найза бою кар болуп, 

Калмак ушуп турганда, 

Ошондо кол жеткенин майдалап, 

Алмамбет, Чубак баатырлар 

Бет келгенин найзалап, 

Кайраттанып бакырды, 

Күүлөнгөн кара кытайды 

Ит-Өлбөстүн көлүндө 

Кайра айдап сапырды.

Ошондо Алгаранын оозун 

Буруп жүрөт Коңурбай, 

«Кайра качпа, иттер!» — деп, 

Уруп жүрөт Коңурбай. 

Ошондо алтын айдар, чок белбоо 

Арыстан тууган Алмамбет 

Коңурбайга жебеден мурун жетти

                                                          эле. 

Жеткен жерден калчаны 

Алгаранын үстүнөн 

Аңтара сайып кетти эле. 

Кайдан жетти, билбеймин,

Акбалтанын Чубагы 

Коңурбайга жетерде, 

Эми жетип башын кесерде, 

Коңурбайдын кырк жайсан* 

Чубакка жабылып найза салганы, 

Аттан түшкөн калчаны 

Алпарып атка мингизип, 

Ажыратып алганы.

***

Алтымыш аяр, сан мерген, 

Шыпшайдары баш мерген, 

Зоңкок тоонун бетеге, 

Бетегеге жашынып, 

Кызыл – тазыл кийинип, 

Жебеден мурун жүгрүп, 

Кыр – кырдагы калмакты 

Кылычтап Чубак жүргөндө, 

Аңдып калган кези экен 

Атайын келип бул жерге. 

Ошондо бармагынан май чыгып, 

Каарданган кангайдын 

Тырмагынан кан чыгып, 

Аңтаңдап шашып сабылбай, 

Тиктеген жерден жаңылбай, 

Чиркиндин мергендикке тазасы. 

Белен турган машасы — 

(Акбалтанын Чубагы 

Ошондон белем казасы) 

Камчы бою капталдан 

Ошондо камбыл мерген бир атты. 

Чубактын от чагылды төшүнө, 

Ошондо көрүндү ажал көзүнө. 

Өлер-өлбөс жан менен, 

Жер көрүнбөс чаң менен, 

Кадимден берки кайраттан, 

Жашыса бою, болбоду. 

Кабыландык кабат күч 

Бардыгындай ойлоду. 

Кайрандын көргүн кыраанын 

Уксун баатыр кулагың. 

Ок тийген жерге жыгылбай, 

Суркелте үнү тыйылбай,

Аралашып калмакка 

Атышып кетти Чубагың!.. 

Ит-Өлбөстүн жалгыз жол 

Сала качып кутулду, 

Аркалуу күлүк Көгала 

Акбалтанын жалгызын — 

Баатырды ала качып кутулду. 

Эштектердин Жамгырчы, 

Калып калган баатырлар 

Кайрат кылып чамынды — 

Шыпшайдарга  жабылды. 

Каражой уулу Шыпшайдар, 

Караса, көзгө илинбейт, 

Айласы жетик, артык шум 

Кайда экени билинбейт. 

Адырга чыгып кутулуп, 

Кайнап жаткан кыргызга 

Жамгырдай кылып жаа тартты, 

Адис болгон чоң мерген 

Мөндүрдөй кылып ок атты. 

Болот октуу Суркелте 

Үнүн үнгө коштуруп, 

Аны менен миң атып, 

Анын огу жеткиче, 

Колундагы Сыржебе, 

Муну менен жүз атып, 

Араан ооз Акжебе, 

Аны менен дагы атып, 

Астындагы Сыркелте, 

Аны менен кырк атып, 

Жайнап огу тийгенде, 

Ошондо кабылан Серек эр өлдү. 

Төлгөчүдөй бөрү өлдү. 

Көк жал өлуп, сан өлүп, 

Төө көтөргөн Акаяр — 

Зор балбаны дагы өлдү. 

Төгөрөктүн төрт бурчка 

Тептеп кабар берчү эле 

Төрө Шууту жана өлдү. 

Аркан үзөр Акжолтой 

Манаска жакын бала өлдү. 

Баабединдин Байчоро — 

Ошондо Байчородой эр өлдү.

Берендерден айрылып, 

Көөдөнгө батпай көп санаа, 

Көк жалың Алман жапжалгыз, 

Көзүнун жашы он талаа. 

Каарданып кагышып, 

Алдыңкы кара көп калмак 

Качпай туруп салышып, 

Манастап ураан чакырып, 

Алдыңкы кара кытайды 

Алакең айдап жүрдү сапырып.

***

Анда-санда  бакырып, 

Кара таандай калмакты 

Кайра айдап сапырып, 

Арт жагынан чоролор 

Такоол болуп калыптыр. 

Талоон болгон калмактан 

Алакең Чубактын өчүн алыптыр. 

Бодур кумга келгенде, 

Боз атчанын бир кырган, 

Капчалга* кирип келгенде, 

Каны түшүп колуна, 

Ошондо кара атчанын бир кырган 

Алакең Сарала менен зыргытып, 

Кашына келген калмакты 

Ошондо жембаштыктай ыргытып, 

Орто жерин Алмам-шер 

Оюп калган кези экен. 

Ошондо бир чекесин эр Төштүк 

Союп калган кези экен. 

Асылын Алман киргенде, 

Кангайды көздөй тийгенде, 

Кара кытай, көп манжуу 

Акылы кетип энтеңдеп, 

Шашып калган кези экен. 

Аркасын карап кылчактап, 

Коңурбай качып калган кези экен.

Ошондо Шыпшайдарга жалынды: 

«Баатыр, өлөңдөн күйгөн өрт

                                                  жаман, 

Өңгөчө өздөн чыккан жоо жаман.

Сырдашың жаман, сыр жаман, 

Сырыңды билип кетти эле, 

Жанакы Алмамбет деген ит жаман, 

Жана ачмакчы болду уйкумду, 

Жана Эртиштен тийип жылкымды, 

Көмүрдөй чачты мүлкүмдү. 

Айтканыма көнө көр, баатыр, 

Бөлөгүн айтып нетейин, 

Алмамбетти - атып бере көр,

                                                     баатыр! 

Алмамбет атып өлтүрсөң, 

Буруттун Манас улугун, 

Батыр-ай, тирүү кармап алабыз. 

Каканчылуу көп калмак, 

Батыр - ай, ошондо канар

                                           табабыз!».

Акылың калча айтканча, 

Аңдып жүргөн Алмамбет 

Кылыч колдо кыңгырап, 

Айбалта белде шыңгырап, 

Ач болотту шайланып, 

Оозунан заары төгүлүп, 

Белестен чыкты оркоюп, 

Ажыдаардай көрүнүп. 

Алмамбет түрүң көргөндө, 

Калча кул акыл ойлоп алды эми: 

«Астыңдагы Сарала 

Жарышкан менен мал жетпейт, 

Бу каарданган качкынга 

Салышкан менен ал жетпейт. 

Качымыш эле болуп калайын, 

Муну бир калың шорго салайын. 

Колума тирүү бул тийсе, 

Иттен кап-кайда өчтү алайын».

Ошондо белеске чыгып Алмамбет 

Сыр бараң менен бир койду. 

Каарына чыдабай, 

Качып манжуу, дыр койду. 

Ээр белдей белести 

Ашып калды Коңурбай, 

Астындагы Алгара 

Олбуй-солбуй камчы уруп,

Качып калды Коңурбай. 

Манжууну кудай бергин деп, 

Тегерегин карабай, 

Чындап кууду Алмамбет, 

Тегеле жанын аябай. 

Жете албай Алман сабылып, 

Саралага жалынып: 

«Бүгүн, убарлашым* Сарала, 

Башыңды жерге сала көр, 

Аркардай арыш ала көр».

Алакең Сарала санга салды эми, 

Ошондо чаң созулуп калды эми. 

Коңурбайдын Алгара 

Эңкейишке киргенде, 

Узап кетет закымдап. 

Өр таяна бергенде, 

Алакенден Сарала 

Жетип барат жакындап. 

Айласы кетип Коңурбай, 

Эстесе, сөзү кеч болуп, 

Акжолтой тууган. Алакен 

Түп этектен алсам деп, 

Эки көзү төрт болуп, 

Колума тийсе, Коңурду 

Курмандыкка чалсам деп, 

Ичиндеги кара кан 

Кочуштап жутуп кансам деп. 

Коңурду этектен кармай каларда, 

Узунунан саларда, 

Койдой башын кесерде, 

Коондой ичин жарарда, 

Ошондо Аргын кандын Ажыбай 

Энтиктирип булкунтуп, 

Кайра тартып жетелеп, 

Алакенди жулкунтуп коштоп

                                                алыптыр: 

«Кубалай берсең, теңелип, 

(Ачуу — шайтан, акыл — дос, 

Алаке, акылына акыл кош!) 

Алоокенин Коңурбай 

Тирүү кармап албайбы-ай, 

Эки көзүн тең чукуп, 

Бул азапка салбайбы-ай?!

Кап-кайда кегин албайбы, 

Балааны мындай салбайбы? 

Сыргак, Чубак эми жок, 

Теңеле бербе жөнү жок! 

Бел байлаган белиң жок, 

Белиңе таңуу кылуучу 

Баягы Сыргак теңиң жок. 

«Кабылан Алмам!» деп турчу 

Кадимки кайрандардын баары жок. 

Карагандан как жалгыз, 

Ушунтип, кайрыларын дагы жок». 

Деп ошондо Ажыбай 

Кайраттуу акыл кеп айтып, 

«Кабылан Алмам» — деп айтып, 

Кабыланы Алмаңды 

Кайра тартты жетелеп, 

Кошуунду көздөй төтөлөп.

Кайнап жаткан калың кол, 

Шыпшайдары баш болуп, 

Алмамбет менен Ажыңды 

Каптады белем ошо кол! 

Калын кангай, Шыпшайдар 

Балааны башка салыптыр. 

Ит-Өлбөстүн чөлүндө 

Эр Алмамбет жалгызды, 

Капыр-ай, тегеректеп алыптыр. 

Каз айланбас зоосу жок 

Жанына караан кылуучу 

Кабылан Манас тоосу жок. 

Бел байлаган бели жок, 

Ободон жылдыз козгошкон, 

О дүйнөлүк достошкон 

Ойрон Чубак эми жок. 

Олчоңдоп чыгып атууга 

Айкөл Манас шери жок. 

Аргын кандын курганы 

Алышып жеке турганы. 

Азиз кандын тынары 

(Согушка кирсе, акжолтой, 

Серпишсе, камбай кумары) 

Сарала менен ойнотту, 

Көз келгенин сойлотту. 

Кандуу согуш, чоң майдан —

Кан акты белем кең сайдан! 

Жүгүрсө, тынбай күүлөнүп, 

Эти кызып алыптыр, 

Капкара канга бөлөнүп.

Өөдө-төмөн карабай, 

Артык тууган Алакең 

Өлөмүн деп санабай, 

Коңурбайга жетти эми. 

Алгаранын үстүнөн 

Кеме коюп өттү эми. 

Сарала менен бурулуп, 

Алмакең кайра жеткиче, 

Башын кесип өткүчө, 

Аласасы* келген соң, 

Айбандан күлүк Сарала 

Тизеси жерге бүгүлүп, 

Мүдүрүлүп кеткени, 

Башын да алтын туулга 

Учуп жерге жеткени. 

Каражой уулу Шыпшайдар 

Мелтиреп кармап сыр баран, 

Мээлеп турган бул арам, 

Берен Алман көйкашка 

Көтөрүп башка салгыча, 

Аманат жанды бекитип, 

Бек камынып алгыча — 

Өкүнүп кетет көп жандар 

Тартып ийди Шыпшайдар 

Талкан болду асыл баш!..

Алмамбет окко учуруп, 

Ээр-токуму үстүндө, 

Туйлап чыкты Сарала. 

Жамбашка ок жаңылып, 

Үч бут менен жүгүрүп, 

Аманат жанды моминтип 

Кыйнап чыкты Сарала. 

Бетеге башын кайсактап, 

Оттоп чыкты Сарала. 

Кулуну калган бээдей, 

Тура калып кишенеп, 

Жоктоп чыкты Сарала!

Алакенң көзү өткөн соң, 

Кап-караңгы түн болду, 

Кайрылгыс мүшкүл күн болду, 

Кайран шерден айрылып, 

Калың койдуун кайгырып, 

Калайык ыйлап, кан ыйлап, 

Калын кошуун баары ыйлап...

Кыймалуу жактан чалдырып, 

Кыйындардын баарысын 

Калмакка белек алдырып, 

Каран башка күн түшүп, 

Күн көрүнбөй, түн түшүп, 

Кармашта жүргөн кошуунду 

Эчен азап көрдү деп, 

Ажалы жеткен өлдү деп, 

Алты күлүк ат менен, 

Алакандай кат менен 

Эр Манаска чаптырды 

Ырамандын Ырчуулун 

Калтырбай айт деп бар мунун.

Алакандай кат экен, 

Кат эмес, кайгы дат экен. 

Кат аягын караса, 

Ажыбайдын аты экен...

Тулпардан сонун Аккула — 

Желгенине жел жетпес, 

Басканына мал жетпес, 

Кара байыр казанат, 

Калбыр өпкө, жез канат, 

Алты ай минее, арыбайт, 

Асылыңдын Аккула 

Алтымыш асый болгончо, 

Азуусун сөйкөп карыбайт. 

Ок өтпөгөн сур жабуу 

Каныкей бейбак жасаган» 

Аккулага куп жабуу. 

Бек кармаган чеп таштан, 

Ичке басып төтөлөп, 

Аккуланы жетелеп, 

Кайраты катуу кайран шер

Колдоюп карап турганда, 

Одурайып окуду 

Ажыбай катын алганда.

«Атыңды оңдоп токуп кет, 

Арыстан достум өлдү деп, 

Жакшылап куран окуп кет. 

Күн тийбес колун сузуп кет, 

Көп токтобой бул жерге 

Күдөрүң менден үзүп кет».

Кат сөзүңө канган соң, 

Каарданып, көп күтөт 

Каңырыгы бек түтөп, 

Ителгидей кайран көз 

Ирмебей көзгө жаш алып, 

Жаралуу Манас жабыркап, 

Жарасы кыйнап сабыркап, 

Кабырга сөөгү сөгүлүп, 

Кабыландын көөнү бөлүнүп, 

Каарданып алганда, 

Бетин карап отурсаң, 

Байпак-байпак түк чыгып, 

Көзүнөн жалын от чыгып, 

Арыстандай козу жайнады, 

Каалгадай кайран тиш 

Качырата чайнады: 

«Эгиз козу — түгөйүм, 

Эгиздерди жеп алып, 

Эми кантип жүрөйүн! 

Алданын салган буйругу — 

Моюнга келди көрөйүн. 

Асылдардан айрылып, 

Аңкайып тирүү жүргүчө, 

Мен кангайга кирип өлөйүн! 

Кечилдин канны Коңурбай 

Башын кесип албасам! 

Каражой уулу Шыпшайдар 

Алмамды сойгон беренди 

Кармап алып талаага 

Курмандыкка чал басам! 

Алтайда кара кытайды 

Алтай айдап кирбесем,

Каңгайда кара калмакты 

Кадгай айдап кирбесем, 

Пейли жаман манжууну 

Жөн эле Бээжинге чейин сүрбөсөм, 

Манас болбой өлөйүн, 

Кыйындардан айрылып, 

Кыйналып карап тургуча, 

Туулбай туна чөгөйүн!! 

Күрмө кийген калдайдын 

Күчтүүсүн кармап алайын. 

Таш сайынган манжуунун 

Төрөсүн кармап өлтүрүп 

Алмамбет өчүн алайын! 

Эрлердин өчүн албасам, 

Эл бетин кантип карайын!..».

Аңгырап айкөл турганда,

Алдында кошуун буркурап,

Араң.турган көк жалга

Кай бирөө арызын айтып чуркурап.

Анда Манас кеп айтат,

Кеп айтканда бек айтат:

«Намыска тууган жан өлсө,

Эрендердин баары өлесө,

Эмне жооп кыласың?

Сен не былжырап турасың?

Кайратсыз болсоң кармашта,

Калың элди кырасың!

Сапырылсаң баарыңар,

Сары изиңе чеп салып,

Сапыра кууп албайбы?

Саруулаган жамандар,

Ала болсоң, каңгайың

Баарыңды кырып салбайбы?!».

Көк жалың минтип турганда, 

Берендин баары күйүнүп, 

Кайраты жок жамандар 

Кайран жандан түңүлүп, 

Көздүөрү кетип алайып, 

Көп журтуң кейип турду эми, 

Кабылан Манас баатырың 

Кайратын бойго жыйды эми.

Баарын ойлоп бир баштан, 

Бек кармаган чеп таштан, 

Берениң Манас көйкашка 

Эми калар эмес аянып, 

Аккелтесин таянып, 

Ичке басып төтөлөп, 

Аккуланы жетелеп, 

Кармашка чыкмак болгондо, 

Колдоюп карап турганда, 

Ошондо Каражой уулу

                                       Шыпшайдар 

Тизеси жерге бүгүлүп, 

Жебедеи мурун жүгүрүп, 

Мергендиги ашынып, 

Белесте Кара-Кыяга 

Жеткен экен жашынып.

Кызылдан кийим кийинип, 

Бүргөдөн бетер түйүлүп, 

Манас атка минер деп, 

Астында калмак, көп манжуу 

Кайра качып дыр койду. 

Манасыңдын Аккула 

Мелжедим эми тиер деп, 

Аңдып турган Шыпшайдар 

Омурткага бир койду. 

Жебенин огу жеткени, 

Жеткен жерден Куланын 

Ооз омуртка сөөгүн 

Таарый берип кеткени! 

Кабыланыдын Аккула 

Күрөөдөн* кара кан кетип, 

Баягыдай болбостон, 

Кабыланыңдын Аккула 

Бир кишенеп алганы. 

Тегеренип Манаска 

Ээгин артып калганы. 

Нардай болгон куланын 

Кашык каны калбады, 

Коштоюн десе, турбады, 

Кудайдын ушул кылганы, 

Кабыланыңдын Аккула

Тоо кулаган эмедей, 

Эми биротоло кулады.

Баатырдын минтип шору кайнады. 

«Азаптуу дүйнө, оңбо!» — деп, 

Арманга ичи жык толуп, 

Арыстаның бармакты жара чайнады. 

Алача моюн Акшамшар 

Ала коюп кайран шер 

Аккуланы чалганы. 

«Өлчөөсүз дүйнө, оңбой кал! 

Эми өлбөй кантип жетем? — деп, — 

Таласты аман мен көрсөм, 

Кагылайын Куламдан 

Белекке жыттап кетем» — деп, 

Кулагы менен көкүлүн 

Беренин кесип алды эми... 

Өнгөсүн айтып нетебиз, 

Өрт болуп ичи жанды эми. 

Куркурата кур жыттап, 

Куушуруп кармап бир жыттап, 

«Курдашым, Кулам» — деп

                                                жыттап, 

Улам-улам бек жыттап, 

Беренин Манас кайгырган, 

Мээнеттүү күнгө кабылып, 

Бек кейиди чиркин жан! 

Беренин турбай аянып, 

Аккелтени таянып, 

Аккула окко учуруп, 

Алмамбет шейит* кечирип, 

Канатынан кайрылды, 

Кара бир кылып карманган 

Кадимки эр Чубактан айрылды. 

Кайрадан сөөгү шылдырап, 

Арыстан арманын айтат аңгырап: 

«Алмамбет астымда жүрсө, — ак

                                                       жолум, 

Сыргагым айдап жүрсө, — сан

                                                           колум. 

Сан колумдан айрылып, 

Эми сары оору мени торгодуң! 

Кудай, кайраттуу кылдың, шер

                                                        кылдың,

Алакенден айырып, 

Мени мынчалык неге кем кылдың?! 

Иарга жүгүн артып кет, 

Айласы жок, шум дүйнө, 

Эми аманатың тартып кет! 

Кыясы кымбат Каңгайдан, 

Кызылды минсем, өтөмүн, 

Кыраандардан айрылып, 

Эми  кыргызга кантип жетемин?! 

Адырда жылкы ала баш, 

Аргымак, буудан аралаш; 

Аны жыйып алууга 

Аркамда эркек бала жаш. 

Арбайтып жалгыз таштабай, 

Алмамбет, Чубак, ала жат! 

Аккуладан айрылып, 

Азапка түшүп турамын! 

Алмамбет, Чубак тууган жок, 

Эми кандай айла кыламын?!», 

Мына ошентип айкөлүң 

Күнгүрөнүп калды эми. 

Капкайда кеги калкылдап, 

Каарына алды эми.

Асынганда айдалынын айнеги 

Айкашкан жоого бир койсо, 

Аманат жандын баргеги — 

Кечээ кабылан Манас Алтайда 

Жеңең жаткан кезинде, 

Энекеси Чыйырды 

Төрөп жаткан кезинде, 

Кайкайып турган кайран бел 

Бүктөлгөндө атсын деп, 

Алмадай болгон куу башка 

Күч келгенде атсын деп, 

Аманат жандан түңүлүп, 

Жадаганда атсын деп, 

Кажылдаган калын жоо 

Камаганда атсын деп, 

Төрөгөндө оозандырып кабыштап, 

Ырым кылып бекиткен 

Баланын жакасына табыштап. 

Чыйырды менен Каныкей 

Көп ойлоп болор домокту*,

Аколпоктун жакага 

Тигип салган ал окту. 

Жакасын кармап жалдырап, 

Баатыр Алмаңды санап күйүнөт. 

Жакага тиккен жалгыз ок 

Колго топчудай болуп илинет. 

Ок колуна тийгенде, 

Кабылан токтолбой сөгө койду эми. 

Жакшы атар жарым дарыны 

Аккелтенин оозуна 

Күпсөрдөн алып куйду эми. 

Баягы касиеттүү болот ок 

Кур дегизе урду эми.

Жеткилең кылган дүрбүнү 

Жети имерип толгоду. 

Жеткен жерди көргүн деп, 

Кабылан жети аркан жерге

                                               болжоду. 

Тобокел деп дүрбүнү 

Он имерип толгоду, 

Тиктеген жерди көргүн деп, 

Он аркан жерге болжоду. 

Кайра кармап кабыштап, 

Кадимки чоң дүрбүнү 

Аккелтенин үстүнө 

Кошо байлап табыштап, 

Туйгунуң Аккелте колго алды эми, 

Ээр белдей кара таш 

Эрикпей кармап баатырың 

Ошого арта салды эми.

Мунарыктап учтанган, 

Булуңгур болуп бурчтанган 

Буйруксуз кара кытайдын 

Бурчун көрүп алды эми, 

Кумурскадай кайнаган 

Журтуң көрүп алды эми. 

Пейилдүү кара кытайдын 

Бектерин жыйнап алыптыр, 

Берени калча, Шыпшайдар — 

Алар мактанып жатып калыптыр.

Чынчы
 кандын Шыпшайдар 

Чын мактанып алыптыр. 

Сегиз, тогуз төрөсү 

Эми ангемени салыптыр: 

«Кара сууда кеме жок, 

Калмактар, кайран башым

                                             турганда, 

Силерге каш кайтарар неме жок. 

Буруттан баш көтөрөр бирөө жок, 

Билип койгун, көп манжуу, 

Эми өзүмдөн башка төрө жок. 

Атышың кыргын болгондо, 

Буруттун Алмамбетин аңтардым, 

Акбалтанын Чубагын — 

Аңылдаган чунагын 

Бул Каңгайдан каңтардым. 

Чындап жиним келгенде, 

Болоттон согуп ок кылдым, 

Кара калпак кыргагын, 

Кадимки баатыр Сыргагың 

Бул калмактан жок кылдым. 

Кайраты жок жаманын 

Тирүү бойдон кармадым. 

Каарыма алганда, 

Кан Манастын кырк чоро 

Он экисин жайладым. 

Тирүү жүргөн буруттун 

Тилегин минтип куруттум. 

Белгилүү улук Манасты 

Белеске минтип улуттум. 

Өлбөй турган арсыз жан 

Өлбөймүн деп жутунат. 

Жаралуу Манас көк жалдын 

Атың атып таштадым, 

Эми өзү кайда кутулат. 

Жаралуу Манас улугун 

Жабылып кармап алалык, 

«Үпү» деген дарыдан 

Жарасына салалык. 

Эптеп-септеп Манасты 

Аман турар кылалык. 

Орто Бээжин, Каңгайга

Эртең жетип келелик. 

Буруттан чыккан баатырды 

Эсен канга берелик. 

Эрдемсиген буруттун 

Көтөргөн туусун жыгалык. 

Текөөрлөшкөн бул журтту, 

Төрөлөр, тукум курут кылалык. 

Бул Манасты берелик 

Чыны Эсен кандын колуна. 

Тирүүлөй таштап чиритер 

Токсон кез терең оруна!».

Деп ошондо Шыпшайдар 

Калмактардын кара арак, 

Кадимки көөкөр менен бир арак 

Көмкөрүшүп ичишип, 

Көтөрүшүп жутушуп, 

Колдон кылган бурканын 

Айдарым какыр талаага 

Аса байлап салыптыр. 

Колодон болгон кудайга 

Калмактар тобо кылып калыптыр, 

Каарданып бакырып, 

Кандарьшын баарысы 

Каңгайлап ураан чакырып, 

Корс-корс сүйлөп дүпүлдөп, 

Шыпшайдар турат күпүлдөп. 

Кызыл кындуу калмактын 

Кыйыны өзүм болом деп, 

Калың каңгай элинин, 

Кандыгын чогуу алам деп, 

Башаалуу каңгай бу журттун 

Баштыгы өзүм болом деп, 

Басташа кеткен буруттун 

Бары-жогун сором деп.

Жойкара менен Шыпшайдар, 

Шуйкучу менен Көрөгач, 

Канжаркол менен Уганак, 

Желжетпес менен Бозкертик — 

Эсеби болгон сегиз так 

Ээлене сүйлөп бажылдап, 

Ошондо катар туруп  алыптыр. 

Алоокенин Коңурбай

(Адамдан аяр ушундай!)

Ал ар дан бөлүнүп туруп калыптыр.

Тегиз турган сегизди

Кабылан Манас баатырдын

Секиден көзү чалыптыр:

«Жасаган, каңгайды кыйын эр

                                                кылдың, 

Кармашкан жоого басынтып, 

Мени кара жер менен тең кылдың. 

Каалап минер алдымда 

Аккула сындуу буудан жок, 

Кулак салар кайгыма 

Менде Алмамбет, Сыргак тууган 

                                                         жок!».

Беренин айкөл муну айтып, 

Кайрадан көзүн салды эми. 

Алдыңкы турган сегизин 

Баатырың кыйындап тиктеп калды

                                                         эми. 

Аккелтени сунганда 

Айкөлүн ашкере карап турганда, 

Эки көзү төрт болуп, 

Арыстаның катуу күйүндү, 

Аккелтенин кароолго 

Сегизинин баштары 

Топчудай болуп илинди. 

Тиктеген сайын закымдап, 

Сегизи эшик бою жакындап, 

Эрикпей жакын келгенде, 

Эсилин терең көргөндө, 

Калтылдап карап турабы?! 

Кабыланды кудай урабы?! 

Келе түштү оңтойлуу, 

Козголбогон кайран шер 

Эми Аккелте менен бир койду.

Күркүрөп огу жеткени, 

Аткан жерден Аккелте 

Серпилтип сегиз аярдын 

Башын жулуп кеткени. 

Айтылуусу Шыпшайдар 

Айрылып сегиз башынан, 

Үмүт кылбайт, калмактар

Башы турмак чачынан. 

Аккелте үнүн укканда 

Калың кечил чуркурап, 

Сегиз дөөсүн жыкканда 

Качып манжуу дыркырап, 

Шибээ, солоон, манжуусу

Бөлөк-бөлөк быркырап. 

Намыска тууган кара көк 

Арыстан Манас баатырың 

Кайдан калсын аянып, 

Белеете турат зыңгырап, 

Аккелтесин таянып.
ТАЛАСТАН ТАЙБУУРУЛДУН КЕЛИШИ. МАНАСТЫН АКЫРКЫ КАЙРАТЫ
Баякы кайран жеңең. Каныкей 

Уйкудан чочуп ойгонуп, 

Оң жагына толгонуп, 

Төрт кубултуп көрүнүп, 

Көргөндүн көөнү бөлүнүп, 

Най тамагы кылайып, 

Ак булчуңу булайып, 

Айкөл Манас баатырдын 

Как өзүнө ылайык. 

Булбул үндүү, кой көздүү, 

Ургаачыдан бал сөздүү, 

Тоту куштай үндөнүп, 

Алда нече түрдөнүп, 

Айтса, алдага сөзү зар эле, 

Алты айчылык азапты 

Азыр айтып берүүчү 

Колтугунда жекеңдин 

Жылаңач бала бар эле.

Жеңекең касиеттүү жан эле; 

Кабырга сөөгү сөгүлүп, 

Көзүнүн жашы төгүлүп, 

Ой ойлонот шек уруп: 

«Тултук мүйүз көк бука

Суу түбүндө өкүрөт, — 

Сырттаным Алмам өлгөн бейм?! 

Карга айдаган Акшумкар 

Канаты жок калыптыр, — 

Акбалтанын Чубагы 

Бир кордукту көргөн бейм?! 

Узун бойлуу чынары 

Кыбыла көздөй сулаптыр, — 

Кымбатым Сыргак өлгөн бейм?! 

Айкөлүм минген алтын так 

Буту кыйрап калыптыр, — 

Аттиң, ай, Аккула окко учкан бейм? 

Кырк уруу калмак, каканчы 

Айкөлдү тегеректеп алган бейм? 

Керээзин айтып, көк жалым 

Каңгайдын колуна тушуп калган

                                                                  бейм? 

Иниңиз Манас жалгызга 

Кылкылдап калмак жеткен бейм? 

Көрүнөө байлап алсак деп, 

Калмактар кырк эки курчап кеткен

                                                          бейм? 

Бейлебей жатса, өлөт, — деп, — 

Абасы жетип айтсын, — деп, —

Баатырым башы аманда кайтсын, —

                                                                       деп, — 

Тилимди алса, айкөлүм 

Аман бери тартсын, — деп, — 

Адырда жылкы ала баш, 

Азапка бөөдө салбагын, 

Көк жалым, артында эркек бала

                                                       жаш. 

Чалгырты турат көзүндө, 

Чамасы келсе, алты арам 

Чалганы жүрөт өзүңдү. 

Кыңыры жүрөт сөзүндө, 

Кыйшыгы жүрөт көзүндө, 

Кыябын тапса, кай бирөө 

Кылганы жүрөт өзүңө. 

Бадыраң темир курч болбойт, 

Жердигинде башка өскөн 

Мындай кош пейилдер журт

                                            болбойт!».

Ыйлап-ыйлап кат жазып, 

Береним терем келсин деп, 

Тилимди алса, баатырым 

Ушул бейпайлуу сөзгө көнсүн деп, 

Алты кулук ат берип, 

Нарбуурулду баш кылып, 

Алакандай кат берип, 

Карт Бакайды баш кылып, 

Чууга кирсе, таңылбас, 

Караңгыда карсактын 

Изин кууса, жаңылбас 

Буурулду берип булкунтуп, 

Каныкей жөнөттү кошту

                                           жулкунтуп. 

Ошол кезде Нарбуудан 

Асый чыкма чага экен, 

Кара байыр казанат 

Кармашка минер табы экен. 

Боконо сөөгү болкоюп, 

Болуп калган кези экен. 

Кадимкидей Нарбуурул 

Толуп калган кези экен. 

Секиргени бүргөдөй, 

Семиргени сүмбөдөй.

Жаныбарым бугудай мойнун

                                                           бураган, 

Бута бою аң келсе, 

Буйдалбастан чураган. 

Буудандыгын билгенде, 

Буттап алтын зер берип, 

Төмөнкү Букардын каны сураган, 

Сураганга бербеген, 

Бермек турмак Буурулга 

Бейадеп* «киши минбеген. 

Аркардай мойнун бураган, 

Найза бою аң келсе, 

Айныбастан чураган. 

Асылдыгын билгенде, 

Ар кайсы кандар сураган. 

Багылып журуп ат болгон, 

Манастан сураган киши жат

                                              болгон

Асый чыкма кезинде 

Кайра байлап кабыштап, 

Арнап жүргөн мал эле, 

Жалгыз Семетейге табыштап.

Көк тулпар менен эр Бакай 

Көрүнөө коштоп алган соң, 

Калкылдап жолго салган соң, 

Ошондо Бакай кабылан 

Учкан куш менен жарышып, 

Окоро түйгөн ак тизгин 

Тарталбай колдо карышып, 

Күндөп-түндөп жол жүрүп, 

Ат аябай мол жүрүп, 

Күндүзүндүө уйку албай, 

Түн ичинде тынч албай, 

Ташкын-ташкын, ташкын суу, 

Тал башынан ашкан суу, 

Чолок Терек, Кашка-Суу, 

Андан өтүп алды дейт. 

Булуң-булуң Кара-Тоо, 

Бурулуп аккан Сары-Суу, 

Ушуга жетип барды дейт.

Арыстан Бакай ээликти, 

Асты жакы белестен

Бир кайнаган журтка кезикти. 

Жылдыз чыккан мунарып 

Жылдызбы десе, от экен, 

Дүмүрөйгөн көп караан 

Токойбу десе, эл экен. 

Курттай кайнап көп каңгай 

Кыргызды курчап алган жери экен.

Ошондо Бакай абаңыз, 

Санаган ою бөлүнүп, 

Кабыланды кайдан табам деп, 

Ошондо көзүнүн жашы төгүлүп: 

«Атпай журттуң ээси эле, 

Атышып калмак сойчу эле, 

Талаада сөөгү көмүлбөй, 

Менин айкөлүм кайда болду? — деп. 

Бел байлаган белимден 

Айрылдымбы ушунтип, 

Айкөлүм Манас шеримден?!». 

Кейип Бакай, көп ыйлап, 

«Кененим Манас» — деп ыйлап, 

Чай алган тоонун кентинде* 

Токтоп жүрөт зор Бакай, 

«Жолборсум Манас кайда?» — деп, 

Жоктоп жүрөт эр Бакай. 

Астындагы Көктулпар 

Сабап жүрөт зор Бакай. 

Кырылган калын өлүктөн 

Карап жүрөт зор Бакай.

Өлбөй тирүү жүргөндө 

Не мураска жетем деп, 

Кызырлуу шерден айрылып, 

Тирүү кантип кетем деп, 

Минген аты Көктулпар 

(Акжолтой Бакай кабылан 

Эрикпеген жан экен) 

Асый чыкма Буурулду 

Жетелеп алган чагы экен. 

Көкүлү көк жибек менен шүйүлүп, 

Куйругу куу шайы менен түйүлүп, 

Көкүлүнө тумар тагылуу, 

Ок өтпөс.жабуу жабылуу, 

Жетелеп алып Буурулду,

Бадана кийип балкылдап, 

Алдынан чыкты Манастын 

Абаңыз Бакай жаркылдап.

Пендеси көрбөс азапты 

Тартканда берди Буурулду. 

Мелтиреп карап кайран шер 

Акканкыны аркага 

Артканда берди Буурулду. 

Аккелтени таянып, 

Баатырың капаланып калыптыр. 

Кара кытай, көп манжуу 

(Бу капасын билгенде) 

Тирүү кармап алууга 

Кабыланды тегеректеп алыптыр. 

Атышка кийген сур чепкен 

Алып келдим, кийгин деп, 

Алты айга чыдайт Нарбуурул 

Баатырым, эми мингин деп, 

Өчкөн отуң тамызды, 

Арбайып жөө турганда, 

Баатырдын өлгөн жанын тиргизди.

Булгаары тердик, ак токум 

Бурчтап кылган Каныкей 

Ошол Нарбуурулга чак токум. 

Алмамбет кылган Аккаңкы — 

Аккулага чак канкы 

Алып Манас токуса — 

Асый чыкма Буурулга 

Тердигине тердиги 

Тепчип койгон немедей, 

Куюшканга куюшкан 

Куюп койгон немедей, 

Басмайылга басмайыл 

Бап келтирген немедей. 

Ошонтүп Манас көйкашка 

Нар-Буурулду токунуп, 

Кара калмак, солоонду 

Алтайга айдап кирем деп, 

Колума тийсе Коңурбай, 

Тирүү кармап алам деп, 

Кайрандардын жолуна 

Курмандыкка чалам деп,

Курдашым Алмам, Чубактын 

Ушунтип кегин алам деп, 

Каарданып сурданып, 

Кара боюн чыңданып, 

Калмакты кайра айдоого 

Кабыландын көөнү келди эми.

Алтын жаак айбалта 

Билекке кынай чалды эми, 

Алыска атар Аккелте 

Айдалыга илди эми. 

Манас алган Зулпукор, 

Касташкан кыйын жоо келсе, 

Каршы-терши шилтесе, 

Кармаган жанды кубанткан 

Кынай белге чалды эми. 

Баякы жакасы алтын, жеңи жез, 

Кош бадана, торгой көз, 

Келеме* бото, кең күрмө — 

Келишимдүү Аколпок, 

Келеп* темир мадаткан, 

Келтенин огун жадаткан, 

Найзанын учу өтпөгөн, 

Жеткилен, катын Каныкей 

Жети жыл араң, эптеген, 

Буттап ийип буладан, 

Кабат ийрип чалдырган, 

Курч темирдин өгөндү, 

Майда кумдун эленди 

Желим менен карматып, 

Ортосуна салдырган, 

Кереп темир мадаткан, 

Жоо жабдыгын жадаткан, 

Артык катын Каныкей 

Тиштеп жатып олпокту, 

Кашка тиши жадаган, 

Тиктеп жатып олпокту 

Кара көзү кардыккан, 

Мээнет катын Каныкей 

Берени баатыр Манаска 

Белек берген Аколпок, 

Сырттан Манас зыңгырап, 

Аколпокту кийди эми. 

Тутам жери кырдалуу,

Тутам жери  сырдалуу, 

Туйгунундун сыр найза 

Чымын консо, зыңк эткен, 

Камчы сап тийсе, окустан, 

Добулбастай заңк эткен. 

Каарданып кайран эр 

Сыр найза, колго алды эле, 

Асаба колдо калкылдап, 

Айбалтасы, кылычы 

Бүткөн бойдо жаркылдап, 

Астын сала бергенде, 

Ач арыстан сүрдөнүп, 

Аркасын сала бергенде, 

Ажыдаардай түрдөнүп, 

Кабылан Манас эр ошол, 

Кыраандардан айрылып, 

Кырылышар жери ошол.

***

Кайран  жаны  ачынып, 

Ошондо Манас кабылан: 

«Каптаган жоого чаппаса, 

Буудандын. кимге кереги! 

Кесешкен дөөнү атпаса, 

Келтенин кимге кереги!» — 

Деп ошонтип сүйлөнүп, 

Куу найзаны өңөрүп, 

Көк темирдей көгөрүп, 

Кыймалаша чабышчуу 

Кыйындарды бир болду, 

Миң кишилик сүрү бар 

Эрендерди бир бөлдү. 

Мээлесе, көзүн жара аткан 

Мергендерди бир бөлдү. 

Тобокел деп токтобос, 

Эптүүлөрдү бир бөлдү. 

Урук-урук кошуундар 

Уругуна бөлүнүп, 

Бурул менен булкунтуп, 

Ала-Тоодой айкөлүң 

Астында жүрөт көрүнүп.

Эрдин баары четтешип, 

Каңгай, кыргыз кошууну 

Ээн чөлдө беттешип, 

Ат бош калып, туйлашып, 

Азаматтар кыйрашып, 

Кабылан Манас, Бакайың, 

Катуу сүрүп алыптыр, 

Алапайын табалбай, 

Качып калмак калыптыр. 

Кайрылып Манас келди деп, 

Өкүрүп, жандан түңулүп, 

Кара кытай, көп манжуу 

Кайраты качып бөлүнүп, 

Туу көтөрүп тура албай, 

Туруштук калмак бере албай, 

Эринин баары жыйылып, 

Эсеби жок кырылып, 

Не бир кыйын жан өлдү, 

Манас менен Бакайга 

Кез болгондун баары өлдү. 

Кыргынга адам таң, калып, 

Кызыл чокой, көк көйнөк, 

Калмак кошуун сандалып, 

Кара кытай, манжууну 

Каптап келгис кылам деп, 

Каңгайдын каны Коңурбай 

Курмандыкка чалам деп, 

Алмамбет менен Чубактын 

Өчүн минтип алам деп, 

Буурулду санга салды эми, 

Мунарык тарткан Каңгайга 

Баатырың калмакты айдап

                                          барганы...

***

Арыстан Бакай, эр Манас 

Капыстан көрө калыптыр, 

Алмакендин Сарала 

Алыстан кармап алыптыр. 

Сарала оозун бурганда, 

Алмамбетти жүктөөгө 

Чоролор чотулушуп турганда,

Жибектен кылган суп аркан 

Он эки ороп бүктөдү, 

Асыл сөөгүн Алмаңдын 

Олуя Бакай абаңыз 

Саралага жүктөдү. 

Кабылан Бакай абакең 

Кайра байлап кабыштап, 

Канжыганын өзүнө 

Алтындан кылган шанңуурду* 

Канжыгага табыштап, 

Сараланы эр Бакай 

Ооздуктан кармап буркурап, 

Алакандай бул кошуун 

Алакең сөөгүн көргөндө, 

Ошондо ыйлап турду чуркурап.

Айласы жаман кеткенде, 

Сараланы ооздуктап, 

Бакай каба кармап кабыштап, 

Тил билүүчү эмедей, 

Алмамбеттин сөөгүн 

Аманат кылып табыштап: 

«Айланайын Сарала, 

Башыңды жерге сала көр, 

Алмамбеттин сөөгүн 

Аман-эсен көтөрүп, 

Жаныбар, элге алып бара көр! 

Ата, айланайын Сарала, 

Арыстан Алмам баатырды 

Алдырдык жоого — жаман ат! 

Алмандын асыл сүлдөрү 

Бир өзүңө аманат! 

Алпара көргүн өзүмө, 

Айланайын Сарала, 

Көргөзө көргүн көзүмө!».

Көкүлдөн кармап кур жыттап,

«Кош, Сарала!» — деп жыттап,

Арыстан Бакай абакең

Сараладай бууданды

Ошондо айдап эле жолго салды эми.

Айкөлүң Манас кабылан

Айбалтаны таянып,

Асылды гана жоктоп калды эми.

Ителгидей кайран көз 

Имерген сайын жаш кетти, 

Карагат сындуу кайран.көз 

Камчы бою жаш кетти. 

Баатырың калмакка кирип

                                            кайрылып, 

Баатырың кабыландан айрылып, 

Ошентип канчалык шерлер

                                               кырылды, 

Өлгөндөрдөн калганы 

Бет алган жайга жыйылды.

***

Сары-Арканы жердеген, 

Көргөн элдин баарысы 

Салмактуу кыйын эр деген 

Көкчөсүнөн айрылып, 

Бу да каңгайга кирип кайрылып, 

Казак түштү бир жолго.

Кыйырынан чалдырып, 

Кыйыны Музбурчагын алдырып, 

Кызыл найза жайланып, 

Кылычын кынсыз байланып, 

Бу да каңгайга кирип кайрылып, 

Букарлык кайтты бир жайга.

Тоюна бээлер союлган, 

Аты эр Бокмурун коюлган, 

Адырмактын булагы, 

Көкөтөйдүн өлгөндө көргөн чунагы 

Найзалашып топ бузган, 

Ит-Өлбөстүн чөлүндө 

Каканчылуу калмактан 

А дагы ажалы жетип окко учкан. 

Өзү кең Ташкенди жердеген, 

Келберсиген эр деген, 

Көкөтөйдүн көп эли 

Бокмурундан айрылып, 

Алар да тартты элине, 

Чыйырчык, Ташкен жерине. 

Ошондо кейип Манас турганда 

Арка моюн арасы

Ооруп кетти баатырдын 

Айбалта тийген жарасы. 

Не бар деп айла таба албай, 

Кара кылып отурган 

Манас кан атка мине албай, 

Ошондо Бакай ойлонуп, 

Карагай каршы*,тал жумшак, 

Арчадан табыт алды эми, 

Суп төшөк салып алдына, 

Баатырды бегирээк таңып салды

                                                    эми.

Туйгунуң Сыргак күйүтү, 

Алмамбет, Чубак азабы, 

Баатыр ойлонбой муну жатабы! 

Тилден кетип алактап, 

Баатыр тил сүйлөбөй шалактап, 

Ошондо, нар куйругун өрүшүп, 

Асылдардан айрылып, 

Азапты минтип көрүшүп, 

Кайра тартып Каңгайдан, 

Тулпарлар ээсиз жөн кайтып, 

Туйгундардан айрылып, 

Каран түн түштү Манаска, 

Түндөп жүрүп Таласка, 

Жарага жара кошулуп, 

Түйшүк түштү Манаска.

Ушу бойдон биз барсак, 

Кайран журт асты жетер деп, 

Алдыңдан чыккан кыргыздын 

Жүрөгү түшүп.кетер деп, 

Оорусу күчөп ошол кез, 

Баатырың Бакайга айтып мындай

                                                       сөз: 

«Алдыртан кабар билинсин, 

Алмамбеттин ак ордо 

Аруукени кийинтип, 

Таластын алкымына тигилсин! 

Алтындан кылган чатырдын 

Алтымышын бүксүн, — деп, — 

Алмамбет, Чубак ордосун 

Таласка эшиктеш кылып тиксин, —

                                                       деп, —

Кызыл чырай кыз балдар 

Кыпкызыл тон кийсин! — деп, — 

Келеңкер чачпак келиндер 

Жашылдан  жоолук салынсын! 

Кырк токтогон катындар

Карадан кыйгак байланып, 

Алмамбет, Чубак экөөнүн 

Ордосуна камынсын!». 

Ошентип алты күлүк ат кетти, 

Таластагы Каныкейге кат кетти.

МАНАС БААТЫРДЫН ДҮЙНӨДӨН КАЙТЫШЫ
Кабарды мыктап салдырып,

Кайран жеңең Каныкей 

Өзү гана баш болуп, 

Алмамбет, Чубак ордосун 

Демге калбай алдырып, 

Жылгындуунун оюна, 

Кең-Аралдын боюна 

Эчен кабат мүлк жыйып, 

Эшиктеш тигип салды эми. 

Чылбырдай чачты бура албай, 

Чын азап түшүп башына, 

Жеңекең, чыркырап ыйлап тура

                                                      албай, 

Атышка кеткен эрлердин 

Келишин күтүп калды эми.

Ошондо өлгөндө көргөн Семетей 

Алты айлык болгон маалы экен, 

Балтыр бешик чагы экен. 

Асмандан алдынак күнү бүркөлүп, 

Башына алтымыш санаа бир келип, 

Кабырга сөөгү сөгүлүп, 

Көзүнөн жашы төгүлүп, 

Ошондо көңүлү жаман бөлүнүп, 

Олоңдой болгон кайран чач

Төбөгө кынап түйдү эми. 

Кара кашка аргымак 

Токунуп жеңең минди эми, 

Балтыр бешик кезинде 

Семетейди өнөрүп, 

Айкөл Манас баатырдын 

Астына түшүп жүрдү эми. 

Ооруп баатыр барар деп, 

Алакандай кайран журт 

Жүрөгү түшүп калар деп, 

Кара кашка аргымак 

Кабакка оозуң бурду эми. 

Колтугунда балтыр бешик балага 

Оймокбооч* салып чымчылап, 

Баланы чыркыратып урду эми. 

Оймокбооч салса этине, 

Бар-бар этип бала ыйлайт, 

Баркырап бала бек ыйлайт, 

Кулак-мээни жеп ыйлайт.

«Баркырап бала ыйлайт бейм, 

Байкачы, Бакай — кабылан, 

Кадырым билген жан эле, 

Каныкей кабактан күйүп калган

                                                    бейм?!

Баланын үнүн укканда, 
Кайраттанып калсын деп, 
Балага оймокбоочту салган бейм? 
Чың-чың-чың-чың-чың, ыйлайт, 
Чыркырап бала бек ыйлайт, 
Чыркырап чыккан бала үнү 
Кулак-мээни жеп ыйлайт. 
Боз ала түйгүн болпоң* го, 
Маа боз карчыга чолпон го? 
Өзөндөн аккан булак го, 
Өлгөндө көргөн чунак го? 
Көрүп койсом, көөнүм ток, 
Көк жалым Бакай, тура тур, 
Эми баламдан башка медер жок! 
Алмамбет, Чубак — асыл зат, 
Бакай эстеген сайын күйөмүн! 
Туу казанат* чунактын 
Кудайдан өмүрүн сурап жүрөмүн!».

Ошондо кайраның айкөл дардайып, 

Кайраттанып барбайып, 

Бөлүнтүп нечен санааны, 
Медер кылып баланы, 
Касиеттүү Бозкисе 
Кынай белге курчанып, 
Ошондо арман кылып үн салып, 
Ок өтпөгөн Аколпок, 
Жоого тийчүүү немедей, 
Кийип алган кези экен. 
Аркалуу күлүк Нарбуурул 
Минип алган кези экен. 
Атка минип толгонуп, 
Арыстандай комдонуп, 
Айкөлң Манас турганда, 
Баякы кара сурдун сулуусу, 
Ургаачынын нурдуусу, 
Он эки кыздын кенжеси, 
Баатырыңдын эркеси, 
Алтындан кемер курчанып, 
Айкөл эрдин алдынан 
Байкуш Каныкей чыкты сумсайып: 
«Каңгайда катуу кармашкан, 
Кабыланым, аман-эсен келдиңби? 
Атышка салса, акжолтой

Берендердин баарысын 
Сен калмакка белек бердиңби? 
Баатырым, жылкыдан жылма кер

                                                  да өткөн, 
Алмамбет, Чубак эрге окшоп, 
Илгертен ааламдан канча шер да

                                                             өткөн
Төрөм, бүгүн көргөн эртең жок, 
Алдап жүрөт адакчы*, 
Баатыр, ушундай болот дүйнө бок! 
Кеткенге кейиген менен айла жок, 
Өлгөнгө өксөгөн менен пайда

                                                   жок!»...

Кайрылып Манас тарткан соң, 

Аташкан айымы кайрат айткан соң: 

«Каныш, бөлүнтпө менин санаамды, 

Алып келчи бер жакка 

Өлгөндө көргөн баламды! 

Боз ала түйгүн болпоңду, 

Алып келчи бер жакка 
Боз карчыга чолпонду!».

Сөз салса, бейбак көнгөн жок, 

Баласын баатыр шерге берген жок. 
Кундактагы* баланы, 
Жатканын кандай билгизбей, 
Кымтып турат көргөзбөй. 
Көргөзбөгөн себеби: 
Караганы аман калчу эмес, 
Көзү түшсө болчу эмес. 
Баатыр Манас баштатан 
Баланы байкабай сүйөр жан эмес. 
Сугу түшсө, оңчу эмес, 
Көзүндө кара калы бар, 
Жүзүндө жаман заары бар. 
Сырың билген Каныкей 
Сырттанга бербейт чыркырап, 
Көзү канган Каныкей 
Көк жалга бербейт буркурап.

Көп айласы кеткенде,

Манас Алтайкан* салды керекке,

Көп сагынган балага
Баатыр камчысын берди белекке. 
Камчыны кармап билгизип, 
Семетейдин чекесине тийгизип, 
Чекеге тийген камчыны 

Кур-кур, кур, кур жыттап, 

Кубат кылат курган шер, 

Кудайым берген деп жыттап.

Жакыныраак калганда, 

Таластын чети көрүндү, 

Алмамбет, Чубак асыл деп, 

Кабыландын көңүлү жаман

                                             бөлүндү. 

Каңырыгы түтөдү, 

Кадимки дарты күчөдү. 

Алтын жаак айбалта 

Алкымдан кармап имерип, 

Бөйрөккө таяп жиберип, 

Баатырың коңгурап үндү салды эми. 

Алмамбет, Чубак ордого 

Батырың үкүрүп жетип барды эми: 

«Аккула окко учурдум, аяш! 

Алтын айдар. чок белбоо 

Алмамбет шейит кечирдим, аяш! 

Канатымдан кайрылдым, аяш! 

Караан кылып отурган 

Эр Чубактан айрылдым, аяш!

Мен калмакты көздөй жол чалдым,

                                                        аяш! 

Бээлесе, жанга табылбас, 

Мен Сыргагымды жеп алдым, аяш! 

Мен канатым окко жулдурдум, аяш! 

Кабыландан айрылып, 

Мен каран күн жанды тындырдым,

                                                          аяш! 

Тебээлеп келген калмактан 

Намысым кайрып мен алдым, аяш! 

Эл намысы деп жүрүп, аяш, 

Мен эгиздерди жеп алдым, аяш! 

Мен канатым өрткө калдырдым,

                                                        аяш, 

Кабыландын баарысын 

Мен Каканчыга алдырдым,

                                              аяш!

Эгиз козу түгөйүн,

Экөөнү катар жеп алып,

Мен өлбөй кантип жүрөмүн, аяш?!

Кара каңгай, каканчын

Мен кармап гана турбадым, аяш!

Калмактар айлым таласа,

Кандайча кайрат кылбадым, аяш!

Ач арыстан ары шер

Жардыгында өлбөдүм, аяш!

Алмамбет, Чубак, Сыргагым

Бардыгында өлбөдүм, аяш!..».

Кабылан Манас минтип турганда, 

Кайың ыйлап, тал ыйлап, 

Ошондо калайык журттуң баары

                                                      ыйлап, 

Кызыл кырчын кыз балдар 

Кызылдан кара кийишип, 

Кырк токтолгон катындар 

Карадан кара кийишип, 

Токсондогу чал ыйлап, 

Толгон журттун баары ыйлап, 

Аракка тойгон мае ыйлап, 

Ала көөдөн акылсыз 

Ошондо он экиде жаш ыйлап, 

Боору жетик эр ыйлап, 

Аза күттү зар ыйлап, 

Арыстандын чоролору баары ыйлап.

Ошондо армандуу болгон Арууке, 

Алмамбеттин зайыбы: 

«Тоодогу жылкың канчалык, 

Тобурчак, буудан аралаш, 

Тосуп алар жаман ат, 

Томсортуп жанды кууратпай, 

Тоодоюм, төрөм, ала жат!.. 

Баатырым, бармактайда баш

                                                кошкон, 

Канжыгана чала кет, 

Караандаша жатканга, 

Кабылан, мен бейбакты ала кет! 

Ар уруудан көйнөгүм 

Тартсам жетпейт мойнума,

Талыктырбай бейбакты, 

Кабылан, тарта кетчи койнуңа!..».

Кошок айтып чыркырап, 

Ошондо Алмамбет зайбы 

Арууке Кайгырып ыйлап буркурап, 

Айкөлүңүн алдынан 

Үч айым чыкты зыркырап. 

Үчөөнүн кандуу бети жыртылуу, 

Кара чачы жайылуу. 

Ай чырайлуу нур беттен 

Ошондо арык-арык кан кеткен.

«Аяш-жан, ай каранхы болгондо, 

Кунду эмне кылабыз? 

Асылдардан аркада эркек бала жок, 

Дегеле күндү эмне кылабыз?! 

Тоодоку жылкы токтобойт, 

Муну тосуп коёр ээси жок. 

Кудайдын салган ишине, 

Баатыр-ай, кетербеске кези жок! 

Баатыр-ай, абайлабай чалдырдын, 

Алмамбет, Чубак шериңди 

Баатыр-ай, кангайга белек

                                           алдырдың! 

Баатыр-ай, кыймалуу жагын

                                              көрдүңбү? 

Аяш-жан, кыйналбай эсен келдинби? 

Кызырлуу шердин баарысын 

Аяш-жан, кангайга белек

                                          бердиңби?!.».

Безилдеп каралуу катын турганда, 

Манаска ушундай жооп кылганда, 

Баатырын тил сүйлөбөй алайып, 

Аяштар арман айтка соң, 

Баатырын тилден калды шалайып.

Аяштын сөзү кучеду, 

Арман кылып алп Манас 

Ошондо канырыгы түтөдү: 

«Алмамбет астыга журсе, — ак

                                                    жолум, 

Чубагым артымда журсе, — сан

                                                     колум.

Кечээ кара жаак Зулпукор 

Кындап жаткан  кезимде, 

Кол сала келген кангайды 

Сындап жаткан кезимде, 

Дүйнөнүн кенен чагында, 

Алакеңдин барында, 

Мында өлбөй не болдум?! 

Алдырып ийдим — жамак ат, 

Алмамбет, Чубак, ала жат! 

Ак маралды кубалап, 

Үй кылганда өлбөдүм, 

Алышкан жоону токмоктоп, 

Мен буй кылганда өлбөдүм! 

Алмамбт менен Чубакты 

Дөө кылганда өлбөдум! 

Коңурбай балта чапканда, 

Кансырап жаным жаткана, 

Кыйындардын барында, 

Ошондо жее калганда өлбөдүм! 

Кара каңгай камбылын 

Камаганда өлбөдүм, 

Калдай менен солоонду 

Сабаганда өлбөдүм! 

Өблбөй бир өксүп келдимби? 

Бээлесе*, колго тийбеген 

Берендердин баарысын 

Капыр-ай, калмакка карман

                                                     бердимби?! 

Кармаган туум сындыбы, 

Адам, касташкан жан тындыбы?! 

Чалкар көл баткак болдубу, 

Алмамбет менен Чубагым, 

Ардактуу тууган Сыргагым 

Шум кара жер сордубу?! 

Кайгыга кирип кайгырган 

Мендей шордуу бар бекен, 

Алмамбет, Чубак, Сыргактай, 

Үч берендеи айрылган?!».

Найза муштап задгырап, 

Баатырын өкүрп алган аңгырап. 

Баягы чогулган эли тарабайт, 

Чоңдугун көрчү Манастын 

Бирөө «кой» дегенге жарабайт!

Баягы кайран женең Каныкей 

Баатырыңдын алдына 

Басып келди сумсайып. 

Баса түшүп жаркылдап, 

Алтындан кылган чоң сөйкө 

Омуроодо шаркылдап: 

«Баатыр, айтса, арман арылбайт, 

Баатыр, акырет кеткен эгиздер, 

Баатыр, арман кылсам табылбайт. 

Телегейиң тең да өткөн, 

Алмамбет, Чубак, Сыргактай, 

Баатыр, оболтон канча эр өткөн. 

Кайгырса, жүрөк камыгат, 

Кайрат кылчы, баатырым, 

Кайрандар кайдан табылат?! 

Кадырлашың Алмамбет — 

Табылгылуу колотун, 

Кабыланым, талыккан менен айла 

                                                       жок, 

Айкөлүм, Акбалтанын Чубагы — 

Таптап койгон болотун, 

Улаккандын Сыргагы — 

Алтындан кылган сом балтан. 

Кимиси келет кайрылып, 

Баатыр- ай, кейиш тартып

                                         мундансан?!».

Мына ошентип Каныкей 

Арыстанын алды колтуктап, 

Жайлап аттан түшүрүп. 

Төрт-Күлдүн төмөн жагында, 

Төрөсү сайган багында, 

Дарбазалуу коргонго, 

Кантты кардай томурган, 

Сары майды омурган, 

Бөлөкчө жорук баштаган, 

Баглаң козу*, ширин баш 

Баатырым келсе, жесин деп, 

Байкуш катын Каныкей 

Бор кайнатып таштаган. 

Казы кертип, жал берип, 

Көк жалга жалан каймак май

                                               берип, 

Асыл жеңең, сыйлап турганда,

Арка моюн арасы

Кабылдап калган кези экен —

Баатырдын айбалта тийген жарасы.

Муздактын башы — Муз-Жайлоо 

Ошондо бурулбай көчтү 

Каныкей, Кайнаган ысык талаага 

Кайрылбай көчтү Каныкей. 

Салкын жайга конду эми, 

Ошондо кайран катын Каныкей 

Желбегей тон кийгизип, 

Желмаянга мингизип, 

Бурамалуу жез найды 

Бурчунан кармап имерди. 

Буркурап ыйлап жеңекең 

Артыкча айтып табыштап, 

Үзүктөй калпак эр Шууту, 

Мына ошону жиберип, 

Ат жеткен жерди чалдырды. 

Үпү деген бир дары, 

Апы деген бир дары 

Атайын издеп алдырды. 

Кайнатма кара дарыдан 

Баягы кайран катын Каныкей 

Шыбай жаап салды эми. 

Ар чириктин баарысын 

Кузгундатып тептирип, 

Тышынан сууруп алды эми, 

Кырма кызыл дарыны 

Жеңең ичинен баса берди эми.

Ошондо ооруган жери басылып.

Кабыландын умачтай көзү ачылып,

Кубаттанып тирденип,

Ошондо курган жаны ирденип,

Кайра көчүп Таласка

Баатырын кең Талас бойлоп конду

                                                        эми...

***

Бир күнү таң кашкайып сүргөндө, 

Жерге жарык тийгенде, 

Уйкудан чоочуп ойгонуп, 

Оң жагына толгонуп,

Ар нерсе ойлоп отуруп, 

Тайбуурулду токунуп, 

Бирөө кабар бергендей 

Жүр баатыр деп шаштырып, 

Бир шумдукту билгендей. 

Бууданын, Төрткүлдөн чыкты

                                                бастырып.

Эрмендүүнүн жонунда, 

Ачмаралдын боюнда, 

Өлгөнбү десе, тири арбак, 

Баатыр-ай, эрбейип караан көрүнөт. 

Көрүнгөндөн көрүнөт, 

Көрүнбөсө, Манастын 

Көөнү неге бөлүнөт? 

Баягы аманат кылып табыштап, 

Алмандын сөөгүн жүктөгөн, 

Ай тийгендей жаркылдап, 

Сарала келген кез белем?! 

Уй куймулчак Сарала 

Көктөн көк ала булут тутулуп, 

Алмамбеттин сөөгүн 

Айгайлаган сан колдон 

Ошондо аман алып кутулуп, 

Айтайын десе тили жок, 

Айбандан эстүү жарыктык 

Кылт этип демеп, суу жутпай, 

Кырт этип чөптү чайнабай, 

Түндө тынып калбастан, 

Күн мезгилин албастан, 

Ай тийгендей Сарала 

Араандай оозу ачылып, 

Оозунан көбүк чачылып, 

Ошондо башын жерге салыптыр. 

Айбан да болсо, Сарала 

(Айланса болот бууданга), 

Жаныбар аса күтүп калыптыр. 

Кең Таласты бет алып, 

Жаныбар түп-түз качып калыптыр. 

Жал, куйруктан айрылып, 

Күйпүйүп жүдөп калыптыр. 

Арка бели тешилип, 

Жоор басып алыптыр. 

Тердик салчуу жери жоор,

Эчен бир жерден бели жоор. 

Алыстан сапар жол жүрүп, 

Сарала арык болуп калыптыр. 

Айбан да болсо, мүнкүрөп, 

Жаныбар карып болуп калыптыр.

Төтө менен төп жүрүп, 

Желген экен Сарала. 

Төрө Манас ак жүзүн 

Ошондо көргөн экен Сарала. 

Алмамбеттин сөөгүн 

Аман-эсен жеткизип, 

Абаң Бакай колуна 

Берген экен Сарала...

Алмамбеттин сөөгүн 

Алып жүрүп эр Бакай, 

Төгөрөктүн төрт бурчун 

Чалып жүрүп эр Бакай, 

Ат-Башыга келгенде, 

Чеч-Төбө жонун ойду дейт, 

Азиз кандын жалгызын 

Чеч-Төбөгө койду дейт.

Калмактан өлгөн кайрандын 

Ошондо Сараласын сойду эми; 

Чеч-Төбөгө Алакеңди койду эми. 

Сараланы сойгондо, 

Ошондо Алакеңди койгондо, 

Алмамбет жаны өлгөнсүп, 

Азапты жаны көргөнсүп, 

Достусу Манас кабылан 

Алмамбеттин ордого 

Өкүрүп келген чагы экен. 

Эстен кетип эңгиреп, 

Манастын болбой калган табы экен: 

«Жекени белге курчанган, 

Жети түмөн кол келсе, 

Желбегей кирип кол салган, 

Алтын айдар, чок белбоо 

Арыстаным Алмам, ала жат! 

Кол кармашып кеткенге, 

Кокуй күн, Алмам, ала жат! 

Кызыл болот желегим,

Алмамбет — каңгайдан келген

                                                        белегим! 

Кызталак башка күн түшсө, 

Кысталыш жерде керегим! 

Өөде чыксам — өбөгүм, 

Өлбөй кантип турамын, 

Кайраным Алмам — жөлөгүм! 

Бек бекиткен чебимен 

Чын айрылып калдыңбы 

Береним Алмам — шеримден?! 

Алакем көзү өткөн соң, 

Тирүү карап турамбы?! 

Асыл Алмам шеримди 

Кара жерге кыямбы?! 

Күнүм жетти, Бакай кан, 

Менин күпсөрдө* дарым күбүлдү! 

Күйүттүү Манас иниңиз 

Бүгүн күпсөрдөй* жандан түңүлдү. 

Айлам кетти, Бакай кан, 

Менин абийрим кайдан  жабылды?! 

Ыраазымын аллага, 

Бүгүн Алакем сөөгү табылды. 

Ай сайын жүргөн аркырап 

Аскалуу шамал желдейим, 

Эч жоодон кайра тартпаган, 

Кара кулак шердейим. 

Найзалашса — өбөгүм, 

Алмамбет менин жөлөгүм. 

Күлүктөрдүн жемине 

Күрүчтөн актап шайлаган, 

Күрдөлүү малдын баарысы 

Күдүрдө төлдөп жайнаган 

Кең Талас сендей жер кайда?! 

Күрдөөлдүү жигит чогулса, 

Күлүстөн Сыргак, эр Чубак, 

Бизге эми ал экөөңдөй шер кайда?!.».

Ошондо өкүрүп Манас бук түштү, 

Мээ аралаш сары зил 

Кусуп ийип кабыланың, 

Төбөсү менен тик түштү. 

Ошондо кайран жеңең 

Каныкей Ыйлап ийди чыркырап, 

Баатырдын башын жөлөп буркурап:

«Баатырым, мээ аралаш сары зил 

Бейпайга салчуу оору экен. 

Баатыр, сенин белинде жаран бар

                                                     бекен?».

«Айым, мен шилимде жарам

                                               айтайын: 

Каңгайдан берки баткалда, 

Капарсыз болуп жатканда, 

Жарашкан болдук бир күнү, 

Манжуу менен достошуп, 

Аралаштык ал күнү. 

Сүйлөшө кетип мамындай, 

Кечилдин каны Коңурбай 

Алдап туруп, аябай 

Шилиге чапкан жайы бар, 

Дагынкысы дагы бар. 

Аңдып жүрүп бир күнү, 

Коңур аркамдан найза салганда, 

Найзанын учу короюп 

Белиме калып калганда, 

Аргын кандын Ажыбай 

«Бек тарткын!» десем, бош тартып, 

Найзаны сууруп алды эле, 

Болоттун учу каре этип, 

Менин белимде сынып калды эле. 

Мен бул жерге жеткиче, 

Оозу бүткөн кези эле. 

Менин белимде жарам ушу эле».

Ошондо жеңең, Каныкей 

Ыйлап ийди буркурап, 

Байкушуң боздоп ийди чыркырап: 

«Кокуй төрөм, не дейсиң? 

Сенин белинде жараң көрбөгөн 

Менин амалымдын кеткени, 

Сенин ажалыңдын жеткени! 

Ошо каңгайдан берки согушта, 

Кара-Көлдүн баткалда, 

Калмакка катар жатканда, 

Ошондо, катын болбой, эр болсом, 

Кабыланымдын алдында 

Кароолчусу мен болсом 

Кайранымды калча сайып турганда,

Сынабайт белем күлүктү, 
Салбайт белем каңгайга 
Киши кылбас бүлүктү! 
Сындырбайт белем шырыкты, 
Ургаачы болбой, эр болсом, 
Калчага көрсөтпөйт белем кылыкты! 
Кабыланымдын ажалынын

                                             жеткени — 
Карабеттин амалынын кеткени. 
Бээжинден берен келгенде, 
Бейбагың эсен көргөндө. 
Тар төшөктө жатканда, 
Тамашага батканда, 
Үстүмө колун артканда, 
Бооруна кынай тартканда — 
Мында жара көрбөгөм. 
Наркескеним* дат алган, 
Канчыктын ошондо көзү кашайган!
«Адырдагы булактай,
Жошулушуп турганда,
Аркар менен кулжадай,
Кошулушуп турганда,

Жонуна колум артканда,

Боорума кыса .тартканда,

Кызыкка минтип батканда —

Мында жара көрбөгөн

Баатырымдын шердиги,

Карабеттин таалайынын кемдиги! 

Мандай сөөгүм кайкы эле, 

Кабыландын көзү жумулса, 

Карабеттин күн көрөрү тайкы эле! 

Менин кежиге чачым кок* эле, 

Баатырым көзү жумулса, 

Эмгегим толгон шор эле. 

Менин талданган чачым чогуу эле, 

Баатырымдын көзү жумулса, 

Менин маңдайым толгон шор эле!.

«Адырда жылкың котолоп, 

Баатыр-ай, аргымак, буудан

                                              аралаш, 

Айдап алар тосмолоп, 

Аркаңда эркек балаң жаш.

Азелде көзүң жумулса, 

Айлындан чыгар сага кас! 

Айкөлүм, көзүң жумулса, 

Кандай болот биздин баш?! 

Айкөлүм, керээзиңди айт, кебиңди

                                                            айт!

Карабеттин корголой турган жерин

                                                            айт;

Көк жалым — төрөм, баш көтөр, 

Сени көрүүчү кишин бар беле? 

Кокустан көзүң жумулса» 

Баатырым, көмүүчү кишиң бар

                                                        беле? 

Уялаштай күйүүчү 

Өзүңө карашчуу кишиң бар беле? 

Алтының көп, дилдең көп, 

Баатыр-ай, үлөшчүү кишиң бар

                                                       беле? 

Аласаң жакын келди го, 

Баатыр, сүйлөшчү кишиң бар беле? 

Тулпарындын оозун 

Буруучу киши бар беле? 

Түңөрүп башка иш түшсө, 

Туу түбүнө былк этпей, 

Кабылан, туруучуу кишиң бар беле? 

Туйгун көзүң жумулса, 

Кызматыңды былк этпей, 

Кылуучуу кишиң бар беле?!.».

***

Ошондо Манас кабылан:

«Айым, келе бери колуңду,

Ажалым жетип мен өлсөм,

Өзөн бойлой конбогун,

Өрт өчкөндөй болбогун!

Эндекей жатып эзилбе,

Кенебей жатып кесилбе!

Байкабай жатып малынба,

Башыңдан торго чалынба!

Жыйган алтын чачып кет,

Атаң Темир кан көздөй качып кет.

Эри өлгөндө, катынга 

Төркүнү жакын болуучу.

Атаң Темир канга барганда,

Колундагы Семетей —

Балтыр бешик чунактын

Кыркый бергин чыбыгын,

Кылып бергин ырымын.

Кылычтын мизин аттатып,

Тууганың Ысмайылга бере көр!

Мойнуна тумар тага көр!

Ата жайын билгизбей,

Эне жайын туйгузбай,

Чунагың — Семетейди бага көр!

Жаты он экиге келгенде,

Ичинен ок өтпөс тонду кийгизгин,

Ошондо эне-ата жайын билгизгин.

«Менин көзүм өткөндө, 

Бу Талас сага жер болбойт, 

Менин ага-иним сени жен койбойт. 

Береки Абыке, Көбөш — эки арам, 

Чыйбыт, Кочкор — төрт арам, 

Адыбай, Көлбай — алты арам 

Чалгырты жүрчү көзүндө, 

Чамасы келсе ушулар, 

Чалганы жүрчүү өзүмдү. 

Кыйшыгы жүрчүү көзүндө, 

Кыңырты жүрчүү сөзүндө, 

Кыябын тапса, алты арам 

Кылганы жүрчүү өзүмө. 

Абийирдүү киши ирикпейт, 

Дүйнөдө акылсыз иттер бирикпейт. 

Эртен кзүм өткөндө, 

Төл кулунун, жебейби, 

Ошондо тең тууган болом дебейби? 

Алтының болбойт көмүрчө, 

Алты арам абийирди билбейт

                                                 семирсе. 

Күмүшүң болбойт темирче, 

Кесек ит күйгөндү билбейт

                                              семирсе. 

Башайын, болбойт кийизче, 

Арамдар баркынды билбейт

                                              кийинче. 

Кокусунан мен өлсөм,

Белгилүү жерге сен көмсөң,

Колум тийген кандар бар,

Менден кордук көргөн жандар бар,

Кутулбачуу доолор бар,

Кан төгүшчүү жоолор бар.

Өлүктөн өчүн  алчуудай,

Көрүмдү ачып албасын,

Жол үстүнө сүйрөтүп,

Даңгыттарга жарбасын, —

Бул жагына сак болгун!

Долум, кетмендеп көрүм оё көр,

Бир адамга билгизбей,

Бир адамга көргөзбөй,

Кеңеш салып Бакайга

Билинбес жерге коё көр!

Берен катын Каныкей,

Берендигин ашыргын,

Бек акыл ойлоп өзүмдү,

Бир бейлебес жерге жашыргын!

«Асмандан жылдыз чаңыттап, 

Козголгондон келейин, 

Оболтодон өзүмө, 

Дос болгондон келейин. 

Кундуз, талкан эл деген — 

Көргөн жандын баарысы 

Жеткилен мыкты эр деген. 

Кабыланын токуган, 

Каңгайдын башын чокуган, 

Кайраттуу чыккан катардан, 

Кабылан Кошой аталган, 

Батасы журтту байыткан, 

Байкаган жанды жарыткан, 

Алайган көзү чолпондой, 

Ай кулагы калкандай, 

Үзүлгөндү улаган, 

Чачылганды жыйнаган 

Катагандын кан Кошой 

Акылы жетик жан эле, 

Айла табар ал эле, — 

Кан Кошойго кабар айт. 

Кошой келсе, көмөсүн, 

Акыл салсаң Кошойго, 

Өз эркиңче болосуң.

«Бетеге белден бураган,

Аркары тоодон чураган,

Атаны сонун жер бол-ай,

Атагы чыккан Чоң-Алай.

Кең Алайды жердеген,

Көргөн жандын баарысы

Келберсиген эр деген.

Тогуз уулдун кенжеси,

Элемандын эркеси — 

Элемандын эр Төштүк, 

Жел куюнду атты эле, 

Жер алдына түшкүндө, 

Жети жылы күн көрбөй,

Жер азабын тартты эле.

Нечен найза кеелешкен,

Эрендер менен жеелешкен,

Кара болот кагышкан,

Чоюн кулак Чоюн алп,

Муну менен эр Төштүк

Эки жылы салышкан.

Мындай айтса, эр Төштүк

Кыргыз журттун бели  ошол.

Сыртын карап отурсаң,

Кайраты катуу шер ошол.

Кайран көзүм жумулса,

Кан талоосун кылдырбай,

Кайтарып алчуу неме ошол.

Намыс-ар кылбай Төштүккө

Кеңешти салчуу эр ошол.

Эр Төштүктүн алдында

Чалкуйрук сындуу аты бар,

Мен өлгөндө зыйнатка *

«Алтымыш күнү турам» деп,

Төштүктүн эбакы берген каты бар.

Бел байлоочуу бел ошол,

Бедерин салса, Төштүгүн

Бейпайга салбай өзүңдү,

Күтүп алчуу эр ошол,

Элемандын Төштүккө

Канышым, кабар бергин сен ошол.

«Масейилди жердеген, 

Нойгут деген эл деген, 

Сапарбайды* жайлаган,

Кең Турпанды кыштаган,

Карача кандын Кыз Сайкал

Олоңдой болгон кайран чач

Кечээ төбгө кынап түйгөндө,

Карачанын Сайкалы

Кечээ төбөлөше киргенде,

Ойногон жерден чаң чыккан,

Каарынан жан чыгып,

Көк темир өңдүү тон кийип,

Алгара өңдүү ат минип, 

Кырк чоронун баарысын,

Кыядан таап дарысын,

Түгөнгөн тоонун урчуктан,

Туз болгон кайкаң тумшуктан,

Кум дарыя бетинен,

Жылгындуунун четинен

Бакайды сайып түшүрүп,

Балакетти кылганда,

Чубакты сайып түшүрүп,

Чуулгандуу Кыз Сайкал

Чууну минтип салганда,

Кылчайбастан сайышып,

Кырк ойрон жөө калганда, 

Айкөлүңдүн Сыргагы

Акылынан шашканда,

Айкөл аба кантет деп,

Мени айлана качканда;

Ошондо арыстан тууган Алмамбет

Алда нечен сайышып

Найзалашып жатканда,

Көөдөгүмдөн оолуктум,

Карачанын Сайкалдын

Алдынан чыгып жолуктум.

Айкырып найза сундуруп,

Айдай сары талаада

Алыша албай турганбыз.

Түзөңүрөөк урчукка,

Түз болгон тоонун тумшукка

Түгөнүшө келгенде,

Ачууланып Кыз Сайкал

Найза менен сайганда,

Айлам кетип барбайып,

Чаначтай мурдум дардайып,

Бутум кетип салактап,

Көзүм кетип алактап, 

Ээрден көчүк бултайып, 

Үзөнгүдөн  бут тайып, 

Эрдигинен Сайкалдын 

Эс таба албай бир калдым.

«Каарданып жөтөлүп, 

Кайран Сайкал баатырың, 

Опол тоодой дардайтып, 

Аккуланын үстүнөн 

Ала койду көтөрүп. 

Ошондо Сайкал ой ойлоп: 

«Ачуум менен ыргытсам, 

Кыргыздын бели  сынат, — деп, — 

Катынга Манас сайдырып, 

Калжайып калган экен, — деп, — 

Кабарын укса калмактар, 

Кайрадан кудай урат, — деп, — 

Муну атынан алып нетейин, 

Аттан алып айкөлдү 

Не мураска жетейин!». 

Ошентип атка мингизип, 

Оңбогон Сайкал турганда, 

Дарт, кумарды жазышып, 

Айбалта менен чабышып, 

Кылыч менен кыйышып, 

Сабы колдо калышып, 

Кум талаанын чөлүндө 

Жеңип алдым Сайкалды. 

Жембаштыктай бөктөрүп, 

Жетик ачуум келгенде, 

Эңип алдым Сайкалды.

«Карачанын Кыз Сайкал 

Ошондо убада кылган кеби бар, 

«Өлөрүңдө кырк күнү 

Зыйнатында турам» деп, 

Ант байлашкан жери бар. 

Эр Сайкалга кабар бер! 

Сайкал келсе көмөсүн, 

Ошо күнү сен, Каныш, 

Өз эркинче болосуң 

Урумкан уулу Көкбөрү 

Ободон булут козгошкон,

О дүйнөлүк достошкон; 

Көкбөрүгө кабар бер! 

Көзү ачык куужан өтпөсүн, 

Антына коюп ар убак, 

Айкөлүңдүн абийри мындан

                                               кетпесин!».

Ошентип Манас күнгүрөп, 

Кыл муруту шыйпайып, 

Кыямат кетчүү эмедей, 

Кылагар козу кылайып, 

Кыйын бир болуп түспөлү, 

Кыстоо түшүп кынкайып, 

Мына ушундай күн жетти. 

Бул оорусун көргөн соң, 

Өкүрүп ыйлап токтобой, 

Каныкейден ал кетти.

Дүпө-дүпө жөтөлүп, 

Төшөктөн башын көтөрүп, 

Өөдө болуп «өө» десе, 

Кабыландын оозунан 

Табак-табак кан кетти,

Жабыгып ыйлап чыркырап, 

Баягы жеңекеңден шай кетти. 

Көк жал көбүрөөк оору болгон соң, 

Чылбырдай чачты бура албай, 

Жеңең чыркырап ыйлап тура

                                                 албай,

Оозунан чыккан кара кан 

Он эки ороо толду эми. 

Чыккан канын көргөндө, 

Чымындай айла таба албай, 

Жеңекең чын өлөрчө болду эми. 

Күйүтүнө чыдабай 

Каныкей айтат мындай кеп: 

«Кабыландын ажалынын жеткени — 

Маңдай сөөгүм кайкысы. 

Кайраным көзү өткөн соң, 

Карабеттин ырысынын тайкысы!».

Ошондо Манас муну айтат, 

Ойлонуп туруп бир айтат: 

«Каныкей, жакасы алтын, жеңи жез,

Кош бадана, торгой көз, 

Келеме бото, кең күрмө, 

Кээ жерине келеп темир карматкан, 

Келтенин огун жадаткан, 

Жебенин огу жетпеген, 

Болоттун учу өтпөгн, 

Алты ай тынбай салышса, 

Ок жаңылып кетпеген, 

Караса, көздү талдырган, 

Кийсе, кишинин мээрин кандырган, 

Денеге боздогон бороон тийбеген, 

Жоого ылайык Аколпок, 

Каныкей жаап койчу үстүмө! 

Акка бир мойнум берейин, 

Кайран жан чыр дей түшкөнчө, 

Атышка кийген Аколпок 

Мен эрмек эле кылып турайын. 

Асынса, айдалынын айнеги, 

Артыкча жанга күч келсе, 

Аманат жандын баргеги*, 

Ойногондо — очогор*, 

Чындап соксо, — койчагыр*, 

Кандуу мылтык Аккелте, 

Каныкей, коюп койгун жаныма! 

Айлантып бир жол карайын, 

Аласам жакын келгенче, 

Эрмек кылып турайын. 

Кадимден берки Бозкисе, 

Кайран жан менен дос кисе, 

Каарданып курчансам. 

Кара чаар кабылан 

Капталымда чамынган, 

Кыйкырып белге чалганда, 

Чолок куйрук арыстан 

Жандай салып камынган 

Касиеттүү кисеми, 

Каныкей илип койчу жаныма! 

Кыйкырып кындан алганда, 

Кан кечпей куру жүрбөгөн, 

Качып душман дүрбөгөн, 

Таштан кайра кайтпаган, 

Темирден кайра тартпаган 

Касиеттүү Зулпукор*, 

Каныкей, коюп койчу башыма!

Береки сайышка алган сыр найза 

Караңгыда көтөрсө, 

Ай тийгендей жарк эткен, 

Касташкан жоого сунганда 

Бура тартып жалт эткен, 

Чымын консо, зыңк эткен, 

Камчы сап тийсе, каңк эткен, 

Улатпай учун чыгарган, 

Кабылып тийген жерлери 

Кабылдап жүрүп өлсүн деп, 

Аябай сууга сугарган, 

Беттешкен жоолор күйүнгөн, 

Канчалык күч келсе да, 

Сынып кетпей караны, 

Түпкүч болуп ийилген 

Жолдошум эле сыр найза, 

Ошону жөлөчү жакын кашыма! 

Аны да карап турайын, 

Аласа жакын келгенде, 

Анан го көзүм жумайын. 

Асый өгүз терисин 

Өзөк тарткан булдурсун, 

Жыйырма серке терисин 

Тасма тарткан булдурсун 

Чапса, кулак тундурсун. 

Аны да илип койчу кашыма. 

Аны да бир жол карайын, 

Сапарым жакын келгенде, 

Канышым, ошондо көзүм жумайын!

«Ажалым жетип мен өлсөм, 

Каныкей, акыры бир күн сен өлсөң, 

Калып калса, Семетей 

Көчкөндө көк өгүздү минбесин, 

Абыке, Көбөш арамдар 

Көк мээ кылып жүрбөсүн. 

Уй артына салбасын, 

Жашында сабап жалгызды, 

Коркунчаак бала кылбасын.

«Каныкей, Күйүктүн белин ашып

                                                        кет, 

Сен Каракан көздөй качып кет. 

Жашы он экиге келгенде

Колуна мылтык бергизгин. 

Кайра Талас көргөзгүн.

«Кабылан Бакай, кан абам, 

Өзөн бойлоп конбой жүр, 

Баатырың Манас иниңдин 

Бардыгындай болбой жүр. 

Бардыгындай сен болсоң, 

Кузгундай көзүн кызарткан, 

Куу сакалын чубалткан, 

Куураган Бакай дебесин, 

Куу жаның ошо күнү өлбөсүн! 

Кан өлгөндө, карыя 

Кашат бойлой конуучу, 

Калың бир топко жолобо, 

Төрөсү өлссө, карыя 

Төөгө жакын болуучу, — 

Төө кайтаргын, абаке! 

Желмаян менен Бозбуура 

Мойнуна тумар тага көр! 

Инимден белек калды деп, 

Жетимиңдин төөсүн бага көр! 

Тоюн менен топот түш, 

Топ болгон жерге жолобо! 

Айыл-апа чырдашса, 

Назарынды салбагын, 

Асты Бакай кабылан, 

Арасына барбагын! 

Атыңды оңдоп токуп жүр, 

«Айкөлүм менин өлдү» — деп, 

Кезинде аңгырап куран окуп жур! 

Адырга чыга токтой жур, 

«Айкөлүм Манас өлдү» — деп, 

Тилимди алсаң аңгырап 

Ар качан мени жоктой жүр!

«Найзаны кармап бура көр, 

Кайран жан ары кеткенче, 

Акылың айтып калганга 

Кашыма карап тура көр, Бакай! 

Катагандын кан Кошой 

Жаназама турсун де, 

Элемандын эр Төштүк 

Кызматым мыктап кылсын де!

Урумкандын Көкбөрү 

Дүнүйөсүн чачсын де, 

Карачанын Сайкалы 

Кайраның бетин тытсын де, 

Анты-шерти бар эле, 

Бул айтканым уксун де!

Касташканды кармадым, 

Кыйыгыма тийгенди 

Кармап алып жайладым. 

Кастарымды тиккенди 

Азууга салып чайнадым". 

Касиеттүү жан болдум, 

Кырк эки жылы кан болдум. 

Кулаалы жыйып, куш кылдым, 

Куранды жыйып, журт кылдым. 

Алтын жыйып, таш кылдым, 

Ушу турган калкыма 

Тентиген журтту баш кылдым. 

Калмак болдум башында, 

Өтмөк болдум, көрдүңбү, 

Элүү эки жашымда».

Деп сөзүн айтып бүткөндө,

Көдүлдөн бугу кеткенде,

Баягы асыл жеңең Каныкей

Алты торпок, төрт тайга

Сатып алган ак болот,

Алээттен* баатыр кетерде,

Далдап туруп жаранын

Оозун чийип салды эле,

Баягы ойноп жаткан болотту

Колун салып жеңекең

Ошону сууруп алды эле,

Сөөгүндө калган ал болот

Ойногон бойдон жетиптир,

Кыр аркада жан жулун

Такыр чирип кетиптир.

Кыл муруту чубалып,

Кылагар көзү алайып,

Ошондо кымбат оору, мушкул иш

Кыйнап калган кези экен...

Баягы желгенине жел жетпес, 

Басканына мал жетпес

Жалпак өркөч кара нар 

Башында алтын нокто бар — 

Манас кандын Желмаян 

Чөгөрүп койду кашына. 

Аркасы бийик, зээри* пас, 

Адырга салса, талыбас, 

Сандыргалуу Сайкалдан 

Тартууга келген Буурул ат 

Баатырдын байлап салды тушуна. 

Байлап салса, токтобойт, 

Коё берсе, оттобойт, 

Айбан да болсо, жаныбар 

Ошондо айтайын десе, тили жок, 

Аза күтүп калыптыр.

Чыркырап ыйлап тура албай,

Кайран жеңең Каныкей

Аргын кандын Ажыбай

Ошого айтып кенеш салыптыр:

«Ажаке, адырда жылкы ала баш,

Аргымак, тулпар аралаш,

Ааламга кабар берүүчү

Аркада эркек бала жаш.

Ажаке, долоно саптуу айбалта

Толгонтуп ийбей, ким аштайт?

Тоодой болгон баатырдын

Окус көзү жумулса,

Муну тополоң кылбай ким баштайт?

Кара жаак айбалта

Муну кармап колго ким илет,

Канымдын көзү жумулса,

Алакандай кайран эл,

Муну капа кылбай ким билет?

Алтымыш уруу тил билген

Адамдан күлүк Ажакем,

Бейбагың тилин ала көр!

Урумкан уулу Көкбөрү,

Аяшка кабар сала көр!

Баатырды чыр кылбастан коёлук,

Эркибиз менен бололук.

Баатыр-ай, жетип жыйнап ала көр!

Төгөрөктүн төрт бурчун

Ажаке, төптөп кабар сала көр!

Айкөлгө жакын жан болсо,

Ажаке, баарын жыйнап ала көр! 

Белгилеп кабар сала көр! 

Манас менен бек достошкон жан

                                                          болсо, 

Баатыр-ай, ошону жыйнап ала көр! 

Ажаке, Жет-Кайттын жолун

                                             чалбай кел, 

Жесириң мушкул көрбөсүн, 

Ажаке, жетинчи күндөн калбай

                                                      кел! 

Ашуунун белин чалбай кел, 

Ажаке, айкөлүң минтип жатканда, 

Адамды мушкул тарттырбай, 

Алты күндөн калбай кел! 

Көмүлбөй калса, достуңду 

Кылганы жүргөн душмандар 

Чогулушуп албасын, 

Өлүктөн өчүн алчуудай, 

Жол үстүнө сүйрөтүп, 

Каран күн, дантыттарга салбасын! 

Акылсыз наадан болгондор 

Ушундай кегин албасын? 

Ажаке, азыр уккун кебимди, 

Таштай көрбө Алайга 

Төштүк өңдүү бөрүндү! 

Унутпагын ылайым 

Кабылан Кошой  шериңди. 

Астыга салса, ак жолтой, 

Айдап жүрсө, сан колдой 

Абаңыз Кошой келсин де, 

Баатырдын аманында.көрсүн де! 

Карачанын Кыз Сайкал — 

Долуга кабар бере көр! 

Жалгыздык түштү башыма, 

Ажаке, жайым биле көр!».

Арыстан Манас баатырдын 

Айрылганын  септеген, 

Бөлүнгөнүн эптеген, 

Арбагы баштан кетпеген, 

Акылына келгенде

Ар ким буга жетпеген, 

Коңур сүйлөйт жайма-жай, 

Коңур чечен Ажыбай

Ошондо туруп муну айтат: 

«Төгөрөктүн төрт бурчу 

Төптөп кабар салайын, 

Карыя Кошой, Төштүктү 

Калтырбай жыйып алайын, 

Белгилүү жердин беш бурчу 

Бейлеп кабар салайын, 

Белгилүүнүн баарысын 

Бет алып жыйнап алайын

Тил алдым, Каныш, барайын. 

Атышка минген Карткүрөң, 

Айбандан кары бул эле, 

Чамбыл-Белде Жанаалы, Карач —

                                                   эки дөө 

Адамдан артык шум эле, 

Ажыбайдын касташкан жоосу бул

                                                          эле. 

Карткүрөн минсем, чалбасын, 

Мени кашаттан кармап албасын! 

Өлтүрбөсүн өзүмдү, 

Жалынсам, укпай сөзүмдү, 

Чукубасын көзүмдү? 

Жолуман байлап албасын, 

Калкына кабар салбасын, 

Ушунтип өчүн албасын? 

Мойнума кайыштан аркан

                                              бурбасын, 

Кызталак башка күн түшүп, 

Кыстап душман турганда, 

Карткүрөн баспай койбосун? 

Ашуусу бийик зоо келип, 

Ошондон учуп өлүп жүрбөйүн, 

Агыны катуу суу келип, 

Каныш, мен агып өлбөйүн? 

Ак бороон чыгып алдымдан, 

Каныш-ай, тоңуп өлүп жүрбөйүн? 

Агын дайра көп кечип, 

Астымдагы Карткүрөн 

Туягы мукур ит эле, 

Ашуу тоону көп ашып, 

Көңүлү калган ит эле 

Каныкей, Буурулду берчи, минейин, 

Каныкей, буулумду* берчи, киейин. 

Ач албарс белге чалайын,

Кызыккан бирөө кол салса, 

Кыйкырып өтүн алайын. 

Чыканактап уйку албай, 

Чырым этип тынч албай, 

Минтип кабар салайын. 

Аташкан Манас досумдун 

Кабарына баргын десең, барайын, 

Сенин тилиң алайын!».

Ажыбай тилиң алган соң. 

Ошондо асыл жеңең Каныкей 

Көзүнүн жашын арта албай, 

(Алакчы дүйнө оңбой кал) 

Же мурдунун суусун тарта албай, 

Ичкелей басып төтөлөп, 

Алып чыкты ордодон 

Тайбуурулду жетелеп.

Ошондо аяшы экен Көкбөрү 

Атайылап ат жазып, 

Көкбөрүгө арманын айтып кат

                                                    жазып: 

«Кечигип  калса, калды, — деп, — 

Келбей калса, Көкбөрү 

Жанды кейитип шорго салды, —

                                                        деп, — 

Келбей калса, жан досум, 

Ошондо наадандыгын билербиз. 

Сөзүнө турбас бир жан, — деп, — 

Абийрин элге кетирип, 

Ар качан айта жүрөрбүз. 

Масейилдин белинде, 

Алай деген жеринде, 

Тогуз уулдун кенжеси, 

Элемандын эркеси, 

Элемандын эр Төштүк 

Эзелки досту келсин де. 

Достусу Манас кабылан 

Тирүүсүндө көрсүн де! 

Төштүк Чалкуйрук оозун бурсуй де, 

Баатырдын көзү жумулса, 

Зыйнатына турсун де! 

Жетпей жүргөн жесирге айт, 

Чокой кийген мискинге* айт.

Арканы бар бутунда 

Иш кыла албай тим калган 

Кары келсин бул жерге. 

Атасынан айрылган, 

Жетимдик тартып кайгырган 

Дагы келсин бул жерге!».

***

Буурулду минип булкунтуп, 

Атырылтып жулкунтуп, 

Бурулбай жүрдү Ажыбай. 

Астындагы мингени — 

Арыстанындын Буурулу, 

Колундагы алганы — 

Алакеңдин болоту. 

Жердин түбү желпиниш 

Барганы кетти Ажыбай, 

Жер үстүнө кабарды 

Салганы кетти Ажыбай. 

Эңкейишке киргенде 

Эр Манастын Буурулу 

Эликтей буту сайылып, 

Адырдуу жерге барганда 

Жал-куйругу жайылып, 

Учкан куш менен жарышып, 

Окоро түйгөн ак тизгин 

Кош колунда карышып, 

Аргын кандын Ажыбай 

Көрүнгөндө көрүнүп, 

Көрүнбөгөн баткалда 

Көк түтүн болуп бүлүнүп, 

Булуттай учуп калыптыр, 

Төгөрөктүн бурчуна 

Жетип кабар салыптыр.

Урумкан уулу Көкбөрү 

Уйкудан чоочуп ойгонуп, 

Оң жагына толгонуп, 

Келгендерден көп угуп, 

Каркырада чоң аштан 

Каңгайга кетти деп угуп, 

Алек болуп Көкбөрү: 

«Ажалым жетсе, өлөм, — деп, —

Өлбөй тирүү бир болсо, 

Достум Манас көк жалга 

Кол алышып келем, — деп, — 

(Карачанын Кулнары 

Көкбөрүнүн зайыбы, 

Көңүлү сүйгөн айымы) 

Айдаңы катуу Манастын 

Акыры жүзүң көрөм, — деп, — 

Өзүң менен бир барып 

Эрмектеше келем, — деп, — 

Атайын барып Каныкей 

Аяшка үзүр айтам, — деп, — 

Жалгыз уулу Семетей 

Жеңтектеп кайра кайтам» — деп, 

Көкбөрү менен Кулнары

Бирге аттанып алыптыр, 

Манасты көздөй Көкбөрү 

Сапар тартып калыптыр.

Сапарына аралаш

Ажыбай жетип барыптыр.

Нарбуурул менен булкунтуп,

Көкбөрүнүн ошондо

Астынан утуру чыгып калыптыр.

Карыз саламын айтышып,

Көкбөрү карап турбады,

Ажыбайды көргөндө,

Көк жалдан кабар сурады:

«Жылгындуу өзөн кең Талас

Жерин эсен жатабы?

Кыйрыңды сактап эр Манас,

Элин эсен жатабы?

Журт булбулу эр Бакай —

Лөгүң* эсен жатабы?

Алтын айдар, чок белбоо —

Алакең эсен жатабы?

Алышса, адамдын алы жетпеген;.

Бөрүнүн тиши өтпөгөн,

Нойгуттардын кырааны,

Акбалтанын чунагы —

Чубакең эсен жатабы?

Кара болот кыргагы,

Баатыр Манас Сыргагы —

Жашын эсен жатабы?

Кырктын башы Кыргыл чал — 

Карың аман бар бекен? 

Ырамандын Ырчуулу — 

Барың аман жатабы? 

Сунгандан кайра тартпаган, 

Сумсайганын жазбаган, 

Октон кайра качпаган, 

Өлүмдөн башын тартпаган, 

Айкөлүмдун кыраандар — 

Чоролор эсен бар бекен? 

Көргөн, туйган калайык — 

Жоролор эсен бар бекен? 

Аяш эне Чыйырды — 

Чынары эсен бар бекен? 

Арыстандын өлгөндө көргөн

                                               чунагы — 

Аты эр Семетей коюлган 

Чырагы эсен бар бекен?».

Анда Ажыбай муну айтат: 

«Кайран дос, калайык аман, кары

                                                        аман, 

Калың журттун баары аман. 

Көкөтөйдүн ашынан, 

Көп жанжалдын башынан 

Калмакка намыс бербеске, 

Каңгайды көздөй кайрылдык, 

Каптаган жоого чак келбей, 

Кайрандардан айрылдык. 

Аккула окко учурдук, 

Алмамбет шейит кечирдик. 

Кан кечип жүрүп кайрылдык, 

Намыска тууган кайран эр — 

Эр Чубактан айрылдык. 

Музбурчак, Көкчө кан өлдү, 

Өзүн билген, көргөндөн, 

Урматташып жүргөндөн 

Канчалары дагы өлдү. 

Достуңуз Манас кабылан 

Кээде тилге келе алса, 

Кээде тилге келе албай, 

Дарты катуу мамундай. 

Өңгөсүн айтып нетейин, 

Дүпө-дүпө жөтөлүп,

Өйдө болуп «өө» десе, 

Кабыландын оозунан 

Өжөк-өжөк кан кетет. 

Күндө ыйлап чыркырап, 

Аяшын Каныкейден ал кетет. 

Күндөп-түндөп келгин, — деп, — 

Кадырман Манас достуңду 

Тирүүсүндө көргүн! — деп, 

Каныкей жазган каты экен, 

Кат жеткирип тапшырган 

Ажакеңдин өзү экен».

Ошол катты көргөндө, 

Адырмактын булагы, 

Көкбөрүнүн Коёнаалы чырагы: 

«Аяш атам Манасты 

Колум менен көмөм, — деп, — 

Көкөтөйдүн ашынан 

Көбүрөөк өөдө, иш кылып, 

Кызматын кылып берем, — деп, — 

Белимди бекем бууйм, — деп, — 

Каңгайдагы Коңурдан 

Аяш атам Манастын 

Бегирээк кунун кууйм, — деп, — 

Кас санаган жан болсо, 

Төбөсүнөн басам, — деп, — 

Тил албаган кан болсо, 

Төрт түлүгүн чачам» — деп, 

Коёнаалы, Көкбөрү 

Кошо жүрдү Таласка, 

Көрүнүшмөк болду эми 

Күрсүдө жаткан Манаска.

Масейилди жердеген, 

Баарынан мыкты эр деген, 

Куручун куздук айдаган, 

Катылган тирүү калбаган, 

Тогуз уулдун кенжеси — 

Элемандын эр Төштүк 

Коёнаалы беренин, 

Боо кабар салды дейт. 

Койбой жатып көйкашка 

Элемандын Төштүгүн 

Минтип айдап алды дейт.

Катагандын кан Кошой — 

Калк атасы карыя — 

Өзү шай колдогон олуя. 

Эсепсиз кара кытайдын 

Эшигин ачкан эр Кошой, 

Байланып калган базардын 

Багын ачкан эр Кошой, 

Түрүп калган Турпандын 

Түшүн ачкан эр Кошой. 

Кара кындуу болотту 

Көөлөп жүргөн эр Кошой. 

Жоолашам деген кандарды 

Жөөлөп жүргөн эр Кошой, 

Калайык көөнүн оорутпай, 

Алакандай кыргызды, 

Ээлеп жүргөн эр Кошой. 

Төгөрөктүн төрт бурчун 

Түгөл жетип чалыптыр, 

Кара сакал агында, 

Карып калган чагында, 

«Кабыланын жаман болду»деп, 

Кайгылуу кептен салыптыр. 

Коёнаалы чунагың 

Катагандын Кошойду 

Кайгыртып айдап алыптыр.

Анжыянда кырк эшен, 

Кырк эшенге барды эми, 

Кырк эшендин баарына, 

Кыйындап кабар салды эми: 

«Аяш атам Манастын 

Ызатына туруп бер, 

Артыкча силер, кырк эшен, 

Кызматымды кылып бер! 

Аяш атам Манастын 

Дооранына туруп бер, 

Жүр, кырк эшен, барып бер, 

Менин тилим алып бер!».

Кырк эшен анда кеп айтат, 

Мына мындай деп айтат: 

«Манасың бачагар киши болуучу, 

Манасың кызагар * киши болуучу. 

Манасын бизди сабаган,

Селдебизди талаган. 

Манасыңа барбайбыз, 

Сиздин тилди албайбыз! 

Жумушубуз бар, тыйын бар, 

Бизде таба турган буюм бар!». 

Кырк эшен моюн бурганда, 

Каяша айтып турганда: 

«Манастан көрсөн кордукту 

Менден көргүн чоңдукту. 

Казамын калың оруңду, 

Атаңдын көрү, кырк эшен, 

Азыр кайнатам сенин шоруңду! 

Чиемин түрдүү сызыкты, 

Кырк эшен, сага кыламын 

Азыр киши кылгыс кызыкты!».

Ошондо Коёнаалы чунагын 

Кара жаак ак камчы 

Кармай калып имерди, 

Астында турган кырк эшен 

Карсылдатып жиберди. 

Кыр эшен качты жорголоп. 

«Баралык!» — деп  бүжүрөп, 

Баарысы тамекиге корголоп. 

Кырк эшен жанга күч келсе. 

Басканына мал жетпейт, 

Жолго түшүп жөнөсө, 

Төгөлө желишине жел жетпейт

***

Үй көтөрүп Таласка

Баягы көргөнү келген дөөлөргө

Көргөзбөй баатыр Манасты

Кайран катын Каныкей

Олоңдой болгон кайран чач

Төбөгө кынап түйүптүр.

Эсил жеңең акылман

Ошондо эл башкарып жүрүптүр.

Алты жүз атан комдотуп,

Арканын мыктап оңдотуп,

Намангандын туурасы

Күл майданды чалдырып,

Күл ботонун топурак,

Кире менен алдырып,

Чоң челекке салдырып, 

Уйдун жүнүн коштуруп, 

Ак сакалдын баласы 

(Аралбай баштап чоң балбал, 

Ошондой алтымыш балбан

                                             камданган) 

Ылайын ага тептирип, 

Аябай ийин жеткирип, 

Алты жүз эркеч бир кырып, 

Кыш кайнатып бек салды. 

Алты кылым өткүчө 

Айкөлүңдңүн күмбөзү 

Аман турсун деп салды... 

Жети жүз эркеч бир кырып, 

Кыш бышырып бек салды. 

Жети кылым өткүчө 

Жетигимдин күмбөзү 

Бузулбай турсун деп салды. 

Ар жерден уста алдырды, 

Ичиге кыял ойдуруп, 

Манастан калган аңгеме, 

Чоң сүрөтүн салдырды. 

Чоңойсо жетим келер деп, 

Атасынын эрдигин, 

Өлбөсө, бала билер деп, 

Атакем Манас ушул деп, 

Акыр көзү көрөр деп, 

Карабет энесинин кылганын 

Кулунум эси болсо, билер деп, 

Күмбөздүн оозу жагынан 

Каңгайга болгон мунарык 

Жолду тартып сүрөткө, 

Мээнетти тарткан калын кол 

Колду тартып сүрөткө, 

Аккуланы мингизип, 

Аколпок тоңду кийгизип, 

Ак болоттон Зулпукор 

Билекке кынай чалдырып, 

Кайнагак кара кытайга 

Качырып чабуул салдырып, 

Боз ала желек, кызыл туу 

Эр Бакайга карматып, 

Айгайлатып калмакты 

Айкөл шерге айдатып,

Аны тартты сүрөткө. 

Көк ырапыс тон кийген, 

Көгала сындуу ат минген, 

Узун бойлуу, кең далы 

Акбалтанын Чубагы, 

Каңгайга кыргын салдырып, 

Калмактардын Жолоюн 

Эр Чубакка сайдырып 

Аны тарткан сүрөткө. 

Анын бери жагында 

Көкчебич өңдүү ат минген, 

Кыл куйругун чарт түйгөн, 

Кызыл чырай, нур жүздүү 

Жекени* белге курчанган, 

Жети сан кара кол келсе, 

Желбегей кирип кол салган, 

Кайнап келген калмакты 

Камап айдап барганда 

Какайлатып токмоктоп, 

Сабап айдап барганда, 

Найзалашып топ бузган, 

Жыйырма бир жашында 

Казасы жетип окко учкан 

Сыргакты тартты сүрөткө. 

Ай сарала ат минип, 

Алтын кемер курчанган, 

Айдай бетин нур чалган, 

Күмүш кемер курчанган, 

Күндөй бетин нур чалган, 

Алтын айдар, чок белбоо 

Азиз кандын Алмамбет, 

Аны тартты сүрөткө. 

Кырктын башы Кыргыл чал, 

Кыялы жакшы эр Шууту — 

Эрлерди тартты сүрөткө.

Баягы байкуш катын Каныкей 

Бир адамга көрүнбөй, 

Желпиништин элинен 

Жетимиш балбан алдырды. 

Ачык көмсөм асылды 

Көрүн ачып алат деп, 

Жол үстүнө сүйрөтүп 

Даңгыттарга жарат деп,

Кыйшык жүргөн* душмандар 

Минтип кордук кылат деп, 

Эчкиликтин кара зоо, 

Мелмилдеген бийик тоо, 

Болоттон кетмен курч берип, 

Зоонун бетин ачтырып 

Манастын жайын каздырып, 

Ооз жагын жасатып 

Жалгыз киши баткандай, 

Ар жак жагын көөлөтүп, 

Алты миң кой жаткандай. 

Үстү түшүп кетет деп, 

Сексен уруу жагына* 

Аябай кооз сомдотуп, 

Алтындан түркүк орнотуп, 

Ичи жарык жатсын деп, 

Жакут таштан жардырып, 

Сексен түркүн жерине 

Чырак жагып салдырып, 

Ичи чирип кетет деп, 

Кайран жеңең Каныкей 

Эптүүлүгүн билгизип, 

Үстүнөн аккан кара суу 

Ичи менен жүргүзүп, 

Алтындан жаткыч салдырып, 

Үстүнө суптан жаптырып, 

Асты чирип кетет деп, 

Арчанын күлүн төктүрүп. 

Бир адамга билгизбей, 

Жалгыз жанга туйгузбай, 

Алты арамга көргөзбөй, 

Багып жатты айкөлдү. 

Узун чачтуу уздардан 

Бул өңдүүнү ким көрдү. 

Өлүүчү Манас баатырда 

Кенедей арман калган жок. 

Каныкейдин кызматын 

Анда катындак бирөө кылган жок...

***

Күйүт менен күн өтүп, 

Күңгүрөнүп түн өтүп, 

Кыл муруту шыйпайып,

Кыямат көздөй жол тартып, 

Кыйындап оору болду эми. 

Жаздыкта Манас жатканда, 

Жапааны Каныш тартканда, 

Жөнөттү элге кабарын, 

Жалпыга айтып саламын. 

Кабары кепке жетти дейт, 

Журт чайпалып кетти дейт... 

Алтымыш жорго ат айдап, 
Алты жүз киши катарлап, 

Доолбасты боздотуп, 

Тогуз келин, тогуз кыз 

Он сегизге коштотуп, 

Айкөлгө тулду тарттырып, 

Кыз Сайкал келип түштү дейт. 

Асемин журттан арттырып 

Кара кийип, кан жутуп, 

Кабыланга аза күттү дейт.

***

Карасаң Манас кайран эр 

Дүпө-дүпө жөтөлүп, 

Жаздыктан башын көтөрүп, 

Жаман болгон чагы экен.. 

Кылагар көзү кылайып, 

Кыл муруту шыйпайып, 

Баатырдын кыйноо тарткан табы

                                                       экен. 

Кээде тилге келе алса, 

Кээде тилге келе албайт, 

Азып калган чагы экен. 

Жан көрүнбөй көзүнө, 

Өлүм келип эсине, 

Көк жалдын айтып турган кези

                                                     экен: 

«Каныш, дегенине жеттиңби? 

Чачылганың жыйналып, 

Сарамжалын бүттүнбү? 

Чакыр бери дөөлөрдү, 

Алып кир бери алптарды! 

Бир көзүмдү салайын, 

Кызматы өткөн досторго 

Учурашып алайын!

Катагандын кап Кошой,

Шай колдогон эр эле,

Элемандын Төштүгү

Эзелки досту неме эле.

Карачанын Сайкалы —

Кыяматтык боз* эле.

Урумкан уулу Көкбөрү

Жан кыйышпас дос эле.

Жоо бөрүсү кырк чоро —

Жан бирге болгон шеригим,

Жан курдашым Каныкей —

Кагып турган жүрөгүм.

Караңгы түндө көз тапкан,

Капилеттеп сөз тапкан,

Туу кармаса, былк этпес,

Турган жерден кылт этпес,

Жоодон кайра тартпаган,

Өлүм десе, кайтпаган,

Кектен жылдыз козгошкон,

Мен бармактай күндө достошкон —

Кыраан Бакай карыям —

Караан кылган олуям —

Канымды бери чакырчы!

«Айтылуу чечен Ажыбай 

Акылга дыйкан эреним, 

Каңгай менен кыргызга 

Арага журген береним. 

Кара тилин кайраган, 

Калк алдында сайраган, 

Чубурата суйлеген, 

Орунсуз сезден билбеген, 

Узулуп кетсе, улаган, 

Чачылганды жыйнаган 

Ажыбай, Бакай аты уйкаш — 

Карымды бери чакырчы! 

Ырамакдын Ырчуулу, 

Ырдап тургун кашыма! 

Телгечу кара Телегум, 

Телге тартчы башыма! 

Жакыным кел, жаным кел, 

Жалаң жолдош кырк чоро, 

Бириң калбай, баарың кел!».

Кабыланыңдын чоң ордо — 

Эшигин Каныкей жеңең ачты эми, 

Иниңиз жаман болду деп, 

Эр Бакайга айтты эми. 

Калктын баары дүңгүрөп, 

Кан Манас көздөй басты эми. 

Көөдөнгө батпай көп санаа, 

Токсондогу Кошойдун 

Көзүнүн жашы он талаа: 

«Токсондо Кошой кары өлбөй, 

Тоодоюм Манас эр өлүп, 

Манас эмес, береки 

Толгон кыргыз баары өлүп, 

Бел байлаган бел өлүп, 

Мындай кудай кыларбы, 

Белгилүү Манас шер өлүп!.. 

Өзөнгө бойлоп кондумбу, 

Манасым өрт өчкөндөй болдумбу?! 

Токсонго чыгып мен өлбөй, 

Тоодоюм Манас, сен көмбөй, 

Алдыңкы жолду чандатып, 

Кылым журтту айдатып, 

Кара ашыма тойбодуң, 

Кабылан, колуң менен койбодуң! 

Кантейин, Манас кабылан, 

Сенден мурун өлбөдүм, 

«Карт Кошойдун ашы!» — деп, 

Манасым, карыяңды көмбөдүң! 

Манасым, кара жаак айбалта 

Кайкалатпай ким аштайт? 

Каңгайдан болсо чоң мүшкүл, 

Алакандай журтумду 

Мунун акылын таап ким баштайт?! 

Долоно саптуу айбалта 

Толгондурбай ким саптайт? 

Береки толуп жаткан журтунду, 

Тозок бир келсе манжуудан 

Мунун топ-тобун бузбай ким

                                                 баштайт? 

Белгилуу Манас — береним, 

Мээнеттүү жанга керегим, 

Ысык-сууктан тосуучу 

Орнотулуу чынарым, 

Капкайдан жаман иш келсе,

Ким жазат сенче кумарым?!». 

Алапайын таба албай, 

Кошой кан кирди аңырап.

Арт жагынан карасаң, 

Тогуз уулдун кенжеси, 

Бир кудайдын мендеси — 

Элемандын эр Төштүк, 

Эркпей жорткон алп Төштүк: 

«Манас кан, эгиз козу түгөйүм, 

Эгизим сенден айрылып, 

Эл баштап кантип жүрөйүн! 

Ата, кудайдын кылган буйругу-

                                                         ай! — 

Жаяны кесип жечү элем, 

Астымда Манас турганда 

Манжуудан коркпойм дечү элем. 

Алп жүрөгүн тындыбы, 

Айкөлүм, достум, тындыбы?..» — 

Коңгурап ыйлап эр Төштүк, 

Кол алышып турду эми.

Урумкан уулу Көкбөрү 

Көктөн жылдыз боз экен, 

Манас менен оболтон 

Жан кыйышпас дос экен: 

«А дүйүнө сапар жол тартып, 

Алакандай журтуңду 

Достум, сен өрт өчкөндөй

                                            кылдыңбы?! 

Аласасы чын келип, 

Арыстаным, чындап бир көзүң

                                            жумдуңбу?!!» 

«Кош, жан досум Манас!» — деп, 

Кол кармашты Көкбүрү.

Көкбөрү  минтип турганда, 

Токтоно албай бир жан да 

Эмгектеген жаш ыйлап, 

Эбектеген кары ыйлап, 

Кулду журттуй баары ыйлап, 

Көмүлбөй эми калдым деп, 

Баягы көк жалың Кошой дагы

                                                   ыйлап,

Аманат жаны куурулуп, 

Айкөлүңдүн зор Бакай 

«Асылым Манас, өлбө!» — деп, 

Көзүнөн агат кандуу жаш 

Акырек ылдый куюлуп.

Баатырыңыз көргөн соң: 

«Абаке, Бакай, ыйлаба! 

Акырет сапар баратам, 

Менин аманат жаным кыйнаба! 

Казасы жеткен өлбөйбү, 

Жараткан жазып койгонго 

Пендеси кургур көнбөйбү?!..».

Керээзин Манас айткан соң, 

Кейишти журту бүткүл тарткан соң, 

Бүгүн көргөн эртең жок, 

Чиркин, ушундай экен дүйнө бок! 

Арка моюн арасы, 

Кабылдап ооруп кетиптир 

Баягы айбалта тийген жарасы. 

Жана кабыргадан кабылган, 

Кадимкидей баатырды 

Алар оору табылган. 

Жана кан чыгарын* жайдырган, 

Кыр арканын кезенден 

Алоокенин калчага 

Өпкөнү жара сайдырган.

Аласасы келген соң, 

Баатырың тарса-тарса жөтөлүп, 

Жаздыктан башын көтөрүп, 

Өөдө болуп «өө»десе, 

Өжөк-өжөк кан кетти. 

Баатырыңдан түңүлүп, 

Баягы кыраандардан ал кетти. 

Кыраандардын баарысы 

Кол алышып өттү эми, — 

Кылт деп Манас кабылан 

А дүйнө көздөй кетти эми...

Жаш агып көздөн бурчактап, 

Басып калды Манасты 

Бакай шордуу кучактап.

Кан Манастын чоролор 

Найза сайып, бакырып, 

«Айкөлүм!» — деп чакырып, 

Катар тура калган жер, 

Короолоп кызыл тал бутту. 

Баягы кайран катын Каныкей 

Төгүлүп турган кайран чач 

Тал-талдан кармап жулганда, 

Айнектей болгон бетине 

Батыра тырмак салганда, 

Бетинен аккан кара кан 

Тушардан кызыл таш болду. 

Көзүнөн аккан кандуу жаш 

Дайра кара суу болду.

Алты күнү ай чыкпай, 

Ой, тобо-ой!, ай карангы түн болду. 

Жүрөктүн баары болкулдап, 

Жан бүткөндөр солкулдап, 

Казан асып, от жаккан, 

Оокат кылган киши жок. 

Оюн салып адырда 

Оттоп жүргөн малдар жок. 

Жандын баары күңгүрөп, 

Жер чайпалып, дүңгүрөп, 

Булбулдар сайрап таңшыды, 

Мундуунун баары жашыды. 

Тоодон канча урады, 

Жер силкинип чайпалып, 

Таштан канча кулады. 

Омкорулуп түбүнөн 

Чер-токойлор сулады. 

Чайпалып турган кара жер 

Жети күндө токтолду, 

Жети күндүн ичинде. 

Кыбыр этип кыймылдап, 

Тик баскан пенде жок болду.

Ошондо жалпак өркөч кара нар — 

Кабылан алып келген мал, 

Ок-дарынын баарысын 

Жүктөп жүргөн Желмаян 

Кайыңдын башын чалбаган, 

Кол аттанса, калбаган,

Манас жаткан капшытка 

Чөгүп алды Желмаян. 

Көзүнун жашы он талаа 

Төгүп алды Желмаян.

Араандай оозун асманга 

Ачып алды Кумайык, 

Адамдан артык оңурап, 

Аягына Манастын 

Жатып алды Кумайык. 

Айкөлүңдүн Акшумкар 

Тегеренип калкактап, 

Тескери учуп чалкактап, 

Сасык жемдин баарысын 

Чачып кетти Акшумкар, 

Кайып болуп көрүнбөй, 

Качып кетти Акшумкар. 

Алтын кыска боолорун 

Тытып кетти Акшумкар, 

Асманды көздөй көкөлөп 

Сызып кетти Акшумкар.

Баягы асый чыкма Нарбуудан 

Баатыр Манас өлгөндө, 

Байлап салса, токтобойт, 

Коё берсе, оттобойт. 

Айбан да болсо, жаныбар 

Армандуу болуп калыптыр, 

Аза күтүп алыптыр...

Ошондо кайран катын Каныкей, 

Кандуу бети жыртылуу, 

Кара чачы жайылуу, 

Калдайган кара башында, 

Кабыланынан айрылган, 

Отуз эки жашында: 

«Калайык, тунугу кетти жылдыздын, 

Туйгуну кетти кыргыздын! 

Тоодогу жылкың канчалык, 

Тобурчак, буудан аралаш, 

Тосуп койчу бала жаш. 

Тозокко салбай жанымды, 

Тоодоюм көк жал, ала жат! 

Арбагың жеткен Жылдызга,

Ата болгон жан элең, 

Баатырым, ак калпактуу

                                       кыргызга! 

Ар уруудан көйнөгүм, 

Тартсам жетпейт мойнума, 

Талыктырбай, айкөлүм, 

Тарта кетчи койнуңа!! 

Кабылан, о дүйнө сапар жол

                                              жүрүп, 

Бөлүнттүн менин санаамды, 

Муну кимге тапшырдың 

Арканда алты айлык эркек

                                            балаңды?!

«Саяңда сан журт корголор, 

Капталы» жазы кайыңым, 

Кайып болдуң дүйнөдөн, 

Калайык таппай дайының. 

Какшаган бойдон калдыңбы 

Каныкей мендей айымың?! 

Өксөгөн өксөп тим болор, 

Өтүп кеттиң дүйнөдөн, 

Сенин өрнөгүн ээси ким болор? 

Кейиген кейип тим болор, 

Кеттиң өтүп дүйнөдөн, 

Кеңешиң тапкан ким болор? 

Тушунда туйгун салганың, 

Тумшуксуз мендей алганың, 

Тумшуксуз болбой не болдум, 

Туйгунум, сенден калганым. 

Артыңда жалгыз каралдың 

Кайрылбай таштап салганың. 

Мен Каныкей бейтаалай, 

Кардымда кетти арманым!

«Ай батканда түн болду, 

Айдыңың журтка дүң болду. 

Атпай калын көп кыргыз 

Алсырап кетип тим болду... 

Ободо чолпон жылдызым, 

Ордуңду жоктор кыргызың. 

Асманда чолпон жылдызым, 

Артындан жоктор кыргызың 

Атпай кыргыз көп журтуң

Артыңдан издеп тим болор. 

Артында калган айымың, 

Анындын аты ким болор?

«Ар жемиш бышып жайнаган, 

Ачылып булбул сайраган, 

Азаматтын баарысы 

Аргымак  таптап байлаган, 

Ар уруу малы көз жетпей, 

Адырда төлдөп жайнаган, 

Кең Талас, сендей жер кайда?! 

Ааламда жигит чогулса, 

Бизге эми Алмамбет сындуу эр

                                                 кайда?!!

«Гүлү ачылып жайнаган, 

Күүлөнүп күкүк сайраган, 

Күлдү журттун баатыры 

Күлүктү таптап байлаган 

Күрдөлүү кыргыз көп малы 

Күдүрдө төлдөп кайнаган 

Кең Талас, сендей жер кайда?! 

Күрдөөлдүү жигит чогулса, 

Күсөгөн дүйнөн табылса, 

Күлүстөн Сыргак, эр Чубак, 

Бизге эми ал экөөндөй эр кайда?!.».

Ушунтип  ыйлап турганда, 

Абыке, Көбөш — эки арам, 

Чыйбыт, Кочкор — төрт арам, 

Адыбай, Көлбай — алты арам 

Анда-санда аңгырап, 

«Эсил- кайран, оо!» дешип, 

Алты арам өкүрүп коёт заңгырап. 

Бул арамын көргөндө, 

Баягы кайран жеңең Каныкей, 

Бу кыйшыгы бар алты арам 

Төбөмдөн түшүп жанчат деп, 

Төрөмдүн сөөгүн көмдүрбөй, 

Буламды булап качат деп, 

Асыл жеңең Каныкей 

Бетинен кара кан агып төгүлүп, 

Балтыр бешик Семетей 

Колтукка кысып табыштап,

Алты арамга ошондо чыкты

                                                көрүнүп. 

Абыкеси ак пейил тууган эр эле, 

Көбөшү көп кара муртес неме эле. 

Баягы каралуу болгон Каныкей 

Айлана басып сабылып, 

«Уулдар» — деп ошондо 

Алты арамга жалынып: 

«Сенин бел байлап жаткан белиң

                                            жок, уул-ай! 

Сенин белеете турган шериң жок,

                                                      уул-ай! 

Белгилүү Манас өлгөндө, 

Уул-ай, өрт өчкөндөй болбогун! 

Береки кыйырда турган душман

                                                         көп, 

Уул-ай, ошонун жайын ойлогун! 

Тийип алып бээни 

Кыргын кылып жүрбөсүн! 

Ушул өлүккө келген дөөлөрдү 

Каяшаяк бергенде, 

Кармап алып урбасын! 

Т'аластагы кыргызга 

Кан талоосун* кылбасын!.. 

Упалуу беттен кан тамса, 

Убалы кимдин мойнуна! 

Сурмалуу кезден жаш акса, 

Ушул турган кепчулук 

Жашы кимдин койнуна?!.».

Каныкей ыйлап турганда, 

Ак пейил тууган Абыке 

Кыйкырып конок алды эми. 

Кудайдын салган  буйругу 

Ушундай экен, көнүшүп, 

Аргын менен ногойго 

Ошол келген конокту 

Камчыгз ченеп бөлүшүп, 

Сексен төөнүн отунун 

Жагышына берди эми. 

Жаткан төөдөй, уйдай кант 

Чагышына берди эми. 

Алты күнү алты арам

Эчтеме менен иши жок, 

Конок болуп алды эми.

Күн кылкылдап батканда,

Элдин асты жатканда,

Кайран катын Каныкей

Баягы Кошойго ыйлап барды эми,

Кабырга сөөгү сөгүлүп,

Көзүнөн жашы төгүлүп:

«Өзүлүп кеттим, улачы,

Абаке, чачылып кеттим жыйначы!

Өчкөн отум тамызчы,

Абаке, өлгөн жаным тиргизчи!

Кандай акыл табабыз?

Эми кандай айла кылабыз?

Ага-тууган алтоонун

Чалгырты жүрөт көзүндө,

Чамасы келсе моминтип,

Чалганы жүрөт өзүмдү».

Эч айласын таба албай, 

Кан Кошой турду маң болуп, 

«Түгөнгөн дүйнө ушу» — деп, 

Төштүк капа бир болуп, 

Жана жеңең Каныкей 

Түн ичинде баарысын 

Чын ээрчитип алды эми, 

Чыйыр жолго салды эми. 

Касиеттүү жандар деп, 

Баштап чыкты Кошой, Төштүк

                                                  дөөлөрдү. 

Чубатып чыкты ордодон 

Көкбөру менен Коёнаалы

                                         жөөлөрдү. 

Баатыр Манас сөөгүн 

Алып чыгып калды эми. 

Кошой, Төштүк эрлерге 

Адалдап эми жуудуруп, 

Супка* салып  буудуруп, 

Табытына салды эми. 

Кечээ каралуу калган Каныкей 

Аргымак менен бууданды 

Дооронуна токутуп, 

Жаназасын баатырдын

Алп Кошойго окутуп, 

Баш-аягын килем менен таңдырып, 

Чоролорго жөө көтөртүп алдырып, 

Асыл жеңең Каныкей 

Тайбуурулду минди эми, 

Колуна көөхардан күйгөн шам

                                                    алып, 

Ошондо жолду баштап жүрдү эми, 

Эчкиликтин ташынан 

Өлө электе Манаска 

Жай камдаткан башынан. 

Оозун карап Каныкей 

Жалгыз киши баткандай, 

Ары жагын көөлөткөн 

Алты миң кой жаткандай. 

Кырк жылы сууга чыласа, 

Кылт этип чети оңбогон, 

Алтын турдуу килемди 

Астына кынап жайдырган. 

Кайран катын Канекей 

Бу дүйнөнун бейиши кылып

                                             салдырган.

Кошой, Төштүк карысы, 

Кирип кетти үңкүргө 

Ошол турган баатырлардын

баарысы. 

Ошондо карыя Кошой сабылып, 

Каныкейге жалынып: 

«Каныкей, балам, кара сурдун

сулуусу, 

Ургаачынын нурдуусу, 

Балам, сени катын деген оңбосун, 

Сени ургаачы дегендин 

Эгерде иши эки болбосун!». 

Деп ошондо муну айтып, 

Чубап баары чыкты эми. 

Көп кайгырып Манаска, 

Көз жашын эрлер төктү эми...

Таң кашкайып сүрдү эми, 

Кабыландын ордого 

Кайрылып булар келди эми. 

Арыстан Манас баатырдын

Оболтодон сырдашы, 

Наалышканда мундашы — 

Ченсиз чебер Бакай шер, 

Кыйып алып теректи 

Жасаган экен дардайтып. 

Так Манас өңдүү керекти*. 

Колуна колун тууралап, 

Буту на бутун окшотуп, 

Супка салып оротуп, 

Чарайнага чаптатып, 

Булгары менен каптатып, 

Ак кийизди жаптырып, 

Кадимки Манас окшотуп, 

Табытына жаткырып, 

Эсепсиз канча төөлөрдү 

Дооронго туура тарттырып, 

Анжыяндын аркагы кымбат сары

                                                        ала, 

Букардын пулу кымбат кара ала, 

Жыртышына жырттырып, 

Алты арам кирип келгенде, 

Айтканына көндү эми, 

Табытка салып «Манасты» 

Колдоруна берди эми.

Алып жүрдү оңгурап, 

«Айкелум» деп заңгырап, 

Кан Манастын коргончо — 

Күмбөзүнө алып барды эми, 

«Айкөлүм» деп колжойтуп, 

Жыгачты көөмп салды эми.

Кошой, Төштүк турушуп, 

Өлүүчү антты кылышты: 

«Ар түрдүү жылкы ала баш, 

Айкөлдүн артында эркек бала жаш. 

Кызматын мыкты кылалык, 

Калың элге дан кылып, 

Манастын ашында бирге туралык. 

Акылын бирге кылалык, 

Окустан кас санаган жан болсо, 

Төбөсүнөн басалык; 

Төрт түлүгүн чачалык!

Найзага желек тагалык, 

Бул айкөлдүн баласын 

Жашы он экиге келгенче, 

Көз чаптырып багалык. 

Урумкандын Көкбөрү 

Эл четинде көзүңдөн, 

Кабар болсун өзүңдөн. 

Масейилди жердеген, 

Баарынан кыйын эр деген, 

Көрө жүргүн Таласты!

Төштүк, сен кабарыңа ала көр 

Кабылан тууган Манасты! 

Карачанын Сайкалы 

Убаданы кыла көр, 

Манастын ашын бергенде 

Туу түбүндө тура көр! 

Убарлашың* Манаска 

Ушунтип кызмат кыла көр! 

Калк атасы — Кошой дөө 

Кабыланың Манастын 

Ашын баштап бере көр!..».

-----------------------------------------------------------------------------------------------
КОММЕНТАРИЙЛЕР

А

Абайы — баалуу кездеменин бир түрү. 

Абжор — кексе, кытмыр, шек алдырбас. 

Абыгый — абаке, аба, аке. 

Агыяздын ою — Текес жактагы бир суунун ою. 

Ажайып — аң-таң каларлык. 

Ажытын айруу — дааналап билүү, тактоо. 

Азар — миң; азар түмөн — сан жеткис. 

Азелде —1) негизинде; 2) эч качан. 

Айдар — көкүл; төбөсүнө койгон чач. 

Айжанжун — кытай элиндеги жогорку мансап. 

Айчак дөө — баатырдын аты. 

Ак жөкөр — мылтыктын аты. 

Аким — улук, бийлөөчү адам. 

Акимсип — өкүмдүк кылып, бийлик кылып, улуксунуп. 

Аккүбө — чопкут, ок өтпөс тоң. 

Ак олпок — Манастын ок өтпөс тону. 

Ак таяк — кандардын, бектердин эшик сакчысы. 

Акыш — ыр. 

Ала канчык — кар аралаштыра майдалап жааган жаан. 

Алам саат — эн кыска убакытта боло калган кырсык.

Аласа — жан алгыч.

Албарс кылыч — курч кылыч.

Алеңгир — алек кыла турган.

Алк — напси.

Алээт — өлүмгө жакындоо.

Анжы-манжуу — эпос боюнча — кара-кытай, калмак, манжуулар. 

Аңгарып — байкап, баамдап, андап, тушунуп. 

Аргын — элдин бир уруусу. 

Аркардай таңы кылайып — бүткүл бой түзүлүшү келишкен, көркөм. 

Аруу —1) эң таза; 2) өтө сулуу. 

Арып — айла, амал. 

Асай — Кашкар территориясындагы жерлер. 

Астаган — каалаган. 

Ат кара тил болгондо — жазында жылкы көккө тойгондо.

Атпай — жалпы журт. 

Аян — миф. Кайыпта күн мурунтан берилген кабар; келечекте боло турган иштин түштө көрүнүшү. 

Аяр — сыйкыр. 

Аят — Монголиядагы бир суу.

Б

Бабыр — ашаткы.

Багылан — жаш кийик.

Бадана — ок өтпөс тоң.

Бакатай — таамай.

Бакбурчун — Кытайдагы бир жердин аты.

Барскан — чоң темир балка.

Барча — баалуу кездеменин бир түрү. 

Батман — оордук өлчөөсө (6 буттан 12 бутка чейин). 

Баяндос — көлдөлөң. 

Бедөө — күлүктүн мыктысы. 

Бейадеп — адепсиз, уятсыз.

Бейлегич — сезгич, баамчыл, абайлагыч.

Берене — көркөм.

Беренжи — темир белдемчи.

Бор атып — замбирек атып.

Була — асыл жибек.

Бурак — 1) дин ишениминде пайгамбарлар минүүчү ат; 2) мыкты, күлүк. 

Буркан — будда дининдегилердин табынуучу сүрөтү (кудайдын сүрөтү). 

Бурку — түрдүү; жетимиш бурку — жетимиш түрдүү.
Буткана — буддисттердин кудайына сыйына турган жайы. 

Бутт — буддисттердин өздөрү жасап алып сыйына турган кудайдын сүрөтү. 

Буудан — күлүк ат.

Буулум — баалуу кездеменин бир туру. 

Бычак салды — Кашкардагы бир жердин аты. 

Бээлесе — байкаса, баамдаса.

Д

Дайырып — көкөлөп эргип, даарып, ашынып. 

Далдал — ишти эптештире билүүчү, ортодо жүргөн адам.

Даңгыт — дөбөт.

Даңдуң — Тоо, бир тоонун аты.

Даңза — Кытайдын архиви; атактуу адамдардын аттары жазылуучу дептер. 
Даңкан — аттын туягынан ыргыган топурак, кар.

Дастан — узун жомок.

Датка — төрө, улук. 
Дилде — алтын, алтын акча.
Диңсе — кытай төрөлөрүнүн бөрктөрүнө сыйынган төрөлүк белги ташы (эпос боюнча). 
Домок — чыр, калаба. чатак. 

Доол — тегерек барабан. 

Думара — кыргыздын бир уруусунун аты (эпос боюнча). 

Дуутар — өзбек комузу. 

Дүмөктүү — чыр-чатактуу, жаңжалдуу, халабалуу. 

Дүрүйө — баалуу кездеменин бир туру. 
Дыншоо — аскердин бир туру.

Ж

Жаан — бүтүн жер жүзү, аалам.

Жагаал — калмактардын кара жака тону.

Жадыгей — сыйкырчы.

Жазайыл — чоң мылтыктын бир түрү.

Жайкама — мүрзө.

Жалпооштоп — жабуулап, жасалгалап.

Жамаа — бир ыңгай эл.

Жан казан — жанга байланып жүрүлүүчү жеңил казан. 

Жебилге — үй жасалгалары. 

Жедигер — кыргыздын бир уруусу. 

Жеке же жеке өтүк — ар түрдүү кайыштан курап жасалган баалуу өтук. 

Жекене — темир кур.
Жекендос — жаздыктын бир түрү. 

Жеке сан — төөгө таккан чоң конгуроо. 

Желмаян — төөнүн эң күлүгү. 

Желпиниш — белгисиз коркунучтуу жер. 

Жетиген тарап — тун тарап. түндүк жак. 

Жетик — бардык жагынан билимдуу, чечен, билгич. 

Жойкума — өткүр кылычтын бир түрү. 

Жоорун — далы, өркөч. 

Жоро — жолдош. 

Жөкөр — жан жолдош. 

Жудурук — муштум.

Жылаажын — эң кичине тоголок коңгуроо. 

Жылоо — тизгиндин түбү.

З

Замзам — Мекедеги бир Оулактын аты (ошол булактан алып келген суу).

Заныт — закон.

Заңкан — тоолордон жогору көтөрүлгөн чоку.

Зардал — жол башчы. 

Зубун — аскердик бөлүк. 

Зулпукор — өткүр болот кылыч. 

Зыйнат — сын-сыпат, адеп, сый.

И
Илегер — эптүү, ыктуу.

Илек — жүз миң.

Инжуу — бермет.

Испаан — к. Ыспан.

Ит кечпес — бир суунун аты.

К

Кадек — ак жибектен иштелген бир түрдүү кездеме.

Кадыр тун — (дин ишениминде) — күткөн кишиге жакшылык кыла турган тун.

Казанак — өлүктүн мүрзөдөгү жата турган орду.

Кайберен — кийиктер.

Кайгуул—душмандын жолун чалуу, чалгын.

Кайкыл — Манастын чоросу.

Кайып — колго үйүр болбогон жаныбар-лар (кийик).

Какан — эпосто — Кытай падышасы; кээде — Кытай мамлекети маанисинде ай-тылат.

Калаба — чыр-чатак.

Калдай — калмак, монгол элдеринде жогорку мансап.

Калкан — бет калкалаган такта темир.

Калча — түрү суук.

Кангурлар — монголдордун бир уруусу.

Кандагай — тоо текенин терисинен иштел​ген шым.

Канжа — мүштөктүн эң чону; тамеки тартылуучу трубка.

Канжар кол — эпос боюнча — кытай, монгол элдери балдарын катуу нерсени муштатып үйрөткөн. Ошолордон түзүлгөн катуу колдуу аскер.

Канжаркол — алптын аты.

Кан талоо — кан өлгөндө, анын мал-мүлкүн талоо.

Кар — жанкечти, бузук.

Кара байыр — күлүктүн бир туру.

Кара лөк — атан төөлөрдүн эң мыктысы.

Кара тейит — кыргыздын бир уруусу.

Карап кылуу — ойрон кылуу, талкалоо, кыйратуу.

Каргы — тайгандын мойнуна тагылган кайыш.

Каргылуу тоо — бийик тоо, башында мөңгү жаткан тоо.

Каркыбар — кайран, мыкты.

Каркыттануу — өзүнүн боюн түрдүү жактан коргоо, сактануу.
Карсак — жырткыч айбандардын жалпы аты (түлкү, карышкыр ж. б.). 

Карты — болжолу, ыгы, жөнү. 

Карчалар чак — кагылышар чак. 

Карчыт — колтук. 

Карыпчы — темир жең кап. 

Кас буудан — анык, нагыз буудан. 

Касты — анык.

Капсалан — эң бир жаманчылыктуу учур. 

Катыны тууса ырымы — устара кылган камыштан — Эпос боюнча — калмактар камыштан устара жасап киндик кескен. 

Кедик кой — жүнү уяң кой. 

Келде (келле) — баш. 

Келеп — жип сыяктуу тартылган зым. 

Келте — мылтыктын бир түрү. 

Кеменгер — даанышман. 

Кенжут — Индиянын түндүк чегиндеги бир шаар. 

Кербээл тартып — кербез тартып, манчыркап. 

Керести — жердин аты. 

Кесенде — жылаан, чаян сыяктуулар. 

Кесеп — каракчылардын жалпы аты. 

Кечил — калмак, монгол элинин дин башчысы. 

Кие — чөп. 

Кисе — кайыштан жасап жанга байлануучу баштыкча. 

Киш — соболь (териси баалуу айбан). 

Коён боз — коён сыяктуу. 

Колойдур — колойт, чочунат, тартынат. 

Колоп — былк этпей коркуп, корголоп. 

Комокот — найзанын учундагы темирдин жумуру бөлүгү. 

Кок — балит, кир. 

Коок — айыпталган адамдын башына капталуучу шири. 

Коросон куу — от тутандыргыч, оттуктун ийлеген чоң куусу. 

Коросон оттук — курч оттук таш. 

Кош бадана — ок өтпөс тондун бир түрү. 

Көй — өнкөй.

Көй буудан — өңкөй буудан. 

Көй торе — өңкөй төрө.

Көк айман — бир жылдыздын аты.

Көк жал — абдан баатыр (түпкү мааниси берү). 

Көкөтеңир — монголчо — кудай. 

Көнчөк — аялдар бучулугуне таккая тегерек металл. 

Көңкү — жалпы, баары. 

Көпөмсүгөн — көтөрүлгөн байге. 

Көр байге — өлүк үстүндө, кара ашында сайылган байге. 

Кулан өөк — тандын жаңыдан супа салып келе жаткан кези. 

Кулусун — Ысык-Көлдүн чыгыш четиндеги бир кичинекей жарым арал, Көкө-Кулусун. 

Кундак — бешик турунде жасалган баланын төшөгү. 

Кур — нык семирген. 

Кутуну — мылтыктын дарысын сала турган баштык.
Куу ашык — иттин жашы: 1) күчүк; 2) көк ашык; 3) куу ашык.

Күбе — ок өтпөс тон.

Күл азык — берекелүү түгөнбөс тамак.

Күңкүү — ушак сөз.

Күпсер — мылтыктын дарысын сала турган чоң баштык.

Күрөөкө — ок өтпөс тон.

Күрсү — чочмор.

Кыдырша — кыргыздын бир уруусу.

Кызагар — кызыталак.

Кызыл жаал — чепкендин кооздолгон жакасы. Монгол, калмактардын төрөлүк белгиси.

Кызыл уук — үйүн сыйырып, айылды чаап алыш.

Кыйрыма — ичине, өз элиме.

Кыл кыял — ичке назик кылып оймолоо, саймалоо.

Кындырдай — тегиз, ничке.

Кырс муун — каткан муун.

Кыяр — айлалуу, кытмыр, опуртмалуу.

Л

Лөк — нар төө, балбан төө.
Луңтуң — кыштак башчы.

М

Маша — мылтыктын пистон чаптыруучу тетиги. 

Машап — бышыктап. 

Мискал — бир кадактын токсон алты бөлүгүнүн бири (4,25 граммга барабар).
Мунажат — кудайга жалбаруу.

Мунар — абадагы тус. 

Муңкуш — кыргыз уруусу.

Н

Наал — өтүктүн такасына коюлган металл. 

Най — түтүк. 

Накер — ок өтпөс өтүк.

Ноот — майып болуу.

Ноюбас — чарчабас, чаалыкпас, бышык, чыдамдуу. 

Нукус — улуулук касиет.

О

Обур — напси.

Окчу — кыргыздын бир уруусу.

Оорук — чалгындын артындагы аскердин негизги бөлүгү. 

Оп чыгып — оозунан шамал чыгып. 

Ордолуу шайык — аксакалдар башында турган борборлошкон кандык.
Ордо кыз — кандын ордосунда кызмат кылуучу кыз. 

Оройго камчы салыптыр — төбөгө камчы салыптыр. 

Отогот — монгол, калмактардын бөркүнө сайган ташы. 

Очогор — эң чоң мылтыктардын бир түрү.

Ө

Өкчө — өтүктун такасы. 

Өм — өтө көп.
Өндүрлүү чалкак — чалкайып турган эки тоонун өрдөшү, кокту сыяктуу.

С

Сагаса — жыттуу бир өсүмдүк. 

Сабылып — катуу кайгырып, муңайып. 

Сай жаман — өңкөй жаман. 

Саларбай — Синь-Цзяндагы үч Турпан тарабындагы жер. 

Сал уста — машыккан уста. 

Сан — жүз миң, сан. жеткис. 

Санаттуу — сөөлөттүү. 

Сапсалгалуу сан ачкыч — кошоктоштурулган көп ачкыч. 

Сарап —такта темир. 

Саринжи — Алмамбеттин ок өтпөс тону. 

Сарпай — сыйлыкка берилген кийим, кийит. 

Саруулаган — ар түрдүү ойго батып санаркоо. 

Сары — жырткыч куштун бир түрү. 

Сары-Арка — Казакстандын территориясындагы жердин аты. 

Сары ат — эки киши достошкондо: аксак сары атты ант кылышып достошот. Ажырашканда «Аксак сары атынды алагой» дешкени ошондон калган. 

Сатуу — кара көзүн сатуу — эмне кылса да макул болуу. 

Сереп салбайт — анча-мынча иштерди элебейт, байкабайт. 

Сетер көтөргөн — серкени ыйык көтөргөн. 

Солобо — Алмамбеттин түп атасы. 

Солоон — манжурлардын бир уруусу (эпос боюнча). 

Сок билек — эгин күйшөчү курал. 

Суп — баалуу кездеменин бир түрү. 

Сыдырмак — суук жел. 

Сыр доол — жоо менен беттешерде кагыла турган барабан. 

Сээр — ийин менен моюндун кошулган жери, өркөчтүн алды жагы.
Т

Табыт — өлүктү салып көтөрүүчү шаты жыгач. 

Тажы — кандардын башына кийүүчү кандык белгиси. 

Тайдырган — тегиздеген, жылдырган. 

Такоол — туруштук. 

Талымсынуу — акталуу. 

Топон суу — жер жүзүн баскан суу (диний, миф боюнча). 

Тарса — христиан дининдегилер. 

Таш — 8 километрге барабар өлчөө. 

Таш сайынган — кытай, монголдордун бөркүнө койгон төрөлүк белгиси. 

Тел — 1) башы маң болгон; 2) жылкынын дарты.
Темир кол — к. канжар кол. 

Тобурчак — аргымак чалыш.
Тозулган — бүткөн.

Толук алганы — канааттанганы.

Тооп — баш ийүү, багынуу.

Торгун — кездеменин бир түрү.

Торук-Арт — бир ашуунун аты.

Тоту — бир түрдүү эң кичине жылкы тукуму.

Туңша — Кытайдагы бир шаардын аты.

Туранын сөөгү — жылкынын туягынын ичиндеги сөөк. 

Туу казанат — түбөлүк кен, казына. 

Түлкү шимшир немем табылбай — жыты да калбай. 

Түлүк — кыйынчылык, оордук. 

Түмөн — он миң. 

Түрпү — жалпак өгөө.

У

Убаажы — шылтоо, себеп. 

Убарлашым — кадырлашым, теңтушум, сырдашым.
Уйба-шуйба — монголдун амалдуу кишилери. 

Упчу — учу; канжанын сорула турган учу. 

Ур дедирбей — токтолбой, айттырбай.

Ү
Үкүр — калмакча «уй» деген сөз. 

Үкүрчү — Текестеги бир суунун аты.
Үртүк — атты чүмкөй жапкан жакшы жабуу.

Ч

Чаалып — чарчан.

Чагаланай — кокуйлап.

Чайынги — Төштүктүн ок өтпөс тону.

Чамбыл — жердин аты.

Чаңтийбес — калмактын баатыры.

Чаполон — ээрдин куткунуна байлануучу экинчи басмайыл, чабынан тартылуучу олоң. 

Чардары — төрт түрдүү дарынын кошундусу; ар кошкон дары. 

Чаркөө — кыргыздын бир уруусу. 

Чен тон — улуттук белги тон.
Чокон — ордодо бирден атуу.

Чоожайын тартып—жибин тартып, ичмектеп, тамырын тартып. 

Чордотуп — жумуру уютуп. 

Чулу — бышык, уюл. 

Чүйгүн — оттуу (жер жөнүндө). 

Чылаба — Алмамбеггин аркы атасынын бири. 

Чылан — Син-Цзяндагы бир кыштактын маанисинде. 

Чынмачын — кытай мамлекети маанисинде. 

Чыңроо — жез түтүк, жез чоор.

Ш
Шайык — эпос боюнча — аксакал, карыя, касиеттүү киши. 

Шакшак — сынган сөөктү таңуучу жыгач. 

Шаңшуур — куйма кумуш (жамбы). 

Шейшеп — табарсык; шейшеби бекүү — сийдиги чыкпай калуу.

Шири кап — бодо малдын терисинен иштелген кап. 

Шоорат — даңк, атак. 

Шумбул тон — кытай төрөлөрүнүн тону. 

Шыпты кашка Дөрбөнү — Манастын ыкчам жүргөн чоросу.

Ы

Ыдыраң — Кашкар жактагы жердин аты. 

Ылама — монгол, калмактардын дин башчысы, молдосу.
Ысар — Гиссар (азыркы Тажикстандын территориясындагы жер).

Ыспан — Исфахан (Персиянын бир шаары).

Э

Эңсесин кескен — шайын бошоткон. 

Эңчер — бели алдыга ийилген. 

Эрөөл — жоого беттешүүгө алдыда баруучу аскер бөлүгү же адам.
Эсер — акылы кем. Эштектер — уруунун аты.

МА3МУНУ

КӨКӨТӨЙДҮН АШЫ 

ашка даярдык

Бокмурундун аш берүүгө камынышы

Кабар берүү

Элдин ашка келиши 

Нескаранын Мааникерди сурап чатак салышы

Таласка кетти чабарман

Ашка камынуу

Манас баатырдын Көкөтөйдүн ашына келиши

аштын шаан-шөкөттөрү

Ат чабыш

Жамбы атыш

Кошой дөө менен Жолой дөөнүн күрөшү

Түктүү таман Түкүбай менен чыканактай эр Агыштын күрөшү

ЧАТАКТЫН ЫРБАШЫ

Манас менен Коңурбайдын сайышы

Коңурбайдын кол салышы

ЧОҢ КАЗАТ

Чубак менен Алмамбеттин чатагы

Тал-Чокуда

Чалгында

Алмамбеттин туулган жери

Сыр тартуу

БААТЫРЛАРДЫН СОГУШУ

Уруштун башталышы

Коңурбай менен Манастын алгачкы беттешүүсү

Жалгыз көздүү Мадыкан

Коңурбайдын айласы

Алгачкы ийгиликтер

Коңурбайдын Манасты алдап жарадар кылганы

СОҢКУ КАРМАШУУЛАР

Соңку согуш

Баатырлардын өлүмү

Таластан Тайбуурулдун келиши. Манастын акыркы кайраты

Манас баатырдын дүйнөдөн кайтышы

Комментарийлер
� Чынчы кан деп да, Каражой деп да атала берет.





PAGE  
93

